ಬೆಟ್ಟದನೆಲ್ಲಿ ಮತ್ತು ಕಮರಾಕ್ಷಿ : ಸಂಪಾದಕರ ಮಾತು
ಕೃಷಿ ವಿಜ್ಞಾನ ಸಾಹಿತ್ಯದ ಪ್ರಕಟಣೆಗೆಂದೇ ಪ್ರಾರಂಭಿಸಲಾದ ಬೆಂಗಳೂರು ಕೃಷಿ ವಿಶ್ವವಿದ್ಯಾನಿಲಯದ ಕನ್ನಡ ಅಧ್ಯಯನ ವಿಭಾಗ ಇದುವರೆಗೆ ಸುಮಾರು ೨೫೦ ಪಠ್ಯಪುಸ್ತಕಗಳನ್ನು ಪ್ರಕಟಿಸಿದೆ. ವಿದ್ಯಾರ್ಥಿಗಳಿಗೆ ಪಠ್ಯ ವಿಷಯವಷ್ಟೇ ಅಲ್ಲದೆ ಈ ಪುಸ್ತಕಗಳು ಬೋಧಕರಿಗೆ, ವಿಜ್ಞಾನಿಗಳಿಗೆ, ರೈತರಿಗೆ ಹಾಗೂ ಇತರ ಆಸಕ್ತರಿಗೆ ಪರಾಮರ್ಶನ ಗ್ರಂಥಗಳೂ ಆಗಿವೆ.
ಯಾವುದೇ ಕೃಷಿ ಸಂಶೋಧನೆಯ ಫಲ ಅಂತಿಮವಾಗಿ ತಲುಪಬೇಕಿರುವುದು ರೈತರನ್ನು. ಹೊಸ ಆವಿಷ್ಕಾರಗಳನ್ನು ರೈತ ತನ್ನ ಕ್ಷೇತ್ರದಲ್ಲಿ ಅಳವಡಿಸಿ ಅದರ ಪ್ರಯೋಜನವನ್ನು ಪಡೆಯುವುದರಲ್ಲಿಯೇ ಅದರ ಸಾರ್ಥಕತೆ ಅಡಗಿದೆ. ಈ ದಿಸೆಯಲ್ಲೆ ಕೃಷಿ ಜ್ಞಾನ ಭಂಡಾರ ರೈತರ ಜನಮನವನ್ನು ತಲುಪುವ ಉನ್ನತವಾದ ಉದ್ದೇಶದಿಂದ ಪ್ರಾರಂಭವಾದ ಒಂದು ಅಪೂರ್ವ ಜ್ಞಾನವಾಹಿನಿ, ಇದರಲ್ಲಿ ಕೃಶಿ ವಿಜ್ಞಾನದ ಹೊಸ ಆವಿಷ್ಕಾರ, ಅನುಭವ ಹಾಗೂ ಚಿಂತನೆಗಳನ್ನು ಸರಳ, ಸುಂದರ, ವಿಚಾರಪೂರ್ಣ ಶೈಲಿಯಲ್ಲಿ ರೈತರಿಗೆ ಒದಗಿಸಿಕೊಡಲಾಗುತ್ತಿದೆ. ಕಳೆದ ವರ್ಷ ಪ್ರಾರಂಭವಾದ ಈ ಮಾಲಿಕೆಯಡಿಯಲ್ಲಿ ಇಗಾಗಲೇ ಕೃಷಿ, ತೋಟಗಾರಿಕೆ, ಸಸ್ಯ ಸಂರಕ್ಷಣೆ, ಮುಂತಾದ ವಿಷಯಗಳ ಬಗ್ಗೆ ೧೭ ಕಿರುಹೊತ್ತಿಗೆಗಳನ್ನು ಪ್ರಕಟಿಸಲಾಗಿದೆ. ಪ್ರಸ್ತುತ ಪ್ರಕಟಣೆ ಬೆಟ್ಟದ ನೆಲ್ಲಿ ಮತ್ತು ಕಮರಾಕ್ಷಿ ಈ ಮಾಲಿಕೆಯ ಹದಿನೆಂಟನೇ ಕೃತಿ.
ಬೆಟ್ಟದ ನೆಲ್ಲಿ ಮತ್ತು ಕಮರಾಕ್ಷಿ ಹಣ್ಣುಗಳು ತಮ್ಮಲ್ಲಿರುವ ಸಮೃದ್ಧ ‘ಸಿ’ ಜೇವಸತ್ವದಿಂದಾಗಿ ಅತ್ಯಂತ ಜನಪ್ರಿಯವಾಗೆವೆ ಹಾಗೂ ವಿಶ್ವದಾದ್ಯಂತ ಬೇಡಿಕೆ ಹೊಂದಿವೆ. ಅವುಗಳ ಔಷಧೀಯ ಪ್ರಯೋಜನಗಳಿಂದಾಗಿ ಅವುಗಳನ್ನು ಹಲವಾರು ಉತ್ಪನ್ನಗಳಲ್ಲಿ ಬಳಸಲಾಗುತ್ತಿದೆ. ಪ್ರಾಚೀನ ಕಾಲದಿಂದಲೂ ಭಾರತದಲ್ಲಿ ಬಳಕೆಯಲ್ಲಿರುವ ಬೆಟ್ಟದ ನೆಲ್ಲಿ ತ್ರಿಫಲಗಳಲ್ಲಿ ಒಂದು. ಈ ಪುಸ್ತಕದಲ್ಲಿ ಬೆಟ್ಟದನೆಲ್ಲಿ ಮತ್ತು ಕಮರಾಕ್ಷಿ ಬೆಳೆಗಳ ಇತಿಹಾಸ, ಬೆಳೆ ಹಂಚಿಕೆ, ಬೇಸಾಯದ ಕ್ರಮಗಳು, ಸಸ್ಯ ಸಂರಕ್ಷಣೆ ಹಾಗೂ ಸಂಸ್ಕರಣೆ ಬಗ್ಗೆ ವಿವರವಾದ ಮಾಹಿತಿಯಿದೆ. ಬೆಟ್ಟದ ನೆಲ್ಲಿ ಮತ್ತು ಕಮರಾಕ್ಷಿ ಪುಸ್ತಕವನ್ನು ಬೆಂಗಳೂರು ಕೃ.ವಿ.ವಿ.ಯ ತೋಟಗಾರಿಕೆ ವಿಭಾಗದ ನಿವೃತ್ತ ಪ್ರಾಧ್ಯಾಪಕರಾದ ಡಾ. ಎಂ.ಎ. ನಾರಯಣರೆಡ್ಡಿಯವರು ರಚಿಸಿದ್ದು ಇದರ ತಾಂತ್ರಿಕ ಪರಿಶೀಲನೆಯನ್ನು ತೋಟಗಾರಿಕೆ ವಿಭಾಗದ ಪ್ರಾಧ್ಯಾಪಕರೂ ಹಾಗೂ ಮುಖ್ಯಸ್ಥರಾಗಿರುವ ಡಾ. ಡಿ. ಪಿ. ಕುಮಾರ‍್ರವರು ನಡೆಸಿಕೊಟ್ಟಿದ್ದಾರೆ. ಪುಸ್ತಕದ ಡಿ.ಟಿ.ಪಿ. ಕಾರ್ಯವನ್ನು ವಿಭಾಗದ ಬೆರಳಚ್ಚುಗಾರರಾದ ಶ್ರೀ ಎಲ್.ಆರ್. ದೊಡ್ಡರಂಗಯ್ಯ ನಿರ್ವಹಿಸಿದ್ದಾರೆ.
ಈ ಪುಸ್ತಕದಿಂದ ರೈತರು, ಸಂಶೋಧಕರು, ವಿಧ್ಯಾರ್ಥಿಗಳೂ ಹಾಗೂ ಇತರ ಆಸಕ್ತರು ಹೆಚ್ಚಿನ ಪ್ರಯೋಜನ ಪಡೆಯುವರೆಂದು ಆಶಿಸಲಾಗಿದೆ.
ಡಾ. ಬಿ.ಎಸ್. ಸಿದ್ಧರಾಮಯ್ಯ
ಪ್ರಾಧ್ಯಾಪರು ಮತ್ತು ಮುಖ್ಯಸ್ಥರು ಹಾಗೂ ಕನ್ನಡ ಅಭಿವೃಧಿ ಸಮಿತಿ ಕಾರ್ಯದರ್ಶಿಗಳು
ಕನ್ನಡ ಅಧ್ಯಯನ ವಿಭಾಗ, ಕೃಷಿ ವಿಶ್ವವಿದ್ಯಾನಿಲಯ,
ಹೆಬ್ಬಾಳ, ಬೆಂಗಳೂರು – ೫೬೦ ೦೨೪
ಬೆಟ್ಟದನೆಲ್ಲಿ ಮತ್ತು ಕಮರಾಕ್ಷಿ : ಕುಲಪತಿಗಳ ಹಾರೈಕೆ
ಕೃಷಿ ಗ್ರಾಮೀಣ ಪ್ರದೇಶಗಳ ಜನರ ಜೀವನಾಡಿ, ಭಾರತದಲ್ಲಿ ಪ್ರಾಚೀನ ಕಾಲದಿಂದಲೂ ಕೃಷಿಗೆ ಹೆಚ್ಚಿನ ಆದ್ಯತೆ ನೀಡಲಾಗಿದೆ. ಸ್ವಾತಂತ್ರ್ಯ ಪೂರ್ವದಿಂದಲೂ ನಮ್ಮ ದೇಶದ ಆಹಾರ ಅಭಾವವನ್ನು ನೀಗಿಸಲು ಹೊರದೇಶಗಳಿಂದ ಗೋಧಿ, ಮೆಕ್ಕೆಜೋಳ ಮುಂತಾದ ಆಹಾರ ಧಾನ್ಯಗಳನ್ನು ಆಮದು ಮಾಡಿಕೊಂಡು ಜನರ ಹೊಟ್ಟೆ ತುಂಬಿಸಬೇಕಾಗಿತ್ತು. ಈ ಪರಿಸ್ಥಿತಿಯನ್ನು ಎದುರಿಸಿ ಕಂಗೆಟ್ಟ ರೈತರು ಹಾಗೂ ವಿಜ್ಞಾನಿಗಳು ಕೃಷಿ ಉತ್ಪಾದಕತೆ ಹೆಚ್ಚಿಸುವ ಬಗ್ಗೆ ಸತತವಾಗಿ ಚಿಂತಿಸಲಾರಂಭಿಸಿದರು. ಕೃಷಿ ಉತ್ಪಾದನೆ ಹೆಚ್ಚಿಸಲು ವಿಜ್ಞಾನಿಗಳು ಜೈವಿಕ ವಿಜ್ಞಾನ ಹಾಗೂ ತಳಿಸಂವರ್ಧನೆಗೆ ಹೆಚ್ಚಿನ ಗಮನ ನೀಡುತ್ತಾ ಬಂದರು ತತ್ಫಲವಾಗಿ ಅಧಿಕ ಇಳುವರಿ ಕೊಡಬಲ್ಲ ಮೆಕ್ಸಿಕನ್ ಗೋಧಿ ತಳಿಗಳು, ಹೈಬ್ರಿಡ್ ಮುಸುಕಿನಜೋಳ ಹಾಗೂ ಬತ್ತದ ತಳಿಗಳು ರೂಪುತಾಳಿದವು. ಜೊತೆಗೆ ರಾಸಾಯನಿಕ ಗೂಬ್ಬರಗಳ ಬಳಕೆ ಬಗ್ಗೆ ರೈತರಲ್ಲಿ ಹೆಚ್ಚಿನ ಅರಿವು ಮೂಡಿ. ಈ ಎಲ್ಲ ತಂತ್ರಜ್ಞಾನವನ್ನು ಬಳಸಿಕೊಳ್ಳುವಲ್ಲಿ ದೇಶ ದಿಟ್ಟ ಹೆಜ್ಜೆ ಇಟ್ಟಿತು. ಭಾರತ ಸರ್ಕಾರ ತಯಾರಿಸಿದ ಹಲವು ಗ್ರಾಮೀಣ ಯೋಜನೆಗಳಡಿಯಲ್ಲಿ ರೈತರಿಗೆ ನೀರಾವರಿ ಮತ್ತು ಆರ್ಥಿಕ ಸೌಲಭ್ಯ ಒದಗಿಸಿಕೊಡಲಾಯಿತು. ಈ ಪರಿಣಾಮವಾಗಿ ನಮ್ಮ ದೇಶದಲ್ಲಿ ೧೯೬೦ರ ದಶಕದಲ್ಲಿ ಹಸುರುಕ್ರಾಂತಿ ಸಂಭವಿಸಿತು. ಹಸುರುಕ್ರಾಂತಿ ಮುಂದೆ ಹಳದಿಕ್ರಾಂತಿ (ಖಾದ್ಯತೈಲ ಉತ್ಪಾದನೆ), ಶ್ವೇತಕ್ರಾಂತಿ (ಹೈನುಗಾರಿಕೆ), ನೀಲಿಕ್ರಾಂತಿ (ಮತ್ಸ್ಯಗಾರಿಕೆ) ಇತ್ಯಾದಿ ಕ್ರಾಂತಿಗಳ ಶ್ರೇಣಿಗೆ ನಾಂದಿಯಾಯಿತು.
ಹಸುರುಕ್ರಾಂತಿಯಿಂದ ದೇಶದ ಕೃಷಿ ಉತ್ಪನ್ನದಲ್ಲಿ ಅತೀವ ಹೆಚ್ಚಳ ಕಂಡುಬಂದಿತು. ಆದರೆ ಇದು ಕ್ಷಣಿಕವಾಗಿತ್ತು. ಹಸುರುಕ್ರಾಂತಿಯ ವಿಧಾನಗಳಲ್ಲಿ ಉಪಯೋಗಿಸಲ್ಪಡುತ್ತಿದ್ದ ರಾಸಾಯಿನಿಕ ಪೀಡೆನಾಶಕಗಳು ಹಾಗೂ ರಾಸಾಯನಿಕ ಗೊಬ್ಬರಗಳು ಪರಿಸರದ ಮೇಲೆ ತೀವ್ರ ಪರಿಣಾಮ ಬೀರತೊಡಗಿದವು ಹಾಗೂ ಪ್ರಾಕೃತಿಕ ಸಂಪನ್ಮೂಲಗಳು ಬರಿದಾಗತೊಡಗಿದವು. ಈ ಹಿನ್ನೆಲೆಯಲ್ಲಿ ಕೃಷಿ ಸಂಶೋಧನೆಯನ್ನು ಪ್ರಾಂತ್ಯಾವಾರು ಆದ್ಯತೆಯ ಮೇಲೆ ಪುನರ್ರಚಿಸಲಾಗಿದೆ. ಈಗಿನ ಕೃಷಿ ಸಂಶೋಧನೆ, ಪರಿಸರ ಸ್ನೇಹಿ ವಿಧಾನಗಳ ಮೂಲಕ ಕೃಷಿಯಲ್ಲಿ ಸುಸ್ಥಿರತೆ ಸಾಧಿಸುವತ್ತ ಮುನ್ನಡೆದಿದೆ.
ಇಂದು ಕೃಷಿ ವಿಜ್ಞಾನದ ಎಲ್ಲ ರಂಗಗಳಲ್ಲಿ ಸಾಕಷ್ಟು ತಾಂತ್ರಿಕ ಜ್ಞಾನ ಲಭ್ಯವಿದೆ. ಈ ವಿಶಿಷ್ಟ ಜ್ಞಾನವನ್ನು ವಿದ್ಯಾರ್ಥಿಗಳಿಗೆ ತರಗತಿಗಳಲ್ಲಿ ಭೋಧಿಸುವುದು ಹಾಗೂ ರೈತರಿಗೆ ಅದನ್ನು ತಮ್ಮ ಜಮೀನುಗಳಲ್ಲಿ ಅಳವಡಿಸಿಕೊಳ್ಳಲು ನೆರವಾಗುವುದು ಕೃಷಿ ವಿಶ್ವವಿದ್ಯಾನಿಲಯದ ಆದ್ಯತಮ ಧ್ಯೇಯವಾಗಿದೆ. ಯಾವುದೇ ಜ್ಞಾನ ಉಪಯುಕ್ತವಾಗಬೇಕಾದರೆ ಅದು ಪ್ರಾದೇಶಿಕ ಭಾಷೆಯಲ್ಲಿ ಸಂಬಂಧಪಟ್ಟವರಿಗೆ ದೊರೆಯಬೇಕು. ಭಾರತ ಸರ್ಕಾರದ ನೆರವಿನಿಂದ ೧೯೬೯-೭೦ರಲ್ಲಿ ಪ್ರಾರಂಭವಾದ ಕನ್ನಡ ಅಧ್ಯಯನ ವಿಭಾಗ ಈ ದಿಸೆಯಲ್ಲಿ ಕಾರ್ಯನಿರತವಾಗಿದೆ. ಶಿಕ್ಷಣ ಮಾಧ್ಯಮ ಪ್ರಾದೇಶಿಕ ಭಾಷೆಗಳಲ್ಲಿ ನಡೆಯಬೇಕೆಂಬ ೧೯೬೪ರ ಸಂಸತ್ತಿನ ತೀರ್ಮಾನದಂತೆ. ಕೃಷಿಯಲ್ಲಿ ಕನ್ನಡ ಜಾರಿಗೆ ತರುವ ಪ್ರಥಮ ಹೆಜ್ಜೆಯಾಗಿ ಕೃಷಿ ವಿಜ್ಞಾನದ ವಿವಿಧ ವಿಷಯಗಳಲ್ಲಿ ಕನ್ನಡ ಪಠ್ಯಪುಸ್ತಕಗಳ ಪ್ರಕಟಣಾಕಾರ್ಯ ನಡೆದಿದೆ. ಪಠ್ಯ ವಿಷಯವಾಗಿ ಅಲ್ಲದೆ ಈ ಪುಸ್ತಕಗಳು ಕೃಷಿ ವಿಜ್ಞಾನ ಪ್ರಸರಣೆಯ ಮಾಧ್ಯಮವೂ ಆಗಿವೆ. ವಿದ್ಯಾರ್ಥಿಗಳಿಗೆ, ರೈತರಿಗೆ, ಬೋಧಕರಿಗೆ ಹಾಗೂ ವಿಜ್ಞಾನಿಗಳಿಗೂ ಸಹ ಉಪಯುಕ್ತವಾಗುವಂತೆ ಈಗಾಗಲೇ ೨೫೦ಕ್ಕೂ ಹೆಚ್ಚು ಪಠ್ಯಪುಸ್ತಕಗಳು ಪ್ರಕಟವಾಗಿವೆ.
ಪಠ್ಯಪುಸ್ತಕ ಪ್ರಕಟಣಾಕಾರ್ಯದ ಜೊತೆಯಲ್ಲೆಯೇ ಕನ್ನಡದಲ್ಲಿ ಅಭ್ಯಾಸ ಮಾಡುವ ವಿದ್ಯಾರ್ಥಿಗಳಿಗೆ ಲೇಖಕರಿಗೆ ಹಾಗೂ ಬೋಧಕರಿಗೆ ಅನುವಾಗಲೆಂದು ಸಂಶೋಧನಾ ಕಾರ್ಯಕ್ರಮದ ಅಂಗವಾಗಿ ಕೃಷಿ ವಿಜ್ಞಾನದ ವಿವಿಧ ವಿಷಯಗಳಲ್ಲಿ ಪಾರಿಭಾಷಿಕ ಶಬ್ದಕೋಶಗಳನ್ನು ಪ್ರಕಟಿಸಲಾಗಿದೆ. ಅಲ್ಲದೆ ಕೃಷಿ ವಿಜ್ಞಾನ ಲೇಖಕರಿಗೆ ಪ್ರೋತ್ಸಾಹ ನೀಡುವ ಸಲುವಾಗಿ ಪ್ರತಿ ವರ್ಷ ಪುಸ್ತಕ ರಚನಾ ಸ್ಪರ್ಧೆಯನ್ನು ನಡೆಸಿ ಅತ್ಯುತ್ತಮ ಪುಸ್ತಕಗಳಿಗೆ ಬಹುಮಾನಗಳನ್ನು ನೀಡಲಾಗುತ್ತಿದೆ.
ಇಂದು ಹೆಚ್ಚು ಶಿಕ್ಷಕರು, ವಿಜ್ಞಾನಿಗಳು ಹಾಗೂ ಲೇಖಕರು ತಮ್ಮ ತಜ್ಞತೆಯ ವಿಷಯದಲ್ಲಿ ಕನ್ನಡ ಕೃತಿಗಳನ್ನು ರಚಿಸಿ ಕೃಷಿ ವಿಜ್ಞಾನದ ಆಧುನಿಕ ಆವಿಷ್ಕಾರ, ತಂತ್ರಜ್ಞಾನ ಹಾಗೂ ಆಲೋಚನೆಗಳನ್ನು ಕನ್ನಡ ನಾಡಿನ ಪ್ರತಿ ಮೂಲೆಗೂ ತಲುವಪಿಸಲು ಸಹಕರಿಸಬೇಕಾಗಿದೆ. ಗ್ರಾಮಾಂತರ ಪ್ರದೇಶಗಳಲ್ಲಿ ಕಾರ್ಯನಿರ್ವಹಿಸುವ ಪ್ರತಿಯೊಬ್ಬರೂ ರೈತನ ಆಡುಭಾಷೆಯಾದ ಕನ್ನಡ ಭಾಷೆಯಲ್ಲೇ ವ್ಯವಹರಿಸಬೇಕಾಗುತ್ತದೆ. ಈ ದೃಷ್ಟಿಯಿಂದ ನಮ್ಮ ವಿಶ್ವ ವಿದ್ಯಾನಿಲಯದಲ್ಲಿ ಕನ್ನಡ ಪ್ರಕಟಣೆಗಳಿಗೆ ಮಹತ್ತರವಾದ ಸ್ಥಾನ ನೀಡಲಾಗಿದೆ.
ಕೃಷಿ ಜ್ಞಾನ ಭಂಡಾರ ಮಾಲಿಕೆಯಲ್ಲಿ ೧೮ನೇ ಕೃತಿಯಾಗಿ ಪ್ರಕಟವಾಗುತ್ತಿರುವ ಬೆಟ್ಟದನೆಲ್ಲಿ ಮತ್ತು ಕಮರಾಕ್ಷಿ ಪುಸ್ಥಕವು ಎಲ್ಲ ರೈತರು, ವಿಜ್ಞಾನಿಗಳು ಹಾಗೂ ಬೋಧಕರಿಗೆ ಉಪಯುಕ್ತವಾಗುವುದೆಂದು ಆಶಿಸಲಾಗಿದೆ.
ಡಾ. ಎಂ.ಎನ್. ಶೀಲವಂತರ್
ಕುಲಪತಿಗಳು
ಕೃಷಿ ವಿಶ್ವವಿದ್ಯಾನಿಲಯ,
ಗಾಂಧಿ ಕೃಷಿ ವಿಜ್ಞಾನ ಕೇಂದ್ರ
ಬೆಂಗಳೂರು – ೫೬೦ ೦೬೫
ಬೆಟ್ಟದನೆಲ್ಲಿ : ಪರಿಚಯ
‘ನೆಲ್ಲಿ ಮರಕ್ಕೆ ದೊಣ್ಣೆ ಬೀಸಿದಂಗೆ’, ‘ನೆಲ್ಲಿಕಾಯಿ ತಿಂದು ನೀರು ಕುಡಿದರೆ ಮೆಲ್ಲಗೆ ಬಂತು ಚಳಿಜ್ವರ’ ಮುಂತಾಗಿ ಈ ಹಣ್ಣನ್ನು ಕುರಿತ ಹಲವಾರು ನಾಣ್ಣುಡಿ ಹಾಗೂ ಗಾದೆಗಳು ಪ್ರಚಲಿತದಲ್ಲಿವೆ.
ಕಾಯಿ-ಹಣ್ಣುಗಳಿಂದ ತುಂಬಿದ ನೆಲ್ಲಿ ಮರಕ್ಕೆ ಸ್ವಲ್ಪ ಪೆಟ್ಟುಬಿದ್ದರೂ ಸಾಕು ಒದಿಂಷ್ಟು ಉದುರುವುದು ಖಂಡಿತ. ಅದೇ ರೀತಿ ನೆಲ್ಲಿಯನ್ನು ಇತರ ಹಣ್ಣುಗಳಂತೆ ತಿನ್ನಲಾಗುವುದಿಲ್ಲ. ಹಾಗೆಯೇ ತಿಂದಲ್ಲಿ ಹುಳಿ, ಒಗರು ಮತ್ತು ಕಹಿಗಳ ಅನುಭವವಾಗುತ್ತದೆ. ಅದಾದ ಸ್ವಲ್ಪ ಹೊತ್ತಿನ ನಂತರ ಬಾಯೆಲ್ಲಾ ಸಿಹಿಯಾಗುವುದು. ಅವುಗಳನ್ನು ತಿಂದ ಮೇಲೆ ನೀರುಕುಡಿದರೆ ಮತ್ತಷ್ಟು ಸಿಹಿಯ ಅನುಭವವಾಗುತ್ತದೆ.
ದೊಡ್ಡನೆಲ್ಲಿ ಅಥವಾ ಬೆಟ್ಟದನೆಲ್ಲಿ ಎಲ್ಲರಿಗೂ ತಿಳಿದಿರುವಂಥ ಮತ್ತು ಹೆಚ್ಚು ಬಳಕೆಯಲ್ಲಿರುವ ಫಲ. ಇದರ ಬಳಕೆ ಬಹು ಪ್ರಾಚೀನ ಕಾಲದಿಂದಲೂ ಇದೆ. ಭಾರತದಲ್ಲಿ ಈ ಹಣ್ಣಿಗೆ ವಿಶಿಷ್ಟ ಸ್ಥಾನ. ಹಣ್ಣನ್ನು ಹಾಗೆಯೇ ತಿನ್ನುವುದು ಕಡಿಮೆ. ಅದಕ್ಕಿಂತ ಮುರಬ್ಬಾ, ಕ್ಯಾಂಡಿ, ಉಪ್ಪಿನಕಾಯಿ, ಚಟ್ನಿ, ರಸ, ಪುಡಿ, ಒಣಹೋಳು, ಗುಳಿಗೆ, ಚಿಪ್ಸ್ ಮುಂತಾಗಿ ತಯಾರಿಸುವುದೇ ಹೆಚ್ಚು. ನೆಲ್ಲಿಯಲ್ಲಿ ಐದು ಬೇರೆ ಬೇರೆ ರುಚಿಗಳಿರುತ್ತವೆ. ಹಾಗಾಗಿ ಅದನ್ನು ‘ಪಂಚರಸ’ ಎಂದಿರುವರು.
ನೆಲ್ಲಿ ‘ಸಿ’ ಜೀವಸತ್ವದ ಒಳ್ಳೆಯ ಮೂಲ. ಹಣ್ಣನ್ನು ಬೇಯಿಸಿ ಸಂಸ್ಕರಿಸಿದಾಗಲೂ ಸಹ ಅದರಲ್ಲಿನ ‘ಸಿ’ ಜೀವಸತ್ವ ನಷ್ಟಗೊಳ್ಳುವುದಿಲ್ಲ. ಹಿತ್ತಲಿನಲ್ಲಿ, ಮನೆಯ ಹಿಂಭಾಗದಲ್ಲಿ, ಕೈತೋಟಗಳಲ್ಲಿ ಅಥವಾ ಇತರ ಹಣ್ಣಿನ ತೋಟಗಳಲ್ಲಿ ಒಂದೆರಡು ಗಿಡವಾದರೂ ಇರಲೇಬೇಕು. ಇದುವರೆಗೆ ತಮಷ್ಟಕ್ಕೆ ತಾವೇ ಹುಟ್ಟಿ ಬೆಳೆದು ಇಲ್ಲವೇ ಬೀಜ ಸಸಿಗಳನ್ನು ನೆಟ್ಟು ಬೆಳೆಸಿ ಅವುಗಳಿಂದ ಫಸಲನ್ನು ಪಡೆಯಲಾಗುತ್ತಿತ್ತು. ಈಗಲೂ ಸಹ ಪಶ್ಚಿಮ ಘಟ್ಟಗಳು ಮುಂತಾಗಿ ಇಂತಹ ಮರಗಳಿಂದ ಸಂಗ್ರಹಿಸಿದ ಫಸಲೇ ಹೆಚ್ಚಿನ ಪ್ರಮಾಣದಲ್ಲಿ ಸಿಗುತ್ತಿರುವಂತಾದ್ದು. ಈಗ ಕಂಡು ಬರುವ ಬಹುತೇಕ ಮರಗಳು ಬೀಜ ಸಸಿಗಳೇ ಆಗಿವೆ. ಕೆಲವು ವರ್ಷಗಳಿಂದೀಚಿಗೆ ಇದನ್ನು ನಿರ್ಲಿಂಗ ಪದ್ಧತಿಯಲ್ಲಿ ವೃದ್ಧಿಪಡಿಸಿ ಉತ್ತಮ ದರ್ಜೆಯ ಹಣ್ಣು ಸಿಗುವಂತೆ ಮಾಡಲಾಗಿದೆ. ಈಗೀಗ ವಾಣಿಜ್ಯವಾಗಿ ವೈಜ್ಞಾನಿಕ ರೀತಿಯಲ್ಲಿ ಬೆಳೆಯಲು ಪ್ರಾರಂಭಿಸಿದ್ದಾರೆ. ಈಗ ಒಳ್ಳೆಯ ತಳಿಗಳೂ ಸಹ ಬೇಸಾಯಕ್ಕೆ ಬಂದಿವೆ. ಪ್ರಮುಖ ಕಿರುಹಣ್ಣುಗಳಲ್ಲಿ ಇದೂ ಒಂದು. ಇದಕ್ಕೆ ಅಷ್ಟೊಂದು ಹೆಚ್ಚಿನ ಆರೈಕೆ ಬೇಕಾಗಿಲ್ಲ. ಇದರ ಮರಗಳು ಗಡುತರವಿದ್ದು, ಕಠಿಣ ಪರಿಸ್ಥಿತಿಗಳನ್ನು ಸಮರ್ಥವಾಗಿ ಎದುರಿಸಬಲ್ಲವು. ಫಸಲು ಯಥೇಚ್ಚವಿದ್ದು ಕೈತುಂಬಾ ಆದಾಯನ್ನು ಕೊಡಬಲ್ಲ ಹಣ್ಣಿನ ಬೆಳೆಯಾಗಿದೆ.
ಬಹುಪಯೋಗಿ ಮರ: ಇದರ ಹಣ್ಣುಗಳಿಂದ ತಯಾರಿಸಿದ ಚ್ಯವನಪ್ರಾಶ ಲೇಹ್ಯ ಎಲ್ಲಾ ಕಡೆ ಪ್ರಸಿದ್ದ. ಅದೇ ರೀತಿ ಭೃಂಗಾಮಲಕ ತೈಲ, ಕೇಶವರ್ಧಿನಿ ಮುಂತಾದ ಸುಗಂಧದೆಣ್ಣೆಗಳೂ ಸಹ ಪ್ರಸಿದ್ಧವೇ. ಇವುಗಳನ್ನು ಮುಂಬಯಿ, ದೆಹಲಿ ಮುಂತಾದೆಡೆ ಬೃಹತ್ ಪ್ರಮಾಣದಲ್ಲಿ ತಯಾರಿಸಲಾಗುತ್ತಿದೆ. ಈ ಹಣ್ಣುಗಳಿಂದ ತಯಾರಿಸಿದ ಪ್ರಿಸರ್ವ್‌ಬಾರ್, ಶರಬತ್ತು, ಸ್ಕ್ಯಾಷ್, ಜೆಲ್ಲಿ, ಗ್ಲೇಸ್ಡ್‌ಫ್ರೂಟ್, ಕ್ರಿಸ್ಟಲೈಸ್ಡ್ ಪ್ರೋಟ್ ಸೇವಿಸಲು ಬಲು ಸೊಗಸಾಗಿರುತ್ತವೆ.
ಇದರ ಕಾಯಿ, ತೊಗಟೆ ಮತ್ತು ಎಲೆಗಳಲ್ಲಿ ಅನುಕ್ರಮವಾಗಿ ಶೇ. ೨೮, ೨೧ ಮತ್ತು ೨೨ರಷ್ಟು ಟ್ಯಾನಿನ್ ಅಂಶವಿರುತ್ತದೆ. ಅವುಗಳನ್ನು ಚರ್ಮ ಹದ ಮಾಡಲು ಬಳಸುವುದುಂಟು. ಸೊಪ್ಪನ್ನು ದನಕರಗಳ ಮೇವಾಗಿ ಬಳಸುತ್ತಾರೆ. ಎಲೆಗಳಿಂದ ಕಂದುಹಳದಿ ಬಣ್ಣ ತಯಾರಿಸುತ್ತಾರೆ. ಇದನ್ನು ರೇಷ್ಮೆ ಬಟ್ಟೆಗಳಿಗೆ ಬಣ್ಣ ಕೊಡಲು ಬಳಸುತ್ತಾರಿ. ಸೊಪ್ಪು ಉತ್ತಮ ಹಸಿರುಗೊಬ್ಬರವೂ ಹೌದು. ಅದನ್ನು ಅಡಿಕೆ, ಏಲಕ್ಕಿ ಮುಂತಾದ ಬೆಳಿಗಳಿಗೆ ಬಳಸುತ್ತಾರೆ. ಕ್ಷಾರಯುತ ಮಣ್ಣುಗಳನ್ನು ಸರಿಪಡಿಸಲು ಇದರ ಸೊಪ್ಪನ್ನು ಹಾಕುವ ರೂಢಿ ಇದೆ. ಫಲಭರಿತ ಮರಗಳನ್ನು ನೋಡಲು ಬಲು ಆಕರ್ಷಕ. ರಸ್ತೆಯ ಇಕ್ಕೆಲಗಳಲ್ಲಿ ಬೆಳೆಸಿದಲ್ಲಿ ಉತ್ತಮ.
ಇದರ ಮರ ಗಟ್ಟಿಮುಟ್ಟು, ಒಳಮರ ಬಲು ಪೆಡಸು. ಅದು ಕೆಂಪು ಬಣ್ಣದ್ದಿರುತ್ತದೆ. ಅದು ಒಡೆದು ಸೀಳುವ ಸಂಭವವಿರುತ್ತದೆ. ಕೃಷಿ ಉಪಕರಣಗಳು, ತೊಲೆ, ಜಂತೆ, ಸಾಧಾರಣ ಕಟ್ಟಡಗಳ ಕೆಲಸಗಳಿಗೆ ಹಾಗೂ ಪೀಠೋಪಕರಣಗಳಿಗೆ ಬಳಸುತ್ತಾರೆ. ನೀರಿನಲ್ಲಿಟ್ಟರೆ ಹೆಚ್ಚು ಕಾಲ ಬಾಳಿಕೆ ಬರುತ್ತದೆ. ಅದನ್ನು ಬಾವಿ ಕೆಲಸಗಳಿಗೆ ಉಪಯೋಗಿಸುವುದುಂಟು. ಹಳ್ಳಿಗಾಡುಗಳಲ್ಲಿ ಸೌದೆಗಾಗಿ ಮತ್ತು ಇದ್ದಿಲನ್ನು ಸುಡಲು ಬಳಸುತ್ತಾರೆ. ದೊಡ್ಡನೆಲ್ಲೆಗೆ ಹಲವಾರು ಹೆಸರುಗಳಿವೆ. ನೆಲ್ಲಿ, ಬೆಟ್ಟದ ನೆಲ್ಲಿ, ಗುಂಡುನೆಲ್ಲಿ ಮುಂತಾದುವು ಕನ್ನಡದ ಹೆಸರುಗಳು.
ಔಷಧೀಯ ಗುಣಗಳು
ಬೆಟ್ಟದ ನೆಲ್ಲಿಕಾಯಿ ಔಷಧಿಗಳ ಆಗರ. ಮನೆ ಔಷಧಿಗಳಲ್ಲಿ, ಅರ್ಯವೇದ ವೈದ್ಯಪದ್ಧತಿ, ಯುನಾನಿ ಮುಂತಾಗಿ ಈ ಹಣ್ಣು ಇದ್ದೇ ಇರುತ್ತದೆ. ಹಸಿ ಹಣ್ಣುಗಳನ್ನು ಬಳಸುವುದರ ಜೊತೆಗೆ ಹಣ್ಣನ್ನು ಜಜ್ಜಿ ಬೀಜವನ್ನು ತೆಗೆದುಹಾಕಿ ಒಣಗಿಸುವುದು, ಉಪ್ಪು ದ್ರಾವಣದಲ್ಲಿ ಅದ್ದಿ ಒಣಗಿಸಿಡುವುದು, ಬಲವರ್ಧಕಗಳನ್ನು ಮತ್ತು ಪದಾರ್ಥಗಳನ್ನು ತಯಾರಿಸಿ ಜೋಪಾನ ಮಾಡುವುದು ಸಾಮಾನ್ಯ. ತ್ರಿಫಲಗಳಿಂದ ತಯಾರಿಸಿದ ಲೇಹ್ಯ, ಬಲವರ್ಧಕಗಳು ಮುಂತಾಗಿ ಬೆಟ್ಟದನೆಲ್ಲಿ ಇದ್ದೇ ಇರುತ್ತದೆ. ಅವುಗಳನ್ನು ತಿನ್ನುತ್ತಿದ್ದಲ್ಲಿ ಸ್ಕರ್ವಿ ಕಾಯಿಲೆ ದೂರಗೊಳ್ಳುತ್ತದೆ. ತಾಜಾ ಹಣ್ಣು ಅಥವಾ ಒಣಗಿಸಿಟ್ಟ ಚೂರ್ಣ ಅಥವಾ ಹೋಳುಗಳನ್ನು ತಿನ್ನುತ್ತಿದ್ದಲ್ಲಿ ಒಸಡುಗಳ ಊತ, ಕೀವು ಸೋರುವುದು, ಬಾಯಿಯ ದುರ್ಗಂಧ ಮುಂತಾಗಿ ಸುಲಭವಾಗಿ ದೂರಗೊಳ್ಳುತ್ತವೆ. ಉಪ್ಪು ದ್ರಾವಣದಲ್ಲಿ ಅದ್ದಿ ಒಣಗಿಸಿದ ಹೋಳುಗಳನ್ನು ಬಾಯಿಯಲ್ಲಿ ಹಾಕಿಕೊಂಡು ಜಗಿದರೆ ಬಾಯಿಯ ದುರ್ಗಂಧ ಸುಲಭವಾಗಿ ದೂರಗೊಳ್ಳುತ್ತದೆ. ಅದರಿಂದ ಜೊಲ್ಲುರಸ ಹೆಚ್ಚಿನ ಪ್ರಮಾಣದಲ್ಲಿ ಉತ್ಪತ್ತಿಯಾಗುತ್ತದೆ. ತ್ರಿಫಲಗಳಿಂದ ತಯಾರಿಸಿದ ಲೇಹ್ಯದಲ್ಲಿ ಅಳಲೇಕಾಯಿ, ತಾರೇ ಕಾಯಿ ಮತ್ತು ಬೆಟ್ಟದ ನೆಲ್ಲಿ ಕಾಯಿಗಳ ಮಿಶ್ರಣವಿರುತ್ತದೆ. ಇದರ ಬಳಕೆ ಬಹು ಪೂರ್ವಕಾಲದಿಂದಲೂ ಇದೆ.
ಇದರ ಹಣ್ಣುಗಳಿಂದ ತಯಾರಿಸಿದ ಆಮ್ಲಕಿ ರಸಾಯನ ಬಗ್ಗೆ ‘ಚರಕ ಸಂಹಿತೆ’ಯಲ್ಲಿ ಉಲ್ಲೇಖವಿದೆ. ಇದನ್ನು ಸೇವಿಸುತ್ತಿದ್ದಲ್ಲಿ ಪೂರ್ವೋತ್ಸಾಹ ಸಾಧ್ಯ. ಹಣ್ಣುಗಳಲ್ಲಿ ವಿರೇಚಕ ಹಾಗೂ ಮೂತ್ರೋತ್ಪಾದಕ ಗುಣಗಳಿವೆ. ಒಣಗಿಸಿಟ್ಟ ಹಣ್ಣುಗಳನ್ನು ರಕ್ತಸ್ರಾವ, ಆಮಶಂಕೆ ಮುಂತಾದುವುಗಳಲ್ಲಿ ನಿರ್ದೇಶಿಸುತ್ತಾರೆ. ನೆಲ್ಲಿಕಾಯಿಗಳ ಪಾಕ ಮತ್ತು ಹಾಲುಗಳನ್ನು ಸೇವಿಸುತ್ತಿದ್ದಲ್ಲಿ ಶರೀರಕ್ಕೆ ಬಲವುಂಟಾಗುತ್ತದೆ. ರಕ್ತ ಹೀನತೆ, ಕಾಮಾಲೆ ಮುಂತಾದುವುಗಳಲ್ಲಿ ಇವುಗಳನ್ನು ಬಳಸಲು ಸೂಚಿಸುತ್ತಾರೆ.
ಇವುಗಳ ಸೇವನೆ ಹೃದಯ ರೋಗಿಗಳಿಗೆ ಲಾಭದಾಯಕ. ಬೇಸಿಗೆ ದಿನಗಳಲ್ಲಿ ತಲೆ ಸುತ್ತುವುದು ಮುತಾದ ತೊಂದರೆಗಳ್ಳಲ್ಲಿ ನೆಲ್ಲಿ ಕಾಯಿಗಳಿಂದ ತಯಾರಿಸಿದ ಸ್ಕ್ವಾಷ್ ಅಥವಾ ಕಾಯಿಗಳನ್ನು ನೆನೆಸಿಟ್ಟು ಸೋಸಿದ ತಿಳಿ ನೀರಿಗೆ ಒಂದು ಚಿಟಿಕೆ ಅಡುಗೆ ಉಪ್ಪು ಬೆರೆಸಿ ಕುಡಿಯುತ್ತಿದ್ದಲ್ಲಿ ಅವು ದೂರಗೊಳ್ಳುತ್ತವೆ. ಹಣ್ಣನ್ನು ಜಜ್ಜಿ ಒಣಗಿಸಿದ ಚೂರುಗಳನ್ನು ಬಾಣಂತಿಯರಿಗೆ ತಿನ್ನಲು ಕೊಡುತ್ತಾರೆ. ಕಾಯಿಗಳ ಪುಡಿ ಮತ್ತು ಜೇನುತುಪ್ಪಗಳನ್ನು ಮಿಶ್ರಮಾಡಿ ಸೇವಿಸುತ್ತಿದ್ದಲ್ಲಿ ಮಧು ಮೇಹ ರೋಗಕ್ಕೆ ಒಳ್ಳೆಯದು.
ಬಲಿತ ನೆಲ್ಲಿ ಕಾಯಿಗಳನ್ನು ಎಳ್ಳೆಣ್ಣೆಯಲ್ಲಿ ಇತರ ವಸ್ತುಗಳೊಂದಿಗೆ ಕುದಿಸಿ ತಯಾರಿಸಿದ ವಸ್ತುವೇ ಕೇಶತೈಲ. ಇದನ್ನು ಭ್ರುಂಗಾಮಲಕ ತೈಲ ಎನ್ನುತ್ತಾರೆ. ಇದನ್ನು ಪ್ರತಿ ದಿನ ತಲೆಗೆ ಹಚ್ಚುತ್ತಿದ್ದರೆ ಕೂದಲು ಸೊಂಪಾಗಿ ಬೆಳೆಯುವುದಲ್ಲದೆ ದಟ್ಟ ಹಾಗೂ ಉದ್ದ ಕೂದಲು ಸಾಧ್ಯ. ಅದರಿಂದ ದೃಷ್ಟಿ ದೋಷಗಳು ದೂರಗೊಂಡು ಮೆದಳು ಮತ್ತು ಕಣ್ಣುಗಳಿಗೆ ತಂಪುಂಟಾಗುತ್ತದೆ. ಕಾಯಿಗಳ ಮೇಲಿನ ಗಾಯಗಳಿಂದ ಒಸರುವ ಸೊಸಿಯನ್ನು (ಒಣರಸ) ಕಣ್ಣು ಊದಿದಾಗ ಹೊರಲೇಪನವನ್ನಾಗಿ ಪಟ್ಟು ಹಾಕುವುದುಂಟು. ಎಲೆಗಳನ್ನು ನುಣ್ಣಗೆ ಅರೆದು ಪಟ್ಟುಹಾಕಿದಲ್ಲಿ ಕಣ್ಣು ನೋವಿಗೆ ಒಳ್ಳೆಯದು. ಅವುಗಳನ್ನು ಕುದಿಸಿ ತಯಾರಿಸಿದ ನೀರನ್ನು ಬಾಯಿ ಮುಕ್ಕಳಿಸಲು ನಿರ್ದೇಶಿಸುವುದುಂಟು. ಹೂವು ಶೈತ್ಯಕಾರಕ ಹಾಗೂ ಲಘು ವಿರೇಚಕ.
ಬೀಜವನ್ನು ಅಸ್ತಮಾ, ಪಿತ್ತರಸಬಾದೆಗಳು ಮುಂತಾಗಿ ಬಳಸುತ್ತಾರೆ ಅವುಗಳಲ್ಲಿ ತೈಲಾಂಶವಿರುತ್ತದೆ. ಹಾಗೂ ಕೇಶತೈಲಗಳನ್ನು ತಯಾರಿಸಲು ಬಳಸುವುದುಂಟು. ಬೀಜವನ್ನು ಸುಟ್ಟು ತಯಾರಿಸಿದ ಮುಲಾಮು ಹಾಗೂ ತೈಲಗಳನ್ನು ಚರ್ಮವ್ಯಾಧಿಗಳಲ್ಲಿ ಬಳಸುತ್ತಾರೆ. ಅವುಗಳಲ್ಲಿ ಕಾಮೋತ್ಪೇಜಕ ಗುಣಗಳಿವೆ. ತೊಗಟೆಯ ರಸ, ಜೇನುತುಪ್ಪ ಮತ್ತು ಅರಿಶಿನದ ಪುಡಿಗಳನ್ನು ಮಿಶ್ರ ಮಾಡಿ ಸಕ್ಕರೆ ಕಾಯಿಲೆ ಪೀಡಿತರಿಗೆ ಸೇವಿಸಲು ಕೊಡುವುದುಂಟು. ತೊಗಟೆಯಲ್ಲಿ ಸ್ತಂಭಕ ಗುಣಗಳಿವೆ. ಆದ್ದರಿಂದ ಆಮಶಂಕೆಯಲ್ಲಿ ಅದನ್ನು ಬಳಸುವುದು ಲಾಭದಾಯಕ. ಈ ಸಸ್ಯದ ರಸಕ್ಕೆ ಆಲೂಗಡ್ಡೆ ಬೆಳೆಗೆ ಮಾರಕವಿರುವ ನಂಜು ರೋಗಾಣುವನ್ನು ತಡೆಯುವ ಗುಣವಿರುವುದಾಗಿ ತಿಳಿದುಬಂದಿದೆ.
ಉಗಮ ಮತ್ತು ಹಂಚಿಕೆ
ನೆಲ್ಲಿಯ ತವರೂರು ಆಗ್ನೇಯ ಏಷ್ಯಾದ ಉಷ್ಣ ಪ್ರದೇಶಗಳು; ಅದರಲ್ಲೂ ಮುಖ್ಯವಾಗಿ ಭಾರತ. ಅದೇ ರೀತಿ ಶ್ರೀಲಂಕಾ, ಮಲೇಶ್ಯಾ ಮತ್ತು ಚೈನಾ ದೇಶಗಳೂ ಸಹ ಇದರ ತವರೂರು ಆಗಿರಬಹುದು. ನಮ್ಮ ದೇಶದ ಕಾಡುಗಳಲ್ಲಿ ಹಾಗೂ ಬೆಟ್ಟಗುಡ್ಡಗಳಲ್ಲಿ ಇದರ ಮರಗಳು ಸಾಕಷ್ಟು ಸಂಖ್ಯೆಯಲ್ಲಿ ಕಂಡುಬರುತ್ತವೆ. ಹಿಮಾಲಯದಿಂದ ಹಿಡಿದು ಶ್ರೀಲಂಕಾದವರೆಗೆ ಹಾಗೂ ಮೊಲುಕ್ಕಾದಿಂದ ಹಿಡಿದು ಹಕ್ಶಿಣ ಚೈನಾದವರೆಗೆ ಇದು ಕಾಡುಮರವಾಗಿ ಶೈತ್ಯಹವೆಯನ್ನು ಹೆಚ್ಚು ಸಮರ್ಥವಾಗಿ ಎದುರಿಸಬಲ್ಲವಾದರೂ ಅವುಗಳಲ್ಲಿನ ಫಸಲು ಕಡಿಮೆ ಇದ್ದು ಹಣ್ಣು ಗಾತ್ರದಲ್ಲಿ ಬಲು ಸಣ್ಣವಿರುತ್ತವೆ ಮತ್ತು ಅವುಗಳ ಗುಣಮಟ್ಟ ಸಹ ಅಷ್ಟಕ್ಕಷ್ಟೆ.
ಇದರ ಬೇಸಾಯ ದೇಶದ ಹಲವಾರು ರಾಜ್ಯಗಳಲ್ಲಿ ಇದೆಯಾದರೂ ಉತ್ತರಪ್ರದೇಶದಲ್ಲಿ ಬಲುವ್ಯಾಪಕ. ಈ ಹಣ್ಣಿನ ಬೆಳೆಯನ್ನು ಬೆಳೆಯುತ್ತಿರುವ ಕ್ಷೇತ್ರ ಮತ್ತು ಉತ್ಪಾದನೆಗಳ ಬಗ್ಗೆ ನಿಖರವಾದ ಅಂಕಿಅಂಶಗಳು ಸಭ್ಯವಿಲ್ಲ ಆದಾಗ್ಯೂ ಉತ್ತರ ಪ್ರದೇಶದ ಅಜಾಮಗಢ, ಪ್ರತಾಪಗಢ, ವಾರನಾಸಿ, ಬರೇಲಿ ಮುಂತಾದ ಜಿಲ್ಲೆಗಳಲ್ಲಿ ಇದು ವಾಣಿಜ್ಯ ಬೆಳೆಯಾಗಿದೆ. ಇತ್ತೀಚಿನ ವರ್ಷಗಳಲ್ಲಿ ಗುಜರಾತ್, ಮಹಾರಾಷ್ಟ್ರ, ತಮಿಳುನಾಡು, ಕರ್ನಾಟಕ ಹಾಗೂ ಆಂಧ್ರಪ್ರದೇಶಗಳಲ್ಲಿ ಇದರ ಬೇಸಾಯ ಹೆಚ್ಚಾಗುತ್ತಿದೆ. ಈಗ ದೊಡ್ಡಗಾತ್ರದ ಹಣ್ಣುಗಳಿಂದ ಕೂಡಿದ ಹಾಗೂ ಉತ್ತಮ ಗುಣಮಟ್ಟದ ಮತ್ತು ಅಧಿಕ ಫಸಲು ಬಿಡುವ ತಳಿಗಳನ್ನು ನಿರ್ಲಿಂಗ ವಿಧಾನಗಳಲ್ಲಿ ಅಭಿವೃದ್ಧಿ ಪಡಿಸಿ ಭೇಸಾಯಕ್ಕೆ ಒದಗಿಸಲಾಗುತ್ತಿದೆ.
ಬೀಜಸಸಿಗಳು ಚೊಚ್ಚಲ ಫಸಲು ಬಿಡಲು ಏಳೆಂಟು ವರ್ಷಗಳಷ್ಟು ದೀರ್ಘ ಅವಧಿ ತೆಗೆದುಕೊಳ್ಳುತ್ತವೆ. ಆದರೆ ನಿರ್ಲಿಂಗ ವಿಧಾನಗಳಲ್ಲಿ ವೃದ್ಧಿಪಡಿಸಿದ ಗಿಡಗಳು ನೆಟ್ಟ ಮೂರು ನಾಲ್ಕು ವರ್ಷಗಳಲ್ಲಿಯೇ ಫಲ ಕಚ್ಚಲು ಪ್ರಾರಂಭಿಸುತ್ತವೆ. ಅಂತಹ ಮರಗಳು ಬಲು ಎತ್ತರಕ್ಕೆ ಅಥವಾ ದೊಡ್ಡಗಾತ್ರಕ್ಕೆ ಬೆಳೆಯುವುದಿಲ್ಲ. ಕಾಡುಗಳಲ್ಲಿನ ಮರಗಳಲ್ಲಿ ಹಣ್ಣು ಸಣ್ಣ ಗೋಲಿಗಾತ್ರವಿದ್ದರೆ ಸುಧಾರಿತ ತಳಿಗಳ ಹಣ್ಣು ದೊಡ್ಡ ನಿಂಬೆಹಣ್ಣಿನ ಗಾತ್ರವಿದ್ದು ಹೆಚ್ಚು ತಿರುಳನ್ನು ಹೊಂದಿರುತ್ತದೆ.
ಬೆಟ್ಟದನೆಲ್ಲಿ : ಬೇಸಾಯ ಪದ್ಧತಿಗಳು
ನೆಲ್ಲಿ ಸಮಶೀತೋಷ್ಣವಲಯದ ಹಣ್ಣಿನ ಬೆಳೆ ಆದಾಗ್ಯೂ ಸಹ ಉಷ್ಣಪ್ರದೇಶದಲ್ಲಿ ಚೆನ್ನಾಗಿ ಬೆಳೆದು ಫಲಿಸುತ್ತದೆ. ಇದು ಪ್ರತಿಕೂಲ ಹವಾಗುಣದ ಪರಿಸ್ಥಿತಿಗಳನ್ನು ಸಮರ್ಥವಾಗಿ ಎದುರಿಸಬಲ್ಲದು. ಬಿಸಿಗಾಳಿ ಅಥವಾ ಹಿಮ ಅಷ್ಟಾಗಿ ಹಾನಿಮಾಡಲಾರವು. ಆದರೆ ವಯಸ್ಸಾದ ಮರಗಳು ಬಹಳಷ್ಟು ಶೈತ್ಯಹವೆ ಇದ್ದರೆ ತಡೆದುಕೊಳ್ಳಲಾರವು. ಅದೇ ರೀತಿ ಬಿಸಿಗಾಳಿ ಮತ್ತು ಬಹುದೀರ್ಘಕಾಲ ಹಿಮ ಸುರಿಯುವುದು ಇದ್ದಲ್ಲಿ ಈ ಬೆಳೆಗೆ ಹಾನಿಯಾಗುವುದು ಖಂಡಿತ. ಇಂಥಹ ಪರಿಸ್ಥಿತಿಗಳು ಉತ್ತರ ಭಾರತದಲ್ಲಿ ಕಂಡುಬರುತ್ತವೆ. ಇಲ್ಲಿ ಎಳೆಯ ಗಿಡಗಳಿಗೆ ರಕ್ಷಣೆ ಒದಗಿಸುವುದು ಲಾಭದಾಯಕ.
ಹವಾಗುಣ
ಈ ಹಣ್ಣಿನ ಮರಗಳು ಬೇಸಿಗೆಯಲ್ಲಿ ಉಷ್ಣತೆ ೪೦º ರಿಂದ ೪೬º ಸೆಂ. ವರೆಗೆ ಇದ್ದರೂ ಸಹಿಸಬಲ್ಲವು. ಹೂವು ಬಿಡುವ ದಿನಗಳಲ್ಲಿ ಬೆಚ್ಚಗಿನ ಹವಾಗುಣ ಇದ್ದಲ್ಲಿ ಸೂಕ್ತ. ನಿಶ್ಚಿತವಿರುವ ಚಳಿಗಾಲ ಮತ್ತು ಬೇಸಿಗೆಗಳು ಇದ್ದಲ್ಲಿ ಇದು ಬಹುಚೆನ್ನಾಗಿ ಫಲಿಸುತ್ತದೆ. ವಾರ್ಷಿಕಮಳೆ ೩೫೦ ರಿಂದ ೫೦೦ ಮಿ.ಮೀ. ಇದ್ದರೆ ಸಾಕು. ಇದನ್ನು ಸಮುದ್ರ ಮಟ್ಟದಿಂದ ೧೫೦೦ ಮೀ. ಎತ್ತರದ ವರೆಗೆ ಬೆಳೆಯಬಹುದು. ಬೆಟ್ಟಗುಡ್ಡಗಳಲ್ಲಿನ ಕಾಡುಬಗೆಗಳು ಸುಧಾರಿತ ತಳಿಗಳಿಗಿಂತ ಶೈತ್ಯ ಹವಾಗುಣವನ್ನು ಹೆಚ್ಚು ಸಮರ್ಥವಾಗಿ ತಡೆದುಕೊಳ್ಳಬಲ್ಲವು.
ಭೂಗುಣ
ಇದರ ಬೇಸಾಯಕ್ಕೆ ಮರಳು ಹಣ್ಣಿನ ಭೂಮಿ ಸೂಕ್ತವಿರುವುದಿಲ್ಲ. ನೀರು ಬಸಿಯುವ ಆಳವಿರುವ, ಫಲವತ್ತಾದ ಮರಳುಮಿಶ್ರಿತ ಗೋಡು ಮಣ್ಣಿನ ಭೂಮಿಯಾದಲ್ಲಿ ಅತ್ಯತ್ತಮ. ಕಲ್ಲುಗುಂಡುಗಳಿಂದ ಕೂಡಿದ ಬೆಟ್ಟಗುಡ್ಡಗಳ ಪ್ರದೇಶಗಳಲ್ಲಿ ಸಹ ಚೆನ್ನಾಗಿ ಫಲಿಸುತ್ತದೆ. ಸಾಧಾರಣ ತೇವ ಹಿಡಿದಿಡುವ ಮರಳು ಮಿಶ್ರಿತ ಜೇಡಿಮಣ್ಣೂ ಸಹ ಉತ್ತಮವೇ. ಚೌಳು ಮಣ್ಣಿನ ಭೂಮಿ ಅಥವಾ ಕ್ಷಾರಯುತ ಮಣ್ಣಿನ ಭೂಮಿಗಳಲ್ಲಿ ಸಹ ಬೆಳೆಯಬಹುದು. ಲವಣಗಳಿಂದ ಕೂಡಿದ ಮಣ್ಣಾದರೆ ಅಡ್ಡಿಯಿಲ್ಲ. ಆದರೆ ಅವುಗಳ ಪ್ರಮಾಣ ಬಹಳಷ್ಟು ಇರಬಾರದು. ಒಂದು ವೇಳೆ ಲವಣಾಂಶ ಅಗತ್ಯಕ್ಕಿಂತ ಹೆಚ್ಚಿನ ಪ್ರಮಾಣದಲ್ಲಿದ್ದರೆ ಎಲೆಗಳಲ್ಲಿ ಕ್ಲೋರಿನ್ ಅಂಶ ಕ್ರೋಡೀಕೃತಗೊಳ್ಳುತ್ತದೆ.
ಈ ಹಣ್ಣಿನ ಮರಗಳಿಗೆ ಅನಾವೃಷ್ಟಿಯನ್ನು ತಡೆದುಕೊಳ್ಳುವ ಸಾಮರ್ಥ್ಯವಿದೆ. ಕಡಿಮೆ ಮಳೆಯಾಗುವ ಹಾಗೂ ಪದೇ ಪದೇ ಬರಗಾಲಕ್ಕೆ ತುತ್ತಾಗುವ ಒಣಪ್ರದೇಶಗಳಲ್ಲಿ ಇದನ್ನು ಯಶಸ್ವಿಯಾಗಿ ಬೆಳೆಯಬಹುದು. ಮಣ್ಣು ಆಳವಾಗಿದ್ದರೂ ಅಡ್ಡಿಯಿಲ್ಲ. ಕೃಷಿಗೆ ಯೋಗ್ಯವಲ್ಲದ ಗರಜು, ಬಂಜರು, ಕೊರಕಲು, ಹಳ್ಳಕೊಳ್ಳಗಳ ಪ್ರದೇಶಗಳು, ಕಡಿಮೆ ತೇವಾಂಶ ಹಿಡಿದಿಢುವ ಮಣ್ಣಿನ ಭೂಮಿ ಮುಂತಾದವನ್ನು ಈ ಹಣ್ಣಿನ ಗಿಡಗಳನ್ನು ನೆಡಲು ಬಳಸಿಕೊಳ್ಳಬಹುದು. ಕ್ಷಾರಯುತ ಮಣ್ಣಿಗೆ ಸೂಕ್ತ ಪ್ರಮಾಣದ ಜಿಪ್ಸ್‌ಂ ಸೇರಿಸಿದರೆ ಸಾಕು. ಚಳಿಗಾಲ ಮುಗಿದು ಬೇಸಿಗೆ ಕಾಲಿಡುತ್ತಿದ್ದಂತೆ ಮರಗಳು ಎಲೆಗಲನ್ನುದುರಿಸಿ ವಿಶ್ರಾತಿ ಪಡಿಯುತ್ತವೆ. ಇದು ತೇವಾಂಶದ ಕೊರತೆಯನ್ನು ಎದುರಿಸುವ ನೈಸರ್ಗಿಕ ಉಪಾಯವಿರಬಹುದು. ಈ ಗಿಡಮರಗಳ ಬೇರು ಸಮೂಹ ಮಣ್ಣಿನ ಪದರಗಳಲ್ಲಿ ಆಳಕ್ಕೆ ಇಳಿಯುತ್ತದೆ. ಹಾಗಾಗಿ ತಳಪದರಗಳಲ್ಲಿನ ತೇವಾಂಶವನ್ನು ಹೀರಿ ಬೆಳೆಯಬಲ್ಲದು. ಅಂತರ್ಜಲದ ಮಟ್ಟ ಒಂದೇ ತೆರನಾಗಿದ್ದರೆ ಸೂಕ್ತ. ಹಾಗಲ್ಲದೆ ಅದು ಇದ್ದಕ್ಕಿದಂತೆ ಏರುವುದಾಗಲೀ ಅಥವಾ ಕುಸಿಯುವುದಾಗಲೀ ಇರಕೂಡದು.
ಭೂಮಿಯನ್ನು ಸಿದ್ಧಗೊಳಿಸುವುದು
ಸಸಿಗಳನ್ನು ನೆಡುವ ಮುಂಚೆ ಭೂಮಿಯನ್ನು ಒಂದೆರಡು ಸಲ ಆಳವಾಗಿ ಉಳುಮೆ ಮಾಡಿ ಸಮಮಾಡಬೇಕು. ಒಂದು ವೇಳೆ ಅದು ಇಳಿಜಾರಿನಿಂದ ಕೂಡಿದ್ದಲ್ಲಿ ಅಗತ್ಯ ಅಂತರದಲ್ಲಿ ಸಮಪಾತಳಿ ಬದುಗಳನ್ನು ಇಲ್ಲವೇ ಜಗಲಿ ಕಟ್ಟೆಗಳನ್ನು ಹಾಕಬೇಕು. ಮುಳ್ಳು ಗಿಡಗಳು, ಕುರುಚುಲು ಪೊದೆ, ಕಲ್ಲುಗಳನ್ನು ಕಿತ್ತು ಅಥವಾ ಆರಿಸಿ ತೆಗೆಯಬೇಕು. ಅನಂತರ ೧೦ ಮೀ. ಗೊಂದರಂತೆ ೧ ಘನ ಮೀಟರ್ ಗಾತ್ರದ ಗುಂಡಿಗಳನ್ನು ತೆಗೆದು ಬಿಸಿಲಿಗೆ ಬಿಡಬೇಕು. ಮಣ್ಣು ಸಡಿಲವಿದ್ದು ಆಳವಾಗಿದ್ದಲ್ಲಿ ಗುಂಡಿಗಳ ಗಾತ್ರವನ್ನು ೬೦ ಘನ ಸೆಂ.ಮೀ. ಗಳಿಗೆ ಸೀಮಿತಗೊಳಿಸಬಹುದು. ಈ ಕೆಲಸಕ್ಕೆ ಜೂನ್ ತಿಂಗಳ ಮೊದಲ ವಾರ ಹೆಚ್ಚು ಸೂಕ್ತವಿರುತ್ತದೆ.
ಒಂದೆರಡು ವಾರಗಳ ನಂತರ ಗುಂಡಿಗಳಿಗೆ ಸಮಪ್ರಮಾಣದ ಕೊಳೆತ ಕೊಟ್ಟಿಗೆ ಗೊಬ್ವರ ಮತ್ತು ಮೇಲ್ಮಣ್ಣುಗಳನ್ನು ಹರಡಿ ತುಂಬಬೇಕು. ಕೊಟ್ಟಿಗೆ ಗೊಬ್ಬರ ಸಾಕಷ್ಟು ಇಲ್ಲದಿದ್ದರೆ ಹಸಿರೆಲೆಗಳನ್ನು ಸೇರಿಸಬಹುದು. ಮಳೆಯಾದಲ್ಲಿ ಆ ಮಿಶ್ರಣ ಚೆನ್ನಾಗಿ ಕುಸಿದು. ಕುಳಿತುಕೊಳ್ಳುತ್ತದೆ. ನೀರಾವರಿ ಸೌಲಭ್ಯವಿದ್ದಲ್ಲಿ ತೆಳ್ಳಗೆ ನೀರು ಹಾಯಿಸಬಹುದು. ತೋಟ ಎಬ್ಬಿಸುವ ಪ್ರದೇಶ ಎತ್ತರದಲ್ಲಿದ್ಲು ಇಲ್ಲವೇ ಬಯಲು ಪ್ರದೇಶವಿದ್ದಲ್ಲಿ ಬಲವಾದ ಗಾಳಿ ಬೀಸುವಂತಿದ್ದರೆ ಗಿಡಮರಗಳು ಮುರಿದುಬೀಳುವ ಸಾಧ್ಯತೆ ಇರುತ್ತದೆ. ಆದ್ದರಿಂದ ತೊಟದ ಸುತ್ತ ಒಂದು ಇಲ್ಲವೇ ಎರಡು ಸಾಲುಗಳಲ್ಲಿ ಸರ್ವೆ, ಸಿಲ್ವರ್ ಓಕ್ ಮುಂತಾದವುಗಳ ಬೀಜ ಸಸಿ ನೆಟ್ಟು ಬೆಳೆಸಬೇಕು. ಈ ಕೆಲಸವನ್ನು ತೋಟ ಎಬ್ಬಿಸುವ ಒಂದೆರಡು ವರ್ಷ ಮೊದಲೇ ಮಾಡಬೇಕು. ಇದನ್ನು ‘ಗಾಳಿ ತಡೆ’ ಎನ್ನುತಾರೆ. ಗಾಳಿ ತಡೆ ಬೇಲಿಯ ಒಳ ಅಂಚಿನಲ್ಲಿದ್ದು ಎತ್ತರಕ್ಕೆ ಬೇಗ ಬೆಳೆದು ದಟ್ಟ ತಡೆಯನ್ನು ಒದಗಿಸಬೇಕು. ಗಾಳಿ ತಡೆ ಎಷ್ಟು ಎತ್ತರವಿರುತ್ತದೆಯೋ ಅದರ ನಾಲ್ಕುಪಟ್ಟು ದೂರದವರೆಗೆ ಅದು ಹೆಚ್ಚು ಪರಿಣಾಮಕಾರಿಯಾಗಿರುತ್ತದೆ. ತೋಟ ಬಹಳಷ್ಟು ದೊಡ್ಡದಿದ್ದರೆ, ತಾಕುಗಳನ್ನಾಗಿ ವಿಂಗಡಿಸಿ, ಅವುಗಳ ಸುತ್ತ ಗಾಳಿ ತಡೆ ಮರಗಳನ್ನು ನೆಟ್ಟು ಬೆಳೆಸಬಹುದು. ಗಾಳಿ ತಡೆಯ ಮರಗಳ ಸಾಲು ನೆಲ್ಲಿ ಮರಗಳ ಸಾಲಿನಿಂದ ಸಾಕಷ್ಟು ದೂರವಿರಬೇಕು. ಅನಿವಾರ್ಯವಾದಲ್ಲಿ ಅವೆರಡರ ಮಧ್ಯೆ ೩೦-೪೫ ಸೆಂ.ಮೀ. ಅಗಲ ಮತ್ತು ೧ ಮೀ. ಆಳ ಇರುವಂತೆ ಚರಂಡಿ ತೆಗೆದರೆ ಬೇರುಗಳಿಂದ ಅಷ್ಟೊಂದು ಹಾನಿಯಾಗುವುದಿಲ್ಲ.
ಇಳಿಜಾರು ಪ್ರದೇಶಗಳಲ್ಲಿ ತಗ್ಗು ಕಾಲುವೆಗಳನ್ನು ಮಾಡಿ, ಅವುಗಳಲ್ಲಿ ಗಿಡಗಳನ್ನು ನೆಡುವುದುಂಟು. ಈ ಪದ್ದತಿಯನ್ನು ಅರಣ್ಯ ಇಲಾಖೆಯವರು ಹೆಚ್ಚಾಗಿ ಅನುಸರಿಸುತ್ತಾರೆ.
ಸಸಿಗಳನ್ನು ನೆಡುವುದು
ಸಸಿಗಳನ್ನು ನೆಡಲು ಮುಂಗಾರಿನ ಪ್ರಾರಂಭ ಅಂದರೆ ಜೂನ್-ಜುಲೈ ಸೂಕ್ತವಿರುತ್ತದೆ. ಈ ಸಮಯದಲ್ಲಿ ನೆಟ್ಟಿದ್ದೇ ಆದರೆ ಅವುಗಳಿಗೆ ಮಳೆಗಾಲದ ಸಂಪೂರ್ಣ ಲಾಭ ಸಿಕ್ಕಿ, ಮಳೆಗಾಲ ಮುಗಿಯುವ ಹೊತ್ತಗೆ ಅವು ಚೆನ್ನಾಗಿ ಬೇರುಬಿಟ್ಟು ಸ್ಥಿರಗೊಳ್ಳುತ್ತವೆ. ನೆಡುವ ಸಮಯಕ್ಕೆ ಅವುಗಳ ವಯಸ್ಸು ಒಂದರಿಂದ ಒಂದೂವರೆ ವರ್ಷದಷ್ಟಿದ್ದರೆ ಸಾಕು. ತೀರಾ ಎಳಸಾದ ಅಥವಾ ಬಹಳಷ್ಟು ವಯಸ್ಸಾದ ಗಿಡಗಳನ್ನು ನೆಡಬಾರದು.
ಗಿಡಗಳನ್ನು ಹೆಪ್ಪು ಸಮೇತ ನೆಡುವುದು ಒಳ್ಳೆಯ ಪದ್ಧತಿ. ಸಂಜೆಯ ಇಳಿ ಹೊತ್ತಿನಲ್ಳಿ ಅಥವಾ ಮೋಡಕವಿದ ದಿನ ನೆಟ್ಟಿದ್ದೇ ಆದಲ್ಲಿ ಅವು ಬಾಡುವುದಿಲ್ಲ. ಹೆಪ್ಪನ್ನು ಆವರಿಸಿರುವ ಕುಂಡ ಅಥವಾ ಪ್ಲಾಸ್ಟಿಕ್ ಚೀಲವನ್ನು ಜೋಪಾನವಾಗಿ ಬಿಡಿಸಿ ಪ್ರತಿ ಗುಂಡಿಯ ಮಧ್ಯೆ ಹೆಪ್ಪು ಹಿಡಿಸುವಷ್ಟೇ ತಗ್ಗು ತೆಗೆದು, ಅದರಲ್ಲಿ ಗಿಡವನ್ನು ನೆಟ್ಟಗೆ ನಿಲ್ಲಿಸಿ, ಬುಡದ ಸುತ್ತ ಹಸಿ ಮಣ್ಣನ್ನು ಹರಡಿ, ಅದುಮಿ, ನಂತರ ಭದ್ರವಾಗಿ ತುಳಿಯಬೇಕು. ಕಸಿಗಿಡಗಳಾದಲ್ಲಿ ಕಸಿಗಂಟು ನೆಲಮಟ್ಟದಿಂದ ೧೫-೨೨ ಸೆಂ.ಮೀ. ಎತ್ತರದಲ್ಲಿರುವುದು ಅಗತ್ಯ ನೆಟ್ಟ ನಂತರ ಆಸರೆ ಕೋಲು ಸಿಕ್ಕಿಸಿ ಕಟ್ಟಿದಲ್ಲಿ ಅವು ಗಾಳಿಗೆ ಅಲುಗಾಡುವುದಿಲ್ಲ. ಸ್ವಲ್ಪ ಕೈನೀರು ಹಾಕಿ, ಪಾತಿಯನ್ನು ಸರಿಪಡಿಸಿ, ಅದರ ಅಗಲಕ್ಕೆ ೨೫-೫೦ ಗ್ರಾಂಗಳಷ್ಟು ಹೆಪ್ಟಾಕ್ಲೋರ್ ಪುಡಿ ಇಲ್ಲವೇ ೧೦೦ ಗ್ರಾಂ ಬೇವಿನ ಹಿಂಡಿ ಉದುರಿಸಿದರೆ ಗೆದ್ದಲು, ಹೊಣ್ಣೆಹುಳು ಮುಂತಾದವುಗಳ ಬಾಧೆ ಇರುವುದಿಲ್ಲ. ಒಂದು ಹೆಕ್ಟೇರ್ ವಿಸ್ತೇರ್ಣಕ್ಕೆ ೧೦೦ ಗಿಡಗಳು ಬೇಕಾಗುತ್ತದೆ.
ಗೊಬ್ಬರ
ಮಣ್ಣು ಎಷ್ಟೇ ಫಲವತ್ತಾಗಿದ್ದರೂ ಗಿಡಗಳು ಚೆನ್ನಾಗಿ ಬೆಳೆದು, ಬೇಗ ಹಾಗೂ ತೃಪ್ತಿಕರ ಫಸಲು ಬಿಡುವಂತೆ ಮಾಡಲು ಅವುಗಳಿಗೆ ಪ್ರತೀ ವರ್ಷ ಗೊಬ್ಬರಗಳನ್ನು ಕೊಡಬೇಕು. ಗಿಡಗಳ ವಯಸ್ಸು ಹೆಚ್ಚಾದಂತೆಲ್ಲಾ ಗೊಬ್ವರಗಳ ಪ್ರಮಾಣವನ್ನು ಹೆಚ್ಚಿಸಬೇಕಾಗುತ್ತದೆ. ಎಳೆಯವಿರುವಾಗ ಗಿಡಗಳ ಬೇರುಸಮೂಹ ಅಷ್ಟೊಂದು ದೂರಕ್ಕೆ ಹರಡಿರುವುದಿಲ್ಲ. ಆದ್ದರಿಂದ ಅಂತಹ ಗಿಡಗಳಿಗೆ ಗೊಬ್ಬರಗಳನ್ನು ಬುಡದಿಂದ ೩೫-೪೦ ಸೆಂ.ಮೀ. ದೂರದಲ್ಲಿ ಕೊಟ್ಟರೆ ಸಾಕಾಗುತ್ತದೆ. ಅವು ಬೆಳದು ದೊಡ್ಡವಾದಂತೆಲ್ಲಾ ಗೊಬ್ಬರಗಳನ್ನು ದೂರ ದೂರಕ್ಕೆ ಹಾಕಬೇಕು. ಪ್ರಾಯದ ಮರಗಳಲ್ಲಿ ರೆಂಬೆಗಳು ಹರಡಿ ಚಾಚಿರುವಷ್ಟು ದೂರದಲ್ಲಿ ಹಾಕಬೇಕು.
ಗೊಬ್ಬರಗಳನ್ನು ಹಾಕುವ ವಿಧಾನ ಬಹು ಮುಖ್ಯ. ಸೂಚಿಸಿದ ದೂರದಲ್ಲಿ ಉಂಗುರಾಕಾರದ ತಗ್ಗು ಕಾಲುವೆ ಮಾಡಿ, ಅದರಲ್ಲಿ ಹಾಕಿ ಮಣ್ಣು ಮುಚ್ಚುವುದು ಸರಿಯಾದ ವಿಧಾನ. ಈ ತಗ್ಗು ಕಾಲುವೆ ೧೫ ಸೆಂ.ಮೀ ಅಗಲ ಮತ್ತ ಅಷ್ಟೇ ಆಳ ಇದ್ದರೆ ಸಾಕು. ಗೊಬ್ಬರಗಳನ್ನು ಹಾಕುವ ಕಾಲಕ್ಕೆ ಮಣ್ಣು ಹಸಿಯಾಗಿರುವುದು ಬಲು ಅಗತ್ಯ. ಗೊಬ್ಬರಗಳನ್ನು ಪಾತಿಯ ಒಳ ಅಂಚಿನಲ್ಲಿ ಮಾಡಿದ ಉಂಗುರಾಕಾರದ ತಗ್ಗಿನಲ್ಲಿ ಹಾಕುವುದು ಸರಿಯಾದ ವಿಧಾನ. ಸಾವಯವ ಗೊಬ್ಬರ ಅಂದರೆ ತಿಪ್ಪೆಗೊಬ್ಬರ, ಕೊಟ್ಟಿಗೆ ಗೊಬ್ಬರ, ಕಾಂಪೋಸ್ಟ್ ಅಥವಾ ಎಲೆಗೊಬ್ಬರ ಚೆನ್ನಾಗಿ ಕೊಳೆತಿರಬೇಕು. ಹಸಿಸಗಣಿ ಅಥವಾ ಭಾಗಶಃ ಕೊಳೆತಿರುವ ಗೊಬ್ಬರ, ಕೋಳಿಗೊಬ್ಬರ ಮುಂತಾಗಿ ಹಾಕಬಾರದು. ಹಿಂಡಿಗೊಬ್ಬರ, ಮೂಳೆಗೊಬ್ಬರ ಮುಂತಾದವುಗಳನ್ನೂ ಸಹ ಹಾಕಬಹುದು. ಸಾವಯವ ಗೊಬ್ಬರಗಳ ಜೊತೆಗೆ ರಾಸಾಯನಿಕ ಗೊಬ್ಬರಗಳನ್ನು ಕೊಡಬಹುದು. ಗೊಬ್ಬರಗಳನ್ನು ವರ್ಷದಲ್ಲಿ ಎರಡು ಸಾರಿ ಸಮಕಂತುಗಳಲ್ಲಿ ಕೊಡುವುದು ಲಾಭದಾಯಕ. ಮೊದಲನೇ ಕಂತನ್ನು ಬಳೆಗಾಲದ ಪ್ರಾರಂಭದಲ್ಲಿ ಅಥವಾ ಅದಕ್ಕೂ ಮುಂಚೆ ಮತ್ತು ಎರಡನೇ ಕಂತನ್ನು ಮಳೆಗಾಲದ ಕಡೆಯಲ್ಲಿಯೂ ಕೊಡಬೇಕು.
ಗೊಬ್ಬರಗಳ ಪ್ರಮಾಣ ಒಂದು ಪ್ರದೇಶದಿಂದ ಮತ್ತೊಂದು ಪ್ರದೇಶಕ್ಕೆ ವ್ಯತ್ಯಾಸಗೊಳ್ಳುತ್ತದೆ. ಬೆಂಗಳೂರು ಮತ್ತು ಧಾರವಾಡ ಕೃಷಿ ವಿಶ್ವವಿದ್ಯಾನಿಲಯಗಳು ಶಿಫಾರಸು ಮಾಡಿರುವ ಗೊಬ್ಬರಗಳ ಪ್ರಮಾಣವನ್ನು ಕೋಷ್ಟಕ ೪ರಲ್ಲಿ ಕೊಟ್ಟಿದೆ.
ಕೋಷ್ಟಕ ೪: ನೆಲ್ಲಿ ಗಿಡಗಳಿಗೆ ಕೊಡಬೇಕಾದ ಗೊಬ್ಬರಗಳ ಪ್ರಮಾಣ (ಕೃ.ವಿ.ವಿ. ಬೆಂಗಳೂರು)

	ಸುಣ್ಣ (ಕ್ಯಾಲ್ಸಿಯಂ) ೦.೪೩೫
	ಎಳೆಯ ಎಲೆಗಳು
	 ತುದಿ ಭಾಗಗಳು ಹಳದಿಯಾಗಿ ಸುಟ್ಟಂತೆ ಕಾಣುತ್ತವೆ ಮತ್ತು ಮಗುಚಿಕೊಳ್ಳುತ್ತವೆ.

	ಮೆಗ್ನೀಷಿಯಂ ೦.೨೦೫
	ಎಳೆಯ ಎಲೆಗಳು
	 ಎಲೆಗಳ ಅರ್ಧಭಾಗ ಹಳದಿ ಬಣ್ಣದ್ದಿರುತ್ತದೆ.


ಪೋಷಕಾಂಶಗಳ ರಾಸಾಯನಿಕ ವಿಶ್ಲೇಷಣೆಗೆ ೩ ತಿಂಗಳ ವಯಸ್ಸಿನ ಎಲೆಗಳನ್ನು ಚಿಗುರು ರೆಂಬೆಗಳ ಮಧ್ಯಭಾಗದಿಂದ ಆರಿಸಿಕೊಳ್ಳಬೇಕು. ಈ ಕೆಲಸಕ್ಕೆ ಜುಲೈ ತಿಂಗಳು ಹೆಚ್ಚು ಸೂಕ್ತವೆನ್ನಲಾಗಿದೆ. ಕೆಲವೊಮ್ಮೆ ಗೋರಾನ್‌ನಂತಹ ಸೂಕ್ಷ್ಮಪೋಷಕಾಂಶಗಳ ಕೊರತೆ ಕಾಣಿಸಿಕೊಳ್ಳುವುದುಂಟು. ಅಂತಹ ಸಂದರ್ಭಗಳಲ್ಲಿ ಶೇ. ೦.೬ ಬೋರಾಕ್ಸ ಅನ್ನು ನೀರಿನಲ್ಲಿ ಕರಗಿಸಿ ೧೫ ದಿನಗಳಿಗೊಮ್ಮೆ ಮೂರು ಸಾರಿ ಸಿಂಪಡಿಸಿದರೆ ಸಾಕು. ಈ ಕೆಲಸವನ್ನು ಸೆಪ್ಟಂಬರ್ ಮೊದಲವಾರದಿಂದ ಪ್ರಾರಂಭಿಸಬಹುದು. ಹೀಗೆ ಮಾಡುವುದರಿಂದ ಹಣ್ಣುಗಳ ನೆಕ್ರೋಸಿಸ್ ದೂರಗೊಳ್ಳುತ್ತದೆ. ಸೂಕ್ಷ್ಮ ಪೋಷಕಾಂಶಗಳ ಕೊರತೆ ಇದ್ದಾಗ ಸೂಕ್ತ ಪ್ರಮಾಣದ ಮಲ್ಟಿಪ್ಲೆಕ್ಸ್ ಅಥ್ವವಾ ಟ್ರೇಸೆಲ್ ಅನ್ನು ಒದಗಿಸಿ ಸರಿಪಡಿಸಬಹುದು. ಅವುಗಳನ್ನು ಬಳಸುವಲ್ಲಿ ತಜ್ಞರ ನೆರವನ್ನು ಪಡೆದುಕೊಳ್ಳುವುದು ಒಳ್ಳೆಯದು.
ನೀರಾವರಿ
ಈ ಹಣ್ಣಿನ ಮರಗಳಿಗೆ ಕ್ರಮಬದ್ಧವಾಗಿ ನೀರು ಕೊಡುವ ರೂಢಿ ಇಲ್ಲ. ಸಹಜವಾಗಿ ಇದು ಅನಾವೃಷ್ಟಿಯನ್ನು ತಡಿದುಕೊಳ್ಳುವ ಸಾಮರ್ಥ್ಯ ಹೊಂದಿದೆ. ಹಾಗಾಗಿಯೇ ಇದರ ಮರಗಳು ಬೆಟ್ಟಗುಡ್ಡಗಳಲ್ಲಿ ಮಳೆ ಆಸರೆಯಲ್ಲಿಯೇ ಬೆಳೆದು ಸಾಕಷ್ಟು ಫಸಲನ್ನು ಕೊಡುತ್ತವೆ. ಮಳೆಗಾಲದಲ್ಲಿ ನೀರಿನ ಅಗತ್ಯತೆ ಅಷ್ಟೊಂದು ಇರುವುದಿಲ್ಲ. ಆದರೆ ಬಹು ದೀರ್ಘಕಾಲ ಒಣಹವೆ ಇದ್ದಾಗ ಹಾಗೂ ಬೇಸಿಗೆಯಲ್ಲಿ ಸ್ವಲ್ಪ ನೀರನ್ನು ಕೊಡುವುದು ಲಾಭದಾಯಕ. ಎಳೆಯ ಗಿಡಗಳಿಗೆ ಬೇಸಿಗೆಯಲ್ಲಿ ೧೫ ದಿನಗಳಿಗೊಮ್ಮೆ ನೀರು ಒದಗಿಸಿದ್ದೇ ಆದಲ್ಲಿ ಅವು ಚೆನ್ನಾಗಿ ಬೆಳೆಯಬಲ್ಲವು. ಫಸಲು ಬಿಡುತ್ತಿರುವ ಮರಗಳಿಗೆ ಹೂವು ಬಿಟ್ಟು ಕಾಯಿಕಚ್ಚುವ ದಿನಗಳಲ್ಲಿ ಹಾಗೂ ಏಪ್ರಲ್‌ನಿಂದ ಜೂನ್‌ವರೆಗೆ ವಾರಕ್ಕೊಮ್ಮೆ ಕೊಟ್ಟಲ್ಲಿ ಹೀಚು ಉದುರುವುದಿಲ್ಲ ಮತ್ತು ಕಾಯಿಗಳ ಗಾತ್ರವೇ ಅಲ್ಲದೆ ಅವುಗಳ ಗುಣಮಟ್ಟ ಸಹ ಸುಧಾರಿಸುತ್ತದೆ. ಹಾಯಿಸಿದ ನೀರು ಕಾಣದ ತೊಗಟೆಗೆ ತಾಕದಂತೆ ಬುಡದಸುತ್ತ ಸ್ವಲ್ಪ ದಿಬ್ಬ ಏರಿಸಬೇಕು. ನೀರನ್ನು ಗೊಬ್ಬರಗಳನ್ನು ಹಾಕಲು ಮಾಡಿದ ಉಂಗುರದ ತಗ್ಗು ಕಾಲುವೆಯಲ್ಲಿ ಹಾಯಿಸುವುದು ಒಳ್ಳೆಯ ಕ್ರಮ. ಬಿದ್ದಂತಹ ಮಳೆಯ ನೀರು ಹೊರಗೋಗದಂತೆ ತಾಕುಗಳಲ್ಲಿಯೇ ತೆಡೆಯಲ್ಪಟ್ಟು ಮಣ್ಣಿನಲ್ಲಿ ಹಿಂಗುವಂತಾಗಬೇಕು. ಅದಕ್ಕಾಗಿ ಪಾತಿಗಳನ್ನು ಹಿಗ್ಗಿಸುವುದು, ಮಣ್ಣನ್ನು ಸಡಲಿಸುವುದು, ಚೌಕಾಕಾರದಲ್ಲಿ ಸುತ್ತ ಎತ್ತರದ ಬದುಗಳನ್ನು ಹಾಕಿ ಅವುಗಳ ಮೇಲೆ ಹುಲ್ಲನ್ನು ಬೆಳೆಸುವುದು, ತಾಕುಗಳ ಮೂಲೆಗಳಲ್ಲಿ ೧ ಘನ ಅಡಿ ಗಾತ್ರದ ಗುಂಡಿಗಳನ್ನು ತೆಗೆದು ಮಳೆಯ ನೀರು ಅವುಗಳಲ್ಲಿ ಸಂಗ್ರಹಗೊಳ್ಳುವಂತೆ ಮಾಡುವುದು ಮುಂತಾಗಿ ಅನುಸರಿಸುವುದರ ಜೊತೆಗೆ ಮಡಕೆ ನೀರಾವರಿ ಪದ್ಧತಿಯನ್ನು ಸಹ ಅಳವಡಿಸಬಹುದು.
ಮಧ್ಯಂತರ ಬೇಸಾಯ ಮತ್ತು ಕಳೆ ಹತೋಟಿ
ಸಾಲುಗಳ ನಡುವಣ ಹಾಗೂ ಪಾತಿಗಳಲ್ಲಿನ ಮಣ್ಣು ಗಡಸುಗೊಳ್ಳುತ್ತದೆ. ಹಾಗೆ ಬಿಡುವುದರ ಬದಲಿಗೆ ಅದನ್ನು ಆಗಾಗ್ಗೆ ಲಘುವಾಗಿ ಸಡಿಲಿಸುತ್ತಿದ್ದಲ್ಲಿ ತೇವ ಹೆಚ್ಚುಕಾಲ ಉಳಿಯುತ್ತದೆ. ಮತ್ತು ಕಳೆಗಳ ಬಾಧೆ ಇರುವುದಿಲ್ಲ. ಹೀಗೆ ಸಡಿಲಿಸುವುದರಿಂದ ಮಣ್ಣಿನ ಕಣಗಳ ನಡುವೆ ಗಾಳಿ ಹರಿದಾಡಲು ಅನುಕೂಲವಾಗುತ್ತದೆ. ಮಧ್ಯಂತರ ಬೇಸಾಯ ಹೆಚ್ಚು ಆಳವಾಗಿರಬಾರದು. ಹಾಗೇನಾದರೂ ಮಾಡಿದ್ದೇ ಆದಲ್ಲಿ ಬೇರುಗಳು ಹರಿದು ಹಾಳಾಗುವ ಸಾಧ್ಯತೆ ಇರುತ್ತದೆ. ವರ್ಷದಲ್ಲಿ ಎರಡು ಸಾರಿಯಾದರೂ ಮಧ್ಯಂತರ ಬೇಸಾಯ ಮಾಡುವುದು ಅಗತ್ಯ.
ಮಧ್ಯಂತರ ಬೆಳೆಗಳು
ಸಾಮಾನ್ಯವಾಗಿ ನೆಲ್ಲಿಯನ್ನು ಬೆಳೆದಾಗ ಚೊಚ್ಚಲು ಫಸಲು ಬಿಡುವ ಮೂರು – ನಾಲ್ಕು ವರ್ಷಗಳ ಅವಧಿಯೂ ಮತ್ತು ವಾಣಿಜ್ಯ ಫಸಲು ಬಿಡಲು ಏಳೆಂಟು ವರ್ಷಗಳ ಅವಧಿಯೂ ಹಿಡಿಯುತ್ತದೆ. ಅದುವರೆಗೆ ಸಾಲುಗಳ ನಡುವೆ ಬಹಳಷ್ಟು ಜಾಗ ಬಳಕೆಯಾಗದೆ ಕಾಲಿಯಾಗಿ ಉಳಿಯುತ್ತದೆ. ಅದನ್ನು ಹಾಗೆ ಬಿಡುವುದರ ಬದಲಾಗಿ ರಾಗಿ, ಅವರೆ, ತೊಗರಿ, ನೆಲಗಡಲೆ, ತರಕಾರಿಗಳು ಮುಂತಾಗಿ ಬೆಳೆದು ಲಾಭ ಹೊಂದಬಹುದು. ಈ ಹಣ್ಣಿನ ಮರಗಳ ರೆಂಬೆಗಳು ಅಷ್ಟೊಂದು ನೆರಳನ್ನುಂಟುಮಾಡುವುದಿಲ್ಲ. ಈ ಬೆಳೆಗಳನ್ನು ಮಳೆಗಾಲದಲ್ಲಿ ಬೆಳೆದು ಒಂದಿಷ್ಟು ಆದಾಯ ಮಾಡಿಕೊಳ್ಳಬಹುದು. ನೀರಾವರಿ ಸೌಲಭ್ಯವಿದ್ದರೆ ವರ್ಷದ  ಇತರ ಕಾಲಗಳಲ್ಲಿ ಸಹ ಮಧ್ಯಂತರ ಬೆಳೆಗಳನ್ನು ಬೆಳೆದುಕೊಳ್ಳಬಹುದು. ಇದರಿಂದ ಜಮೀನು ಸಂಪೂರ್ಣ ಬಳಕೆಯಾಗುತ್ತದೆ ಹಾಗೂ ಕೈತುಂಬ ಕೆಲಸವಿರುತ್ತದೆ.
ಕಳೆಗಳನ್ನು ಪ್ರಾರಂಭದಲ್ಲಿಯೇ ಹತೋಟಿ ಮಾಡುವುದು ಒಳ್ಳೆಯದು ಹಾಗಲ್ಲದೆ ಅವು ಬೆಳೆದು ತೇವ, ಪೋಷಕಾಂಶಗಳು, ಬೆಳಕು ಮುಂತಾಗಿ ಮುಖ್ಯ ಬೆಳೆಯೊಂದಿಗೆ ಸ್ಪರ್ಧಿಸುವುದಲ್ಲದೆ ಬಹಳಷ್ಟು ಬೀಜವನ್ನು ಉತ್ತತ್ಪಿಮಾಡುತ್ತವೆ. ಕಡೇ ಪಕ್ಷ ವರ್ಷದಲ್ಲಿ ಎರಡು ಸಾರಿಯಾದರೂ ಅಂತರ ಬೇಸಾಯ ಮಾಡಿದಲ್ಲಿ ಮಧ್ಯಂತರ ಬೆಳೆಗಳು ಚೆನ್ನಾಗಿ ಫಲಿಸಬಲ್ಲವು.
ಮಿಶ್ರ ಬೆಳೆಗಳು
ನೆಲ್ಲಿ ಗಿಡಗಳಿಗೆ ೧೦ ಮೀ. ಅಂತರ ಕೊಟ್ಟಾಗ ಮೊದಲು ಏಳೆಂಟು ವರ್ಷಗಳವರಗೆ ಕಡಿಮೆ ಅವಧಿಯ ಹಣ್ಣಿನ ಬೆಳೆಗಳಾದ ಸೀಬೆ, ಸೀತಾಫಲ, ಪಪಾಯ, ಅಂಜೂರ, ದಾಳಿಂಬೆ, ಫಾಲ್ಸ ಮುಂತಾಗಿ ನಾಲ್ಕು ಗಿಡ ಮಧ್ಯೆ ಒಂದರಂತೆ ನೆಟ್ಟು ಬೆಳಸಬಹುದು. ನೀರಾವರಿ ಇದ್ದಲ್ಲಿ ಬಾಳೆಯನ್ನೂ ಸಹ ಬೆಳೆಯಬಹುದು. ತರಕಾರಿಗಳಲ್ಲಿ ನುಗ್ಗೆ, ಕರಿಬೇವುಗಳು ಈ ಉದ್ದೇಶಕ್ಕೆ ಸೂಕ್ತವಿರುತ್ತವೆ. ಮುಖ್ಯ ಬೆಳೆ ವಾಣಿಜ್ಯಫಸಲು ಕೊಡಲು ಪ್ರಾರಂಭಿಸಿದಾಗ ಇತರ ಬೆಳೆಗಳನ್ನು ಕಿತ್ತುಹಾಕಬಹುದು. ಕೆಲವೊಮ್ಮೆ ನೆಲ್ಲಿಯನ್ನು ಮಾವು, ಸಪೋಟ ಮುಂತಾದವುಗಳ ಸಾಲುಗಳಲ್ಲಿ ಮಿಶ್ರಬೆಳೆಯಾಗಿ ಬೆಳೆಯುವುದುಂಟು. ಹೀಗೆ ಮಿಶ್ರಬೆಳೆಗಳನ್ನು ಬೆಳೆದಾಗ ಸಾಕಷ್ಟು ಪೋಷಕಾಂಶಗಳನ್ನು ಒದಗಿಸುವುದನ್ನು ಮರೆಯಬಾರದು.
ಹಸುರುಗೊಬ್ಬರದ ಬೆಳಿಗಳು
ಮಣ್ಣು ಸಾರವತ್ತಾಗಿಲ್ಲದಿದ್ದಾಗ ಅಥವಾ ಅಗತ್ಯ ಗೊಬ್ಬರಗಳನ್ನು ಕೊಡಲು ಆಗದಿದ್ದಾಗ ಅದರ ಫಸವತ್ತತೆ ಸುಧಾರಿಸುವಂತೆ ಮಾಡಲು ಹಸುರು ಹೊಬ್ಬರದ ಬೆಳೆಗಳನ್ನು ಬಿತ್ತಿ ಮಣ್ಣಿಗೆ ಸೇರಿಸಬೇಕು. ಈ ಉದ್ದೇಶಕ್ಕೆ ಅಪ್ಸಣಬು, ಡೈಯಂಚ, ಹೆಸರು, ಉದ್ದು, ಹುರುಳಿ, ಅವರೆ, ಅಲಸಂದಿ ಮುಂತಾದ ದ್ವಿದಳಧಾನ್ಯ ಬೆಳೆಗಳು ಬಹುವಾಗಿ ಒಪ್ಪುತ್ತವೆ. ಇವುಗಳನ್ನು ಮಳೆಗಾಲದ ಪ್ರಾರಂಭದಲ್ಲಿ ಬಿತ್ತಿ, ಅವು ಹೂವು ಬಿಡುವ ಮುಂಚೆ ಕಿತ್ತು ಮಣ್ಣಿಗೆ ಸೇರಿಸಿದರೆ ಸಾಕು. ಭೂಮಿ ಸಮತಟ್ಟಾಗಿರಲಿ ಅಥವಾ ಇಳಿಜಾರಿನಿಂದ ಕೂಡಿರಲಿ ಈ ಬೆಳೆಗಳು ದಟ್ಟ ಹೊದಿಕೆಯನ್ನುಂಟುಮಾಡಿ, ಬಿದ್ದ ಮಳೆಯ ನೀರನ್ನು ಅಲ್ಲಿಯೇ ತಡೆದು ಮಣ್ಣಿನಲ್ಲಿ ಇಂಗುವಣತೆ ಮಾಡುತ್ತವೆ. ಅದರಿಂದ ಮಣ್ಣು ಕೊಚ್ಚಿ ಹೋಗುವುದಿಲ್ಲ. ಅವುಗಳಲ್ಲಿನ ಬೇರು ಗಂಟುಗಳು ಗಾಳಿಯಲ್ಲಿನ ಸಾರಜನಕವನ್ನು ಹೀರಿ ಮಣ್ಣಿಗೆ ಸೇರಿಸುತ್ತವೆ. ಅವುಗಳ ಬಳ್ಳಿ, ರೆಂಬೆ, ಸೊಪ್ಪು ಮುಂತಾಗಿ ಉತ್ತಮ ಹೊದಿಕೆಯಾಗವಲ್ಲವು. ಅದರಿಂದ ಕಳೆಗಳು ಹತೋಟಿಯಾಗುತ್ತವೆ ಮತ್ತು ಮಣ್ಣಿನ ಭೌತಿಕ, ರಾಸಾಯನಿಕ ಹಾಗೂ ಜೈವಿಕ ಗುಣಗಳು ಸುಧಾರಿಸುತ್ತವೆ. ಗೊಬ್ಬರಗಳಿಗೆ ಮಾಡಬೇಕಾದ ಖರ್ಚು ಉಳಿತಾಯವಾಗುತ್ತದೆ. ಗಿಡಗಳ ಪಾತಿಗಳಲ್ಲೂ ಸಹ ಇವುಗಳನ್ನು ಬಿತ್ತಬೇಕು. ಈ ಬೆಳೆಗಳನ್ನು ಇಳುಕಲಿಗೆ ಅಡ್ಡಲಾಗಿ ಬಿತ್ತುವುದು ಅಗತ್ಯ; ಒತ್ತಾಗಿ ಬಿತ್ತಬೇಕು. ಬಿತ್ತುವ ಮುಂಚೆ ಇವುಗಳ ಕಾಳನ್ನು ರೈಜೋಬಿಯಂ, ಅಜಟೋಬ್ಯಾಕ್ಟ್‌ರ‍್ ಮುಂತಾದ ಅಣುಜೀವಿ ಲೇಪನ ಮಾಡಿದರೆ ಹೆಚ್ಚಿನ ಲಾಭ ಸಾಧ್ಯ.
ಹೊದಿಕೆ ಹರಡುವುದು
ಗಿಡಗಳ ಬುಡದ ಪಾತಿಗಳಲ್ಲಿ ಅಗಲಕ್ಕೆ ಮತ್ತು ಸಾಲುಗಳ ನಡುವೆ ಕೃಷಿ ತ್ಯಾಜ್ಯ ವಸ್ತುಗಳಾದ ಒಣಹುಲ್ಲು, ತರಗೆಲೆ, ಕಬ್ಬಿನ ಸೋಗೆ, ಕೊಳೆಗಳು, ಹೊಟ್ಟುಸಿಪ್ಪೆ, ಕಸಕಡ್ಡಿ, ತೆಂಗಿನ ನಾರಿನಪುಡಿ, ಕಣದಲ್ಲಿನ ಹೊಟ್ಟು ಮುಂತಾದವುಗಳನ್ನು ಮಂದವಾಗಿ ಹರಡುವುದು. ಇವು ದಿನಕಳೆದಂತೆ ಕೊಳೆತು ಗೊಬ್ಬರವಾಗುತ್ತವೆ. ಹೀಗೆ ಹರಡುವುದರಿಂದ ತೇವ ಹೆಚ್ಚುಕಾಲ ಮಣ್ಣಿನಲ್ಲಿ ಉಳಿಯುತ್ತದೆ; ಮಣ್ಣು ಕೊಚ್ಚುವುದಿಲ್ಲ ಹಾಗೂ ಕಳೆಗಳ ಬಾಧೆ ಇರುವುದಿಲ್ಲ. ಲವಣಪೀಡಿತ ಮಣ್ಣುಗಳಿಗೆ ಭತ್ತದ ಒಣಹುಲ್ಲನ್ನು ಹೊದಿಕೆಯಾಗಿ ಕೊಡುವುದು ಹೆಚ್ಚು ಉಪಯುಕ್ತವೆನ್ನಲಾಗಿದೆ. ಇವೆಲ್ಲವೂ ಸಾವಯವ ಹೊದಿಕೆ ವಸ್ತುಗಳು. ಈ ಉದ್ದೇಶಕ್ಕೆ ಕಪ್ಪು ಪ್ಲಾಸ್ಟಿಕ್‌ ಹಾಳೆಗಳನ್ನು ನೆಲದ ಮೇಲೆ ಹಾಗೂ ಪಾತಿಗಳ ಅಗಲಕ್ಕೆ ಹರಡಬಹುದು ಆದರೆ ಅದಕ್ಕೆ ತಗಲುವ ಖರ್ಚು ಜಾಸ್ತಿ ಇರುತ್ತದೆ.
ಆಕಾರ ಮತ್ತು ಸವರುವಿಕೆ
ಬೆಟ್ಟದನೆಲ್ಲಿ ಸಡಿಲವಾಗಿ ನೆಲದತ್ತ ಇಳಿಬಿದ್ದಿರುವ ಹಾಗೂ ಪೆಡಸು ರೆಂಬೆಗಳಿಂದ ಕೂಡಿದ ಸಸ್ಯ. ಹಾಗಯೇ ಬೆಳೆಯಲು ಬಿಟ್ಟಲ್ಲಿ ಪೊದೆಯಂತಾಗುತ್ತದೆ. ಕವಲು ರೆಂಬೆಗಳು ನೆಲಮಟ್ಟಕ್ಕೆ ತೀರಾ ಹತ್ತಿರದಲ್ಲಿ ಮೂಡಿ ಬೆಳೆದಿರುತ್ತವೆ. ನೆಲದಮಟ್ಟದಿಂದ ಕನಿಷ್ಟಪಕ್ಷ ೧ಮೀ. ಎತ್ತರದವರೆಗಾದರೂ ಪಕ್ಕ ರೆಂಬೆಗಳಿಲ್ಲದೆ ಕಾಂಡ ನಯವಾಗಿ ನೆಟ್ಟಗಿರಬೇಕು. ಆ ಎತ್ತರದವರೆಗೆ ಮೂಡುವ ಪಕ್ಕ ರೆಂಬೆಗಳನ್ನು ಸವರಿ ತೆಗೆಯಬೇಕು. ಅದರ ನಂತರ ಸುಳಿ ರೆಂಬೆಗಳನ್ನು ಚಿವುಟಿ ನಾಲ್ಕೈದು ರೆಂಬೆಗಳು ಮೂಡಿ, ಸುತ್ತ ಹರಡಿ ಬೆಳೆಯುವಂತೆ ಮಾಡಿದಲ್ಲಿ ಅದು ಸಮತೋಲನವಿರುವ ಹಾಗೂ ಬಲಿಷ್ಟವಿರುವ ಚೌಕಟ್ಟು ಆಗುತ್ತದೆ. ರೆಂಬೆಗಳ ಮತ್ತು ಕಾಂಡದ ನಡುವಣ ಮೂಲೆ ಅಗಲವಾಗಿದ್ದರೆ ಅವು ಸೀಳುವುದು ಕಡಿಮೆ, ಗಿಡಗಳ ನೆತ್ತಿ ಸಮತೋಲನವಿದ್ದು ಬಿಚ್ಚಿ ಹರಡಿದ ಛತ್ರಿಯಂತೆ ಕಾಣಬೇಕು. ತೀರಾ ಒತ್ತಾಗಿರುವ ಹಾಗೂ ಸಣಕಲಾಗಿರುವ ರೆಂಬೆಗಳನ್ನು ಸವರಿ ತೆಳುಗೊಳಿಸಿ ಎಲ್ಲಾ ರೆಂಬೆಗಳಿಗೆ ಬಿಸಿಲು, ಬೆಳಕುಗಳು ಯಥೇಚ್ಛವಾಗಿ ಲಭಿಸುವಂತೆ ಮಾಡಬೇಕು ಕಸಿಗಿಡಗಳಲ್ಲಿ ಕಸಿಗಂಟಿನ ಕೆಳಗೆ ಬೇರುಸಸಿಯಲ್ಲಿ ಮೂಡುವ ಚಿಗುರು, ಬೇರು ಚಿಗುರು, ನೀರ್ಚಿಗುರು, ಬಹಳಷ್ಟು ಕೀಟ ಮತ್ತು ಕೀಟ ಮತ್ತು ರೋಗಪೀಡಿತ ರೆಂಬೆಗಳು, ವಕ್ರವಕ್ರವಾಗಿ ಬೆಳೆದ ರೆಂಬೆಗಳು ಮುಂತಾದವನ್ನು ಸವರಿ ತೆಗೆಯಬೇಕು. ಸವರುವ ಕೆಲಸವನ್ನು ಆಗಿಂದಾಗ್ಗೆ ಮಾಡುತ್ತಲೇ ಇರಬೇಕು. ಮುರಿದು ಹಾಳಾದ ಇಲ್ಲವೇ ಸೀಳಿ ಕಿತ್ತುಬಂದಂತಹ ರೆಂಬೆಗಳನ್ನೂ ಸಹ ಸವರಿ ತೆಗೆಯಬೇಕು. ಸವರುಗಾಯಗಳಿಗೆ ಯಾವುದಾದರೂ ತಾಮ್ರಯುಕ್ತ ಶಿಲೀಂಧ್ರನಾಶಕವನ್ನು ನೀರಿನಲ್ಲಿ ಬೆರೆಸಿ ಬಳಿದಲ್ಲಿ ರೋಗಾಣುಗಳ ಬಾಧೆ ಇರುವುದಿಲ್ಲ. ಫಸಲು ಬಿಡುತ್ತಿರುವ ಮರಗಳಲ್ಲಿ ಸವರುವ  ಕೆಲಸವನ್ನೇನಿದ್ದರೂ ಹಣ್ಣನ್ನು ಕೊಯ್ಲು ಮಾಡಿದನಂತರ ಮಾಡಬೇಕಷ್ಟೆ. ಇದನ್ನು ಪ್ರತಿ ವರ್ಷ ಮಾಡಬೇಕಾಗುತ್ತದೆ. ಕೆಲವೊಮ್ಮೆ ಫಸಲಿನ ಭಾರಕ್ಕಾಗಿ ರೆಂಬೆಗಳು ನೆಲದತ್ತ ಇಳಿಬೀಳುವುದುಂಟು. ಅಂತಹ ರೆಂಬೆಗಳನ್ನು ಮೇಲಕ್ಕೆ ಎತ್ತಿ ಕಟ್ಟಬೇಕು ಇಲ್ಲವೇ ಗೂಟ ನಿಲ್ಲಿಸಿ, ಕಟ್ಟಬೇಕು. ಒಂದು ವೇಳೆ ದೊಡ್ಡ ರೆಂಬೆಗಳೇನಾದರೂ ಮುರಿದಿದ್ದರೆ, ಅವುಗಳನ್ನು ಗರಗಸದ ಸಹಾಯದಿಂದ ಸಮನಾಗೆ ಕತ್ತರಿಸಬೇಕು. ಯಾವುದೇ ಮರದಲ್ಲಿನ ತೊಗಟೆಗೆ ಹಾನಿಯಾಗದಂತೆ ನೋಡಿಕೊಳ್ಳಬೇಕು. ಮರಗಳ ಕಾಂಡ ನೆಟ್ಟಗಿದ್ದು, ನಯವಾಗಿದ್ದರೆ. ಅವುಗಳ ಬುಡದ ಪಾತಿಗಳಲ್ಲಿ ಕೆಲಸ ಮಾಡಲು ಅನುಕೂಲ ಹಾಗೂ ನೋಡಲು ಚಂದ.
ಪರಾಗಸ್ಪರ್ಶ, ಹೂವು – ಹೀಚು ಉದುರುವುದು ಮತ್ತು ಕಾಯಿಕಚ್ಚಿ ವೃದ್ಧಿ ಹೊಂದುವುದು
ಈ ಹಣ್ಣಿನ ಮರಗಳಲ್ಲಿ ಗಂಡು ಮತ್ತು ಹೆಣ್ಣು ಹೂಗಳು ಒಂದೇ ರೆಂಬೆಯಲ್ಲಿ ವ್ಯವಸ್ಥಿತಗೊಂಡಿರುತ್ತವೆ. ಹೂಮೊಗ್ಗು ವಿಭಜನೆಗೊಂಡು ಅಂಕುರಿಸುವ ಅವಧಿಯು ತಳಿ ಹಾಗೂ ಆಯಾ ಪ್ರದೇಶದ ಹವಾ ಮತ್ತು ಭೂಗುಣಗಳನ್ನನುಸರಿಸಿ ಸ್ವಲ್ಪಮಟ್ಟಗೆ ವ್ಯತ್ಯಾಸಗೊಳ್ಳುತ್ತದೆ. ಹೆಣ್ಣು ಮತ್ತು ಗಂಡು ಹೂಗಳ ಸಂಖ್ಯೆ ತಳಿ ಮತ್ತು ಋತುಮಾನವನ್ನನುಸರಿಸಿ ವ್ಯತ್ಯಾಸಗೊಳ್ಳುತ್ತದೆ.
ದಕ್ಷಿಣ ದಿಕ್ಕಿನತ್ತ ಇರುವ ಕವಲು ರೆಂಬೆಗಳಲ್ಲಿ ಅಧಿಕ ಸಂಖ್ಯೆಯ ಹೂವು ಮತ್ತು ಪಶ್ಚಿಮ ದಿಕ್ಕಿನತ್ತ ಇರುವ ಕವಲು ರೆಂಬೆಗಳಲ್ಲಿ ಕಡಿಮೆ ಸಂಖ್ಯೆಯ ಹೂವು ಇದ್ದುದಾಗಿ ಅಧ್ಯಯನಗಳಿಂದ ತಿಳಿದುಬಂದಿದೆ. ಹೆಣ್ಣು ಹೂಗಳಲ್ಲಿ ಕೇವಲ ಪೆರಿಯಾಂಥ್‌ ಅಥವಾ ಪುಷ್ಪಪತ್ರಗಳ ಜೊತೆಗೆ ಅಂಡಾಶಯ ಮತ್ತು ಶಲಾಕೆಗಳಿರುತ್ತವೆ. ಹೆಣ್ಣು ಹೂವು ಹಂತಹಂತವಾಗಿ ೭೨ ತಾಸುಗಳವರೆಗೆ ಅರಳುತ್ತಿರುತ್ತವೆ. ಅವು ಅರಳಿದ ಎರಡರಿಂದ ಆರು ದಿನಗಳವರೆಗೆ ಶಲಾಕಾಗ್ರ ರಸಮಯವಿರುತ್ತದೆ. ಆಗ ತಾನೇ ಬಿರಿದು ಪರಾಗವಾದಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ಮೊಳೆಯುತ್ತವೆ. ಸಂಗ್ರಹಿಸಿ ಜೋಪಾನ ಮಾಡಿಟ್ಟು ಪರಾಗವಾದಲ್ಲಿ ಮೊಳೆಯುವ ಪ್ರಮಾಣ ಕಡಿಮೆ. ಪರಾಗವು ಹೆಚ್ಚು ಕಾಲ ಜೀವಂತವಿರುವುದಿಲ್ಲ. ಆಗ ತಾನೇ ಬಿರಿದ ಪರಾಗವು ಶೇ. ೨೯ ರಷ್ಟು ಮತ್ತು ಅದರ ಹಿಂದಿನ ದಿನ ಸಂಗ್ರಹಿಸಿದ್ದ ಪರಾಗವು ಶೇ. ೧೧ ರಷ್ಟು ಮೊಳೆತಿದ್ದಾಗಿ ಕಾನ್ಪುರದಲ್ಲಿ ಕೈಗೊಂಡ ಸಂಶೋಧನೆಗಳಲ್ಲಿ ಕಂಡುಬಂದಿದೆ. ಕೈಯಿಂದ ಪರಾಗಸ್ಪರ್ಶ ಮಾಡಿದಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಕಾಯಿ ಕಚ್ಚಬಲ್ಲವು.
ಪರಾಗಸ್ಪರ್ಶಗೊಂಡು ೨೪ ರಿಂದ ೩೬ ಘಂಟೆಗಳಲ್ಲಿ ಯುಗ್ಮಕ (Zygote) ಉತ್ಪತ್ತಿಯಾಗುತ್ತದೆ. ಕೆಲವೊಂದು ತಳಿಗಳ ಪರಾಗವು ಇತರ ತಳಿಗಳಿಗೆ ಹೆಚ್ಚು ಹೊಂದಾಣಿಕೆಯನ್ನು ತೋರುವುದುಂಟು. ಉದಾಹರಣೆಗೆ ಚಾಕೈಯ x ಪ್ರಾನ್ಸಿಸ್‌, ಪ್ರಾನ್ಸಿಸ್‌ x ಕೃಷ್ಣ, ಎನ್‌.ಎ.-೭ x  ಕೃಷ್ಣ, ಬನಾರಸಿ x ಕಾಂಚನ್‌, ಕಾಂಚನ್‌ x ಎನ್‌.ಎ.-೬, ಎನ್‌.ಎ.-೬ x ಎನ್‌.ಎ.-೮, ಎನ್‌.ಎ.-೯ x ಎನ್‌.ಎ.-೮ ಮುಂತಾದವು.
ಕಾಯಿಕಚ್ಚುವ ಪ್ರಮಾಣದಲ್ಲಿ ಬಹಳಷ್ಟು ವ್ಯತ್ಯಾಸವಿರುತ್ತದೆ. ಉದಾಹರಣೆಗೆ ಮೋತಿಬಾಘ್‌ ಆಯ್ಕೆಯಲ್ಲಿ ಶೇ. ೪೪ ರಷ್ಟು ಕಾಯಿಕಚ್ಚಿದರೆ  ಪ್ರಾನ್ಸಿಸ್‌ ತಳಿಯಲ್ಲಿ ಅದರ ಪ್ರಮಾಣ ಶೇ. ೮೨ ರಷ್ಟು ಇದ್ದು, ಅಂತಿಮವಾಗಿ ಉಳಿದುದ್ದು ಶೇ. ೧೯ ಮತ್ತು ೫೦ ರಷ್ಟು ಮಾತ್ರವೆಂಬುದಾಗಿ ಅಧ್ಯಯನಗಳಿಂದ ತಿಳಿದುಬಂದಿದೆ.
ಬಿಟ್ಟ ಹೂವೆಲ್ಲಾ ಕಾಯಿ ಕಚ್ಚುವುದಿಲ್ಲ. ಗಂಡು ಹೂವು ಪರಾಗ ಬಿರಿದನಂತರ ಉದುರಿಬೀಳುತ್ತವೆ. ಗಣನೀಯ ಪ್ರಮಾಣದ ಹೆಣ್ಣು ಹೂವುಗಳೂ ಸಹ ಉದುರಿಬೀಳುತ್ತವೆ. ಹೂವು ಮತ್ತು ಹೀಚು ಮೂರು ಹಂತಗಳಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ಉದುರುತ್ತವೆ. ಈ ಹಂತಗಳ ಪೈಕಿ ಹೂವು ಬಿಟ್ಟ ಮೂರು ವಾರಗಳಲ್ಲಿ ಶೇ. ೭೦ ರಷ್ಟು ಉದುರಿಬೀಳುತ್ತವೆ. ಎರಡನೇ ಹಂತದ ಉದುರುವಿಕೆ ಜೂನ್‌ನಿಂದ ಸೆಪ್ಟಂಬರ್‌‌ವರೆಗೆ ಮತ್ತು ಮೂರನೇ ಹಂತ ಅಕ್ಟೋಬರ್ ತಿಂಗಳಿನಿಂದ ಇರುತ್ತವೆ. ಈ ವಿಧದ ಹೂವು ಮತ್ತು ಹೀಚುಗಳು ಉದುರಲು ಪರಾಗಸ್ಪರ್ಶದ ಕೊರತೆ, ಗರ್ಭಧಾರಣೆ ಆಗದಿರುವುದು ಮುಂತಾಗಿ ಹಲವಾರು ಕಾರಣವಿರುತ್ತವೆ.
ಕಾಯಿಕಚ್ಚಿದ ನಂತರ ಅಂಡಾಶಯವು ಸ್ವಲ್ಪ ಕಾಲ ಸುಪ್ತಾವಸ್ಥೆಯಲ್ಲಿದ್ದು ಅನಂತರ ಹೀಚುಗಳ ಅಡ್ಡಳತೆ ಹಾಗೂ ಗಾತ್ರಗಳು ತೀವ್ರಗತಿಯಲ್ಲಿ ಹೆಚ್ಚುತ್ತಾ ಹೊಗಿ ನವೆಂಬರ್ ಸುಮಾರಿಗೆ ಗರಿಷ್ಟ ಪ್ರಮಾಣಕ್ಕೆ ತಲುಪುತ್ತವೆ. ಕಾಯಿಗಳ ವೃದ್ಧಿಗೆ ಮೃದು ತಿರುಳಿನ ಕಣಗಳು ಕಾರಣವಿದ್ದರೆ ಬೀಜದ ವೃದ್ಧಿಗೆ ಗಡುಸಾದ ಬೀಜಕವಚದ ಕಣಗಳು ಕಾರಣವಿರುತ್ತವೆ.
ಕಾಯಿಗಳ ವೃದ್ದಿಗೆ ಸೈಟೋಕೈನಿನ್‌, ಜಿಬ್ಬೆರೆಲ್ಲಿನ್‌ ಮುಂತಾದ ಚೋದಕ ಪದಾರ್ಥಗಳು ನೆರವಾಗುವುದಾಗಿ ತಿಳಿದುಬಂದಿದೆ. ಕಾಯಿ ಕಚ್ಚಿದ ನಾಲ್ಕು ತಿಂಗಳುಗಳ ನಂತರ ಅವುಗಳ ಬಣ್ಣ ಹಸಿರಿನಿಂದ ಹಳದಿ ಬಣ್ಣಕ್ಕೆ ಬದಲಾಗುತ್ತದೆ. ವೃದ್ದಿಯ ಈ ಹಂತದಲ್ಲಿ ಒಟ್ಟು ಕರಗಿದ ಘನಪದಾರ್ಥಗಳು, ಅಪಕರ್ಷಕವಲ್ಲದ ಸಕ್ಕರೆ, ಅ‍ಯ್‌ಸ್ಕಾರ್ಬಿಕ್‌ ಆಮ್ಲ ಮುಂತಾದವು ಗರಿಷ್ಠಗೊಳ್ಳುತ್ತವೆ.
ಬೆಟ್ಟದನೆಲ್ಲಿ : ಸಸ್ಯ ಸಂರಕ್ಷಣೆ
ಬೆಟ್ಟದ ನೆಲ್ಲಿ ಬೆಳೆಗೆ ಹಾನಿಮಾಡುವ ಕೀಟ ಮತ್ತು ರೋಗಗಳು ಕಡಿಮೆ ಇದ್ದರೂ ಸಹ ಅವುಗಳನ್ನು ಸಕಾಲದಲ್ಲಿ ಹತೋಟಿ ಮಾಡದಿದ್ದಲ್ಲಿ ಫಸಲು ನಷ್ಟಗೊಳ್ಳವುದು ಖಚಿತ. ಅಂತಹ ಕೆಲವು ಪ್ರಮುಖ ಕೀಟ ಮತ್ತು ರೋಗಗಳು, ಅವುಗಳಿಂದಾಗುವ ಹಾನಿ ಮತ್ತು ಹತೋಟಿ ಕ್ರಮಗಳು ಮುಂದಿನಂತಿವೆ.
ಕೀಟಗಳು
೧. ತೊಗಟೆ ತಿನ್ನುವ ಕಂಬಳಿ ಹುಳು
ಈ ಕೀಟಗಳು ಕಾಂಡ ಮತ್ತು ಪ್ರಧಾನ ರೆಂಬೆಗಳಲ್ಲಿ ಸುರಂಗಗಳನ್ನು ಕೊರೆಯುತ್ತವೆ. ತೀರಾಕಡೆಗಣಿಸಿದ ಮರಗಳಲ್ಲಿ ಹೆಚ್ಚಿನ ಹಾನಿ ಕಂಡುಬರುತ್ತದೆ. ಈ ಕಂಬಳಿ ಹುಳುಗಳು ಸೂಕ್ಷ್ಮ ರೇಶಿಮೆದಾರದ ಎಳೆಗಳಿಂದ ಸಡಿಲವಿರುವ ಹಾಗೂ ಕ್ರಮಬದ್ಧವಲ್ಲದ ಗೂಡುಗಳನ್ನು ನಿರ್ಮಿಸುತ್ತವೆ. ಅವು ವಿಸರ್ಜಿಸಿದ ಮಲಮೂತ್ರ, ಹಿಕ್ಕೆ ತೊಗಟಿಪುಡಿ, ನೊರೆ ಮುಂತಾದುವು ಈ ಗೂಡುಗಳಲ್ಲಿ ಸಂಗ್ರಹಗೊಂಡಿರುತ್ತವೆ. ಈ ವಿಧದಲ್ಲಿ ತೊಗಟೆಗೆ ಹಾನಿಯಾಗಿ ಮರಗಳು ಬಲಹೀನಗೊಂಡು, ಕಡಿಮೆ ಫಸಲನ್ನು ಕೊಡುವಂತಾಗುತ್ತವೆ.
ಹತೋಟಿ: ತೋಟದಲ್ಲಿ ಶುಚಿತ್ವ ಅಗತ್ಯ. ಸುಲಭದಲ್ಲಿ ಹಾಗೂ ಕಡಿಮೆ ಖರ್ಚಿನ ಹತೋಟಿ ಕ್ರಮವೆಂದರೆ ರಂಧ್ರಗಳ ಮೂಲಕ ಸೀಮೆಎಣ್ಣೆ ಅಥವಾ ಪೆಟ್ರೋಲ್ ಅನ್ನು ಪಿಚಕಾರಿ ಮಾಡಿ, ಅವುಗಳ ಬಾಯಿಗೆ ಕೆಸರು ಮಣ್ಣನ್ನು ಮೆತ್ತುವುದು. ಅವು ಉಸಿರು ಕಟ್ಟಿ ಸಾಯುತ್ತವೆ. ಈ ಕೆಲಸವನ್ನು ಸೆಪ್ಟಂಬರ್-ಅಕ್ಟೋಬರ್ ಹಾಗೂ ಫೆಬ್ರುವರಿ-ಮಾರ್ಚ್‌ ತಿಂಗಳುಗಳಲ್ಲಿ ಮಾಡುವುದು ಉತ್ತಮ. ಅದೇ ರೀತಿ ರಂಧ್ರಗಳೊಳಕ್ಕೆ ಸಣ್ಣ ತಂತಿಯ ತುಂಡನ್ನು ತೂರಿಸಿ ಚುಚ್ಚಿದರೂ ಸಹ ಅವು ಸಾಯುತ್ತವೆ.
೧೦ ಲೀ. ನೀರಿಗೆ ೧೦ ಮಿ.ಲೀ. ಮಾನೊಕ್ರೋಟೊಫಾಸ್‌ ದಬ್ಲ್ಯು.ಎಸ್‌.ಸಿ. ಇಲ್ಲವೇ ಮೀಥೈಲ್‌ ಪ್ಯಾರಾಥಿಯಾನ್‌ ೫೦ ಇಸಿ ಅಥವಾ ಫೆನಿಟ್ರೋಥಿಯಾನ್‌ ೫೦ ಇಸಿ ಕೀಟನಾಶಕವನ್ನು ಬೆರಸಿ ಎರಡು ಸಾರಿ ಸಿಂಪಡಿಸಿದರೆ ಈ ಕೀಟಗಳು ಸಾಯುತ್ತವೆ.
ಕಂಬಳಿಹುಳುಗಳನ್ನು ಅ‍ಯ್‌ಸ್ಪರ್ಜಿಲ್ಲಸ್‌ ಪ್ರಭೇದದಂತಹ ಶಿಲೀಂಧ್ರಗಳೂ ಸಹ ಸಾಯಿಸುತ್ತವೆ. ಮಳೆಗಾಲದಲ್ಲಿ ಈ ಶಿಲೀಂಧ್ರಗಳು ಕಂಬಳಿ ಹುಳುಗಳನ್ನು ಮುತ್ತಿ ಅವು ಸಾಯುವಂತೆ ಮಾಡುತ್ತವೆ.
೨. ಸುಳಿ ಕೊರೆಯುವ ಮತ್ತು ಗಂಟುಗಳನ್ನುಂಟು ಮಾಡುವ ಕಂಬಳಿಹುಳು
ಈ ಕಂಬಳಿ ಹುಳುಗಳು ಚಿಗುರು ರೆಂಬೆಗಳ ಸುಳಿ ಭಾಗಗಳನ್ನು ಕೊರೆದು ಮಧ್ಯದ ದಿಂಡು ಭಾಗ ಸೇರುತ್ತವೆ. ಇವು ತೀರಾ ಸಣ್ಣಗಾತ್ರದ ಕಂಬಳಿ ಹುಳುಗಳು. ಇವುಗಳ ಹಾವಳಿ ಅಗಸ್ಟ್‌ – ಸೆಪ್ಟಂಬರ್ ಸುಮಾರಿಗೆ ಪ್ರಾರಂಭಗೊಳ್ಳುತ್ತದೆ. ಅದರಿಂದಾಗಿ ಅಲ್ಲೆಲ್ಲಾ ಗಂಟುಗಳು ಉಂಟಾಗಿ, ರೆಂಬೆಗಳ ಬೆಳವಣಿಗೆ ಕುಂಠಿತಗೊಳ್ಳುತ್ತದೆ. ಅಂತಹ ರೆಂಬೆಗಳು ನೋಡಲು ವಿಕಾರವಾಗಿರತ್ತವೆ. ಗಂಟುಗಳ ಒಳಗೆ ಪೂಳ್ಳು ಇದ್ದು ಅದರಲ್ಲಿ ಈ ಕಂಬಳಿ ಹುಳುಗಳು ಸಲೀಸಾಗಿ ಹರಿದಾಡಲು ಅವಕಾಶವಿರುತ್ತದೆ.
ಹತೋಟಿ: ಬಹಳಷ್ಟು ಹಾನಿಗೀಡಾಗಿರುವ ಚಿಗುರುರೆಂಬೆಗಳನ್ನು ಸವರಿ ತೆಗೆದು ಸುಡಬೇಕು. ಅದರ ಜೊತೆಗೆ ಶೇ. ೨ ಪ್ಯಾರಾಥಿಯಾನ್‌ ಕೀಟನಾಶಕವನ್ನು ೧೫ ದಿನಗಳ ಅಂತರದಲ್ಲಿ ಎರಡು ಮೂರು ಸಾರಿ ಸಿಂಪಡಿಸಬೇಕು.
೩. ಬೂಷ್ಟು ತಿಗಣೆ
ಇದಕ್ಕೆ ಹಿಟ್ಟುತಿಗಣೆ ಮತ್ತು ಮೀಲಿಬಗ್‌ ಎಂಬ ಹೆಸರುಗಳಿವೆ. ಇವು ಮೆತುಶರೀರದ ತಿಗಣೆಗಳಿದ್ದು ಎಳೆಯ ಚಿಗುರು, ಹೀಚು ಮುಂತಾಗಿ ಕಚ್ಚಿ ರಸ ಹೀರುತ್ತವೆ. ಅಂತಹ ಭಾಗಗಳು ಬಲಹೀನಗೊಂಡು, ನಿಸ್ತೇಜಗೊಳ್ಳುತ್ತವೆ.
ಹತೋಟಿ: ಇವುಗಳ ಮೈಮೇಲೆ ಹತ್ತಿಯಂತಹ ಮೇಣದ ಹೊದಿಕೆ ಇದ್ದು ಕೀಟನಾಶಕವನ್ನು ಸಿಂಪಡಿಸಿದಾಗ ಅಷ್ಟೊಂದು ಪರಿಣಾಮಕಾರಿಯಾಗಿ ಕೆಲಸ ಮಾಡಲಾರದು. ಆದ್ದರಿಂದ ಮೊದಲು ನೀರನ್ನು ಜೋರಾಗಿ ಸಿಂಪಡಿಸಿ ಮೇಣದ ಹೊದಿಕೆ ತೊಳೆದು ಹೋಗುವಂತೆ ಮಾಡಿ ಆನಂತರ ಕೀಟನಾಶಕವನ್ನು ಸಿಂಪಡಿಸಬೇಕು. ೧೦ ಲೀ. ನೀರಿಗೆ ೨೦ ಮಿ.ಲೀ. ಲಿಬೇಸಿಡ್‌ ಕೀಟನಾಶಕ ಬೆರಸಿ ಎರಡು ಮೂರು ಸಾರಿ ಸಿಂಪಡಿಸಿದರೆ ಸಾಕು. ಜೊತೆಗೆ ಈ ಕೀಟಗಳನ್ನು ಹರಡುವ ಇರುವೆಗಳನ್ನೂ ಸಹ ಹತೋಟಿ ಮಾಡಬಹುದು.
೪. ಬಿಳಿನೊಣ
ಇವು ರೆಕ್ಕೆಗಳಿಂದ ಕೂಡಿದ ಸಣ್ಣಗಾತ್ರದ ಕೀಟಗಳಿದ್ದು ಚಿಗುರು ಭಾಗಗಳಲ್ಲಿ ಗುಂಪು ಗುಂಪಾಗಿದ್ದು, ಕಚ್ಚಿ ರಸಹೀರುತ್ತವೆ. ಹಾನಿ ಬಹಳಷ್ಟಿದ್ದಾಗ ಅಂತಹ ಭಾಗಗಳು ಬಲಹೀನಗೊಳ್ಳುತ್ತವೆ.
ಹತೋಟಿ: ೧೦ ಲೀ. ನೀರಿಗೆ ೨೦ ಮಿ.ಲೀ. ರೋಗಾರ್ ಅಥವಾ ಮೆಟಾಸಿಸ್ಟಾಕ್ಸ್ ಕೀಟನಾಶಕವನ್ನು ಬೆರೆಸಿ ಸಿಂಪಡಿಸಬೇಕು. ಅದಿಲ್ಲದಿದ್ದಲ್ಲಿ ಬೇವಿನ ಬೀಜಗಳ ಕಷಾಯವನ್ನು ತಯಾರಿಸಿ, ಸಿಂಪಡಿಸಬಹುದು.
೫. ಸಸ್ಯಹೇನು
ಇವು ಮೆತು ಶರೀರದ ಸಣ್ಣ ಗಾತ್ರದ ಕೀಟಗಳಿದ್ದು ಸುಳಿ ಭಾಗಗಳಲ್ಲಿ ಗುಂಪು ಗುಂಪಾಗಿ ಮುತ್ತಿ ರಸ ಹೀರುತ್ತವೆ. ಅಂತಹ ಭಾಗಗಳು ಬಲಹೀನಗೊಂಡು, ನಿಸ್ತೇಜಗೊಳ್ಳುತ್ತವೆ.
೬. ಸಸ್ಯ ತಿಗಣೆ
ಈ ತಿಗಣೆಗಳು ತಮ್ಮ ಮೂತಿಯನ್ನು ಹಣ್ಣುಗಳಲ್ಲಿ ಚುಚ್ಚಿ ರಸ ಹೀರುತ್ತವೆ. ಗಾಯವಾದ ಭಾಗವು ಮಾಸಲಾಗಿ ಆಕರ್ಷಣೆಯನ್ನು ಕಳೆದುಕೊಳ್ಳುತ್ತದೆ.
ಹತೋಟಿ: ಇವುಗಳ ಹತೋಟಿ ಬೂಷ್ಟು ತಿಗಣೆಯಲ್ಲಿ ಇದ್ದಂತೆ.
೭. ದಾಳಿಂಬೆ ಚಿಟ್ಟೆ
ಯಾವಾಗಲಾದರೂ ಒಮ್ಮೊಮ್ಮೆ ಈ ಚಿಟ್ಟೆಗಳು ಕಾಣಿಸಿಕೊಳ್ಳುತ್ತವೆ. ಇದರ ಕಂಬಳಿ ಹುಳುಗಳು ಕಾಯಿಗಳನ್ನು ಕೊರೆದು ರಂಧ್ರಗಳನ್ನುಂಟು ಮಾಡುತ್ತವೆ. ಎಳೆಯ ಹಾಗೂ ಹಸುರು ಬಣ್ಣದ ಬೀಜಕವಚವನ್ನು ತಿನ್ನುತ್ತವೆ. ಬೀಜಕವಚ ಸ್ವಲ್ಪ ಗಡುಸಾಗಿದ್ದರೂ ಸಹ ಅದನ್ನು ತಿನ್ನುತ್ತವೆ. ಹಾಗಾಗಿ ಫಸಲು ಹಾಳಾಗುತ್ತದೆ.
ಹತೋಟಿ: ಹಾನಿಗೀಡಾದ ಕಾಯಿಗಳನ್ನು ಹಾಗೂ ಉದುರಿಬಿದ್ದ ಕಾಯಿಗಳನ್ನೆಲ್ಲಾ ಆರಿಸಿ ತೆಗೆದು ನಾಶಗೊಳಿಸಬೇಕು. ೧೦ ಲೀ. ನೀರಿಗೆ ೨೦ ಮಿ.ಲೀ. ಮಾನೊಕ್ರೋಟೋಫಾಸ್‌ ೩೬ ಡಬ್ಲ್ಯು.ಎಸ್‌.ಸಿ ಅಥವಾ ೧೫ ಮಿ.ಲೀ ಡೈಮಿಥೊಯೇಟ್‌ ೩೦ ಇಸಿ ಕೀಟನಾಶಕವನ್ನು ಬೆರೆಸಿ ಎರಡು ಮೂರು ಸಾರಿ ಸಿಂಪಡಿಸಬೇಕು.
೮. ಹಣ್ಣಿನ ರಸಹೀರುವ ಪತಂಗ
ಇದರ ಪ್ರಾಯದ ಪತಂಗಗಳು ತಮ್ಮ ಉದ್ದನಾದ ಸೊಂಡಿಲನ್ನು ಹಣ್ಣುಗಳಲ್ಲಿ ಚುಚ್ಚಿ ರಸ ಹೀರುತ್ತವೆ. ಅವು ಚುಚ್ಚಿ ಮಾಡಿರುವ ರಂಧ್ರಗಳು ಸ್ಫುಟವಾಗಿ ಕಾಣುತ್ತವೆ. ಈ ರಂಧ್ರಗಳಲ್ಲಿ ಇತರ ಕೀಟಗಳು ಹಾಗೂ ರೋಗಾಣುಗಳು ಪ್ರವೇಶಿಸಿ ಜಾಗ ಮಾಡಿಕೊಳ್ಳುತ್ತವೆ. ಅಂತಹ ಹಣ್ಣು ಉದುರಿ ಬೀಳುತ್ತವೆ.
ಹತೋಟಿ: ಹಾನಿಗೀಡಾದ ಹಣ್ಣುಗಳನ್ನೆಲ್ಲಾ ಆರಿಸಿ ಆಳವಾಗಿ ಹೂತಿಡಬೇಕು ಇಲ್ಲವೇ ನಾಶಗೊಳಿಸಬೇಕು. ಕಾಯಿಗಳು ಬಲಿತು ಪಕ್ವಗೊಳ್ಳುವ ದಿನಗಳಲ್ಲಿ ತೋಟದಲ್ಲಿ ಸಂಜೆ ಹೊತ್ತಿನಲ್ಲಿ ಅಲ್ಲಲ್ಲಿ ಹೊಗೆ ಎಬ್ಬಿಸಿದರೆ ಇವು ದೂರ ಸರಿಯುತ್ತವೆ. ಅದರ ಜೊತೆಗೆ ವಿಷಬೆರೆಸಿದ ಆಹಾರವನ್ನಿಟ್ಟರೆ ಸ್ವಲ್ಪ ಮಟ್ಟಿನ ಹತೋಟಿ ಸಾಧ್ಯ. ೧೦ ಲೀ. ನೀರಿಗೆ ೨೦ ಗ್ರಾಂ ಕಾರ್ಬರಿಲ್‌ ಅಥವಾ ೮ ಮಿ.ಲೀ. ಡೈಕ್ಲೋರ್‌ವಾಸ್‌ ಕೀಟನಾಶಕವನ್ನು ಬೆರೆಸಿ ಒಂದೆರಡು ಸಾರಿ ಸಿಂಪಡಿಸಿ ಈ ಪತಂಗವನ್ನು ನಿಯಂತ್ರಿಸಬಹುದು.
೯. ಎಲೆ ಸುರುಳಿ ಕಂಬಳಿ ಹುಳು
ಈ ಕಂಬಳಿ ಹುಳುಗಳು ಎಲೆಗಳನ್ನು ಸುರುಳಿಯಂತೆ ಮಾಡಿ, ಅವುಗಳ ಒಳಗೆ ಇದ್ದು, ತಮ್ಮ ಜೀವನ ಚರಿತ್ರೆಯನ್ನು ಪೋರ್ಣಗೊಳಿಸುತ್ತವೆ. ಇದೇನೂ ಅಷ್ಟೊಂದು ಮಹತ್ವದ ಕೀಟಪೀಡೆಯಲ್ಲ. ಯಾವುದಾದರೂ ಸೂಕ್ತ ಕೀಟನಾಶಕವನ್ನು ನೀರಿನಲ್ಲಿ ಬೆರಿಸಿ ಸಿಂಪಡಿಸಿದರೆ ಸಾಕು.
೧೦. ಎಲೆ ತಿನ್ನುವ ಕಂಬಳಿಹುಳು
ಇವು ಸಣ್ಣ ಗಾತ್ರದ ಕಂಬಳಿಹುಳುಗಳಿದ್ದು ಚಿಗುರೆಲೆಗಳ ಹಸಿರೆನ್ನೆಲ್ಲಾ ತಿಂದು ಹಾಳುಮಾಡುತ್ತವೆ. ಇವು ಗುಂಪು ಗುಂಪಾಗಿದ್ದು, ಸಣ್ಣದಾರದ ಎಳೆಗಳ ನೆರವಿನಿಂದ ನೇತಾಡಿ ಕೆಳಕ್ಕೆ ಬೀಳುತ್ತವೆ. ಹಾನಿಗೀಡಾದ ಎಲೆಗಳು ಉದುರಿ ಬೀಳುವುದುಂಟು, ಅಂತಹ ರೆಂಬೆಗಳ ಬೆಳವಣಿಗೆ ಕುಂಠಿತಗೊಳ್ಳುತ್ತದೆ.
ಹತೋಟಿ: ಸುಳಿ ಕೊರೆಯುವ ಹುಳುವಿನಲ್ಲಿ ಇದ್ದಂತೆ.
ರೋಗಗಳು
೧.ತುಕ್ಕು ರೋಗ
ಈ ರೋಗಕ್ಕೆ ದೇಶಿತಳಿ ಬಹು ಸುಲಭವಾಗಿ ತುತ್ತಾದರೆ ಬನಾರಸಿ ಮತ್ತು ಚಾಕೈಯ ತಳಿಗಳು ಸ್ವಲ್ಪ ಮಟ್ಟಿಗೆ ನಿರೋಧಕ ಸಾಮರ್ಥ್ಯ ಹೊಂದೆವೆ. ಪ್ರಾರಂಭಕ್ಕೆ ಎಲೆ ಮತ್ತು ಕಾಯಿಗಳ ಮೇಲೆಲ್ಲಾ ಕಂದುಬಣ್ಣದ ಗುಳ್ಳೆಗಳು ಕಾಣಿಸಿಕೊಂಡು ದಿನಕಳೆದಂತೆ ಅವು ದಟ್ಟ ಕಂದು ಬಣ್ಣಕ್ಕೆ ಮಾರ್ಪಡುತ್ತವೆ. ತೀವ್ರ ಹಾನಿ ಇದ್ದಾಗ ಎಲೆ ಮತ್ತು ಕಾಯಿಗಳು ಉದುರಿಬೀಳುತ್ತವೆ.
ಹತೋಟಿ: ಇದರ ಹತೋಟಿಗೆ ಶೇ. ೦.೨ ಡೈಥೇನ್‌ಜಡ್‌-೭೮ ಅಥವಾ ನೀರಿನಲ್ಲಿ ಕರಗುವ ಗಂಧಕವನ್ನು ಸಿಂಪಡಿಸಬೇಕು. ಅದಿಲ್ಲದಿದ್ದಲ್ಲಿ ೧೦ ಲೀ. ನೀರಿಗೆ ೧೦ ಮಿ.ಲೀ. ಟ್ರೈಡೆಮಾರ್ಪ್‌ ೭೫ ಇಸಿ ಅಥವಾ ೨೦ ಗ್ರಾಂ ಮ್ಯಾಂಕೊಜೆಬ್‌ ೭೫ ಡಬ್ಲ್ಯೂಸಿ ಅನ್ನು ಬೆರಿಸಿ ಸಿಂಪಡಿಸಬೇಕು. ನಿರೋಧಕ ತಳಿಗಳನ್ನು ಬೆಳೆಯುವುದು ಲಾಭದಾಯಕ.
೨. ನೀಲಿಬೂಷ್ಟು
ಇದು ಸಂಗ್ರಹಣೆಯಲ್ಲಿ ಕಂಡುಬರುವ ರೋಗ. ಪ್ರಾರಂಭಕ್ಕೆ ಹಣ್ಣುಗಳ ಮೇಲೆಲ್ಲಾ ನೀರಿನಲ್ಲಿ ತೊಯ್ಯಿಸಿದ ಕಂದು ಬಣ್ಣದ ಮಚ್ಚೆಗಳು ಕಾಣಿಸಿಕೊಂಡು, ದಿನಕಳೆದಂತೆ ಕೆನ್ನೀಲಿ ಕಂದು ಇಲ್ಲವೇ ನೀಲಿ ಹಸಿರು ಬಣ್ಣದ ಮಚ್ಚೆಗಳಾಗಿ ಮಾರ್ಪಡುತ್ತವೆ. ತೀವ್ರಹಾನಿಯಿದ್ದಾಗ ಮಚ್ಚೆಗಳು ಹೊಳಪು ಹಸಿರು, ನೀಲಿಹಸಿರು ಮುಂತಾಗಿ ಬಣ್ಣ ಬದಲಾಯಿಸುತ್ತವೆ. ಹಾಗಾಗಿ ಹಣ್ಣು ಆಕರ್ಷಣೆಯನ್ನು ಕಳೆದುಕೊಳ್ಳುತ್ತವೆ. ಅಂತಹ ಹಣ್ಣುಗಳಿಂದ ಕೆಟ್ಟ ವಾಸನನೆಯಿಂದ ಕೂಡಿದ ಹಳದಿ ದ್ರವ ಒಸರುತ್ತಿರುತ್ತದೆ.
ಹತೋಟಿ: ಸ್ವಚ್ಛತೆ ಬಹುಮುಖ್ಯ, ಕೊಯ್ಲಿನ ನಂತರ ಹಣ್ಣುಗಳನ್ನು ದುರ್ಬಲ ಬೋರಾಕ್ಸ್‌ ದ್ರಾವಣದಲ್ಲಿ ಅಥವಾ ಅಡುಗೆ ಉಪ್ಪಿನ ದ್ರಾವಣದಲ್ಲಿ ಅದ್ದಿ ಉಪಚರಿಸಬೇಕು.
೩. ಹಣ್ಣಿನ ತಿರುಳು ಕೊಳೆಯುವುದು
ಇದನ್ನು ಶಾರೀರಕ ಅವ್ಯವಸ್ಥೆ, ಆಂತರಿಕ ಕ್ಷಯ, ನೆಕ್ರೋಸಿಸ್‌ ಮುಂತಾಗಿ ಕರೆಯುತ್ತಾರೆ. ಇದು ಬೋರಾನ್‌ ಧಾತುವಿನ ಕೊರತೆಯಿಂದ ಉಂಟಾಗುವುದಾಗಿ ತಿಳಿದುಬಂದಿದೆ. ಹಣ್ಣಿನ ತಿರುಳು ಕಂದುಬಣ್ಣಕ್ಕೆ ತಿರುಗಿ, ಆನಂತರ ಕಪ್ಪು ಮಚ್ಚೆಗಳು ಕಾಣಿಸಿಕೊಳ್ಳುತ್ತವೆ. ಹಣ್ಣುಗಳ ಮೇಲೆಲ್ಲಾ ಅಂಟಿನ ಬೊಕ್ಕೆಗಳಿರುತ್ತವೆ. ರೆಂಬೆಗಳ ಸುಳಿ ಭಾಗ ಗುಂಪುಕೂಡಿ ಗುಲಾಬಿ ಹೂದಳತಳಂತೆ ಒತ್ತಾಗಿ ಪೊದೆಯಂತೆ ಕಾಣುವುದು.
ಹತೋಟಿ: ಇದನ್ನು ಹೋಗಲಾಡಿಸಲು ಸೂಕ್ತಪ್ರಮಾಣದ ಬೋರಾಕ್ಸ್‌ ಅನ್ನು ಮಣ್ಣಿಗೆ ಸೇರಿಸಬೇಕು ಇಲ್ಲವೇ ಶೇ. ೦.೬ ಬೋರಾಕ್ಸ್‌ ದ್ರಾವಣವನ್ನು ೧೫ ದಿನಗಳಿಗೊಮ್ಮೆ ಎರಡು ಮೂರು ಸಾರಿ ಚೆನ್ನಾಗಿ ತೊಯ್ಯುವಂತೆ ಎಲೆ ಮತ್ತು ಹಣ್ಣುಗಳ ಮೇಲೆ ಸಿಂಪಡಿಸಬೇಕು. ಈ ಕೆಲಸವನ್ನು ಸೆಪ್ಟೆಂಬರ್ ಮೊದಲನೇ ವಾರದಿಂದಲೇ ಪ್ರಾರಂಭಿಸಬೇಕು.
ರೋಗ ನಿರೊಧಕ ತಳಿಗಳನ್ನು ಬೆಳೆಯುವುದು ಲಾಭದಾಯಕ ಎಂ.ಆರ್. / ಆರ್.ಡಿ.-೮೯ / ೯ ಬೀಜ ಸಸಿಯು ನೆಕ್ರೋಸಿಸ್‌ ಅನ್ನು ತಡೆದುಕೊಳ್ಳುವ ಸಾಮರ್ಥ್ಯ ಹೊಂದಿರುವುದಾಗಿ ತಳಿದುಬಂದಿದೆ.
ಬೆಟ್ಟದನೆಲ್ಲಿ : ಕೊಯ್ಲು ಮತ್ತು ಇಳುವರಿ
ಕಾಯಿಗಳು ಪೂರ್ಣ ಬಲಿತು ಪಕ್ವಗೊಳ್ಳಲು ಸುಮಾರು ೯ ತಿಂಗಳ ಸಮಯ ಬೇಕು. ಅವು ತಿಳಿಹಸಿರಿನಿಂದ ಮಾಸಲು ಹಸುರು ಹಳದಿ ಬಣ್ಣಕ್ಕೆ ತಿರುಗಿದಾಗ ಕೊಯ್ಲು ಮಾಡಬಹುದು. ಬಣ್ಣದ ತಳಿಗಳಾದಲ್ಲಿ ಅವು ಇಟ್ಟಿಗೆ ಕೆಂಪು ಬಣ್ಣ ಪಡೆಯುತ್ತವೆ. ಪ್ರಧಾನ ಕೊಯ್ಲುಗಾಲ ಇರುವುದು ಚಳಿಗಾಲದಲ್ಲಿ ಅಂದರೆ ಡಿಸೆಂಬರ್‌ನಿಂದ ಫೆಬ್ರುವರಿಯವರೆಗೆ. ಆದಾಗ್ಯೂ ಇತರ ದಿನಗಳಲ್ಲಿಯೂ ಸಹ ಅಲ್ಪಸ್ವಲ್ಪ ಹಣ್ಣು ಸಿಗುತ್ತಿರುತ್ತವೆ. ಪೂರ್ಣಬಲಿತು ಪಕ್ವಗೊಂಡಾಗ ಕೈಯ್ಯಲ್ಲಿ ಹಿಡಿದು ಅದುಮಿದರೆ ಅವು ಗಡುಸಾಗಿರುತ್ತವೆ. ಹಣ್ಣನ್ನು ಬಿಡಿಸಲು ಮರದ ಮೇಲೆ ಹತ್ತುವುದಾಗಲೀ ಇಲ್ಲವೇ ರೆಂಬೆಗಳನ್ನು ಹಿಡಿದು ಜಗ್ಗಿ ಅಲ್ಲಾಡಿಸುವುದಾಗಲೀ ಮಾಡಬಾರದು. ಹಾಗೆ ಮಾಡಿದಲ್ಲಿ ರೆಂಬೆಗಳು ಮುರಿಯುವುದು ಖಂಡಿತ. ಈ ಉದ್ದೇಶಕ್ಕೆ ಮಡಚಬಹುದಾದ ಏಣಿಗಳನ್ನು ಬಳಸುವುದು ಒಳ್ಳೆಯದು. ಬಿಡಿಸಿ ತೆಗೆದ ಹಣ್ಣನ್ನು ಹೆಗಲಿಗೆ ನೇತುಹಾಕಿದ ಚೀಲಗಳಲ್ಲಿ ತುಂಬಿ ಕೆಳಕ್ಕಿಳಿಸಬೇಕು. ಅದರಿಂದ ಹಣ್ಣು ಜಜ್ಜಿ ಹಾಳಾಗುವದಿಲ್ಲ. ದಿನದ ತಂಪು ಹೊತ್ತಿನಲ್ಲಿ ಹಣ್ಣನ್ನು ಬಿಡಿಸಿ ತೆಗೆದು ಶುಭ್ರವಿರುವ ಈಚಲು ಚಾಪೆ ಅಥವಾ ಟಾರ್ಪಾಲಿನ್‌ ಹಾಳೆಯ ಮೇಲೆ ತೆಳ್ಳಗೆ ಹರಡಿ ಅವುಗಳೊಂದಿಗೆ ಬೆರೆತ ಸೊಪ್ಪು, ಕಸಕಡ್ಡಿ, ಹಾಳಾಗಿರುವಂತಹ ಹಣ್ಣು ಮುಂತಾಗಿ ಆರಿಸಿ ತೆಗೆಯಬೇಕು. ಅದರಿಂದ ಅವುಗಳಲ್ಲಿನ ಬಿಸಿಯೆಲ್ಲಾ ಆರಿ ಅವು ತಣ್ಣಗಾಗುತ್ತವೆ. ಎಲ್ಲಾ ಹಣ್ಣು ಒಮ್ಮೆಲೆ ಪಕ್ವಗೊಳ್ಳುವುದಿಲ್ಲ ಹಾಗಾಗಿ ಅವುಗಳನ್ನು ಎರಡು ಮೂರು ಸುತ್ತುಗಳಲ್ಲಿ ಕೊಯ್ಲು ಮಾಡಬೇಕಾಗುತ್ತದೆ. ಸುಧಾರಿತ ತಳಿ ಮತ್ತು ಉತ್ತಮ ನಿರ್ವಹಣೆಗಳಿದ್ದಲ್ಲಿ ಹತ್ತು ವರ್ಷವಯಸ್ಸಿನ ಮರಗಳಿಂದ ಕೂಡಿದ ತೋಟದಲ್ಲಿ ಹೆಕ್ಟೇರಿಗೆ ವರ್ಷಕ್ಕೆ ೧೮ ರಿದ ೨೦ ಟನ್‌ಗಳಷ್ಟು ಹಣ್ಣು ಸಿಗುವುದರಲ್ಲಿ ಸಂಶಯವಿಲ್ಲ. ಮಾರಾಟ ಬೆಲೆ ಕಿ.ಗ್ರಾಂ ಒಂದಕ್ಕೆ ೪ ರೂ ಗಳಷ್ಟಿದ್ದರೂ ಹೆಕ್ಟೇರಿಗೆ ೭೨,೦೦೦ ರಿಂದ ೮೦,೦೦೦ ರೂಪಯಿಗಳಷ್ಟು ಒಟ್ಟು ಆದಾಯ ಸಾಧ್ಯವಾಗುತ್ತದೆ. (ಕೋಷ್ಟಕ ೭). 
ಕೋಷ್ಟಕ ೭: ಒಂದು ಹೆಕ್ಟೇರು ನೆಲ್ಲಿ ಬೇಸಾಯಕ್ಕೆ ತಗಲುವ ಅಂದಾಜು ಮತ್ತು ನಿರೀಕ್ಷಿಸಬಹುದಾದ ಆದಾಯ

ಹಣ್ಣಿನ ವರ್ಗೀಕರಣ, ಸಂಗ್ರಹಣೆ, ಸಾಗಾಣಿಕೆ ಮತ್ತು ಮಾರಾಟ
ಕೊಯ್ಲು ಮಾಡಿದ ನಂತರ ಹಣ್ಣುಗಳನ್ನು ವರ್ಗೀಕರಿಸುವ ಪದ್ದತಿ ನಮ್ಮಲ್ಲಿ ಇಲ್ಲ. ಅವುಗಳಲ್ಲಿ ದೊಡ್ಡ ಗಾತ್ರದ, ಮಧ್ಯಮ ಗಾತ್ರದ  ಹಾಗೂ ತೀರಾ ಸಣ್ಣವಿರುವ ಹಣ್ಣುಗಳು ಬೆರೆತಿರುತ್ತವೆ. ಈ ವಿಧದಲ್ಲಿ ಸರಕಿಗೆ ಉತ್ತಮ ಬೆಲೆ ಸಿಗಲಾರದು. ಹಣ್ಣುಗಳನ್ನು ತಳಿ, ಗಾತ್ರ, ಆಕಾರ ಅಥವಾ ತೂಕದ ಆಧಾರದ ಮೇಲೆ ಬೇರೆ ಬೇರೆ ದರ್ಜೆಗಳಾಗಿ ವರ್ಗೀಕರಿಸಿ ಮಾರಾಟ ಮಾಡಿದಲ್ಲಿ ನಿರೀಕ್ಷಿತ ಬೆಲೆ ಸಾಧ್ಯ. ಬೇರೆ ಬೇರೆ ದರ್ಜೆಯ ಸರಕಿಗೆ ಬೇರೆ ಬೇರೆ ಮಾರಾಟ ಬೆಲೆಯನ್ನು ನಿಗದಿಪಡಿಸಬಹುದು. ಇತರ ತೋಟಗಾರಿಕಾ ಸರಕನ್ನು ವರ್ಗೀಕರಿಸುವ ಯಂತ್ರಗಳನ್ನು ಈ ಹಣ್ಣಿಗೂ ಬಳಸಬಹುದು. ಸ್ವಯಂಚಾಲಿತ ವರ್ಗೀಕರಣ ಯಂತ್ರಗಳು ಈಗ ಬಳಕೆಯಲ್ಲಿವೆ.
ವಿವಿದ ವರ್ಗಗಳ ಹಣ್ಣನ್ನು ಬೇರೆ ಬೇರೆಯಾಗಿ ತುಂಬಬೇಕು. ಸಡಿಲವಾಗಿ ಹೆಣೆದು ತಯಾರಿಸಿದ ಬಿದಿರಿನ ಬುಟ್ಟಿ, ತೆಳುಹಲಗೆಯ ಪೆಟ್ಟಿಗೆಗಳು, ಪ್ಲಾಸ್ಟಿಕ್‌ ಕ್ರೇಟ್‌ ಮುಂತಾದವುಗಳ ತಳಭಾಗ ಮತ್ತು ಒಳ ಪಾರ್ಶ್ವಗಳಿಗೆ ಮೆತ್ತಗಿರುವ ಒಣಹುಲ್ಲು ಅಥವಾ ಕಾಗದದ ಚೂರುಗಳನ್ನು ಹರಡಿ ಅನಂತರ ಹಣ್ಣನ್ನು ತುಂಬಿದರೆ ಅವು ಜಜ್ಜುವುದಿಲ್ಲ. ಮಧ್ಯೆ ಗಾಳಿಯಾಡುವಂತಿದ್ದರೆ ಬಿಸಿಯೇರುವುದಿಲ್ಲ. ಇದು ಒಳ್ಳೆಯ ಪದ್ಧತಿ. ಹಾಗಲ್ಲದೆ ಗೋಣಿ ಚೀಲಗಳಲ್ಲಿ ತುಂಬಿ, ಮೂತಿ ಕಟ್ಟಿದಲ್ಲಿ ಬಿಸಿ ಉಂಟಾಗಿ ಹಣ್ಣು ಕೆಡುತ್ತವೆ. ಈ ರೀತಿ ತುಂಬಿದ ನಂತರ, ಜೋಪಾನವಾಗಿ ಸಾಗಿಸಬೇಕು. ತೀರಾ ಒರಟಾಗಿ ಅಥವಾ ಕುಲುಕಾಟವಿದ್ದಲ್ಲಿ ಹಣ್ಣು ಜಜ್ಜಬಹುದು. ಸಾಗಾಣಿಕೆಗೆ ತೀರಾ ಕಡಿಮೆ ಅವಧಿ ಇರಬೇಕು. ಸಾಗಾಣಿಕೆಯಲ್ಲಿ ಒತ್ತಡ ಇರಬಾರದು.
ಹಣ್ಣನ್ನು ಆದಷ್ಟು ಬೇಗ ಮಾರಾಟ ಮಾಡುವುದು ಒಳ್ಳೆಯದು. ಅದರಿಂದ ಸಂಗ್ರಹಣೆಯಲ್ಲಾಗುವ ನಷ್ಟದ ಪ್ರಮಾಣ ಅಷ್ಟೊಂದು ಇರುವುದಿಲ್ಲ. ಕೊಠಡಿಯ ಉಷ್ಣತೆಯಲ್ಲಿ ಅವುಗಳನ್ನು ಒಂದು ವಾರದವರೆಗೆ ಇಡಬಹುದು. ಶೈತ್ಯಾಗಾರದಲ್ಲಿ ಸುಮಾರು ೧೨ ದಿನಗಳವರೆಗೆ ಇಟ್ಟು ಜೋಪಾನ ಮಾಡಬಹುದು. ಸಹಕಾರ ಸಂಘಗಳ ಮೂಲಕ ಮಾರಾಟ ಮಾಡುವುದು ಒಳ್ಳೆಯದು.
ಹಣ್ಣನ್ನು ೧.೭º ಸೆ, ಉಷ್ಣತೆ ಮತ್ತು ಶೇ. ೮೦ ಆರ್ದ್ರತೆಗಳಲ್ಲಿ ಸಂಗ್ರಹಿಸಿಟ್ಟರೆ ಅವು ೮ ವಾರಗಳವರೆಗೆ ಸುಸ್ಥಿತಿಯಲ್ಲಿರುತ್ತವೆ. ಅದಿಲ್ಲದಿದ್ದಲ್ಲಿ ೧೫೦ ಪಿಪಿಎಂ ಸಾಮರ್ಥ್ಯದ ಕೈನೆಟಿನ್‌ ದ್ರಾವಣದಲ್ಲಿ ಹತ್ತು ನಿಮಿಷಗಳ ಕಾಲ ಅದ್ದಿ ತೆಗೆದು ೧೮.೫º ± ೫.೮º ಸೆ. ಉಷ್ಣತೆ ಮತ್ತು ಶೇ. ೬೭ ರಷ್ಟು ಸಾಪೇಕ್ಷ ಆರ್ದ್ರತೆಗಳಲ್ಲಿ ಇಡಬಹುದು. ಇದೇ ಉದ್ದೇಶಕ್ಕೆ ೨೫ ಪಿಪಿಎಂ ಜಿಬರ್ಲಿಕ್ ಆಮ್ಲ ಇಲ್ಲವೇ ಶೇ. ೧ರ ಕ್ಯಾಲ್ಷಿಯಂ ನೈಟ್ರೇಟ್‌ ಮತ್ತು ಶೇ. ೦.೧ರ ಟಾಪ್ಸಿನ್‌ಗಳ ಮಿಶ್ರಣವನ್ನು ಶಿಫಾರಸು ಮಾಡಲಾಗಿದೆ.
ಅಧಿಕ ಇಳುವರಿಗೆ ಕೆಲವು ಸಲಹೆಗಳು
ಅಧಿಕ ಇಳುವರಿ ಪಡೆಯಲು ನೆಲ್ಲಿ ಬೇಸಾಯದಲ್ಲಿ ಅನುಸರಿಸಬೇಕಾದ ಕೆಲವು ಅಂಶಗಳು ಈ ಮುಂದಿನಂತಿವೆ:
· ಬೆಟ್ಟದ ನೆಲ್ಲಿ ಉಪಯುಕ್ತವಿರುವ ಹಾಗೂ ಒಳ್ಳೆಯ ವರಮಾನ ತರುವ ಕಿರುಹಣ್ಣಿನ ಬೆಳೆ; ಕಡಿಮೆ ಆರೈಕೆ ಇದ್ದರೂ ಸಹ ಚೆನ್ನಾಗಿ ಫಲಿಸಬಲ್ಲದು.
· ಕಡಿಮೆ ಮಳೆಯಾಗುವ, ಬರಗಾಲಪೀಡಿತ ಹಾಗೂ ಜಲಾನಯನ ಪ್ರದೇಶಗಳಿಗೆ ಬಹುವಾಗಿ ಒಪ್ಪುವ ಖುಷ್ಕಿ ತೋಟಗಾರಿಕೆ ಬೆಳೆ ಇದಾಗಿದೆ.
· ಒಮ್ಮೆ ನೆಟ್ಟು ಬೆಳೆಸಿದಲ್ಲಿ ಹಲವಾರು ವರ್ಷಗಳವರೆಗೆ ಫಸಲು ಸಿಗುತ್ತಿರುತ್ತದೆ.
· ಹಣ್ಣು ಬಲಿತು ಪಕ್ವಗೊಂಡರೂ ಸಹ ಹಕ್ಕಿ ಅಥವಾ ಕಾಡುಪ್ರಾಣಿಗಳಿಂದ ಹಾಳಾಗುವುದಿಲ್ಲ.
· ಇದನ್ನು ಹೆಚ್ಚಿನ ಕ್ಷೇತ್ರದಲ್ಲಿ ಬೆಳೆಯುವುದಿದ್ದಲ್ಲಿ ಇತರರು ಇದನ್ನು ಹೇಗೆ ಬೆಳೆಸಿದ್ದಾರೆ ಎಂಬುದನ್ನು ಅವರ ತೋಟಕ್ಕೆ ಬೇಟಿ ಇತ್ತು ನೋಡಬೇಕು ಹಾಗೂ ತಿಳಿದುಕೊಳ್ಳ ಬೇಕು, ಅವರ ಅನುಭವ ಸಿಗುತ್ತವೆ.
· ತೋಟ ಎಬ್ಬಿಸುವ ಮೊದಲು ತಜ್ಞರಿಂದ ಸ್ಥಳ ಪರಿಶೀಲನೆ ಮಾಡಿಸುವುದು ಒಳ್ಳೆಯದು.
· ಮಣ್ಣು ಮತ್ತು ನೀರುಗಳ ಪರೀಕ್ಷೆ ಅಗತ್ಯ.
· ಖಾತರಿಯಿಂದ ಕೂಡಿದ ನರ್ಸರಿ ಅಥವಾ ಸರಬರಾಜು ಮಾಡುವವರಲ್ಲಿ ಮುಂಚಿತವಾಗಿ ಅಪೇಕ್ಷಿತ ತಳಿಯ ಗಿಡಗಳಿಗಾಗಿ ಕಾಯ್ದಿರಿಸಿ.
· ಅಪರಿಚಿತರಿಂದ ಅಥವಾ ದಾರಿಪಕ್ಕ ಇಲ್ಲವೇ ಸಂತೆಗಳಲ್ಲಿ ಮಾರುವ ಗಿಡಗಳನ್ನು ಕರೀದಿಸಬಾರದು.
· ನೆಡುವ ಉದ್ದೇಶಕ್ಕೆ ಬೀಜಸಸಿಗಳನ್ನು ಬಳಸಬಾರದು.
· ತೋಟದ ಸುತ್ತ ಭದ್ರವಿರುವ ಬೇಲಿಯನ್ನು ಹಾಕಬೇಕು.
· ಬೇಲಿಯ ಒಳ ಅಂಚಿನ ಉದ್ದಕ್ಕೆ ಒಂದು ಇಲ್ಲವೇ ಎರಡು ಸಾಲುಗಳಲ್ಲಿ ೨-೩ ಮೀ. ಅಂತರದಲ್ಲಿ ೩೦ ಸೆಂ.ಮೀ ಗಾತ್ರದ ಗುಂಡಿಗಳನ್ನು ತೆಗೆದು ಸರ್ವೆ, ಸಿಲ್ವರ್, ಓಕ್‌ ಮುಂತಾದವುಗಳ ಬೀಜ ಸಸಿಗಳನ್ನು ಮುಂಗಾರಿನಲ್ಲಿ ನೆಟ್ಟು ಬೆಳೆಸಿದರೆ ಅದು ಒಳ್ಳೆಯ ಗಾಳಿ ತಡೆಯಾಗಬಲ್ಲದು.
· ಜಮೀನಿನಲ್ಲಿ ಅನಗತ್ಯ ಗಿಡಗೆಂಟೆ, ಮುಳ್ಳುಗಿಡಗಳು ಮುಂತಾಗಿ ಬೇರುಸಮೇತ ಕಿತ್ತು ತೆಗೆದು, ಒಂದೆರಡು ಸಾರಿ ಉಳುಮೆ ಮಾಡಬೇಕು.
· ಸಮಮಾಡಿದಲ್ಲಿ ಉತ್ತಮ. ಒಂದು ವೇಳೆ ಅದು ಇಳಿಜಾರಿನ ಪ್ರದೇಶವಿದ್ದಲ್ಲಿ ಸಮಪಾತಳಿ ಬದುಗಳನ್ನು ಇಲ್ಲವೇ ಜಗಲಿ ಪಾತಿಗಳನ್ನು ಮಾಡಬೇಕು ಅವು ಇಳಕಲಿಗೆ ಅಡ್ಡಲಾಗಿರಬೇಕು.
· ಶಿಫಾರಸ್ಸು ಮಾಡಿದ ಅಂತರದಲ್ಲಿ ೪೫ ಘನ ಸೆಂ.ಮೀ. ಗಾತ್ರದ ಗುಂಡಿಗಳನ್ನು ತೆಗೆದು ಬಿಸಿಲಿಗೆ ಬಿಡಬೇಕು. ಈ ಕೆಲಸಕ್ಕೆ ಮೇ-ಜೂನ್‌ ಸೂಕ್ತವಿರುತ್ತದೆ.
· ಬನಾರಸಿ, ಚಾಕೈಯ, ಹಾಥಿಜೂಲ್‌, ಕೃಷ್ಣ, ಕಾಂಚನ್‌ ಮುಂತಾದವು ಅಧಿಕ ಇಳುವರಿ ಕೊಡುವ ಸುಧಾರಿತ ತಳಿಗಳು.
· ಕಣ್ಣು ಹಾಕಿ ಕಸಿ ಮಾಡಿದ ಗಿಡಗಳಾದಲ್ಲಿ ಉತ್ತಮ. ಅವುಗಳ ವಯಸ್ಸು ಒಂದರಿಂದ ಒಂದೂವರೆ ವರ್ಷದಷ್ಟಿದ್ದರೆ ಸಾಕು.
· ಗುಂಡಿಗಳಿಗೆ ಮೇಲ್ಮಣ್ಣು ಮತ್ತು ಕೊಳೆತ ಕೊಟ್ಟಿಗೆಗೊಬ್ಬರ ಅಥವಾ ಸಗಣಿ ಗೊಬ್ಬರಗಳನ್ನು ಸಮಪ್ರಮಾಣದಲ್ಲಿ ಬೆರೆಸಿ ತುಂಬಬೇಕು. ಒಂದೆರಡು ಮಳೆಗಳಾದರೆ ಆ ಮಿಶ್ರಣ ಚೆನ್ನಾಗಿ ಕುಳಿತುಕೊಳ್ಳುತ್ತದೆ.
· ಗಿಡಗಳನ್ನು ನೆಡಲು ಜುಲೈ ಹೆಚ್ಚು ಸೂಕ್ತ. ಆದರಿಂದ ಗಿಡಗಳಿಗೆ ಮಳೆಗಾಲದ ಪೂರ್ಣ ಲಾಭ ಸಿಕ್ಕಿ, ಅವು ಮಳೆಗಾಲ ಮುಗಿಯುವಷ್ಟರಲ್ಲಿಯೇ ಚೆನ್ನಾಗಿ ಸ್ಥಿರಗೊಳ್ಳಬಲ್ಲವು.
· ನೆಡುವ ಕೆಲಸವನ್ನು ಯಾವುದೇ ಕಾರಣಕ್ಕೂ ಬಹಳಷ್ಟು ಮುಂದೂಡಬಾರದು.
· ಗಿಡಗಳನ್ನು ಒಂದೆರಡು ವಾರ ಮುಂಚಿತವಾಗಿಯೇ ತಂದು ನೆರಳಿನಲ್ಲಿಟ್ಟು ನೀರು ಹಾಕುತ್ತಿದ್ದಲ್ಲಿ ಅವುಗಳಿಗೆ ಸಾಗಾಣಿಕೆ ಆಘಾತ ಇರುವುದಿಲ್ಲ.
· ಒದೇ ಗಾತ್ರದ ಹಾಗೂ ಒಳ್ಳೆಯ ಬೆಳವಣಿಗೆ ಇರುವ ಗಿಡಗಳನ್ನು ಆರಿಸಿಕೊಳ್ಳಬೇಕು.
· ಗಿಡಗಳನ್ನು ದಿನದ ತಂಪು ಹೊತಿನಲ್ಲಿ ಇಲ್ಲವೇ ಮೋಡಕವಿದ ದಿನಗಳಲ್ಲಿ ನೆಟ್ಟಿದ್ದೇ ಆದರೆ ಅವು ಬಾಡುವುದಿಲ್ಲ.
· ಅವುಗಳನ್ನು ಹೆಪ್ಪು ಸಮೇತ ನೆಡಬೇಕು. ನೆಡುವ ಮುಂಚೆ ಹೆಪ್ಪನ್ನು ಅವರಿಸಿರುವ ಪ್ಲಾಸ್ಟಿಕ್‌ ಚೀಲ ಅಥವಾ ಕುಂಡವನ್ನು ಜೋಪಾನವಾಗಿ ಬಿಡಿಸಿ ತೆಗೆಯುವುದನ್ನು ಮರೆಯಬಾರದು.
· ಪ್ರತಿ ಗುಂಡಿಯ ಮಧ್ಯೆ ಹೆಪ್ಪು ಹಿಡಿಸುವಷ್ಟೇ ಗಾತ್ರದ ತಗ್ಗು ತೆಗೆದು, ಅದರಲ್ಲಿ ಗಿಡವನ್ನು ನೆಟ್ಟಗೆ ನಿಲ್ಲಿಸಿ, ಬುಡದ ಸುತ್ತ ಹಸಿ ಮಣ್ಣನ್ನು ಹರಡಿ, ಚೆನ್ನಾಗಿ ಅದುಮಿ ನಂತರ ತುಳಿಯಬೇಕು.
· ಕಸಿ ಗಿಡಗಳಾದಲ್ಲಿ ಕಸಿಗಂಟು ನೆಲಮಟ್ಟದಿಂದ ೧೫-೨೨ ಸೆಂ.ಮೀ. ಎತ್ತರದಲ್ಲಿರುವಂತೆ ನೋಡಿಕೊಳ್ಳಬೇಕು.
· ಕಸಿಗಂಟಿನ ಕೆಳಗೆ ಅಂದರೆ ಬೇರು ಸಸಿಯಲ್ಲಿ ಚಿಗುರುಗಳೇನಾದರೂ ಇದ್ದರೆ ಅವುಗಳನ್ನು ಚಿವುಟಿ ಹಾಕಬೇಕು.
· ಸಾಲುಗಳ ಮತ್ತು ಸಸಿಗಳ ನಡುವೆ ೧೦ ಮೀ. ಅಂತರ ಕೊಟ್ಟಾಗ ಹೆಕ್ಟೇರಿಗೆ ೧೦೦ ಗಿಡ ಹಿಡಿಸುತ್ತವೆ.
· ಗೆದ್ದಲು, ಗೊಣ್ಣೆಹುಳು, ಕತ್ತರಿಹುಳು ಮುಂತಾದುವು ಬೇರುಗಳನ್ನು ಕಡಿದು ತಿನ್ನುವುದು ಸಹಜ. ಅದಕ್ಕಾಗಿ ಗಿಡಗಳ ಬುಡದ ಪಾತಿಗಳನ್ನು ಹಿಗ್ಗಿಸಿ, ತಲಾ ೫೦ ಗ್ರಾಂ ಹೆಪ್ಟಾಕ್ಲೋರ್ ಪುಡಿ ಇಲ್ಲವೇ ೧೦೦ ಗ್ರಾಂ ಬೇವಿನ ಹಿಂಡಿಯನ್ನು ಅಗಲಕ್ಕೆ ಉದುರಿಸಿ ಕೈನೀರು ಕೊಡಬೇಕು.
· ಗಿಡಗಳು ಗಾಳಿಗೆ ಅಲುಗಾಡಿ ಮುರಿಯುವ ಸಾಧ್ಯತೆ ಇರುತ್ತದೆ. ಅದಕ್ಕಾಗಿ ಪ್ರತಿ ಗಿಡಕ್ಕೆ ಆಸರೆ ಕೋಲು ಸಿಕ್ಕಿಸಿ ಕಟ್ಟಬೇಕು.
· ಬಿದ್ದಂತಹ ಮಳೆ ನೀರು ಆಯಾ ತಾಕುಗಳಲ್ಲಿಯೇ ಸಂಗ್ರಹಗೊಂಡು ಹಿಂಗುವಂತೆ ಮಾಡಲು ಹಾಗೂ ಗಿಡಗಳಿಗೆ ಹೆಚ್ಚಕಾಲ ತೇವ ಸಿಗುವಂತೆ ಮಾಡಲು ಸುತ್ತ ಎತ್ತರದ ಬದುಗಳನ್ನು ಹಾಕಿ. ಅವುಗಳ ಮೇಲೆ ಹುಲ್ಲನ್ನು ಹಚ್ಚಬೇಕು. ಅದರಿಂದ ಮಣ್ಣು ಕೊಚ್ಚಿ ಹೋಗವುದು ತಪ್ಪುತ್ತದೆ.
· ತಾಕುಗಳ ನಾಲ್ಕೂ ಮೂಲೆಗಳಲ್ಲಿ ಒಂದರಂತೆ ಸೂಕ್ತ ಗಾತ್ರದ ಗುಂಡಿಗಳನ್ನು ತೆಗೆದರೆ ಹೆಚ್ಚುವರಿ ನೀರು ಅವುಗಳಲ್ಲಿ ಸಂಗ್ರಹಗೊಂಡು ತೇವ ಹೆಚ್ಚುಕಾಲ ಸಿಗುವಂತಾಗುತ್ತದೆ.
· ಇಳಿಜಾರು ಪ್ರದೇಶಗಳಾದಲ್ಲಿ ಇಳುಕಲಿನ ಕಡೆ ಅರ್ಧಚಂದ್ರಾಕಾರದ ಬದುಗಳನ್ನು ಮಾಡುವುದು ಲಾಭದಾಯಕ.
· ಗಿಡಗಳಿಂದ ಉದುರಿಬಿದ್ದ ಎಲೆ, ಹೂವು ಹಾಗೂ ಇತರ ಸಸ್ಯ ಭಾಗಗಳು ಮತ್ತು ಹುಲ್ಲು ಮೇಲಿನಿಂದ ಕೊಚ್ಚಿ ಬಂದ ಮಣ್ಣಿನೊಂದೆಗೆ ಬೆರೆತು ಗೊಬ್ಬರವಾಗುತ್ತದೆ.
· ಗಿಡ ಚೆನ್ನಾಗಿ ಬೆಳೆಯುವಲ್ಲಿ ಅವುಗಳಿಗೆ ಪ್ರತೀ ವರ್ಷ ಸಾಕಷ್ಟು ಗೊಬ್ಬರಗಳನ್ನು ಕೊಡಬೇಕು.
· ಸಾಧ್ಯವಾದಷ್ಟುಮಟ್ಟಿಗೆ ಸಾವಯವ ಗೊಬ್ಬರಗಳನ್ನು ಹೆಚ್ಚು ಹೆಚ್ಚಾಗಿ ಕೊಡುವುದು ಉತ್ತಮ.
· ಕೊಟ್ಟಿಗೆ ಗೊಬ್ಬರ ಅಥವಾ ಸಗಣಿ ಗೊಬ್ಬರ ಚೆನ್ನಾಗಿ ಕೊಳೆತಿರಬೇಕು.
· ಹಸಿ ಸಗಣಿಯನ್ನಾಗಲೀ ಅಥವಾ ಆಗತಾನೇ ಗುಡಿಸಿ ತೆಗೆದ ಕೋಳಿ ಹಿಕ್ಕೆಯನ್ನಾಗಲೀ ಹಾಕಬಾರದು.
· ಗಿಡಗಳು ಎಲ್ಲಿರುತ್ತವೆಯೋ ಅಲ್ಲಿಯೇ ಕಾಂಪೋಸ್ಟ್‌ ತಯಾರಿಸಿ ಅವುಗಳಿಗೆ ಒದಗಿಸುವುದು ಉತ್ತಮ.
· ಗೊಬ್ಬರಗಳನ್ನು ಬುಡದಿಂದ ಸ್ವಲ್ಪ ದೂರದಲ್ಲಿ ಉಂಗುರದ ತಗ್ಗು ಕಾಲುವೆ ಮಾಡಿ ಅದರಲ್ಲಿ ಸಮನಾಗಿ ಹರಡಿ, ಮಣ್ಣು ಮುಚ್ಚುವುದು ಸರಿಯಾದ ಕ್ರಮ.
· ಗಿಡಗಳು ಬೆಳೆದು ದೊಡ್ಡವಾದಂತೆಲ್ಲಾ ಈ ಉಂಗುರದ ತಗ್ಗು ಕಾಲುವೆಯನ್ನು ದೂರದೂರಕ್ಕೆ ಮಾಡಬೇಕು.
· ಗ್ಲರಿಸೀಡಿಯ, ಹೊಂಗೆ ಎಕ್ಕ, ಉಗನಿ ಹಂಬು ಮುಂತಾದವುಗಳ ಸೊಪ್ಪನ್ನು ತಗ್ಗು ಕಾಲುವೆಯಲ್ಲಿ ಗೊಬ್ಬರದ ಜೊತೆಗೆ ಸೇರಿಸುವುದು ಲಾಭದಾಯಕ.
· ಗೊಬ್ಬರಗಳನ್ನು ಎರಡು ಸಮ ಕಂತುಗಳಲ್ಲಿ ಕೊಡಬೇಕು. ಒಂದು ಕಂತನ್ನು ಮಳೆಗಾಲದ ಪ್ರಾರಂಭದಲ್ಲಿಯೂ ಮತ್ತು ಇನ್ನೊಂದು ಕಂತನ್ನು ಮಳೆಗಾಲದ ಕಡೆಯಲ್ಲಿ ಕೊಡಲು ಸೂಚಿಸಿದೆ.
· ಗೊಬ್ಬರಗಳನ್ನು ಹಾಕುವ ಕಾಲಕ್ಕೆ ಮಣ್ಣು ಹಸಿ ಇರುವುದು ಅಗತ್ಯ.
· ಸಾವಯವ ಗೊಬ್ಬರಗಳ ಜೊತೆಗೆ ಸೂಕ್ತ ಪ್ರಮಾಣದ ರಾಸಾಯನಿಕ ಗೊಬ್ಬರಗಳನ್ನು ಮತ್ತು ಸೂಕ್ಷ್ಮ ಪೋಷಕಾಂಶಗಳನ್ನು ಕೊಡುವುದು ಲಾಭದಾಯಕ.
· ಬೋರಾನ್‌ನಂತಹ ಪೋಷಕಾಂಶಗಳನ್ನು ದ್ರಾವಣ ರೂಪದಲ್ಲಿ ಎಲೆಗಳ ಮೇಲೆ ಸಿಂಪಡಿಸಿದಲ್ಲಿ ಹೆಚ್ಚು ಪರಿಣಾಮಕಾರಕ.
· ಮಣ್ಣಿನಲ್ಲಿ ಹೆಚ್ಚು ತೇವಾಂಶ ಇಲ್ಲದಿದ್ದರೆ ಗಿಡಗಳ ಬೆಳವಣಿಗೆ ನಿರೀಕ್ಷಿತ ಮಟ್ಟದಲ್ಲಿ ಇರಲಾರದು. ಗಿಡಗಳು ಎಳೆಯವಿರಲಿ ಅಥವಾ ಬೆಳೆದು ದೊಡ್ಡವಾಗಿರಲಿ ಒಣ ಹವೆ ಇದ್ದಾಗ ಮತ್ತು ಬೇಸಿಗೆಯಲ್ಲಿ ನೀರನ್ನು ಒದಗಿಸಿದ್ದೇ ಆದರೆ ಅವು ಸೊಂಪಾಗಿ ಬೆಳೆಯಬಲ್ಲವು.
· ನೆಟ್ಟ ನಂತರ ಒಂದು ವರ್ಷದವರೆಗೆ ನೀರನ್ನು ಒದಗಿಸಬೇಕು.
· ಅವುಗಳಿಗೆ ಮಡಕೆ ನೀರಾವರಿ ಒದಗಿಸಿದರೆ ಹೆಚ್ಚು ನೀರು ಬೇಕಾಗಿರುವುದಿಲ್ಲ. ಶ್ರಮ ಕಡಿಮೆ ಇರುತ್ತದೆ.
· ನೆಲ್ಲಿ ಸಹಜವಾಗಿ ಅನಾವೃಷ್ಟಿಯನ್ನು ತಡೆದುಕೊಳ್ಳುವ ಹಣ್ಣಿನ ಮರವಾಗಿದೆ.
· ಸಸಿಗಳನ್ನು ನೆಟ್ಟ ನಂತರ ಸಾಲುಗಳ ನಡುವೆ ಮತ್ತು ಪಾತಿಗಳಲ್ಲಿನ ಮಣ್ಣು ಗಡುಸುಗೊಳ್ಳುತ್ತದೆ. ಕಳೆಗಳು ವಿಜೃಂಭಿಸಿ ಪೋಷಕಾಂಶಗಳನ್ನು ಹಾಗೂ ತೇವಾಂಶಗಳನ್ನು ಬಳಸಿಕೊಳ್ಳುತ್ತವೆ. ಅದಕ್ಕಾಗಿ ಅಂತರ ಬೇಸಾಯ ಮತ್ತು ಕಳೆ ಹತೋಟಿಗಳನ್ನು ಕೈಗೊಳ್ಳಬೇಕು.
· ಸಾಲುಗಳ ನಡುವೆ ರಾಗಿ, ತೊಗರಿ, ಅವರೆ ಉದ್ದು, ಹೆಸರು, ಅಲಸಂದಿ, ನೆಲಗಡಲೆ ಮುಂತಾಗಿ ಬೆಳೆದು ಲಾಭ ಹೊಂದಬಹುದು.
· ಫಲವತ್ತತೆ ಸುಧಾರಿಸಲು ಮತ್ತು ಗೊಬ್ಬರಗಳಿಗೆ ತಗಲುವ ಖರ್ಚನ್ನು ಉಳಿಸಲು ಅವರೆ, ಹೆಸರು ಅಪ್ಸೆಣಬು, ಡೈಯಂಚ, ಅಲಸಂದಿ ಮುಂತಾದ ದ್ವಿದಲ ಧಾನ್ಯ ಬೆಳೆಗಳನ್ನು ಮುಂಗಾರಿನಲ್ಲಿ ಬಿತ್ತಿ ಅವು ಹೂವು ಬಿಡುವ ಮಂಚೆ ಉಳುಮೆ ಮಾಡಿ ಮಣ್ಣಿಗೆ ಸೇರಿಸಬೇಕು.
· ವಾಣಿಜ್ಯ ಫಸಲು ಬಿಡಲು ಏನಿಲ್ಲಾಂದರೂ ಏಳೆಂಟು ವರ್ಷಗಳು ಬೇಕು. ಅದುವರೆಗೆ ಬೇಗ ಫಸಲು ಕೊಡುವ ಸೀಬೆ, ಸೀತಾಫಲ, ಅಂಜೂರ, ದಾಳಿಂಬೆ, ಫಾಲ್ಸ, ಪಪಾಯ, ನುಗ್ಗೆ, ಕರಿಬೇವು ಮುಂತಾದವುಗಳನ್ನು ಸಾಲುಗಳ ನಡುವೆ ಅಥವಾ ನಾಲ್ಕು ಗಿಡಗಳ ಮಧ್ಯೆ ಒಂದರಂತೆ ನೆಟ್ಟು ಬೆಳಸಬಹುದು. ಇದರಿಂದ ಜಮೀನು ಪೂರ್ಣವಾಗಿ ಬಳಕೆಯಾಗುತ್ತದೆ. ಮತ್ತು ಆದಾಯ ಲಭಿಸುತ್ತದೆ.
· ಮೇಲ್ಮಣ್ಣು ಕೊಚ್ಚಿಹೋಗುವುದನ್ನು ತಪ್ಪಿಸಲು ಅಲಸಂದೆಯಂತಹ ಬೆಳೆಯನ್ನು ಬೆಳೆದು ಹೊದೆಕೆ ಒದಗಿಸಬೇಕು.
· ಪಾತಿಗಳ ಅಗಲಕ್ಕೆ ಮತ್ತು ಸಾಲುಗಳ ನಡುವೆ ಒಣಹುಲ್ಲು, ಒಣಎಲೆ, ಕಸಕಡ್ಢಿ, ಹೊಟ್ಟು ಸಿಪ್ಪೆ, ಗರಿ, ಕೂಳೆಗಳು ಮುಂತಾಗಿ ಹರಡಿದರೆ ತೇವ ಬಹು ಸಮಯದವರೆಗೆ ಮಣ್ಣಿನಲ್ಲಿ ಉಳಿಯುತ್ತದೆ; ಕಳೆಗಳ ಬಾಧೆ ಇರುವುದಿಲ್ಲ.
· ಗಿಡಗಳಿಗೆ ಒಳ್ಳೆಯ ಆಕಾರ ಅಗತ್ಯವಿರುತ್ತದೆ. ಕಾಂಡ ನೆಟ್ಟಗಿದ್ದು, ದೃಢವಾಗಿರಬೇಕು. ಪ್ರಧಾನ ರೆಂಬೆಗಳು ಸುತ್ತ ಹರಡಿ, ಬಲಿಷ್ಠವಿರುವ ಹಾಗೂ ಸಮತೋಲನವಿರುವ ಚೌಕಟ್ಟನ್ನು ಒದಗಿಸಬೇಕು. ನೆಲಮಟ್ಟದಿಂದ ೧ ಮೀ. ಎತ್ತರದವರೆಗೆ ಕಾಂಡದಲ್ಲಿ ಪಕ್ಕ ರೆಂಬೆಗಳನ್ನು ಸವರಿ ತೆಗೆಯಬೇಕು. ಆಗ ಅದು ಬಿಚ್ಚಿ ಹರಡಿದ ಛತ್ರಿಯಂತೆ ಕಾಣುವುದು.
· ಗಿಡಗಳನ್ನು ಮಾರ್ಪಡಿಸಿದ ಸುಳಿ ಪದ್ದತಿಯಲ್ಲಿ ರೂಪಿಸಬೇಕು.
· ಫಸಲು ಬಿಡುತ್ತಿರುವ ಮರಗಳಲ್ಲಿ ವರ್ಷಕ್ಕೊಮ್ಮೆ ಒಣಗಿದ, ಮುರಿದು ಹಾಳಾದ, ತೀರಾ ಒತ್ತಾಗಿರುವ, ಬಹಳಷ್ಟು ಕೀಟ ಮತ್ತು ರೋಗಪೀಡಿತ ರೆಂಬೆಗಳು ಮುಂತಾಗಿ ಸವರಿ ತೆಗೆಯಬೇಕು. ಕೆಲಸವನ್ನು ಹಣ್ಣನ್ನು ಕೊಯ್ಲು ಮಾಡಿದನಂತರ ಮಾಡಬೇಕು.
· ಸವರು ಗಾಯಗಳಿಗೆ ತಾಮ್ರದ ಆಕ್ಸಿಕ್ಲೋರೈಡ್‌ ಅಥವಾ ಬ್ಲೈಟಾಕ್ಸ್‌ ಶಿಲೀಂಧ್ರ ನಾಶಕದ ಸರಿಯನ್ನು ಬಳಿಯಬೇಕು.
· ಈ ಮರಗಳ ರೆಂಬೆಗಳು ಬಲು ಪೆಡಸು. ಫಸಲಿನ ಭಾರಕ್ಕೆ ಅವು ನೆಲದ ಕಡೆ ಇಳಿಬೀಳುವುಂದುಂಟು. ಅವು ಮುರಿಯುವುದನ್ನು ತಪ್ಪಿಸಲು ಮೇಲಕ್ಕೆಳೆದುಕಟ್ಟಬೇಕು.
· ಸುಡು ಬೇಸಿಗೆ ಇದ್ದಾಗ ಎಳೆಯ ಗಿಡಗಳಿಗೆ ನೆರಳನ್ನು ಒದಗಿಸುವುದು ಉತ್ತಮ. ದೊಡ್ಡ ಮರಗಳ ಕಾಂಡಭಾಗಕ್ಕೆ ಸುಣ್ಣವನ್ನು ಬಳಿಯಬೇಕು.
· ಗಂಡು ಮತ್ತು ಹೆಣ್ಣು ಹೂಗಳು ಒಂದೇ ರೆಂಬೆಯ ಬೇರೆ ಬೇರೆ ಭಾಗಗಳಲ್ಲಿರುತ್ತವೆ. ಅನಾರಸಿ ತಳಿಯಲ್ಲಿ ಹೆಣ್ಣು ಹೂಗಳ ಸಂಖ್ಯೆ ಕಡಿಮೆ.
· ಅರಳಿ, ಪರಾಗ ಉದುರಿಸಿದ ನಂತರ ಗಂಡು ಹೂವು ಉದುರಿಬೀಳುತ್ತವೆ.
· ಗಣನೀಯ ಸಂಖ್ಯೆಯ ಹೆಣ್ಣು ಹೂವು ಮತ್ತು ಹೀಚು ವಿವಿಧ ಹಂತಗಳಲ್ಲಿ ಉದುರಿ ಬೀಳುತ್ತವೆ.
· ಇಳುವರಿಯನ್ನು ಹೆಚ್ಚಿಸಲು ಉತ್ತಮ ನಿರ್ವಹಣೆ, ತಳಿ, ಸಸ್ಯಸಂರಕ್ಷಣೆ ಮುಂತಾದುವು ನೆರವಾಗುತ್ತವೆ. ಈ ಉದ್ದೇಶಕ್ಕೆ ಚೋದಕಗಳೂ ಸಹ ನೆರವಾಗಬಲ್ಲವು.
· ಹೆಚ್ಚಿನ ಪ್ರಮಾಣದಲ್ಲಿ ಕಾಯಿ ಕಚ್ಚುವಂತೆ ಮಾಡಲು ಸಮಂಜಸ ಪರಾಗದ ತಳಿಗಳನ್ನು ನೆಟ್ಟು ಬೆಳಸಬೇಕು.
· ಹೂವು ಬಿಟ್ಟ ದಿನದಿಂದ ಫಸಲು ಕೊಯ್ಲಿಗೆ ಬರುವವರೆಗೆ ಸುಮಾರು ಒಂಬತ್ತು ತಿಂಗಳ ಅವಧಿ ಹಿಡಿಸುತ್ತದೆ.
· ತೊಗಟೆ ತಿನ್ನುವ ಕಂಬಳಿಹುಳು, ಚಿಗುರನ್ನು ಕಚ್ಚಿ ಗಂಟುಗಳನ್ನುಂಟು ಮಾಡುವ ಕಂಬಳಿಹುಳು, ಹಣ್ಣಿನ ರಸ ಹೀರುವ ಪತಂಗ ಮುಂತಾದವು ಪ್ರಮುಖ ಕೀಟ ಪೀಡೆಗಳು, ತುಕ್ಕು, ನೀಲಿಬೂಷ್ಟು ಮುಂತಾದುವು ಮುಖ್ಯ ರೋಗಗಳು, ಸೂಕ್ತ ಸಸ್ಯ ಸಂರಕ್ಷಣಾ ಕ್ರಮಗಳನ್ನು ಕೈಗೊಂಡು ಅವುಗಳನ್ನು ಹತೋಟಿ ಮಾಡಬೇಕು.
· ಪೂರ್ಣ ಬಲಿತು ಪಕ್ವಗೊಂಡ ಹಣ್ಣನ್ನು ಮಾತ್ರವೇ ಕಿತ್ತು ತೆಗೆಯಬೇಕು.
· ಮಡಚುವ ಏಣಿಗಳ ನೆರವಿನಿಂದ ಕೊಯ್ಲು ಮಾಡುವುದು ಒಳ್ಳೆಯದು.
· ಹಣ್ಣನ್ನು ಕಿತ್ತನಂತರ ನೆಲದ ಮೇಲೆ ಎಸೆಯಬಾರದು. ಅದರ ಬದಲಾಗಿ ಅವುಗಳನ್ನು ಹೆಗಲಿಗೆ ತೂಗುಹಾಕಿದ ಚೀಲಗಳಲ್ಲಿ ತುಂಬಿ, ಜೋಪಾನವಾಗಿ ಕೆಳಗಿಳಿಸಿಕೊಂಡು ಸ್ವಚ್ಛವಿರುವ ಈಚಲು ಚಾಪೆ, ಟಾರ್ಪಾಲಿನ್‌ ಮುಂತಾದವುಗಳ ಮೇಲೆ ತೆಳ್ಳಗೆ ಹರಡಿದರೆ ಅವುಗಳಲ್ಲಿನ ಬಿಸಿ ಆರುತ್ತದೆ.
· ಸೊಪ್ಪು, ಕಸ, ಕೂಳೆ ಮುಂತಾಗಿ ಆರಿಸಿ ತೆಗೆದು, ಹಣ್ಣುಗಳ ಗಾತ್ರವನ್ನನುಸರಿಸಿ ಬೇರೆ ಬೇರೆ ವರ್ಗಗಳಾಗಿ ವಿಂಗಡಿಸಬೇಕು.
· ವರ್ಗೀಕರಿಸಿದ ಹಣ್ಣನ್ನು ಗಾಳಿಯಾಡುವ ಪ್ಲಾಸ್ಟಿಕ್‌ ಕ್ರೇಟ್‌, ಬಿದಿರಿನ ಬುಟ್ಟಿ ಅಥವಾ ಮರದ ಹಲಗೆಯ ಪೆಟ್ಟಿಗೆಗಳಲ್ಲಿ ಮೃದುವಾದ ಮೆತ್ತೆ ಹರಡಿ ತುಂಬಬೇಕು. ಅದರಿಂದ ಅವು ಜಜ್ಜವುದಿಲ್ಲ.
· ತೀರಾ ಸಣ್ಣಗಾತ್ರದ ಹಣ್ಣನ್ನು ಉಪ್ಪಿನಕಾಯಿ, ಹೋಳುಗಳು ಮುಂತಾದವುಗಳನ್ನು ತಯಾರಿಸಲು ಬಳಸಬಹುದು.
· ಕೊಯ್ಲಿನ ನಂತರ ಹಣ್ಣನ್ನು ಕೈನೆಟಿನ್‌ ಅಥವಾ ಜೆಬ್ಬೆರೆಲ್ಲಿಕ್‌ ಆಮ್ಲದ ದ್ರಾವಣದಲ್ಲಿ ಅದ್ದಿ ಉಪಚರಿಸಿದರೆ ಅವು ಸಂಗ್ರಹಣೆಯಲ್ಲಿ ಹೆಚ್ಚುಕಾಲ ಉಳಿಯುತ್ತವೆ. ಸೂಕ್ತ ಉಷ್ಣತೆ ಮತ್ತು ಸಾಪೇಕ್ಷ ಆರ್ದ್ರತೆಗಳು ಇರುವುದು ಅಗತ್ಯ.
· ಸರಕನ್ನು ಬೇಗ ಮಾರಾಟ ಮಾಡುವುದು ಒಳ್ಳೆಯದು.
· ಸಹಕಾರ ಸಂಘಗಳು, ಕೃಷಿ ಉತ್ಪನ್ನ ಮಾರಾಟ ಸಂಸ್ಥೆಗಳು, ಹಾಪ್‌ಕಾಮ್ಸ್‌ ಮುಂತಾದುವುಗಳಲ್ಲಿ ಮಾರಾಟ ಮಾಡಿದರೆ ಮಧ್ಯವರ್ತಿಯು ಇಲ್ಲದಂತಾಗಿ ಬೆಳೆದವರಿಗೆ ಹೆಚ್ಚಿನ ಲಾಭ ಸಾಧ್ಯವಾಗುತ್ತದೆ.
· ಸರಕು ಬಹಳಷ್ಟಿದ್ದು, ಬೆಲೆ ಕಡಿವೆ ಇದ್ದರೆ ಅದನ್ನು ಸಂಸ್ಕರಣೆಗೆ ಬಳಸಬಹುದು ಇಲ್ಲವೇ ಶೀತಲ ಮಳೆಗೆಗಳಲ್ಲಿ ದಾಸ್ತಾನು ಮಾಡಬಹುದು.
· ಪ್ರಾಯದ ಮರಗಳಿಂದ ಕೂಡಿದ ತೋಟದಲ್ಲಿ ವರ್ಷಕ್ಕೆ ೧೦ ರಿಂದ ೨೦ ಟನ್‌ ಇಳುವರಿ ಸಾಧ್ಯ. ಅಂದರೆ ಮರವೊಂದಕ್ಕೆ ೧೦೦ ರಿಂದ ೨೦೦ ಕಿ.ಗ್ರಾಂ. ಹಣ್ಣು ಸಿಗುವುದು ಖಚಿತ.
· ಮಾರಾಟ ಬೆಲೆ ಕಿ.ಗ್ರಾಂ ಒಂದಕ್ಕೆ ೪ ರೂ ಇದ್ದರೂ ಸಹ ಹೆಕ್ಟೇರಿಗೆ ೪೦,೦೦೦ ರೂ. ಗಳಿಂದ ೮೦,೦೦೦ ರೂ. ಗಳಷ್ಟು ಒಟ್ಟು ಆದಾಯ ಸಾಧ್ಯ.
· ಉಪ್ಪಿನಕಾಯಿ, ಮುರಬ್ಬಾ ಮುಂತಾದ ಪದಾರ್ಥಗಳನ್ನು ತಯಾರಿಸಿ ಮಾರಾಟ ಮಾಡಿದ್ದೇ ಆದರೆ ಇನ್ನೂ ಹೆಚ್ಚಿನ ಲಾಭ ಸಾಧ್ಯ.
· ಕಸಿ ಗಿಡಗಳನ್ನು ಉತ್ಪಾದಿಸಿ ಮಾರಾಟ ಮಾಡಿದಲ್ಲಿ ಮತ್ತಷ್ಟು ಆದಾಯವನ್ನು ಗಳಿಸಬಹುದು.
· ಈ ಹಣ್ಣಿನ ಬೆಳೆಯನ್ನು ಕುರಿತ ಪ್ರದರ್ಶನಗಳು, ವಿಚಾರಗೊಷ್ಟಿಗಳು, ಸಂಕೀರ್ಣಗಳು ಉಪನ್ಯಾಸ, ಕ್ಷೇತ್ರಭೇಟಿ, ಕೃಷಿ ಮೇಳ ಮುಂತಾಗಿ ಸಕ್ರಿಯವಾಗಿ ಭಾಗವಹಿಸಿ ಹೆಚ್ಚಿನ ವಿಷಯ, ಮಾಹಿತಿ, ಅನುಭವ ಹಾಗೂ ಪ್ರಾತ್ಯಕ್ಷಿಕೆಗಳನ್ನು ಕಂಡು ಲಾಭ ಹೊದಬೇಕು.
· ಬೇಸಾಯ, ಸಂಸ್ಕರಣೆ ಸೌಲಭ್ಯ, ಸಸ್ಯಾಭವೃದ್ಧಿ ಮುಂತಾಗಿ ತರಬೇತಿ ಹೊಂದಿ ಪರಿಣಿತಿ ಪದೆಯುವುದು ಒಳ್ಳೆಯದು.
· ವಿವಿಧ ಪದಾರ್ಥಗಳನ್ನು ತಯಾರಿಸುವ ಸಂಸ್ಕರಣಾ ಘಟಕಗಳಿಗೆ ಮಾರಾಟ ಸಂಸ್ಥೆಗಳಿಗೆ ಭೇಟಿ ಕೊಟ್ಟರೆ ಹೆಚ್ಚಿನ ಮಾಹಿತಿ ಸಿಗುತ್ತದೆ.
· ಈಗಾಗಲೇ ಈ ಹಣ್ಣಿನ ಬೆಳೆಯನ್ನು ಬೆಳೆದು ಸರಕನ್ನು ಮಾರಾಟ ಮಾಡುತ್ತಿರುವ ರೈತರೊಂದಿಗೆ ಸಮಾಲೋಚಿಸುವುದು ಲಾಭದಾಯಕ.
· ಮುಂಬಯಿಯಲ್ಲಿನ ಚ್ಯವನಪ್ರಾಶ್‌ ಮುಂತಾದ ಸಂಸ್ಥೆಗಳು ಸರಕನ್ನು ಖರೀದಿಸುತ್ತಾರೆ.
· ತಮಿಳುನಾಡಿನ ಹೊಸೂರಿನಲ್ಲಿ ಮೆಹ್ತಾ ಅನ್ನುವವರು ಈ ಬೆಳೆಯ ತಳಿಗಳ ಸಸಿಗಳನ್ನು ಬೃಹತ್‌ ಪ್ರಮಾಣದಲ್ಲಿ ಉತ್ಪಾದಿಸಿ, ಮಾರಾಟ ಮಾಡುತ್ತಾರೆ. ಅವರೊಂದಿಗೆ ಸಂಪರ್ಕವಿಟ್ಟುಕೊಳ್ಳುವುದು ಸೂಕ್ತ.
ಬೆಟ್ಟದನೆಲ್ಲಿ : ನೆಲ್ಲಿಕಾಯಿ ಉತ್ಪನ್ನಗಳು
ನೆಲ್ಲಿ ಕಾಯಿಯಿಂದ ತಯಾರಿಸಿದ ಶರಬತ್ತು ಸ್ಕ್ವಾಷ್, ಮುರಬ್ಬ, ಚಟ್ನಿ, ಜೆಲ್ಲಿ, ಪ್ರಿಸರ್ವ್‌, ಕ್ಯಾಂಡಿ, ಉಪ್ಪಿನಕಾಯಿ ಮುಂತಾದ ಪದಾರ್ಥಗಳು ಸ್ವಾದಿಷ್ಟವಾಗಿರುತ್ತವೆ ಹಾಗೂ ಅವುಗಳನ್ನು ಹೆಚ್ಚುಕಾಲ ಸಂಗ್ರಹಿಸಿಡಬಹುದು.
೧. ಶರಬತ್ತು: ಹಣ್ಣಿನ ಸಿಹಿರಸವನ್ನು ತೆಳ್ಳಗೆ ಮಾಡಿ ಸಿದ್ಧಗೊಳಿಸುವುದೇ ಶರಬತ್ತು. ದೊಡ್ಡಗಾತ್ರದ ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿಕೊಂಡು ನೀರಿನಲ್ಲಿ ಚೆನ್ನಾಗಿ ತೊಳೆಯಬೇಕು. ಆನಂತರ ಅವುಗಳನ್ನು ಶೇ. ೨ರ ಉಪ್ಪು ದ್ರಾವಣದಲ್ಲಿ ಒಂದು ವಾರದವರೆಗೆ ಹಾಕಿಡಬೇಕು. ಅದರಿಂದ ಅವುಗಳಲ್ಲಿನ ಒಗರು ಅಂಶವೆಲ್ಲಾ ಹೋಗುತ್ತದೆ. ಅದಾದನಂತರ ಅವುಗಳನ್ನು ಹೊರತೆಗೆದು ತಣ್ಣೀರಿನಲ್ಲಿ ಚೆನ್ನಾಗಿ ತೊಳೆಯಬೇಕು. ಅದರಿಂದ ಅವುಗಳಲ್ಲಿನ ಉಪ್ಪಿನ ಅಂಶವೆಲ್ಲಾ ಹೋಗುತ್ತದೆ. ಅದಾದನಂತರ ಹಣ್ಣನ್ನು ಬಿಸಿ ಆವಿಯಲ್ಲಿ ೬ ಕಿ.ಗ್ರಾಂ ಒತ್ತಡದಲ್ಲಿ ಸುಮಾರು ೧೫ ನಿಮಿಷಗಳವರೆಗೆ ಬೇಯಿಸಬೇಕು. ಅವು ಚೆನ್ನಾಗಿ ಬೆಂದು ಮೆತ್ತಗಾದ ನಂತರ ಅವುಗಳನ್ನು ಒಂದು ಪಾತ್ರೆಗೆ ಸುರಿದು ೧ ಕಿ.ಗ್ರಾಂ ಹಣ್ಣಿಗೆ ಒಂದೂಕಾಲು ಲೀಟರ್ ನೀರನ್ನು ಸೇರಿಸಿ ಚೆನ್ನಾಗಿ ಕಡೆಯಬೇಕು. ಕಡೆದ ನಂತರ ಆ ಪದಾರ್ಥವನ್ನು ತೆಳ್ಳನೆಯ ಬಟ್ಟೆ ಅಥವಾ ಜೆಲ್ಲಿ ಚೀಲದೊಳಗೆ ಸುರಿದು, ಸೋಸಿ ಹಿಂಡಬೇಕು. ತಿಳಿ ರಸವನ್ನು ಅಳತೆ ಮಾಡಿಕೊಂಡು ಪ್ರತಿ ೩.೫ ಲೀ. ತಿಳಿರಸಕ್ಕೆ ೩. ಕಿ.ಗ್ರಾಂ ಸಕ್ಕರೆ ಬೆರೆಸಿ ಕಾಯಿಸಬೇಕು. ಹೀಗೆ ಕಾಯಿಸುವಾಗ ನೊರೆಬರುತ್ತಿರುತ್ತದೆ. ಅದನ್ನು ಆಗಾಗ್ಗೆ ಸೌಟಿನ ಸಹಾಯದಿಂದ ತೆಗೆದು ಹಾಕಬೇಕು. ಅದು ಚೆನ್ನಾಗಿ ಕಾದ ನಂತರ ಪುನಃ ಸೋಸಬೇಕು. ಮಿಶ್ರಣ ಬಿಸಿಯಿರುವಾಗಲೇ ಬಿಸಿ ನೀರಿನಲ್ಲಿ ಅದ್ದಿದ ಸ್ವಚ್ಚ ಗಾಜಿನ ಬಾಟಲಿ ಅಥವಾ ಶೀಶೆಗಳಲ್ಲಿ ತುಂಬಿ, ತಣ್ಣಗಾದನಂತರ ಮುಚ್ಚಳ ಬಿಗಿದು, ಮೊಹರು ಮಾಡಬೇಕು. ಇದು ಬಹುಕಾಲ ಉಳಿಯುತ್ತದೆ. ಬೇಕಾದಾಗ ಅದನ್ನು ಅಗತ್ಯವಿದ್ದಷ್ಟು ನೀರು ಬೆರೆಸಿ ತೆಳ್ಳಗೆ ಮಾಡಿ ಕುಡಿಯಬಹುದು.
೨. ಸ್ಕ್ವಾಷ್‌: ದೊಡ್ಡ ಗಾತ್ರದ ಹಾಗೂ ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿಕೊಂಡು ನೀರಿನಲ್ಲಿ ಚೆನ್ನಾಗಿ ತೊಳೆಯಬೇಕು. ಅನಂತರ ಶುಭ್ರವಿರುವ ಬಟ್ಟೆಯಿಂದ ಒರೆಸಬೇಕು. ಅವುಗಳನ್ನು ಪಾತ್ರೆಯೊಳಗೆ ಸುರಿದು ಅವು ಮುಳುಗುವಷ್ಟೇ ನೀರನ್ನು ಸುರಿದು ಸಣ್ಣ ಉರಿಯ ಮೇಲೆ ಬೇಯಿಸಬೇಕು. ಆಗ ರಸಹಿಂಡುವುದು ಸುಲಭ. ಅವು ಸಾಕಷ್ಟು ಮೆತ್ತಗಾದಾಗ ಹಿಂಡಿ ಬೀಜ ಮತ್ತು ನಾರುಗಳನ್ನು ಹೊರತೆಗೆದು ರಸವನ್ನು ಜರಡಿಗೆ ಸುರಿಯಬೇಕು ಅದರಲ್ಲಿ ಅಷ್ಟಿಷ್ಟು ತಿರುಳು ಇರುತ್ತದೆ. ಜರಡಿ ಹಿಡಿದು ಸೋಸಿದ ದ್ರವ ಪದಾರ್ಥವನ್ನು ಅಳತೆ ಮಾಡಿಕೊಂಡು ತಕ್ಕ ಪ್ರಮಾಣ ಸಕ್ಕರೆ, ಸಿಟ್ರಿಕ್‌ ಆಮ್ಲ (ಅಗತ್ಯವಿದ್ದರೆ ಮಾತ್ರ) ಮತ್ತು ನೀರು ಬೆರೆಸಿ ಪುನಃ ಕಾಯಿಸಬೇಕು. ಹೀಗೆ ಕಾಯಿಸುವಾಗ ನೊರೆಬರುತ್ತಿರುತ್ತದೆ. ಅದನ್ನು ಆಗಾಗ್ಗೆ ತೆಗೆದು ಹಾಕಬೇಕು. ಆನಂತರ ಕಾಯಿಸುವುದನ್ನು ನಿಲ್ಲಿಸಿ, ಅದು ಬಿಸಿಯಿದ್ದಾಗಲೇ ಬಿಸಿ ನೀರಿನಲ್ಲಿ ಅದ್ದಿದ ಸ್ವಚ್ಚ ಗಾಜಿನ ಬಾಟಲಿ ಅಥವಾ ಶೀಶೆಗಳಲ್ಲಿ ತುಂಬಿಸಿ, ತಣ್ಣಗಾದನಂತರ ಮುಚ್ಚಳ ಬಿಗಿದು, ಮೊಹರು ಮಾಡಬೇಕು. ಅದನ್ನು ಬಹಳಕಾಲ ಸಂಗ್ರಹಿಸಡುವ ಉದ್ದೇಶವಿದ್ದರೆ ಸೂಕ್ತ ಪ್ರಮಾಣದ ಪೊಟ್ಯಾಷಿಯಂ ಮೆಟಬೈಸಲ್ಪೈಟ್‌ ಅನ್ನು ನೀರಿನಲ್ಲಿ ಕರಗಿಸಿ ಅದಕ್ಕೆ ಸೇರಿಸಬೇಕು.
ಬೇಕಾಗುವ ಅಗತ್ಯಸಾಮಗ್ರಿಗಳು: ೧. ಲೀಟರುಗಳಷ್ಟು ನೆಲ್ಲಿ ಹಣ್ಣುಗಳ ರಸ, ೨.೪ ಕಿ. ಗ್ರಾಂ ಸಕ್ಕರೆ, ೧.೨. ಲೀ. ನೀರು ಮತ್ತು ೪ ಗ್ರಾಂ ಸಿಟ್ರಕ್‌ ಆಮ್ಲ.
೩. ಮುರಬ್ಬ: ಇದೂ ಸಹ ಸಿಹಿ ಪದಾರ್ಥವೇ. ಇದಕ್ಕೆ ಬನಾರಸಿಯಂತಹ ತಳಿಗಳ ಹಣ್ಣು ಸೂಕ್ತ. ದೊಡ್ಡ ಗಾತ್ರದ ಹಾಗೂ ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿ ತೆಗೆದು ನೀರಿನಲ್ಲಿ ಚೆನ್ನಾಗಿ ತೊಳೆಯಬೇಕು ಅನಂತರ ಅವುಗಳನ್ನು ಉಪ್ಪಿನ ದ್ರಾವಣಕ್ಕೆ ಸುರಿದು ನೆನೆಸಿಡಬೇಕು. ಪ್ರಾರಂಭಕ್ಕೆ ಶೇ. ೨ರ ದ್ರಾವಣದಲ್ಲಿ ಸುಮಾರು ೪ ದಿನಗಳವರೆಗೆ ನೆನೆಸಿಟ್ಟು ನಂತರ ಮುಂದಿನ ದಿನಗಳಲ್ಲಿ ಅದರ ಸಾಮರ್ಥ್ಯವನ್ನು ಶೇ. ೮ ರವರೆಗೆ ಏರಿಸಿ ೮ ದಿನಗಳ ಕಾಲ ನೆನೆಸಿಡಬೇಕು. ಅದಾದನಂತರ ದ್ರಾವಣವನ್ನು ಹೊರಚೆಲ್ಲಿ, ಹಣ್ಣನ್ನು ನೀರಿನಲ್ಲಿ ಚೆನ್ನಾಗಿ ತೊಳೆಯಬೇಕು. ಅವುಗಳಲ್ಲಿನ ಉಪ್ಪಿನ ಅಂಶ ಹೋಗುವವರೆಗೆ ತೊಳೆಯುವುದು ಅಗತ್ಯ. ಸ್ಟೇನ್‌ಲೆಸ್‌ ಸ್ಟೀಲ್‌ ದಬ್ಬಳದಿಂದ ಹಣ್ಣಗಳ ಮೇಲೆಲ್ಲಾ ಚುಚ್ಚಿ ಶೇ. ೨ ಸ್ಫಟಿಕದ ದ್ರಾವಣದಲ್ಲಿ ಹಾಕಿಡಬೇಕು. ಆಗ ಅವು ಬಣ್ಣ ಕಳೆದುಕೊಳ್ಳುತ್ತವೆ. ಅವುಗಳನ್ನು ಪುನಃ ನೀರಿಗೆ ಸುರಿದು ಚೆನ್ನಾಗಿ ತೊಳೆಯಬೇಕು. ಆನಂತರ ಬಿಸಿ ಸಕ್ಕರೆ ಪಾಕದಲ್ಲಿ ನಾಲ್ಕೈದು ದಿನಗಳವರೆಗೂ ಹೊರಳಾಡಿಸಬೇಕು. ಅವುಗಳ ತಿರುಳಿನಲ್ಲಿ ಶೇ. ೭೦ ರಷ್ಟು ಸಕ್ಕರೆ ಅಂಶ ಸೇರುವತನಕ ಈ ಕೆಲಸವನ್ನು ಮುಂದುವರೆಸಬೇಕು. ಹಣ್ಣಿನ ತಿರುಳು ಎಲ್ಲಿಯೂ ಒಡೆದು ಹೋಳಾಗಿರಬಾರದು. ಈ ಪದಾರ್ಥ ತಿನ್ನಲು ಬಲು ರುಚಿಯಾಗಿರುತ್ತದೆ. ಅದನ್ನು ಎಷ್ಟುಕಾಲ ಇಟ್ಟರೂ ಕೆಡುವುದಿಲ್ಲ. ಸ್ವಚ್ಛವಿರುವ ಅಗಲಬಾಯಿಯ ಬಾಟಲಿಗಳಲ್ಲಿ ಹರಡಿ, ಮುಚ್ಚಳ ಬಿಗಿದು ಮೊಹರು ಮಾಡಿಡಬೇಕು.
೪. ಚಟ್ನಿ: ಇದು ಸಾಂಬಾರ ವಸ್ತುಗಳನ್ನು ಸೇರಿಸಿ ತಯಾರಿಸಿದ ಪದಾರ್ಥ. ದೊಡ್ಡಗಾತ್ರದ ಹಾಗೂ ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿ, ನೀರಿನಲ್ಲಿ ತೊಳೆದು ಶುಭ್ರವಿರುವ ಬಟ್ಟೆಯಿಂದ ಒರೆಸಬೇಕು. ಆನಂತರ ಅವುಗಳನ್ನು ಹೋಳುಮಾಡಿ, ಬೀಜವನ್ನು ಬೇರ್ಪಡಿಸಬೇಕು. ಹೋಳುಗಳೊಂದೆಗೆ ಅಗತ್ಯ ಪ್ರಮಾಣದ ಸಕ್ಕರೆ, ಉಪ್ಪು, ಸಾಂಬಾರ ವಸ್ತುಗಳು ಮತ್ತು ವಿನೆಗರ‍್ಗಳನ್ನು ಸೇರಿಸಿ ಬೇಯಿಸಬೇಕು. ತಿರುಳು ಚೆನ್ನಾಗಿ ಬೆಂದು ಮೆತ್ತಗಾಗಬೇಕೇ ಹೊರತು ಸೀಯಬಾರದು ಅಥವಾ ಹಿಟ್ಟಿನಂತಾಗಬಾರದು. ಕಡೆಗೆ ಅದು ತೊಕ್ಕಿನಂತಾಗಬೇಕು. ಬೆಂದ ಪದಾರ್ಥದಲ್ಲಿ ಶೇ. ೬೦ ರಷ್ಟು ಸಕ್ಕರೆ ಅಂಶವಿರಬೇಕು. ಸಾಂಬಾರ ಪದಾರ್ಥಗಳನ್ನೆಲ್ಲಾ ಅರೆದು ಒಂದು ಬಟ್ಟೆಯ ತುಂಡಿನಲ್ಲಿ ಗಂಟು ಕಟ್ಟಿ ಅದನ್ನು ಬೇಯುತ್ತಿರುವ ಮಿಶ್ರಣದಲ್ಲಿ ಇಳಿಬಿಡಬೇಕೇ ಹೊರತು ನೇರವಾಗಿ ಹಾಕಬಾರದು. ಏನಿದ್ದರೂ ಅವುಗಳಲ್ಲಿನ ಸಾರವಷ್ಟೇ ಮಿಶ್ರಣದಲ್ಲಿ ಬೆರೆಯಬೇಕು. ಬಟ್ಟೆಯ ಗಂಟನ್ನು ಹೊರತೆಗೆದು, ಪಾತ್ರೆಯನ್ನು ಕೆಳಕ್ಕಿಳಿಸಿ, ಮಿಶ್ರಣ ಬಿಸಿಯದ್ದಾಗಲೇ ಅದನ್ನು ಬಿಸಿನೀರಿನಲ್ಲಿ ಅದ್ದಿದ ಸ್ವಚ್ಛಗಾಜಿನ ಬಾಟಲಿ ಅಥವಾ ಸಣ್ಣ ಜಾಡಿಗಳಲ್ಲಿ ಸುರಿದು, ತಣ್ಣಗಾದನಂತರ ಮುಚ್ಚಳ ಬಿಗಿದು ಮೊಹರು ಮಾಡಿಡಬೇಕು.
೫. ಜೆಲ್ಲಿ: ಇದು ಸಿಹಿ ಪದಾರ್ಥವಾದರೂ ಜಾಮ್‌ ಇದ್ದಂತೆ ಅಂಟಂಟಾಗಿರುವುದಿಲ್ಲ. ಈ ಪದಾರ್ಥದಲ್ಲಿ ಸಿಪ್ಪೆ, ಬೀಜ ಮುಂತಾದುವು ಇರುವುದಿಲ್ಲ. ಪದಾರ್ಥ ಸ್ವಚ್ಚವಾಗಿದ್ದು ಹರಿತವಿರುವ ಚಾಕುವಿನಿಂದ ಕುಯ್ದಾಗ ನುಣ್ಣನೆಯ ಮೇಲ್ಮೈ ಇರುವ ಹೋಳುಗಳು ಸಾಧ್ಯ. ಉತ್ತಮ ದರ್ಜೆ ಜೆಲ್ಲಿಯಲ್ಲಿ ಥಳಥಳಿಸುವ, ಪಾರದರ್ಶಕವಿರುವ ಆಕರ್ಷಕ ಬಣ್ಣ ಮತ್ತು ಪರಿಮಳ ಇರುತ್ತವೆ. ಅದನ್ನು ತಟ್ಟೆಯಲ್ಲಿಟ್ಟು ಅಲುಗಾಡಿಸಿದರೆ ಹೋಳುಗಳು ಬಳುಕಬೇಕು.
ಪೂರ್ಣ ಬಲಿತ ಹಾಗೂ ದೊಡ್ಡಗಾತ್ರದ ಹಣ್ಣುಗಳನ್ನು ಆರಿಸಿ ನೀರಿನಲ್ಲಿ ತೊಳೆದು ಶುಭ್ರ ಬಟ್ಟೆಯಿಂದ ಒರೆಸಿ ನಂತರ ಜಜ್ಜಿ ಬೀಜವನ್ನು ಬೇರ್ಪಡಿಸಿ ತೆಗೆಯಬೇಕು. ಹೋಳುಗಳನ್ನು ಅಗಲ ಬಾಯಿಯ ಸ್ಟೇನ್‌ಲೆಸ್‌ಸ್ಟೀಲ್‌ ಪಾತ್ರೆಗೆ ಸುರಿದು, ಅವು ಮುಳುಗುವವರೆಗೂ ನೀರನ್ನು ಸೇರಿಸಿ, ಸಣ್ಣ ಉರಿಯ ಮೇಲೆ ಬೇಯಿಸಬೇಕು. ಸುಮಾರು ೩೦-೪೫ ನಿಮಿಷಗಳಲ್ಲಿ ಅವು ಬೆಂದು ಮೆತ್ತಗಾಗುತ್ತವೆ. ಹೀಗೆ ಅವು ಬೇಯುತ್ತಿರುವಾಗ ಅವುಗಳನ್ನು ಅಗಾಗ್ಗೆ ಕಲೆಹಾಕಬೇಕು. ಹಾಗೆ ಮಾಡದಿದ್ದಲ್ಲಿ ತಳ ಸೀಯುತ್ತದೆ. ಬೇಯುತ್ತಿರುವ ಹೋಳುಗಳಿಗೆ ಒಮದೆರಡು ಹೋಳು ನಿಂಬೆ ಹಣ್ಣನ್ನು ಹಿಂಡಬೇಕು. ಅದಿಲ್ಲದಿದ್ದರೆ ಪೇಟೆಯಲ್ಲಿ ಸಿಗುವ ಸಿಟ್ರಕ್‌ ಆಮ್ಲದ ಹರಳುಗಳನ್ನು ಸೇರಿಸಿದರೆ ಹೋಳುಗಳಲ್ಲಿನ ಪೆಕ್ಟಿನ್‌ ಅಂಶ ಬೇಗ ಹೊರಬರುತ್ತದೆ. ಹೋಳುಗಳು ಮೆತ್ತಗಾದಾಗ ಪಾತ್ರೆಯನ್ನು ಕೆಳಗಿಳಿಸಿ, ತೆಳುಬಟ್ಟೆಯ ಮೂಲಕ ಅಥವಾ ಜೆಲ್ಲಿ ಚೀಲದ ಮೂಲಕ ಸೋಸಬೇಕು. ತಿರುಳಿನಲ್ಲಿನ ಶರ್ಕರಪಿಷ್ಟ, ಪೆಕ್ಟಿನ್‌, ಹುಳು ಮುಂತಾದವುಗಳು ಹೊರಬಂದು ತಿಳಿಯಲ್ಲಿ ಕರಗಿರುತ್ತವೆ. ಈ ತಿಳಿಯನ್ನು ಅಳತೆ ಮಾಡಿಟ್ಟುಕೊಳ್ಳಬೇಕು.
ಪೆಕ್ಟಿನ್‌ಗಾಗಿ ಪರೀಕ್ಷೆ: ತಿಳಿಯಲ್ಲಿ ಸಾಕಷ್ಟು ಪೆಕ್ಟಿನ್‌ ಇದ್ದರೆ ಮಾತ್ರ ಉತ್ತಮ ದರ್ಜಿಯ ಜೆಲ್ಲಿ ಸಾಧ್ಯ. ಅದ್ದರಿಂದ ಅದನ್ನು ಖಚಿತಪಡಿಸಿಕೊಳ್ಳಬೇಕು. ಅದಕ್ಕಾಗಿ ಸ್ವಲ್ಪ ತಿಳಿಯನ್ನು ಹೊರತೆಗೆದು ಅದಕ್ಕೆ ಸ್ವಲ್ಪ ಮದ್ಯಸಾರ ಸೇರಿಸಿದಲ್ಲಿ ಅದು ಮಂದಗೊಳ್ಳುತ್ತದೆ. ಈ ರೀತಿಯಲ್ಲಿ ಅದು ಮಂದಗೋಡಿದ್ದೇ ಅದರೆ ಅದರಲ್ಲಿ ಸಾಕಷ್ಟು ಪೆಕ್ಟಿನ್‌ ಇದೆ ಎಂದು ಅರ್ಥ. ಒಂದು ವೇಳೆ ಅದು ಮಂದಗೊಳ್ಳದೆ ನೀರು ನೀರಾಗಿದ್ದರೆ ಅದಕ್ಕೆ ಪೇಟೆಯಿಂದ ಕೊಂಡುತಂದ ಪೆಕ್ಟಿನ್‌ ಅನ್ನು ಸೇರಿಸಬೇಕು.
ಅಳತೆ ಮಾಡಿಟ್ಟುಕೊಂಡ ತಿಳಿಯನ್ನು ಪುನ: ಕಾಯಿಸಬೇಕು. ಒಂದು ಬಟ್ಟಲು ತಿಳಿಗೆ ಮುಕ್ಕಾಲು ಬಟ್ಟಲು ಸಕ್ಕರೆ ಸೇರಿಸಬೇಕು. ಮಿಶ್ರಣ ಕುದಿಯುತ್ತಿರುವಾಗ ನೊರೆಬರುತ್ತಿರುತ್ತದೆ. ಅದನ್ನು ಆಗಿಂದಾಗ್ಗೆ ಸೌಟಿನಿಂದ ತೆಗೆದು ಹಾಕಬೇಕು. ಸುಮಾರು ಅರ್ಧ ಗಂಟೆಯಲ್ಲಿ ಮಿಶ್ರಣ ಬೇಯುವ ಕೆಲಸ ಪೂರ್ಣಗೊಳ್ಳುತ್ತದೆ. ಬಿಸಿ ಮಿಶ್ರಣವನ್ನು ಚಮಚೆಯಲ್ಲಿ ಹೊರತೆಗೆದು ಮೇಲಿನಿಂದ ಕೆಳಕ್ಕೆ ಇಳಿಬಿಟ್ಟರೆ ದಾರದಂತೆ ಇಲ್ಲವೇ ತೆಳ್ಳನೆಯ ಹಾಳೆಯಂತೆ ಇಳಿಬೀಳುತ್ತದೆ. ಆಗ ಬೇಯಿಸುವುದನ್ನು ನಿಲ್ಲಿಸಿ, ಬಿಸಿ ನೀರಿನಲ್ಲಿ ಅದ್ದಿದ ಗಾಜಿನ ಬಾಟಲಿಗಳಲ್ಲಿ ತುಂಬಿ ತಣ್ಣಗಾದ ನಂತರ ಮುಚ್ಚಳ ಬಿಗಿದು, ಮೊಹರು ಮಾಡಬೇಕು. ಅದನ್ನು ಜೋಪಾನವಾಗಿ ದಾಸ್ತಾನು ಮಾಡಿಟ್ಟು ಬೇಕಾದಾಗ ರೊಟ್ಟಿ, ಚಪಾತಿ, ಪೂರಿ ಮುಂತಾಗಿ ಸೇರಿಸಿ ತಿನ್ನಬಹುದು.
೬. ಪ್ರಿಸರ್ವ್‌: ಈ ಪದಾರ್ಥವು ಬಹುಮಟ್ಟಿಗೆ ಮುರಬ್ಬದಂತೆ ಇದ್ದು ತಿನ್ನಲು ಬಲು ರುಚಿಯಾಗಿರುತ್ತದೆ. ಇದಕ್ಕೆ ಬನಾರಸಿ ತಳಿಯಂತಹ ಹಣ್ಣುಗಳನ್ನು ಆರಿಸಿಕೊಳ್ಳಬೇಕು. ದೊಡ್ಡ ಗಾತ್ರದ ಹಾಗೂ ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿ, ನೀರಿನಲ್ಲಿ ತೊಳೆಯಬೇಕು. ಅವುಗಳ ಮೇಲಿನ ತೇವವನ್ನು ಶುಭ್ರವಿರುವ ಬಟ್ಟೆಯಿಂದ ಒರೆಸಿ, ಶೇ. ೨ ಉಪ್ಪಿನ ದ್ರಾವಣದಲ್ಲಿ ನೆನೆಸಿಡಬೇಕು. ಪ್ರತಿ ದಿನ ದ್ರಾವಣದ ಸಾಮರ್ಥ್ಯವನ್ನು ಶೇ. ೨ ರಂತೆ ಏರಿಸಿದಾಗ ನಾಲ್ಕನೆಯ ದಿನ ಅದರ ಸಾಮರ್ಥ್ಯ ಶೇ.೮ ರಷ್ಟಾಗುತ್ತದೆ. ಈ ಸಾಮರ್ಥ್ಯದ ದ್ರಾವಣದಲ್ಲಿ ಅವುಗಳನ್ನು ಒಂದು ವಾರದವರೆಗೆ ಹಾಕಿಡಬೇಕು. ಆನಂತರ ಅವುಗಳನ್ನು ಹೊರತೆಗೆದು ನೀರಿಗೆ ಸುರಿದು ಉಪ್ಪಿನ ಅಂಶ ಹೋಗುವವರೆಗೆ ತೊಳೆಯಬೇಕು. ಅದಾದನಂತರ ಅವುಗಳನ್ನು ಹೊರತೆಗೆದು ಸ್ಟೇನ್‌ಲೆಸ್‌ ಸ್ಟೀಲ್‌ ದಬ್ಬಳದಿಂದ ಮೇಲೆಲ್ಲಾ ಚುಚ್ಚಬೇಕು. ಅವುಗಳನ್ನು ಶೇ. ೨ರ ಸ್ಫಟಿಕದ ದ್ರಾವಣದಲ್ಲಿ ಅದ್ದಿ, ಪುನಃ ನೀರಿನಲ್ಲಿ ತೊಳೆಯಬೇಕು. ಅಗತ್ಯವಿದ್ದರೆ ಸ್ಬಲ್ಪ ಹುಳಿ ರಸ ಬೆರಸಬೇಕಾಗುತ್ತದೆ. ಇಷ್ಟೆಲ್ಲಾ ಆದ ಮೇಲೆ ಅವುಗಳನ್ನು ಶೇ. ೫೦ರ ಬಿಸಿ ಸಕ್ಕರೆ ಪಾಕಕ್ಕೆ ವರ್ಗಾಯಿಸಿ ಚೆನ್ನಾಗಿ ಹೊರಳಾಡಿಸಬೇಕು. ಈ ಕೆಲಸವನ್ನು ನಾಲ್ಕೈದು ದಿನಗಳ ಕಾಲ ಪ್ರತಿದಿನ ಮಾಡಬೇಕಾಗುತ್ತದೆ. ಅವುಗಳ ಮೇಲೆ ಸಕ್ಕರೆ ಹರಳುಗಳನ್ನು ಉದುರಿಸಬೇಕು. ಈ ಹರಳುಗಳು ಅವುಗಳಲ್ಲಿನ ತೇವವನ್ನು ಹೀರಿಕೊಂಡು ಚೆನ್ನಾಗಿ ಅಂಟಿ ಕೊಳ್ಳುತ್ತವೆ. ಈ ರೀತಿ ಸಿದ್ಧಗೊಳಿಸಿದ ಪದಾರ್ಥಕ್ಕೆ ಶೇ. ೦.೦೨ ಅಥವಾ ೨೦೦ ಪಿಪಿಎಂ ಸೊಡಿಯಂ ಬೆಂಜೋಯೇಟ್‌ ಅನ್ನು ಸೇರಿಸಿದಲ್ಲಿ ಅದು ಬಹಳ ಕಾಲ ಸುರಕ್ಷಿತವಾಗಿರಬಲ್ಲದು. ಬಿಸಿ ನಿರಿನಲ್ಲಿ ಅದ್ದಿ ಶುಭ್ರವಿರುವ ಬಟ್ಟಯಿಂದ ಒರೆಸಿದ ಗಾಜಿನ ಬಿರುಡೆಗಳಲ್ಲಿ ಹಣ್ಣನ್ನು ಹರಡಿ, ಬಿಸಿ ಪಾಕಸುರಿದು, ಅದು ತಣ್ಣಗಾದನಂತರ ಮುಚ್ಚಳ ಬಿಗಿದು, ಭದ್ರಮಾಡಿಡಬೇಕು. ಈ ಪದಾರ್ಥ ಬಹಳ ಕಲ ಉಳಿಯುತ್ತದೆ.
೭. ಕ್ಯಾಂಡಿ: ಬಹುಮಟ್ಟಿಗೆ ಪ್ರಿಸರ್ವ್‌‌ನಂತೆ ಇರುವ ಈ ಸಿಹಿ ಪದಾರ್ಥದಲ್ಲಿ ಸಕ್ಕರೆ ಅಂಶ ಹೆಚ್ಚಾಗಿರುತ್ತದೆ. ಪ್ರಿಸರ್ವ್ ಅನ್ನು ತಯಾರಿಸುವ ವಿಧಾನದಲ್ಲಿಯೇ ಇದನ್ನು ತಯಾರಿಸುತ್ತಾರೆ ಪದಾರ್ಥ ಪೂರ್ಣಗೊಂಡು ಒಣಗಿದಾಗ ಹಣ್ಣುಗಳ ಮೇಲೆ ತೆಳುವಾದ ಸಕ್ಕರೆ ಪಾಕದ ಲೇಪನವಿರುತ್ತದೆ. ಅದು ಅಂಟಂಟಾಗಿರದೆ ಹೊಳಪಾಗಿದ್ದು, ನುಣ್ಣಗೆ ಜಾರುವಂತಿರುತ್ತದೆ. ಈ ಪದಾರ್ಥವನ್ನು ಬೆಣ್ಣೆ ಕಾಗದದಲ್ಲಿ ಸುತ್ತಿಡಬಹುದು ಇಲ್ಲವೇ ಗಾಜಿನ ಬಿರಡೆಗಳಲ್ಲಿಟ್ಟು ಮುಚ್ಚಳ ಬಿಗಿದು ಜೋಪಾನ ಮಾಡಬಹುದು. ಚೆನ್ನಾಗಿ ಸಿದ್ದಗೊಂಡ ಪದಾರ್ಥ ಬಹುಕಾಲ ಉಳಿಯುತ್ತದೆ.
೮. ಉಪ್ಪಿನಕಾಯಿ: ನೆಲ್ಲಿಕಾಯಿ ಉಪ್ಪಿನಕಾಯಿ ಬಲು ಅರೋಗ್ಯಕರ. ಅದು ರುಚಿಯಾಗಿರುತ್ತದೆ. ಉಪ್ಪಿನಕಾಯಿಯನ್ನು ಹಲವಾರು ವಿಧದಲ್ಲಿ ತಯಾರಿಸುವುದುಂಟು. ಬಲಿತ ಹಾಗೂ ಜಜ್ಜಿ ಗಾಯಗಳಿಲ್ಲದ ಹಣ್ಣನ್ನು ಆರಿಸಿ ನೀರಿನಲ್ಲಿ ತೊಳೆದು, ಶಭ್ರವಿರುವ ಬಟ್ಟೆಯಿಂದ ಒರೆಸಬೇಕು. ಆನಂತರ ಹೋಳುಮಾಡಿ ಬೀಜವನ್ನು ಬೇರ್ಪಡಿಸಬೇಕು. ಕೆಲವರು ಸಣ್ಣ ಗಾತ್ರದ ಹಣ್ಣನ್ನು ಹಾಗೆಯೇ ಬಳಸುವುದುಂಟು. ಎರಡು ಕಿ.ಗ್ರಾಂ. ಹೋಳುಗಳಿಗೆ ೨.೫ ಕಿ.ಗ್ರಾಂ ನಷ್ಟು ಅಡುಗೆ ಉಪ್ಪನ್ನು ಸೇರಿಸಿ, ಪಿಂಗಾಣಿ ಜಾಡಿಯಲ್ಲಿ ತುಂಬಿ, ಮುಚ್ಚಳ ಹೊಂದಿಸಿ, ಮೇಲೆ ಬಟ್ಟೆ ಕಟ್ಟಿ ಬಿಸಿಲಿನಲ್ಲಿ ಇಡಬೇಕು. ನಾಲ್ಕೈದು ದಿನಗಳ ನಂತರ ಬಟ್ಟೆ ಬಿಚ್ಚಿ ಮುಚ್ಚಳ ತೆಗೆದು, ಸಂಗ್ರಹಗೊಂಡ ದ್ರಾವಣವನ್ನು ಹೊರಚೆಲ್ಲಿ ಆನಂತರ ಹದವಾಗಿ ಹುರಿದು ಕುಟ್ಟಿದ ಮೆಂತ್ಯದ ಪುಡಿ, ಬ್ಯಾಡಗಿ ತಳಿಯ ಕೆಂಪು ಮೆಣಸಿನ ಕಾಯಿಗಳ ಪುಡಿ, ಅ‌ರಿಸಿನ, ಸೋಂಪು ಮುಂತಾದವುಗಳನ್ನು ಅಗತ್ಯ ಪ್ರಮಾಣದಲ್ಲಿ ಬೆರೆಸಿ ಚೆನ್ನಾಗಿ ಮಿಶ್ರಮಾಡಬೇಕು. ಪುನಃ ಮುಚ್ಚಳ ಹೊದಿಸಿ, ಬಟ್ಟೆ ಕಟ್ಟಿ ಬಿಸಿಲಿನಲ್ಲಿ ಒಂದು ವಾರದವರೆಗೆ ಇಡಬೇಕು. ಈ ಅವಧಿಯಲ್ಲಿ ಹೋಳುಗಳು ಸಂಬಾರ ವಸ್ತುಗಳೊಂದಿಗೆ ಚೆನ್ನಾಗಿ ಊರಿ ಹದಗೊಳ್ಳುತ್ತದೆ. ಅದರ ನಂತರ ಮುಚ್ಚಳ ತೆಗೆದು, ಬಟ್ಟೆ ಬಿಚ್ಚಿ ಹೋಳುಗಳ ಮೇಲೆ ಕುದಿಸಿದ ಎಳ್ಳೆಣ್ಣೆಯನ್ನು ಸುರಿದು ಚೆನ್ನಾಗಿ ಕಲೆಹಾಕಬೇಕು. ಕೆಲವರು ರುಚಿಗಾಗಿ ಹಸಿಮೆಣಸಿನ ಕಾಯಿ, ಸಿಪ್ಪೆ ಬಿಡಿಸಿದ ಹಸಿ ಶುಂಠಿಯ ಹೋಳುಗಳು, ಹುರಿದು ಕುಟ್ಟಿದ ಸಾಸಿವೆ ಪುಡಿ ಅಥವಾ ಕಾಳುಗಳನ್ನು ಬೆರೆಸುವುದುಂಟು. ಯಾವುದೇ ಸಮಯದಲ್ಲಿ ಅದಕ್ಕೆ ನೀರು ಬೀಳದಂತೆ ಹಾಗೂ ಒದ್ದೆ ಇರುವ ಸೌಟು ಅಥವಾ ಚಮಚೆ ತಾಗದಂತೆ ನೋಡಿಕೊಂಡರೆ ಅದು ಬುಕಾಲ ಉಳಿಯುತ್ತದೆ.
ಸೂಚನೆ: ಈ ಪದಾರ್ಥವನ್ನು ತಯಾರಿಸುವಾಗ ಸ್ಟೇನ್‌ಲೆಸ್‌ ಸ್ಟೀಲ್‌ ಪಾತ್ರೆ, ಸೌಟು, ಚಮಚೆ, ಚಾಕು, ಜರಡಿ ಮುಂತಾಗಿ ಬಳಸವೇಕೇ ಹೊರತು ಕಬ್ಬಿಣದ ಉಪಕರಣಗಳನ್ನು ಬಳಸಬಾರದು. ಅದೇ ರೀತಿ ನೀರಿನಲ್ಲಿ ಅದ್ದಿದ ಕೈಗಳಲ್ಲಿ ಅವುಗಳನ್ನು ಮುಟ್ಟಬಾರದು.
ಬೆಟ್ಟದನೆಲ್ಲಿಯ ಸಂಬಂಧಿತ ಹಣ್ಣಗಳು
ಬೆಟ್ಟದ ನೆಲ್ಲಿಗೆ ತೀರಾ ಹತ್ತಿರ ಸಂಬಂಧವಿರುವ ಹಣ್ಣುಗಳೆಂದರೆ ಕಿರುನೆಲ್ಲಿ (ಫಿಲ್ಲಾಂಥಸ್‌ ಡಿಸ್ಪಿಚಸ್‌ ಸ್ಕೀಲ್‌ ), ಫಿಲ್ಲಾಂಥಸ್‌ ಫಸ್ಚೆರಿ, ಫಿಲ್ಲಾಂಥಸ್‌ ನಿರೂರಿ ಲಿನ್‌ ಮತ್ತು ಫಿಲ್ಲಾಂಥಸ್‌ ಲಾಂಜಿಫ್ಲೋರಸ್‌. ಫಿಲ್ಲಾಂಥಸ್‌ ನಿರೂರಿ ಲಿನ್‌  ಅನ್ನು ‘ಬೋನ್ಯ ಆಮ್ಲಿ’ ಎನ್ನುತ್ತಾರೆ. ಕಿರುನೆಲ್ಲಿಗೆ ಸಿರುನೆಲ್ಲಿ, ರಾಜವುಸಿರಿಕಾಯ, ಲವಣಿ, ನಾರ್ಕುಳಿ, ಹರಿಫಲ್‌ ಸ್ಟಾರ್ ಗೂಸ್‌ಬೆರಿ, ಒಟಾಹೈಟ್‌ ಗೂಸ್‌ಬೆರಿ, ವೆಸ್ಟ್‌ ಇಂಡಿಯನ್‌ ಗೂಸ್‌ಬೆರಿ, ಕಂಟ್ರಿ ಗೂಸ್‌ಬೆರಿ, ಪೆರಂಬೋಲ ಮುಂತಾದ ಹೆಸರುಗಳಿವೆ.
ಕಿರುನೆಲ್ಲಿಯ ಮರಗಳು ಅಲ್ಲಲ್ಲಿ ಕಂಡುಬರುತ್ತವೆ ಆದರೆ ಬೆಟ್ಟದ ನೆಲ್ಲಿಯಂತೆ ವಾಣಿಜ್ಯವಾಗಿ ಯಾರೂ ಬೆಳಯುತ್ತಿಲ್ಲ. ಮನೆ ಮುಂದಿನ ಅಂಗಳ, ಕೈತೋಟ, ಹಣ್ಣಿನ ತೋಟ ಅಥವಾ ನರ್ಸರಿಗಳಲ್ಲಿ ಒಂದೆರಡು ಮರಗಳಿರುತ್ತವೆಯಷ್ಟೆ. ಇದು ನಿತ್ಯಹಸುರಿನ ಆಕರ್ಷಕ ಮರ; ಗಾತ್ರದಲ್ಲಿ ಸಾಧಾರಣ ದೊಡ್ಡದಿರುತ್ತದೆ. ಎಲೆಗಳು ದೊಡ್ಡವು. ಉಪ ಎಲೆಗಳು ಅಗಲವಾಗಿದ್ದು ಈಟಿಯ ಅಲುಗಿನಂತಿರುತ್ತವೆ. ಕಾಯಿಗಳು ಗೊಂಚಲು ಗೊಂಚಲಾಗಿ ಕಾಂಡ ಮತ್ತು ರೆಂಬೆಗಳಲ್ಲಿ ಬಿಡುತ್ತವೆ. ಕಾಯಿಗಳು ಎಳೆಯವಿರುವಾಗ ಬಿಳಿಹಸುರು ಬಣ್ಣವಿದ್ದು ಬಲಿತಂತೆಲ್ಲಾ ಹಳದಿ ಹಸಿರು ಬಣ್ಣಕ್ಕೆ ಮಾರ್ಪಡುತ್ತವೆ. ಅವು ದುಂಡಗಿನ ಉದ್ದ ಏಣುಗಳಿಂದ ಕೂಡಿದ್ದು ಅಡ್ಡಲಾಗಿ ಕತ್ತರಿಸಿದಲ್ಲಿ ನಕ್ಷತ್ರಾಕಾರವಿರುತ್ತದೆ. ಹಾಗಾಗಿ ಇದನ್ನು ಸ್ಟಾರ್ ಗೂಸ್‌ಬೆರಿ ಎಂದಿರುವುದು. ಅವುಗಳಲ್ಲಿ ರಸ ಸಾಕಷ್ಟಿರುತ್ತದೆ. ರುಚಿಯಲ್ಲಿ ಬಲು ಹುಳಿ ಹಾಗೂ ಒಗರು. ತಿಂದಾಗ ಗಂಟಲು ಕಟ್ಟಿದಂತಾಗುತ್ತದೆ.
ಇದು ಹೆಚ್ಚಾಗಿ ದಕ್ಷಿಣ ಭಾರತ, ಬರ್ಮಾ, ಅಂಡಮಾನ್‌, ಶ್ರೀಲಂಕಾಗಳಲ್ಲಿ ಕಂಡುಬರುತ್ತದೆ. ಇದರ ತವರೂರು ಸಹ ಭಾರತವೇ ಆಗಿದೆ. ಹಣ್ಣು ಪೌಷ್ಟಿಕವಿರುತ್ತದೆ. ಬಿಡಿ ಹಣ್ಣು ಸುಮಾರು ೧೨ ಗ್ರಾಂ ತೂಕವಿರುತ್ತದೆ. ೧೦೦ ಗ್ರಾಂ. ತಿರುಳಿನಲ್ಲಿ ೧೩.೫ ಗ್ರಾಂ ಒಟ್ಟು ಕರಗಿದ ಘನ ಪದಾರ್ಥ, ೭.೫ ಗ್ರಾಂ ಸಕ್ಕರೆ, ೨.೪೯ ಗ್ರಾಂ ಹುಳಿ ಮತ್ತು ೫೯೮ ಮಿ.ಗ್ರಾಂ. ‘ಸಿ’ ಜೇವಸತ್ವ ಇರುತ್ತವೆ.
ಕಿರುನೆಲ್ಲಿ ಆರ್ದ್ರತೆಯಿಂದ ಕೂಡಿದ ತಗ್ಗು ಪ್ರದೇಶಗಳಲ್ಲಿ ಬಹು ಚೆನ್ನಾಗಿ ಫಲಿಸುತ್ತದೆ. ಸಮುದ್ರಮಟ್ಟದಿಂದ ೧೦೦ ಮೀ. ಎತ್ತರದವರೆಗೆ ಬೆಳೆಯಬಲ್ಲದು. ಇದರ ಮರಗಳಲ್ಲಿ ರೆಂಬೆಗಳು ದೊಡ್ಡವಿದ್ದು, ಗಿಡ್ಡನಾಗಿರುತ್ತವೆ. ಹಾಗಾಗಿ ೮ ಮೀ. ಅಂತರ ಸಾಗಕಾಗುತ್ತದೆ. ಇದನ್ನು ಬೀಜ ಊರಿ ಬೆಳಸುವುದೇ ಹೆಚ್ಚು. ಈ ಹಣ್ಣಿನ ಮರಗಳಲ್ಲಿ ವರ್ಷಕ್ಕೆ ಎರಡು ಫಸಲು. ಒಂದು ಫಸಲು ಏಪ್ರಿಲ್‌ – ಮೇನಲ್ಲಿ ಇದ್ದರೆ ಮತ್ತೊಂದು ಫಸಲು ಆಗಸ್ಟ್‌ – ಸೆಪ್ಟಂಬರ್‌ನಲ್ಲಿ. ಕಾಯಿಗಳನ್ನು ಹಾಗೆಯೇ ತಿನ್ನುವುದಕ್ಕಿಂತ ಉಪ್ಪಿನಕಾಯಿ ಮುಂತಾಗಿ ಮಾಡಿ ತಿನ್ನುವುದೇ ಹೆಚ್ಚು. ಅವುಗಳಲ್ಲಿ ಸಕ್ಕರೆ ಪಾಕದಲ್ಲಿ ಜೋಪಾನ ಮಾಡಿಟ್ಟ ಪದಾರ್ಥ ತಿನ್ನಲು ಬಲು ರುಚಿಯಾಗಿರುತ್ತದೆ.
ಫಿಲ್ಲಾಂಥಸ್‌ ನಿರೂರಿ ಗೆ ಸಂಸ್ಕೃತದಲ್ಲಿ ಅಜಾತ, ಅಫಲ, ಬಹುಪುಷ್ಟಿ, ಭೂಪರ್ವ, ವಿಶ್ವಪರ್ಣಿ ಮುಂತಾದ ಹೆಸರುಗಳಿವೆ. ಇದರ ಹಣ್ಣೂ ಸಹ ಹುಳಿಯೇ. ಉಪ್ಪಿನಕಾಯಿ ಹಾಕಲು ಸೂಕ್ತ. ಅದೇ ರೀತಿ ಫಿಲ್ಲಾಂಥಸ್‌ ಲಾಂಜಿಫ್ಲೋರಸ್‌  ಪ್ರಭೇದದ ಹಣ್ಣೂ ಸಹ ರುಚಿಯಲ್ಲಿ ಹುಳಿಯುದ್ದು, ಉಪ್ಪಿನಕಾಯಿ ಹಾಕಲು ಸೂಕ್ತವಿರುತ್ತವೆ.
ಕಮರಾಕ್ಷಿ : ಪರಿಚಯ
ಕಮರಾಕ್ಷಿ ಒಂದು ರಸವತ್ತಾದ ಮೃದು ಹಣ್ಣು. ನಮ್ಮಲ್ಲಿ ಇದನ್ನು ಇತರ ದೇಶಗಳಲ್ಲಿದ್ದಂತೆ ವಾಣಿಜ್ಯವಾಗಿ ಯಾರೂ ಬೆಳೆಯುತ್ತಿಲ್ಲ. ಕ್ಯಾಲಿಫೋರ್ನಿಯಾ, ಹವಾಯ್‌, ಚೀನಾ ತೈವಾನ್‌, ಕ್ವೀನ್ಸ್‌ಲ್ಯಾಂಡ್‌ ಮುಂತಾದೆಡೆ ಕಮರಾಕ್ಷಿಯ ಮರಗಳು ಹೆಚ್ಚಿನ ಸಂಖ್ಯೆಯಲ್ಲಿ ಕಂಡುಬರುತ್ತವೆ. ನಮ್ಮ ದೇಶದಲ್ಲಿ ಹಣ್ಣಿನ ತೋಟಗಳು, ಕೈತೋಟಗಳು, ಸಸ್ಯೋದ್ಯಾನ, ದೊಡ್ಡ ಕಟ್ಟಡಗಳ ಪೌಳಿಗೋಡೆಯ ಆವರಣ, ಸಾಲುಮರವಾಗಿ, ತೋಟಗಾರಿಕೆ ಸಸಿಮಡಿಗಳು ಮುಂತಾದೆಡೆ ಈ ಹಣ್ಣಿನ ಮರವನ್ನು ಕಾಣಬಹುದು.
ಕಮರಾಕ್ಷಿಯಲ್ಲಿ ಹುಳಿ ಮತ್ತು ಸಿಹಿ ಬಗೆಗಳಿವೆ. ಸಿಹಿಬಗೆಗಳ ಹಣ್ಣನ್ನು ಹಾಗೆಯೇ ತಿನ್ನುವುದು ಸಾಮಾನ್ಯ. ಅವು ಮಕ್ಕಳಿಗೆ ಬಲು ಇಷ್ಟ. ಹುಳಿ ಬಗೆಗಳ ಹಣ್ಣನ್ನು ರಸಹಿಂಡಲು, ಪೇಯ ಪಾನೀಯಗಳಲ್ಲಿ, ಪಾನಕ, ಜಾಮ್‌, ಜಲ್ಲಿ, ಪುಡ್ಡಿಂಗ್‌, ಟಾರ್ಟ್‌, ಪ್ರಿಸರ್ವ್‌, ಚಟ್ನಿ, ಉಪ್ಪಿನಕಾಯಿ ಮುಂತಾದ ಪದಾರ್ಥಗಳನ್ನು ತಯಾರಿಸಲು ಬಳಸುತ್ತಾರೆ.
ಕಮರಾಕ್ಷಿ ಹಣ್ಣು ಉದ್ದದ ಐದು ಏಣುಗಳಿಂದ ಕೂಡಿದ್ದು ಅವುಗಳ ಬಣ್ಣ ಮತ್ತು ಪರಿಮಳಗಳು ಎಂತಹವರನ್ನೂ ಸಹ ಆಕರ್ಷಿಸಬಲ್ಲವು. ಆಸ್ಟ್ರೇಲಿಯಾದಲ್ಲಿ ಹಣ್ಣುಗಳ ಮೇಲಿನ ಉದ್ದ ಏಣುಗಳನ್ನು ಚಾಕುವಿನಿಂದ ಕೆ‌ರೆದು, ನಂತರ ತಿನ್ನುತಾರೆ.
ಈ ಹಣ್ಣನ್ನು ಸಂಸ್ಕರಣೆಯಲ್ಲಿ ಹೆಚ್ಚಾಗಿ ಬಳಸುತ್ತಾರೆ. ಅಡುಗೆ ಭಕ್ಷ್ಯಗಳನ್ನು ಹೆಚ್ಚು ಆಕರ್ಷಕವಾಗಿರುವಂತೆ ಮಾಡಲು ಕಮರಾಕ್ಷಿ ಹಣ್ಣನ್ನು ಅಡ್ಡಲಾಗಿ ಕತ್ತರಿಸಿ ಸಿದ್ಧಗೊಳಿಸಿದ ತೆಳು ಬಿಲ್ಲೆಗಳನ್ನು ಅವುಗಳ ಮೇಲೆ ಒಪ್ಪವಾಗಿ ಇಟ್ಟು ಸಿಂಗರಿಸುವುದುಂಟು. ಈ ಹಣ್ಣುಗಳ ರಸಕ್ಕೆ ಬಟ್ಟೆಗಳ ಮೇಲಿನ ಕಲೆಗಳನ್ನು ಹೋಗಲಾಡಿಸುವ ಗುಣವಿದೆ. ಹಿತ್ತಾಳೆ ಪಾತ್ರೆ ಪರಡಿಗಳಲ್ಲಿ ಕಿಲುಬು ಇದ್ದಲ್ಲಿ ಇವುಗಳ ಹೋಳನ್ನು ಜಜ್ಜಿ ಉಜ್ಜಿ ತೊಳೆದಲ್ಲಿ ಅದು ಇಲ್ಲವಾಗುತ್ತವೆ. ಇದರ ಬಲಿತ ಮರಗಳ ಕಟ್ಟಿಗೆ ಬಾಳಿಕೆ ಬರುವಂತಾದ್ದು. ಅದು ಬೆಳ್ಳಗಿದ್ದು ಮೃದುವಾಗಿರುತ್ತದೆ. ಕಟ್ಟಡದ ಕೆಲಸಗಳಿಗೆ, ಪೀಠೋಪಕರಣಗಳನ್ನು ತಯಾರಿಸಲು ಉಪಯುಕ್ತ. ಇವುಗಳ ಹಣ್ಣನ್ನು ಸಾರು ಮಾಡಲು ಹುಣಿಸೇ ಹಣ್ಣಿನ ಬದಲಾಗಿ ಬಳಸುವುದುಂಟು. ಮನೆಗೊಂದು ಮರವಿದ್ದರೆ ಸಾಕು ವರ್ಷವಡೀ ಹಣ್ಣನ್ನು ತಿನ್ನಬಹುದು.
ಪೌಷ್ಠಿಕ ಮೌಲ್ಯ: ಕಮರಾಕ್ಷಿ ಹಣ್ಣಿನ ಬಹುಭಾಗ ನೀರು ಆಗಿರುತ್ತದೆ. ಹುಳಿ ಬಗೆಗಳ ಹಣ್ಣುಗಳಲ್ಲಿ ಸಕ್ಕರೆಯ ಅಂಶ ಹೆಚ್ಚಾಗಿರುತ್ತದೆ. ಸಿಹಿಬಗೆಗಳಲ್ಲಿನ ಸಕ್ಕರೆ ಅಂಶ ಗ್ಲೂಕೋಸ್‌ ಆಗಿರುತ್ತದೆ. ಹುಳಿ ಬಗೆಗಳಲ್ಲಿನ ಹುಳಿಗೆ ಆಕ್ಸಾಲಿಕ್‌ ಆಮ್ಲ ಹೆಚ್ಚು ಕಾರಣವಿರುತ್ತದೆ. ಸಿಹಿ ಬಗೆಗಳಲ್ಲಿ ಶೇ. ೦.೧೬ ಆಕ್ಸಾಲಿಕ್‌ ಮತ್ತು ಶೇ. ೦.೦೬ ಮ್ಯಾಲಿಕ್‌ ಆಮ್ಲಗಳಿರುತ್ತವೆ.
ಹಣ್ಣುಗಳಲ್ಲಿ ಶರ್ಕರಪಿಷ್ಟ, ಪ್ರೋಟೀನ್‌, ಜಿಡ್ಡು, ಖನಿಜಪದಾರ್ಥ, ನಾರು, ಸುಣ್ಣ, ರಂಜಕ, ಕಬ್ಬಿಣ, ಪೊಟ್ಯಾಷಿಯಂ, ಮೆಗ್ನೀಷಿಯಂ, ಕೆರೊಟಿನ್‌, ಕ್ಯಾಲೋರಿಸತ್ವ ಮುಂತಾದವು ವಿವಿಧ ಪ್ರಮಾಣಗಳಲ್ಲಿ ಇರುತ್ತವೆ. ಹುಳಿ ಬಗೆಗಳ ಕಮರಾಕ್ಷಿಯ ಅಪಕ್ವ ಹಣ್ಣುಗಳಲ್ಲಿ ಶೇ. ೧ರಷ್ಟು ಆಕ್ಸಾಲಿಕ್ ಅಮ್ಲವಿದ್ದು ಅವು ಪಕ್ವಗೊಂಡಾಗ ಅದರ ಪ್ರಮಾಣ ಶೇ. ೦.೫೧ಕ್ಕೆ ಕುಸಿಯುತ್ತದೆ. ಸಕ್ಕರೆಯ ಹೆಚ್ಚು ಭಾಗ ಅಪಕರ್ಷಕ ಸಕ್ಕರೆ (ಗ್ಲೂಕೋಸ್‌ ಮತ್ತು ಪ್ರುಕ್ಟೋಸ್‌) ಯಾಗಿರುತ್ತದೆ. ಜೇವಸತ್ವಗಳ ಪೈಕಿ ಸಿ ಜೇವಸತ್ವದ ಪ್ರಮಾಣ ೧೦೦ ಗ್ರಾಂಗಳಿಗೆ ೫೦ ಮಿ.ಗ್ರಾಂಗಳಷ್ಟು ಇರುತ್ತದೆ. ಅಷ್ಟೇ ಅಲ್ಲದೆ ಸೆರೈನ್‌, ಗ್ಲುಟಾಮಿನ್‌, ಅಲನೈನ್‌ ಮುಂತಾದ ಜೆಡ್ಡಾಮ್ಲಗಳೂ ಸಹ ಇರುತ್ತವೆ. ಹಣ್ಣುಗಳ ತೀಕ್ಷ್ಣರುಚಿಗೆ ಆಸ್ಕಾರ್ಬಿಕ್‌ ಆಮ್ಲ ಮತ್ತು ಟ್ಯಾನಿಕ್‌ ಅಂಶಗಳು ಕಾರಣವಿರುತ್ತವೆ. ಕಮರಾಕ್ಷಿ ಹಣ್ಣಿನಲ್ಲಿರುವ ಪೋಷಕಾಂಶಗಳನ್ನು ಕೋಷ್ಟಕ ೨.೧ರಲ್ಲಿ ಕೊಡಲಾಗಿದೆ.
ಕೊಷ್ಟಕ ೨.೧: ೧೦೦ ಗ್ರಾಂ ಕಮರಾಕ್ಷಿ ಹಣ್ಣುಗಳ ತಿರುಳಿನಲ್ಲಿರುವ ಪೋಷಕಾಂಶಗಳು (ಗ್ರಾಂ.ಗಳಲ್ಲಿ)

ಔಷಧೀಯ ಗುಣಗಳು: ಹಣ್ಣು ಸ್ವಲ್ಪ ಒಗರು. ಅವುಗಳನ್ನು ತಿನ್ನುತ್ತಿದ್ದಲ್ಲಿ ಹಸಿವು ಹೆಚ್ಚಾಗುತ್ತದೆ. ಈ ಹಣ್ಣುಗಳಿಂದ ತಯಾರಿಸಿದ ಪಾನಕ ಮತ್ತು ಶರಬತ್ತುಗಳನ್ನು ಕುಡಿಯುತ್ತಿದ್ದಲ್ಲಿ ದಣಿವು ದೂರಗೊಂಡು ಶರಿರದಲ್ಲಿನ ಊತ, ಜ್ವರದ ತಾಪಗಳು ಉಪಶಮನಗೊಳ್ಳುತ್ತವೆ. ಈ ಪಾನೀಯಗಳು ಶೈತ್ಯಕಾರಕವಿರುತ್ತವೆ. ಮೂಲವ್ಯಾಧಿ, ಸ್ಕರ್ವಿ, ಅತಿಸಾರ, ಪಿತ್ತರಸದ ತೊಂದರೆಗಳಿಗೆ ಈ ಹಣ್ಣುಗಳ ಸೇವನೆ ಲಾಭದಾಯಕ.
ಫಿಲಿಪ್ಪೈನ್ಸ್‌ನಲ್ಲಿ ಇವುಗಳ ಎಲೆ ಮತ್ತು ಚಿಗುರು ಕುಡಿಗಳನ್ನು ಅರೆದು ಸಿಡುಬು ರೋಗಿಗಳೆಗೆ ಕೊಡುವುದುಂಟು. ಅವುಗಳ ಸೇವನೆ ಹೊಟ್ಟೆಯಲ್ಲಿನ ಹುಳುಗಳಿಗೆ ಒಳ್ಳೆಯ ಔಷಧಿ, ತಲೆನೋವು ಇದ್ದಲ್ಲಿ ಎಲೆ ಮತ್ತು ಚಿಗುರುಗಳನ್ನು ತಿನ್ನುವುದು ಒಳ್ಳೆಯದು. ಹಣ್ಣುಗಳಿಗೆ ಆ‍ಯ್‌ಸ್ಕಾರ್ಬಿಕ್‌ ಆಮ್ಲದ ಆಮ್ಲಜನೀಕರಣವನ್ನು ತಡೆಹಿಡಿಯುವ ಗುಣವಿದೆ ಎನ್ನಲಾಗಿದೆ.
ಇತರ ಉಪಯೋಗಗಳು: ಈ ಹಣ್ಣು ಸಾರು ಮಾಡುವಲ್ಲಿ ಹುಣಿಸೇಹಣ್ಣಿನ ಬದಲಾಗಿ ಬಳಸುವುದುಂಟು. ಹಣ್ಣುಗಳಿಂದ ರುಚಿಕರ ಜಾಮ್‌, ಜೆಲ್ಲಿ, ಚಟ್ನಿ, ಉಪ್ಪಿನ ಕಾಯಿ ಮುಂತಾಗಿ ತಯಾರಿಸುತ್ತಾರೆ. ಈ ಹಣ್ಣುಗಳ ರಸಹಿಂಡಿ ಬಟ್ಟೆಗಳ ಲಿನನ್ ಬಟ್ಟೆಗಳ ಮೇಲಿನ ಕರೆಗಳನ್ನು ಹೋಗಲಾಡಿಸುವುದುಂಟು. ಹಿತ್ತಾಳೆ ಪಾತ್ರೆ ಪರಡಿಗಳನ್ನು ಬೆಳಗಿ ಅವುಗಳ ಮೇಲಿನ ಕಲೆ, ತುಕ್ಕು ಮುಂತಾಗಿ ಹೋಗಲಾಡಿಸಲು ಇವು ಬಲು ಉಪಯುಕ್ತ. ಮರದ ಒಳಕಟ್ಟಿಗೆಯನ್ನು ಪೀಠೋಪಕರಣಗಳನ್ನು ತಯಾರಿಸಲು ಬಳಸುತ್ತಾರೆ. ಮರಗಳಿಂದ ಉದುರಿಬಿದ್ದ ಎಲೆ, ಹೂವು ಮಣ್ಣಿಗೆ ಒಳ್ಳೆಯ ಹೊದಿಕೆಯಾಗುತ್ತವೆ. ಅವು ದಿನಕಳೆದಂತೆ ಕೊಳೆತು ಗೊಬ್ಬರವಾಗಬಲ್ಲವು. ಈ ಮರಗಳು ಒಳ್ಳೆಯ ನೆರಳು ಹಾಗೂ ಅಲಂಕಾರಕ ಸಸ್ಯಗಳಾಗಿವೆ. ಬೀಜದಿಂದ ಪಡೆದ ಸಸಿಗಳನ್ನು ತೋಟದ ಸುತ್ತಂಚಿನಲ್ಲಿ ಉದ್ದಕ್ಕೆ ನೆಟ್ಟು ಬೆಳೆಸಿದರೆ ಅವು ಒಳ್ಳೆಯ ಗಾಳಿ ತಡೆಯಾಗಬಲ್ಲವು ಮತ್ತು ಮಣ್ಣು ಕೊಚ್ಚಿಹೋಗುವುದನ್ನು ತಡೆಯಬಲ್ಲವು. ಒಣಕಟ್ಟಿಗೆ ಒಳ್ಳೆಯ ಉರುವಲೂ ಹೌದು.
ಕಮರಾಕ್ಷಿ : ಸಸ್ಯ ವರ್ಣನೆ ಮತ್ತು ತಳಿಗಳು
ಕಮರಾಕ್ಷಿಯು ಮೊಲುಕ್ಕಾ, ಇಂಡೋನೇಷ್ಯಾ, ಮಲೇಷ್ಯಾ ಮತ್ತು ಇಂಡೋ ಚೈನಾಗಳ ನಿವಾಸಿ. ಪ್ರಸ್ತುತ ಇದನ್ನು ಭಾರತದ ಎಲ್ಲಾ ಕಡೆ ಕಾಣಬಹುದಾದರೂ ಹೆಚ್ಚಿನ ಪ್ರಮಾಣದಲ್ಲಿ ಎಲ್ಲಿಯೂ ಕಂಡುಬರುವುದಿಲ್ಲ ಹಾಗೂ ಅವುಗಳ ಕ್ಷೇತ್ರ ಮತ್ತು ಉತ್ಪಾದನೆಗಳನ್ನು ಖಚಿತವಾಗಿ ಹೇಳಲು ಸಾಧ್ಯವಿಲ್ಲ.
ಶ್ರೀಲಂಕಾ, ಬರ್ಮಾ, ಪಾಕಿಸ್ತಾನ, ಬಾಂಗ್ಲಾದೇಶ, ಇಂಡೋನೇಷ್ಯಾ, ಮಲೇಷ್ಯಾ, ಸಿಂಗಪುರ, ಜಪಾನ್‌, ಚೀನ, ತೈವಾನ್, ಅಸ್ಟ್ರೇಲಿಯಾ, ಕ್ಯಾಲಿಫೋರ್ನಿಯಾ, ಹವಾಯ್‌, ಕಮರಾಕ್ಷಿಯನ್ನು ಹೆಚ್ಚಿನ ಪ್ರಮಾಣದಲ್ಲಿ ಬೆಳೆಯುವ ಪ್ರದೇಶಗಳು. ಅಮೇರಿಕಾಕ್ಕೆ ಫ್ಲೋರಿಡಾದ ಒಂದು ಹಣ್ಣಿನ ಗಿಡಗಳ ನರ್ಸರಿಯವರು ಇದನ್ನು ೧೮೯೦ರಲ್ಲಿ ಪ್ರವೇಶಪಡಿಸಿದ್ದಾಗಿ ತಿಳಿದುಬಂದಿದೆ. ಅದೇ ರೀತಿ ಆಸ್ಟ್ರೇಲಿಯಾಕ್ಕೆ ಇದು ೧೦೦ ವರ್ಷ‌ಗಳಿಗೂ ಹಿಂದೆಯೇ ಪ್ರವೇಶ ಮಾಡಿರಬಹುದೆಂದು ಅಂದಾಜು.
ಸಸ್ಯ ವರ್ಣನೆ
ಕಮರಾಕ್ಷಿ ಆಕ್ಷಾಲಿಡೇಸೀ ಕುಟುಂಬದ ಅವೆರ್ರ್‌ಹೋವ ಉಪವರ್ಗಕ್ಕೆ ಸೇರಿದ ಫಲ. ಇದರ ಸಸ್ಯನಾಮ ಅವೆರ್ರ್‌ಹೋವ ಕ್ಯರಂಬೋಲ L. ಈ ಉಪವರ್ಗಕ್ಕೆ ಅವೆರ್ರ್‌ಹೋವ ಎಂಬ ಹೆಸರನ್ನು ಹೆಸರಾಂತ ಅರಬ್ಬೀ ವೈದ್ಯರಾದ ಅವೆರ್ರ್‌ಹೋಸ್‌ ಎಂಬುವರ ಜ್ಞಾಪಕಾರ್ಥ ಕೊಡಲಾಗಿದೆ. ಕಮರಾಕ್ಷಿಯನ್ನು ಸಂಸ್ಕೃತದಲ್ಲಿ ಬೃಹದ್ದಳ, ಧಾರಾಫಲ, ಮುದ್ಗರ, ಪೀತಫಲ, ಶುಕ್‌ ಪ್ರಿಯ, ಸುಜಕರ ಎಂದರೆ, ಕಮರಾಕ್ಷಿ, ಕಾಮರಂಗ, ಕೊಬ್ರಿಕಾಯಿ, ದಾರೆಹುಳಿ, ಟಮಟಂಗ ಮುಂತಾದವು ಕನ್ನಡದ ಹೆಸರುಗಳು, ಕಮ್ರಾಜ್‌, ಕ್ಯರಂಬೋಲ, ಕ್ಯರಂಬೋಲ ಆಯಪಲ, ಚೈನೀಸ್‌ ಗೂಸ್‌ಬೆರ್ರಿ, ಕೋರಮಂಡಲ್‌ ಗೂಸ್‌ಬೆರ್ರಿ, ಸ್ಟಾರ್ ಫ್ರೂಟ್‌, ಫೈವ್‌  ಕಾರ್ನರ‍್‌ಡ್‌ ಫ್ರೂಟ್‌ ಮುಂತಾದವು ಇದರ ಇಂಗ್ಲೀಷ್‌ ಹೆಸರುಗಳು.
ಕಮರಾಕ್ಷಿ ಉಷ್ಣಪ್ರದೇಶಗಳ ನಿತ್ಯ ಹಸುರಿನ ಮರವಾಗಿದೆ. ಪೂರ್ಣ ಬೆಳೆದಾಗ ಕಮರಾಕ್ಷಿಯ ಮರಗಳು ೧೦-೧೫ ಮೀ. ಎತ್ತರವಿರುತ್ತವೆ ಹಾಗೂ ಅಸಂಖ್ಯಾತ ರೆಂಬೆಗಳನ್ನು ಹೊಂದಿರುತ್ತವೆ. ಅವು ಬಲಿಷ್ಠವಿದ್ದು ಸುತ್ತ ಹರಡಿ ಚಾಚಿರುತ್ತವೆ. ಕೆಳಭಾಗದ ರೆಂಬೆಗಳು ನೆಲಮಟ್ಟಕ್ಕೆ ತೀರಾ ಹತ್ತಿರದಲ್ಲಿರುತ್ತವೆ. ಮರಗಳ ನೆತ್ತಿ ವಿಶಾಲವಾಗಿ ಹರಡಿದ್ದು, ಗೋಪುರದಂತೆ ಕಾಣುವುದು. ತೊಗಟೆ ಬೂದುಬಣ್ಣವಿದ್ದು ನಯವಾಗಿರುತ್ತದೆ. ಎಳೆಯ ಗಿಡಗಳಲ್ಲಿನ ಕವಲು ರೆಂಬೆಗಳ ಮೇಲೆಲ್ಲಾ ಹಳದಿ ಬಣ್ಣದ ಮೋಟುತುಪ್ಪಳವಿದ್ದು, ದಿನಕಳೆದಂತೆಲ್ಲಾ ರೆಂಬೆಗಳು ಬರಲುಬರಲಾಗಿ ಮಾರ್ಪಡುತ್ತವೆ.
[image: https://kanaja.karnataka.gov.in/wp-content/uploads/2011/11/BNMK-041-300x213.jpg]
ಕಮರಾಕ್ಷಿ ಕಾಯಿಗಳು
ಎಲೆಗಳು ಸಂಯುಕ್ತವಿದ್ದು ಪ್ರತಿಯೂಂದರಲ್ಲಿ ೩-೫ ಜೊತೆ ಉಪ ಎಲೆಗಲಿರುತ್ತವೆ. ಉಪಎಲೆಗಳಿಗೆ ಪುಟ್ಟತೊಟ್ಟು ಇರುತ್ತದೆ. ಉಪ ಎಲೆಗಳು ಅಂಡಾಕಾರವಿದ್ದು ೨-೯ ಸೆಂ.ಮೀ. ಉದ್ದ ಮತ್ತು ೧-೪ ಸೆಂ.ಮೀ. ಅಗಲ ಇದ್ದು ತುದಿಯತ್ತ ಚೂಪಾಗಿರುತ್ತವೆ. ಎಲೆಗಳ ಬಣ್ಣ ತೆಳುಹಸಿರು; ಮೇಲೆಲ್ಲಾ ಹೊಳಪಾಗಿರುತ್ತವೆ.
ಹೂವು ಬಲಿತ ರೆಂಬೆಗಳ ತುದಿಯತ್ತ, ಚಿಗುರು ರೆಂಬೆಗಳಲ್ಲಿ, ಎಲೆರಹಿತ ಬೋಳು ರೆಂಬೆಗಳಲ್ಲಿ ಹಾಗೂ ಎಲೆಗಳ ಕಂಕುಳಲ್ಲಿ ಗೊಂಚಲು ಗೊಂಚಲಾಗಿ ಬಿಡುತ್ತವೆ. ಸಿಹಿಬಗೆಗಳಲ್ಲಿ ಹೂವು ಕವಲುರೆಂಬೆಗಳ ತುದಿಯಲ್ಲಿ ಬಿಡುತ್ತವೆ. ಹೂಗೊಂಚಲು ಮಧ್ಯಾರಂಭಿಯಾಗಿರುತ್ತದೆ. ಗೊಂಚಲುಗಳಲ್ಲಿನ ಹೂಗಳ ಸಂಖ್ಯೆಯಲ್ಲಿ ವ್ಯತ್ಯಾಸವಿರುತ್ತದೆ. ಗೊಂಚಲೊಂದರಲ್ಲಿ ಸರಾಸರಿ ೧೬-೩೮ ಹೂಗಳಿರುತ್ತವೆ.
ಬಿಡಿಹೂವು ೮-೧೦ ಮಿ.ಮೀ. ಉದ್ದವಿದ್ದು ಬೆಳ್ಳಗೆ, ಬಿಳಿಗೆಂಪು, ಬಿಳಿಕೆನ್ನೀಲಿ ಇಲ್ಲವೇ ಕೆಂಪು ಬಣ್ಣವಿದ್ದು ಗಿಡ್ಡ ತೊಟ್ಟುಗಳಿಗೆ ಅಂಟಿಕೊಂಡಿರುತ್ತವೆ. ಪ್ರತಿ ಹೂವಿನಲ್ಲಿ ೫ ಪುಷ್ಪಪೀಠದ ಎಸಳುಗಳು, ಮತ್ತು ೫ ಹೂದಳಗಳು ಇರುತ್ತವೆ. ಕೇಸರಗಳ ಸಂಖ್ಯೆ ೧೦. ಆದರೆ ಅವುಗಳ ಪೈಕಿ ಐದು ಮಾತ್ರ ಫಲದಾಯಕವಾಗಿರುತ್ತವೆ. ತಳಿಗಳನ್ನು ಶಲಾಕೆಯ ಉದ್ದವನ್ನುನುಸರಿಸಿ ಎರಡು ಗುಂಪುಗಳಾಗಿ ವಿಂಗಡಿಸಿದ್ದಾರೆ. ಅವುಗಳೆಂದರೆ ಉದ್ದಶಲಾಕೆಯ ತಳಿಗಳು ಮತ್ತು ಗಿಡ್ಢ ಶಲಾಕೆಯ ತಳಿಗಳು. ಶಲಾಕೆ ಕೇಸರಗಳಿಗಿಂತ ಮುಂದಕ್ಕೆ ಚಾಚಿದ್ದರೆ ಅದನ್ನು ಉದ್ದ ಶಲಾಕೆಯ ಹೂವು ಎಂಬುದಾಗಿ ಮತ್ತು ಶಲಾಕೆ ಗಿಡ್ಡನಾಗಿದ್ದು ಕೇಸರಗಳಿಗಿಂತ ಕೆಳ ಮಟ್ಟದಲ್ಲಿದ್ದರೆ ಗಿಡ್ಡ ಶಲಾಕೆಯ ಹೂವು ಎಂಬುದಾಗಿ ಕರೆಯುತ್ತಾರೆ. ಉದ್ದ ಶಲಾಕೆಯ ಹೂಗಳನ್ನು ‘ಪಿನ್‌ಐ ಪ್ಲವರ್ಸ್’ ಎಂಬುದಾಗಿಯೂ ಮತ್ತು ಗಿಡ್ಡ ಶಲಾಕೆಯ ಹೂಗಳನ್ನು ‘ಥ್ರಮ್‌ಐ ಪ್ಲವರ್ಸ್’ ಎಂಬುದಾಗಿಯೂ ಕರೆಯುತ್ತಾರೆ. ಗಿಡ್ಡ ಶಲಾಕೆಯ ತಳಿಗಳು ಸ್ವ-ಫಲಪ್ರದವಿರುವುದಿಲ್ಲ ಮತ್ತು ಉದ್ದ ಶಲಾಕೆಯ ತಳಿಗಳು ಸ್ವ-ಫಲಪ್ರದವಿರುತ್ತವೆ. ಗಿಡ್ಡ ಶಲಾಕೆಯ ತಳಿಗಳು ಕಾಯಿ ಕಚ್ಚವಂತಾಗಲು ಉದ್ದ ಶಲಾಕೆಯ ತಳಿಗಳು ಬೇಕಾಗುತ್ತವೆ. ಅಂಡಾಶಯ ಉಚ್ಛಸ್ಥಿತಿಯದಿರುತ್ತದೆ. ಇವು ಅನ್ಯ-ಪರಾಗಸ್ಪರ್ಶದ ಹಣ್ಣಿನ ಬೆಳೆಗಳಾಗಿವೆ. ಹಣ್ಣನ್ನು ಬೆರ್ರಿ ಎನ್ನುತ್ತಾರೆ. ಕಮರಾಕ್ಷಿಯಲ್ಲಿ ಹಣ್ಣಿನ ಉದ್ದಕ್ಕೆ ಎದ್ದುಕಾಣುವ ಏಣುಗಳಿರುತ್ತವೆ.
ತಳಿಗಳು ಮತ್ತು ತಳಿವಿಬೇಧಗಳು
ಆಕ್ಸಾಲಿಡೇಸೀ ಕುಟುಂಬದ ಜನಪ್ರಿಯ ಹಣ್ಣಿನ ಬೆಳೆಯಾದ ಕಮರಾಕ್ಷಿಯ ಸಸ್ಯನಾಮ ಅವೆರ್ರ್‌ಹೋವ ಕ್ಯರಂಬೋಲ L. ಇದರಲ್ಲಿ ಹಲವಾರು ತಳಿಗಳಿವೆ. ಹೊರದೇಶಗಳಲ್ಲಿ ಹಲವಾರು ಉತ್ಕೃಷ್ಟ ತಳಿಗಳಿರುವುದಾಗಿ ತಿಳಿದುಬಂದಿದೆ. ಅವು ಹೀಗೆವೆ:
೧. ಫ್ಲೋರಿಡಾದ ತಳಿಗಳು: ಫ್ಟಾಂಗ್‌ಟುಂಗ್‌, ಡಾಹ್‌ಪಾನ್‌, ಟೀನ್ಮ, ಆರ್ಕಿನ್‌, ಮಹಾ, ಸ್ಟಾರ್ ಕಿಂಗ್, ಥಾಯ್‌ನೈಟ್‌, ವೀಲರ್, ನ್ಯೂಕೊಂಬ್‌ ಮುಂತಾದವು.
೨. ತೈವಾನ್‌ ದೇಶದ ತಳಿಗಳು: ಲೂಥೊ, ಚೆಂಗ್‌ಟ್ಸಿ, ಡಾಹ್‌ಪಾನ್‌, ಎರ್-ಲಿನ್‌, ಸಾಫ್ಟ್‌ಸಿಹ್‌ ಮುಂತಾದವು.
೩. ಸಿಗಪುರದಲ್ಲಿನ ತಳಿಗಳು: ಲೆಂಗ್‌ಬಾಕ್‌, ಜುರಾಂಗ್‌  ಮುಂತಾದವು.
೪. ಥಾಯ್ಲೆಂಡ್‌ನಲ್ಲಿನ ತಳಿಗಳು: ಲೆಂಗ್‌ಬಾಕ್‌, ಜುರಾಂಗ್‌  ಮುಂತಾದವು.
೫. ಮಲೇಷ್ಯಾದಲ್ಲಿನ ತಳಿಗಳು: ಬಿ೧, ಬಿ೨, ಬಿ೪, ಬಿ೬, ಬಿ೮, ಬಿ೧೦, ಬಿ೧೧, ಸುಧಾರಿತ ಆಯ್ಕೆಗಳ ಜೂತೆಗೆ ಜೈಂಟ್‌ಸಯಾಂ, ಜಂಗಲ್‌ಗೋಲ್ಡ್‌, ಬಿಸಿಪಿ-೧, ಹೋಸಿ, ಚುಬುಬ ಮುಂತಾದ ಸ್ಥಳೀಯ ಆಯ್ಕೆಗಳೂ ಸಹ ಇವೆ.
ಚೀನಾ ದೇಶದಲ್ಲಿನ ತಳಿವಿಬೇಧಗಳ ಹಣ್ಣು ಹೆಚ್ಚು ಸಿಹಿ ಇರುವುದಾಗಿಯೂ ಮತ್ತು ಬ್ರೆಜಿಲ್‌ ದೇಶದ ಬಗೆಗಳ ಹಣ್ಣು ಅಧಿಕ ಪ್ರಮಾಣದ ಸಿ ಜೇವಸತ್ವ ಹೊಂದಿರುವುದಾಗಿಯೂ ತಿಳಿದುಬಂದಿದೆ.
ಕ್ವೀನ್ಸ್‌ಲ್ಯಾಂಡ್‌ ಮತ್ತು ಕ್ಯಾನರಿ ದ್ವೀಪಗಳಲ್ಲಿ ಬೇಸಾಯದಲ್ಲಿರುವ ಕೆಲವು ತಳಿ ಹಾಗೂ ಆಯ್ಕೆಗಳ ಹಣ್ಣುಗಳ ಗುಣವಿಶೇಷಗಳನ್ನು ಕೋಷ್ಟಕ ೨.೨ ರಲ್ಲಿ ಕೊಟ್ಟಿದೆ.
ಕೋಷ್ಟಕ ೨.೨: ಕ್ವೀನ್ಸಲ್ಯಾಂಡ್‌ ಮತ್ತು ಕ್ಯಾನರಿ ದ್ವೀಪಗಳಲ್ಲಿನ ತಳಿ ಹಾಗೂ ಆಯ್ಕೆಗಳ ಗುಣವಿಶೇಷಗಳು
	ತಳಿ / ಆಯ್ಕೆಯ ಹೆಸರು
	ಏಣು / ರೆಕ್ಕೆತುದಿಯ ಅಂಚು
	ಅಪಕ್ವ ಕಾಯಿಗಳ
	ಪಕ್ವಗೊಂಡ ಹಣ್ಣುಗಳಲ್ಲಿ ಬಣ್ಣ
	ಹಣ್ಣುಗಳ ತೂಕ (ಗ್ರಾಂ) (ಡಿಗ್ರಿಬ್ರಿಕ್ಸ್‌)
	ರುಚಿ
	ಮೇಲ್ಮೈರಚನೆ / ವಿನ್ಯಾಸ

	ಆರ್ಕಿನ್‌
	ಸ್ವಲ್ಪ ದುಂಡು
	ಬಂಗಾರ / ಹಳದಿ
	೮.೨ – ೧೧.೫
	೯೦ – ೨೦೦
	೪.೯
	೫.೦

	ಬಿ೧
	ದುಂಡು
	ನಿಂಬೆ
	೮ – ೧೧.೫
	೧೦೦ – ೧೩೦
	೪.೮
	೪.೭

	ಬಿ೬
	ಸ್ವಲ್ಪ ದುಂಡು
	ಕಿತ್ತಲೆ
	೯.೫ – ೧೨.೦
	೧೯೯ – ೩೦೦
	೫.೬
	೪.೩

	ಬಿ೧೦
	ಸ್ವಲ್ಪ ದುಂಡು
	ಹಳದಿ / ಕಿತ್ತಲೆ
	೯.೦ – ೧೨.೦
	೧೦೦ – ೨೦೦
	೫.೨
	೫.೦

	ಫ್ಟಾಗ್‌-ಟುಂಗ್‌
	ಸ್ವಲ್ಪ ದುಂಡು
	ತೆಳು ಹಳದಿ
	೯.೨ – ೧೨.೬
	೧೦೦ – ೩೦೦
	೫.೫
	೫.೦

	ಮಹಾ
	ಸ್ವಲ್ಪ ದುಂಡು
	ಬಿಳಿ ಹಳದಿ
	೮.೨ – ೧೧.೫
	೧೦೦ – ೨೦೦
	೫.೦
	೩.೯

	ಕೆಂಬನ್‌ಗನ್‌
	ಸ್ವಲ್ಪ ದುಂಡು
	ನಿಂಬೆ ಹಳದಿ
	೯.೫ – ೧೩.೦
	೧೫೦ – ೨೫೦
	೬.೩
	೩.೬

	ಕಾಜನ್
	ಸ್ವಲ್ಪ ದುಂಡು
	ನಿಂಬೆ ಹಳದಿ
	೮.೫ – ೧೧.೫
	೧೫೦ – ೨೫೦
	೫.೧
	೩.೪

	೧೧-೧
	ಸಾಧಾರಣ ಚೂಪು
	ಹಳದಿ
	೧೦.೦ – ೧೨.೦
	೧೩೦ – ೨೫೦
	೬.೮
	೩.೭

	೯-೪
	ಚೂಪು
	ನಿಂಬೆ ಹಳದಿ
	೯.೭ – ೧೧.೫
	೧೫೦ – ೨೫೦
	೬.೧
	೩.೫


ಮಲೇಷ್ಯಾ, ಕೊಲಂಬಿಯಾ, ಕ್ವೀನ್ಸ್‌ಲ್ಯಾಂಡ್‌, ಹವಾಯ್‌ ಮುಂತಾದ ದೇಶಗಳ ಬೀಜಸಸಿಗಳಿಂದ ಆರಿಸಿ, ನಿರ್ಲಿಂಗ ರೀತಿಯಲ್ಲಿ ವೃದ್ಧಿಪಡಿಸಿ ಬೇಸಾಯಕ್ಕೆ ಬಿಡುಗಡೆ ಮಾಡಿದ ಆಯ್ಕೆಗಳಲ್ಲಿ ಇಕಂಬೋಲ, ಗೋಲ್ಡನ್‌‌ಸ್ಟಾರ್ ಮುಂತಾದವು ಬಹು ಮುಖ್ಯವಾದವು.
ಕೋಷ್ಟಕ ೨.೨ ರಲ್ಲಿ ತಿಳಿಸಿರುವ ಹಣ್ಣುಗಳ ರುಚಿಯನ್ನು ಹೆಡಾನಿಕ್ ಸ್ಕೇಲ್‌ನಲ್ಲಿ ಅಳತೆ ಮಾಡಲಾಗಿದ್ದು ಅದರಲ್ಲಿ ೧ ರಿಂದ ೯ರವರೆಗೆ ಗುರುತುಗಳಿರುತ್ತವೆ. ೧ ಎಂಬುದಾಗಿ ಇದ್ದಲ್ಲಿ ಹಣ್ಣುಗಳನ್ನು ತಿನ್ನಲು ಇಷ್ಟಪಡುವುದಿಲ್ಲ ಎಂಬುದಾಗಿಯೂ ಮತ್ತು ೯ ಎಂಬುದಾಗಿ ಇದ್ದಲ್ಲಿ ಹಣ್ಣುಗಳನ್ನು ಬಹುವಾಗಿ ಇಷ್ಟಪಡುವುದಾಗಿಯೂ ತಿಳಿಯಬೇಕು. ಅದೇ ರೀತಿ ಹಣ್ಣುಗಳ ಮೇಲ್ಮೈ ರಚನೆಯಲ್ಲಿ ೧ ಎಂಬುದಾಗಿ ನಮೂದಿಸಿದ್ದರೆ ಮೃದು ಎಂಬುದಾಗಿಯೂ, ೨ ಎಂಬುದಾಗಿದ್ದಲ್ಲಿ ಭಾಗಶಃ ಮೃದು, ೩ ಎಂದಿದ್ದರೆ ಬಿಗುವಾಗಿದೆ ಎಂದು, ೪ ಎಂದಿದ್ದರೆ ಸ್ವಲ್ಪಮಟ್ಟಿಗೆ ಗರಿಗರಿಯಾಗಿದೆಯೆಂದೂ ಮತ್ತು ೫ ಎಂದು ಇದ್ದರೆ ತಿನ್ನಲು ಗರಿಗರಿಯಾಗಿದೆ ಎಂದು ತಿಳಿಯತಕ್ಕದ್ದು.
ಇಕಂಬೋಲ ಕಮರಾಕ್ಷಿಯ ಬೀಜ ಸಸಿಗಳಲ್ಲಿನ ಉತ್ತಮ ಆಯ್ಕೆ. ಅದನ್ನು ೧೯೫೭ರಲ್ಲಿ ಕೊಲಂಬಿಯಾದ ಪಾಮೈರಾದಲ್ಲಿ ಆಯ್ಕೆ ಮಾಡಲಾಯಿತು. ಇದು ಆಕಸ್ಮಿಕವಾಗಿ ಕಂಡುಬಂದ ಉತ್ತಮ ಆಯ್ಕೆ. ಇದರ ಮರಗಳು ಸ್ವಲ್ಪ ಎತ್ತರಕ್ಕೆ ಬೆಳೆಯುತ್ತವೆ. ಇದರ ಮರಗಳಲ್ಲಿನ ಇಳುವರಿ ಇತರ ತಳಿಗಳಲ್ಲಿ ಇರುವುದಕ್ಕಿಂತ ನಾಲ್ಕುಪಟ್ಟು ಹೆಚ್ಚಾಗಿರುತ್ತದೆ. ಹಣ್ಣು ಒಂದೇ ತೆರನಾಗಿದ್ದು. ಸ್ಪರ್ಶಕ್ಕೆ ಬಿಗುವಾಗಿರುತ್ತವೆ. ರಸಸಾರ ಮತ್ತು ಒಟ್ಟು ಕರಗಿದ ಘನಪದಾರ್ಥಗಳ ಪ್ರಮಾಣ ಜಾಸ್ತಿ ಇದ್ದು ರುಚಿಯಲ್ಲಿ ಮಧುರವಾಗಿರುತ್ತವೆ; ಹಣ್ಣು ಬೇಗ ಬಿಡುತ್ತವೆ. ಅಲ್ಲಿ ಬೇಸಾಯದಲ್ಲಿರುವ ಸಾಮಾನ್ಯ ಬಗೆಗಳ ಹಣ್ಣು ಮತ್ತು ಇಕಂಬೋಲ ಆಯ್ಕೆಯ ಹಣ್ಣುಗಳಿಗೆ ಇರುವ ವ್ಯತ್ಯಾಸವನ್ನು ಕೊಷ್ಟಕ ೨.೩ ರಲ್ಲಿ ಕೊಟ್ಟಿದೆ.
ಕೋಷ್ಟಕ ೨.೩: ಇಕಂಬೋಲ ಮತ್ತು ಸಾಮಾನ್ಯ ಸ್ಥಳೀಯ ಬಗೆಗಳ ಹಣ್ಣುಗಳಲ್ಲಿನ ವ್ಯತ್ಯಾಸ
	ಹಣ್ಣುಗಳ ಗುಣ ವಿಶೇಷಗಳು
	ಇಕಂಬೋಲ
	ಸಾಮಾನ್ಯ ಸ್ಥಳೀಯ ಬಗೆ

	ಹಣ್ಣಿನ ಉದ್ದ (ಸೆ. ಮೀ)
	೭.೩೧
	೭.೬೪

	ಹಣ್ಣಿನ ದಪ್ಪ (ಸೆ. ಮೀ)
	೪.೦೯
	೪.೧೪

	ಹಣ್ಣಿನ ತೂಕ (ಗ್ರಾಂ)
	೫೮.೧೦
	೪೯.೯

	ಶೇ. ಒಟ್ಟು ಕರಗಿದ ಘನಪದಾರ್ಥ
	೮.೯೦
	೭.೯೦

	ಒಟ್ಟು ಕರಗಿದ ಘನಪದಾರ್ಥ / ಹುಳಿ
	೧.೮೫
	೩.೯೯

	ರಸಸಾರ
	೪.೨೦
	೪.೦೦

	ಶೇ. ಪೆಕ್ಟಿಕ್‌ ಆಮ್ಲ
	೦.೭೦
	೦.೭೨


ಹವಾಯ್‌ನಲ್ಲಿ ಎಚ್‌. ಎಸ್‌. ವೋಲ್ಫೆ ಎಂಬಾತ ಬೀಜ ಕಂಪನಿಯೊಂದರಿಂದ ಈ ಗಿಡಗಳನ್ನು ತರಿಸಿಕೊಂಡಾಗ ಆಕಸ್ಮಿಕವಾಗಿ ಕಂಡುಬಂದ ಉತ್ತಮ ಗುಣಗಳಿಂದ ಕೂಡಿದ ಈ ಆಯ್ಕೆಗೆ ಗೋಲ್ಟನ್‌ಸ್ಟಾರ್ ಎಂಬ ಹೆಸರನ್ನು ಕೊಡಲಾಯಿತು. ಫ್ಲೋರಿಡಾ ವಿಶ್ವವಿದ್ಯಾನಿಲಯವು ಅದನ್ನು ಈ ಹೆಸರಿನಿಂದಲೇ ಬೇಸಾಯಕ್ಕೆ ಬಿಡುಗಡೆ ಮಾಡಿತು. ಗೋಲ್ಟನ್‌ಸ್ಟಾರ್ ಅಯ್ಕೆಯ ಗುಣವಿಶೇಷಗಳನ್ನು ಕೊಷ್ಟಕ ೨.೪ ರಲ್ಲಿ ಕೊಟ್ಟಿದೆ.
ಕೋಷ್ಟಕ ೨.೪: ಗೋಲ್ಟನ್‌ಸ್ಟಾರ್ ಅಯ್ಕೆಯ ಗುಣವಿಶೇಷಗಳು
	ಹಣ್ಣುಗಳ ಆಕಾರ
	ಮೊಟ್ಟೆಯಾಕಾರ, ಅದುಮಿದಂತೆ ಇರುತ್ತದೆ.

	ಹಣ್ಣುಗಳ ಉದ್ದ
	೧೦-೧೩ ಸೆಂ.ಮೀ.

	ಹಣ್ಣುಗಳ ತೂಕ
	೧೧೦-೧೨೦

	ಏಣುಗಳ ಸಂಖ್ಯೆ
	೪-೬

	ಸಿಪ್ಪಿಯ ಬಣ್ಣ
	ಹೊಳಪು ಹಳದಿ

	ಸಿಪ್ಪಿಯ ದಪ್ಪ
	ದಪ್ಪನಾಗಿರುತ್ತದೆ

	ಸಿಪ್ಪಿಯ ಮೇಲ್ಮೈ
	 ಮೇಲೆಲ್ಲಾ ಮೇಣದ ಹೊದಿಕೆ ಇರುತ್ತದೆ.

	ತಿರುಳು ನಾರು
	ಇರುವುದಿಲ್ಲ, ತಿನ್ನಲು ಗರಿಗರಿಯಾಗಿರುತ್ತದೆ

	ರುಚಿ ಮತ್ತು ಪರಿಮಳ
	ಸ್ವಾದಿಷ್ಟವಿದ್ದು ಹುಳಿ-ಸಿಹಿಗಳ ಸಮ್ಮಿಶ್ರಣವಿರುತ್ತದೆ.

	ಇಳುವರಿ (ಮರವೊಂದಕ್ಕೆ)
	೪೫ ರಿಂದ ೧೩೫ ಕಿ.ಗ್ರಾಂ


ಇದರ ಹಣ್ಣುಗಳಲ್ಲಿ ಅಧಿಕ ಪ್ರಮಾಣದ ಶರ್ಕರಪಿಷ್ಟ ಹಾಗೂ ‘ಎ’ ಮತ್ತು ‘ಸಿ’ ಜೀವಸತ್ವಗಳಿರುವುದಾಗಿ ತಿಳಿದುಬಂದಿದೆ. ಕ್ಯಾನರಿ ದ್ವೀಪಗಳಲ್ಲಿ ಸಹ ಹಲವಾರು ಕಮರಾಕ್ಷಿ ತಳಿ ಹಾಗೂ ಆಯ್ಕೆಗಳು ಬೇಸಾಯದಲ್ಲಿವೆ. ಅವುಗಳ ಪೈಕಿ ಕಲವೊಂದು ಪ್ರಮುಖ ತಳಿ ಹಾಗೂ ಆಯ್ಕೆಗಳ ಗುಣವಿಶೇಷಗಳನ್ನು ಕೊಷ್ಟಕ ೨.೫ ರಲ್ಲಿ ಕೊಟ್ಟಿದೆ.
ಕೋಷ್ಟಕ ೨.೫: ಕ್ಯಾನರಿ ದ್ವೀಪಗಳಲ್ಲಿ ಬೇಸಾಯದಲ್ಲಿರುವ ಕಮರಾಕ್ಷಿ ತಳಿ / ಆಯ್ಕೆಗಳ ಗುಣವಿಶೇಷಗಳು

ಕಮರಾಕ್ಷಿ : ಸಸ್ಯಾಭಿವೃದ್ಧಿ ಪದ್ಧತಿಗಳು
ಕಮರಾಕ್ಷಿಯನ್ನು ಬೀಜ ಊರಿ ಹಾಗೂ ನಿರ್ಲಿಂಗ ಪದ್ಧತಿಗಳಲ್ಲಿ ವೃದ್ಧಿ ಮಾಡಬಹುದು. ಈಗ ಕಂಡುಬರುವ ಬಹುತೇಕ ಮರಗಳು ಬೀಜ ಊರಿ ಬೆಳೆದಂತಹುಗಳೇ ಆಗಿವೆ. ಆದರೆ ಅಂತಹ ಮರಗಳು ತಾಯಿ ಪೀಳಿಗೆಯಂತೆ ಇರುವುದಿಲ್ಲ ಮತ್ತು ಅವು ಬಹುದೊಡ್ಡಗಾತ್ರಕ್ಕೆ ಬೆಳೆಯುತ್ತವೆ. ಅವು ಬಲು ಎತ್ತರಕ್ಕೆ ಬೆಳಿಯುವ ಕಾರಣ ಹಣ್ಣನ್ನು ಕೊಯ್ಲು ಮಾಡುವ ಕೆಲಸ, ಸಸ್ಯಸಂರಕ್ಷಣೆ ಮುಂತಾದವು ಕಷ್ಟವಾಗುತ್ತವೆ. ಅವುಗಳಲ್ಲಿ ಕೆಲವು ಒಳ್ಳೆಯ ಗುಣಗಳೂ ಇರುತ್ತವೆ. ಅವುಗಳೆಂದರೆ ಬಹು ದೀರ್ಘಕಾಲ ಇದ್ದು ಹೆಚ್ಚು ಫಸಲನ್ನು ಬಿಡುವುದು. ಆಳವಿರುವ ಬೇರುಸಮೂಹದಿಂದಾಗಿ ಬರಗಾಲ ಪರಿಸ್ಥಿತಿಗಳನ್ನು ಹೆಚ್ಚು ಸಮರ್ಥವಾಗಿ ತಡೆದುಕೊಳ್ಳುವುದು ಮತ್ತು ಅಪರೂಪವಾಗಿ ವಿಶಿಷ್ಟ ಗುಣಗಳಿಂದ ಕೂಡಿದ ಆಕಸ್ಮಿಕ ಸಸಿಗಳನ್ನು ಉತ್ಪಾದಿಸುವುದು. ಆದರೆ ಬೀಜ ಸಸಿಗಳು ಚೊಚ್ಚಲ ಫಸಲು ಬಿಡಲು ಹೆಚ್ಚು ಸಮಯ ತೆಗೆದುಕೊಳ್ಳುತ್ತವೆ. ಅಂತಹ ಸಸಿಗಳನ್ನು ಕಸಿಮಾಡುವಲ್ಲಿ ಬೇರು ಸಸಿಗಳನ್ನಾಗಿ ಬಳಸಿಕೊಳ್ಳಬಹುದು.
೧. ಬೀಜಪದ್ಧತಿ
ಇದಕ್ಕೆ ಸೀಡ್‌ ಪ್ರಾಪಗೇಷನ್, ಸೆಕ್ಷಯಲ್ ಪ್ರಾಪಗೇಷನ್ ಮುಂತಾಗಿ ಕರೆಯುತ್ತಾರೆ. ಈ ಉದ್ದೇಶಕ್ಕೆ ಹೆಚ್ಚು ಫಸಲುಬಿಡುವ ಹಾಗೂ ಕೀಟ ಮತ್ತು ರೋಗಗಳಿಂದ ಮುಕ್ತವಿರುವ ಮರಗಳಲ್ಲಿನ ಪೂರ್ಣಬಲಿತು ಪಕ್ವಗೊಂಡ ಹಣ್ಣುಗಳನ್ನು ಬಿಡಿಸಿ ತೆಗೆದು, ನೀರಿನಲ್ಲಿ ಕಿವುಚಿ, ಸಿಪ್ಪೆ, ನಾರು, ತಿರುಳುಗಳನ್ನು ಬಿಡಿಸಿದಲ್ಲಿ ಬೀಜ ತಳದಲ್ಲಿ ಸಂಗ್ರಹಗಳ್ಳತ್ತವೆ. ನೀರನ್ನು ಬಸಿದು ಬೀಜವನ್ನು ಹೊರತೆಗೆದು ನೆರಳಿನಲ್ಲಿ ತೆಳ್ಳಗೆ ಹರಡಿ ಒಂದೆರಡು ದಿನಗಳ ಕಾಲ ಚೆನ್ನಾಗಿ ಒಣಗಿಸಬೇಕು. ಅನಂತರ ಕ್ಯಾಪ್ಟಾನ್‌ ಅಥವಾ ಮತ್ತಾವುದಾದರೂ ಸೂಕ್ತ ತಾಮ್ರಯುಕ್ತ ಶಿಲೀಂಧ್ರನಾಶಕದ ದ್ರಾವಣದಲ್ಲಿ ಅದ್ದಿ ಉಪಚರಿಸಿ ಬಿತ್ತಬೇಕು. ಬೀಜವನ್ನು ಸಿದ್ಧಗೊಳಿಸಿದ ಒಟ್ಲುಪಾತಿಗಳಲ್ಲಿ, ಮಾಧ್ಯಮ ತುಂಬಿದ ಅಗಲ ಬಾಯಿಯ ಮಣ್ಣಿನ ಕುಂಡಗಳಲ್ಲಿ ಇಲ್ಲವೇ ಪ್ಲಾಸ್ಟಿಕ್‌ ಚೀಗಳಲ್ಲಿ ಬಿತ್ತಬಹುದು.
(ಅ) ಒಟ್ಲು ಪಾತಿಗಳನ್ನು ಸಿದ್ಧಗೊಳಿಸಿ, ಬೀಜವನ್ನು ಬಿತ್ತುವುದು: ಒಟ್ಲು ಬಿಡುವ ಜಾಗವನ್ನು ಚೆನ್ನಾಗಿ ಅಗೆತ ಮಾಡಿ, ಹೆಂಟೆಗಳನ್ನು ಒಡೆದು ಪುಡಿಮಾಡಿ ಕೂಳೆಗಳು, ಕಳೆಕಸ, ಕಲ್ಲುಗಳು ಮುಂತಾಗಿ ಆರಿಸಿ ತೆಗೆದು, ಪಾತಿಗಳನ್ನು ಮಾಡಬೇಕು. ಪಾತಿಗಳ ಗಾತ್ರ ೧.೨ ಮೀ. ಅಗಲ, ೧೫ ಸೆಂ.ಮೀ. ಎತ್ತರ ಮತ್ತು ಅಗತ್ಯಕ್ಕೆ ತಕ್ಕ ಉದ್ದ ಇರುವಂತೆ ಸಿದ್ಧಗೊಳಿಸಿ ಪ್ರತಿ ಚದರ ಮೀಟರ್‌ಗೆ ೧೦ ಕಿ.ಗ್ರಾಂ.ಗಳಷ್ಟು ಚಿನ್ನಾಗಿ ಕೊಳೆತ ಸಗಣಿ ಗೊಬ್ಬರ ಅಥವಾ ಎಲೆಗೊಬ್ಬರವನ್ನು ಸಮನಾಗಿ ಹರಡಿ ಮಣ್ಣಿನಲ್ಲಿ ಮಿಶ್ರಮಾಡಬೇಕು.
ಬೀಜ ಗಾತ್ರದಲ್ಲಿ ಸಣ್ಣವಿರುತ್ತವೆ. ಅವುಗಳನ್ನು ಬಿತ್ತುವ ಮುಂಚೆ ಒಂದೆರಡು ತಾಸು ನೀರಿನಲ್ಲಿ ನೆನೆಸಿಟ್ಟು ಅವು ಬೇಗ ಮೊಳೆಯುತ್ತವೆ. ಒಟ್ಲುಪಾತಿಗಳಲ್ಲಿ ೧೦-೧೫ ಸೆಂ.ಮೀ. ಅಂತರದಲ್ಲಿ ಅಡ್ಡಗೀರುಗಳನ್ನು ಮಾಡಿ ೧೦ ಸೆಂ.ಮೀ.ಗೆ ಒಂದರಂತೆ ಬೀಜವನ್ನು ಬಿತ್ತಿ ಮೇಲೆ ಪುಡಿ ಗೊಬ್ಬರ ಅಥವಾ ಮರಳನ್ನು ಉದುರಿಸಿ ನೀರು ಹನಿಸುವ ಡಬ್ಬಿಯಿಂದ ನೀರು ಹಾಕಬೇಕು. ಬೀಜವನ್ನು ಹೆಚ್ಚು ಆಳಕ್ಕೆ ಬಿತ್ತಬಾರದು. ಒಂದು ವೇಳೆ ಹಾಗೇನಾದರೂ ಬಿತ್ತಿದ್ದೇ ಆದರೆ ಅವು ಕೊಳೆಯುವ ಸಾಧ್ಯತೆ ಇರುತ್ತದೆ. ಬೀಜವನ್ನು ೦.೫ ರಿಂದ ೧ ಸೆಂ.ಮೀ. ಆಳಕ್ಕೆ ಬಿತ್ತಿದರೆ ಸಾಕು. ಅದೇ ರೀತಿ ತೀರಾ ಹಳೆಯ ಬೀಜವನ್ನು ಬಿತ್ತನೆಗೆ ಬಳಸಬಾರದು. ಏಕೆಂದರೆ ಅಂತಹ ಬೀಜ ತಮ್ಮ ಮೊಳೆಯುವ ಸಾಮರ್ಥ್ಯವನ್ನು ಕಳೆದುಕೊಂಡಿರುತ್ತವೆ. ಪ್ರತಿದಿನ ಹದವರಿತು ನೀರು ಹಾಕಿದಲ್ಲಿ ಅವು ಮೂರು ನಾಲ್ಕು ವಾರಗಳಲ್ಲಿ ಮೊಳೆಯುತ್ತವೆ.
(ಆ) ಅಗಲಬಾಯಿಯ ಮಣ್ಣಿನ ಕುಂಡಗಳಲ್ಲಿ ಬಿತ್ತುವುದು: ಇವುಗಳನ್ನು ಸೀಡ್‌ಪ್ಯಾನ್‌ಗಳೆನ್ನುತ್ತಾರೆ ಅವುಗಳ ತಳಭಾಗದ ಅಂಚಿನ ಮೂಲೆಯಲ್ಲಿ ಬಸಿರಂಧ್ರವಿದ್ದು ಹೆಚ್ಚುವರಿ ನೀರು ಅದರ ಮೂಲಕ ಹೊರಬೀಳುತ್ತದೆ. ಅದರಿಂದಾಗಿ ಬೀಜ ಕೊಳೆಯುವುದಾಗಲೀ ಅಥವಾ ಎಳೆಯ ಸಸಿಗಳು ಸಾಯುವುದಾಗಲೀ ಇರುವುದಿಲ್ಲ. ಕುಂಡಗಳಿಗೆ ೧:೧:೧ ರಂತೆ ಮಣ್ಣು. ಮರಳು ಮತ್ತು ಕೊಳೆತ ಸಗಣಿ ಗೊಬ್ಬರ ಇಲ್ಲವೇ ಎಲೆಗೊಬ್ಬರಗಳನ್ನು ಬೆರೆಸಿ ಮಾಧ್ಯಮವಾಗಿ ತುಂಬಬೇಕು. ಅನಂತರ ಅಡ್ಡಗೀರುಗಳನ್ನು ಎಳೆದು ಅವುಗಳಲ್ಲಿ ಬೀಜವನ್ನು ಒಂದೊಂದಾಗಿ ೧೦ ಸೆಂ.ಮೀ. ಅಂತರದಲ್ಲಿ ಬಿತ್ತಿ, ಮೇಲೆ ಪುಡಿಗೊಬ್ಬರ ಉದುರಿಸಿ, ನೀರು ಹನಿಸುವ ಡಬ್ಬಿಯಿಂದ ನೀರು ಕೊಡಬೇಕು.
(ಇ) ಪ್ಲಾಸ್ಟಿಕ್‌ ಚೀಲಗಳಲ್ಲಿ ಬೀಜ ಬಿತ್ತುವುದು: ಈ ಉದ್ದೇಶಕ್ಕೆ ೧೫ x ೧೦ ಸೆಂ.ಮೀ. ಉದ್ದಗಲಗಳ ೧೫೦ ಗೇಜ್‌ ದಪ್ಪದ ಪ್ಲಾಸ್ಟಿಕ್‌ ಚೀಲಗಳನ್ನು ಆರಿಸಿಕೊಂಡು ಅವುಗಳ ತಳಭಾಗ ಮತ್ತು ಪಾರ್ಶ್ವಗಳಲ್ಲಿ ರಂಧ್ರಗಳನ್ನು ಮಾಡಿ, ಮಾಧ್ಯಮ ತುಂಬಿ ತಲಾ ಒಂದರಂತೆ ಬೀಜ ಊರಿ, ನೀರು ಕೊಡಬೇಕು.
ಒಟ್ಲುಪಾತಿಗಳಲ್ಲಿನ ಹಾಗೂ ಮಣ್ಣಿನ ಕುಂಡಗಳಲ್ಲಿನ ಸಸಿಗಳಲ್ಲಿ ೪-೬ ಎಲೆಗಳಿದ್ದಾಗ ಅವುಗಳನ್ನು ಜೋಪಾನವಾಗಿ ಕಿತ್ತುತೆಗೆದು ಮಾಧ್ಯಮ ತುಂಬಿದ ಪ್ಲಾಸ್ಟಿಕ್‌ ಚೀಲಗಳಿಗೆ ವರ್ಗಾಯಿಸಿ, ನೀರು ಕೊಡುತ್ತಿದ್ದಲ್ಲಿ ಅವು ಮುಂದಿನ ಮುಂಗಾರಿನ ಹೊತ್ತಿಗೆ ಸುಮಾರು ೩೦-೪೫ ಸೆಂ.ಮೀ ಎತ್ತರೆಕ್ಕೆ ಬೆಳೆದು ನೆಡಲು ಅಥವಾ ಕಸಿಮಾಡಲು ಸಿದ್ಧವಿರುತ್ತವೆ. ಆ ಸಮಯಕ್ಕೆ ಅವುಗಳ ಕಾಂಡ ಒಂದು ಸೆಂ.ಮೀ. ದಪ್ಪವಿರುತ್ತದೆ.
೨. ನಿರ್ಲಿಂಗಪದ್ಧತಿ
ಇದಕ್ಕೆ ಏಸಿಕ್ಷುಯಲ್‌ ಅಥವಾ ವೆಜೆಟೇಟಿವ್‌ ಪ್ರಾಪಗೇಷನ್‌ ಎನ್ನುತ್ತಾರೆ. ಈ ವಿಧಾನದಲ್ಲಿ ವೃದ್ಧಿಪಡಿಸಿದ ಸಸಿಗಳು ತಾಯಿ ಪೀಳಿಗೆಯಂತಿದ್ದು, ಗಿಡ್ಡ ಮರಗಳನ್ನು ಉತ್ಪಾದಿಸುತ್ತವೆ. ಮತ್ತು ಚೊಚ್ಚಲ ಫಸಲು ಬೇಗ ಪ್ರಾರಂಭಗೊಳ್ಳುತ್ತವೆ.
ಈ ಪದ್ಧತಿಯಲ್ಲಿ ಹಲವಾರು ವಿಧಾನಗಳಿವೆ. ಅವುಗಳೆಂದರೆ ಕಸಿವಿಧಾನ, ಕಣ್ಣು ಕೂಡಿಸಿ ಕಸಿಮಾಡುವುದು, ಗೂಟಿಕಟ್ಟುವುದು, ರೆಂಬೆಗಳನ್ನು ನೆಲದಲ್ಲಿ ಊರಿ ಬೇರು ಬರುವಂತೆ ಮಾಡುವುದು, ರೆಂಬೆಯ ತುಂಡುಗಳನ್ನು ನೆಟ್ಟು ಬೇರುಬರುವಂತೆ ಮಾಡುವುದು ಹಾಗೂ ಅಂಗಾಂಶ ವಿಧಾನದಲ್ಲಿ ವೃದ್ಧಿಮಾಡುವುದು.
i. ಕಸಿ ವಿಧಾನ
ಇದು ಸರಳ ಮತ್ತು ಸುಲಭವಾದ ವಿಧಾನವಾಗಿದೆ. ಇದನ್ನು ‌ಗ್ರ್ಯಾಫ್ಟಿಂಗ್ ಎನ್ನುತ್ತಾರೆ. ಫ್ಲೋರಿಡಾದಲ್ಲಿ ಇದು ವಾಣಿಜ್ಯ ವಿಧಾನವಾಗಿದೆ. ಇದರಲ್ಲಿ ಎರಡು ಭಾಗಗಳಿರುತ್ತವೆ. ಅವುಗಳೆಂದರೆ ಬೇರು ಸಸಿ ಮತ್ತು ಕಸಿಕೊಂಬೆ. ಕಸಿಮಾಡಿದ ನಂತರ ಅವರೆಡೂ ಒಂದರಲ್ಲೊಂದು ಬೆಸೆದು ಒಂದುಗಿಡವಾಗಿ ಬೆಳದಾಗ ಅದನ್ನು ಕಸಿ ಗಿಡ ಎನ್ನುತ್ತೇವೆ. ಬೇರು ಸಮೂಹವನ್ನು ಒದಗಿಸುವ ಭಾಗ ಬೀಜ ಸಸಿಯಾಗಿರುತ್ತದೆ. ಅದು ಆಳಕ್ಕೆ ಇಳಿದು ಬಲಿಷ್ಠವಿರುವ ಬೇರು ಸಮೂಹವನ್ನು ಒದಗಿಸಿದರೆ, ಕಸಿಗಂಟಿನ ಮೇಲ್ಭಾಗದಲ್ಲಿನ ಭಾಗ ಹೂವು ಹಣ್ಣು ಬಿಟ್ಟು ನೆತ್ತಿಯ ಚೌಕಟ್ಟನ್ನು ಒದಗಿಸುವ ಅಪೇಕ್ಷಿತ ತಳಿಯ ಕಸಿಕೊಂಬೆಯಾಗಿರುತ್ತದೆ. ಇದರಲ್ಲಿ ಸಾಮೀಪ್ಯಕಸಿ ವಿಧಾನ, ವೆನೀರ್ ಕಸಿ ವಿಧಾನ, ಪಾರ್ಶ್ವ ಕಸಿ ವಿಧಾನ, ಮೆತುಕಟ್ಟಿಗೆ ಕಸಿವಿಧಾನ ವುಂತಾದವು ಇರುತ್ತವೆ.
(ಅ) ಸಾಮೀಪ್ಯ ಕಸಿ ವಿಧಾನ: ಇದಕ್ಕೆ ಪಪ್ರೋಚ್‌ ‌ಗ್ರ್ಯಾಫ್ಟಿಂಗ್, ಇನಾರ್ಚಿಂಗ್‌ ಮುಂತಾಗಿ ಕರೆಯುತ್ತಾರೆ. ಇದಕ್ಕೆ ಒಂದು ವರ್ಷವಯಸ್ಸಿನ ಹಾಗೂ ಒಂದೇ ದಪ್ಪದ ಬೇರು ಸಸಿ ಮತ್ತು ಕಸಿಕೊಂಬೆಗಳು ಬೇಕು. ಅವುಗಳ ದಪ್ಪ ೧-೨ ಸೆಂ.ಮೀ. ಇದ್ದರೆ ಸಾಕು. ಈ ಕೆಲಸಕ್ಕೆ ಜನವರಿ, ಜೂನ್‌ ಮತ್ತು ಅಕ್ಟೋಬರ್ ಹೆಚ್ಚು ಸೂಕ್ತವಿರುತ್ತವೆ. ಪ್ಲಾಸ್ಟಿಕ್‌ ಚೀಲ ಅಥವಾ ಕುಂಡದಲ್ಲಿನ ಬೇರು ಸಸಿಯನ್ನು ತಾಯಿಮರದ ರೆಂಬೆಯ ಪಕ್ಕಕ್ಕೆ ಸರಿಸಬೇಕು. ನೆಲಮಟ್ಟದಿಂದ ೧೫-೨೦ ಸೆಂ.ಮೀ. ಎತ್ತರದಲ್ಲಿನ ರೆಂಬೆಗಳಾದಲ್ಲಿ ಅನುಕೂಲ. ಒಂದು ವೇಳೆ ಅವು ಸ್ವಲ್ಪ ಎತ್ತರದಲ್ಲಿದ್ದರೆ ಅಟ್ಟಣಿಗೆಗಳನ್ನು ನಿರ್ಮಿಸಿ, ಅವುಗಳ ಮೇಲೆ ಬೇರು ಸಸಿಗಳನ್ನಿಟ್ಟು ಕಸಿ ಮಾಡಬಹುದು.
ಬೇರು ಸಸಿಯ ಕಾಂಡದ ನಯವಾದ ಜಾಗದಲ್ಲಿ ಅಂದರೆ ೧೫-೨೨ ಸೆಂ.ಮೀ. ಎತ್ತರದಲ್ಲಿ ಹರಿತವಿರುವ ಚಾಕುವಿನಿಂದ ೨ ರಿಂದ ೨.೫ ಸೆಂ.ಮೀ. ಉದ್ದ ಇರುವಂತೆ ಅಂಡಾಕಾರದ ಕಚ್ಚುಕೊಟ್ಟು ತೊಗಟೆ ಚೆಕ್ಕೆಯನ್ನು ಬಿಡಿಸಿ ತೆಗೆಯಬೇಕು. ಅದೇ ರೀತಿ ಕಸಿಕೊಬೆಯಲ್ಲೂ ಸಹ ಅಷ್ಟೇ ಉದ್ದಗಲಗಳ ತೊಗಟೆ ಚಕ್ಕೆಯನ್ನು ಬಿಡಿಸಿ ತೆಗೆದು, ಎರಡೂ ಕಚ್ಚುಭಾಗಗಳನ್ನು ಎದುರುಬದುರಾಗಿ ಜೋಡಿಸಿ ಪ್ಲಾಸ್ಟಿಕ್‌ ಪಟ್ಟಿ ಇಲ್ಲವೇ ನೀರಿನಲ್ಲಿ ಅದ್ದಿದ ಬಾಳೆ ನಾರಿನಿಂದ ಬಿಗಿಯಾಗಿ ಸುತ್ತಿ ಕಟ್ಟಬೇಕು. ಕಸಿಮಾಡಿದ ನಾಲ್ಕರಿಂದ ಆರು ವಾರಗಳಲ್ಲಿ ಅವು ಬೆಸೆದು ಒಂದಾಗುತ್ತವೆ.
ಕಸಿ ಮಾಡಿದ ಸುಮಾರು ೪೫ ದಿನಗಳ ನಂತರ ಬೇರು ಸಸಿಯ ತಲೆಯನ್ನು ಕಸಿಗಂಟಿನ ಸ್ವಲ್ಪ ಮೇಲೆ ಅಡ್ಡಕಚ್ಚುಕೊಟ್ಟು ಕತ್ತರಿಸಬೇಕು. ಅದೇ ರೀತಿ ಕಸಿಕೊಂಬೆಯನ್ನು ಕಸಿಗಂಟಿನ ಸ್ವಲ್ಪ ಕೆಳಗೆ ಅದರ ದಪ್ಪದ ಮೂರನೇ ಒಂದರಷ್ಟು ಆಳಕ್ಕೆ ಕಚ್ಚುಕೊಟ್ಟು ಅದಾದ ೧೫ ದಿನಗಳ ನಂತರ ಅದನ್ನು ಮತ್ತಷ್ಟು ಆಳಮಾಡಿ, ಕಡೆಗೆ ಪೂರ್ಣವಾಗಿ ಬೇರ್ಪಡಿಸಬೇಕು. ಅವುಗಳನ್ನು ನೆರಳಿನಲ್ಲಿಟ್ಟು ನೀರು ಹಾಕುತ್ತಿದ್ದಲ್ಲಿ ಅವು ಬೇಗ ಚೇತರಸಿಕೊಂಡು ಬೆಳೆಯವಲ್ಲವು.
ತಮಿಳುನಾಡಿನ ಕಲ್ಲಾರ್ ಮತ್ತು ಬರ‍್ಲಿಯಾರ್ ಸಂಶೋಧನಾ ಕೇಂದ್ರಗಳಲ್ಲಿ ಈ ಪದ್ದತಿಯನ್ನು ಅನುಸರಿಸಿ ಜೂನ್‌ ಹಾಗೂ ಜನವರಿ ತಿಂಗಳುಗಳಲ್ಲಿ ಕಸಿಮಾಡಿದಾಗ ಶೇ. ೮೦ ರಿಂದ ೧೦೦ರಷ್ಟು ಯಶಸ್ಸು ಲಭಿಸಿದ್ದಾಗಿ ತಿಳಿದುಬಂದಿದೆ. ಕಸಿ ಮಾಡಲು ಕಮರಾಕ್ಷಿ ಬೀಜ ಸಸಿಗಳನ್ನೇ ಬಳಸಬೇಕು. ಸಿಂಗಪುರದಲ್ಲಿ ಪ್ಲಾಸ್ಟಿಕ್‌ ಚೀಲಗಳಲ್ಲಿ ಬೀಜ ಊರಿ ಎಬ್ಬಿಸಿದ ೬ ರಿಂದ ೮ ತಿಂಗಳುಗಳ ವಯಸ್ಸಿನ ಬೇರು ಸಸಿಗಳನ್ನು ಈ ಉದ್ದೇಶಕ್ಕೆ ಬಳಸುತ್ತಾರೆ.
(ಆ) ವೆನೀರ್ ವಿಧಾನ: ಇದಕ್ಕೆ ೦.೬ ರಿಂದ ೧.೩ ಸೆಂ.ಮೀ. ದಪ್ಪದ ಕಾಂಡ ಇರುವಂತಹ, ಒಂದು ವರ್ಷವಯಸ್ಸಿನ ಬೀಜ ಸಸಿಗಳನ್ನು ಬೇರು ಸಸಿಗಳನ್ನಾಗಿ ಬಳಸುತ್ತಾರೆ. ಬೇರು ಸಸಿಯ ಕಾಂಡ ಕಸಿಕಡ್ಡಿಗಿಂತ ಸ್ವಲ್ಪ ದಪ್ಪ ಇದ್ದರೂ ಅಡ್ಡಿಯಿಲ್ಲ. ಕಸಿ ಕಡ್ಡಿಯಲ್ಲಿನ ಎಲೆಗಳನ್ನು ೧೦-೧೫ ದಿನ ಮುಂಚಿತವಾಗಿ ಸ್ವಲ್ಪ ತೊಟ್ಟು ಭಾಗ ಇರುವಂತೆ ಸವರಬೇಕು. ಹೀಗೆ ಮಾಡುವುದರೆಂದ ಅದರ ತುದಿಯಲ್ಲಿನ ಮೊಗ್ಗುಗಳು ಚೆನ್ನಾಗಿ ಉಬ್ಬುತ್ತವೆ ಹಾಗೂ ತೊಟ್ಟುಗಳ ಉಳಿಕೆ ಭಾಗಗಳು ತಮ್ಮಷ್ಟಕ್ಕೆ ತಾವೇ ಕಳಚಿಬೀಳುತ್ತವೆ.
ಕಸಿ ಮಾಡುವ ದಿನ ತಂಪು ಹೊತ್ತಿನಲ್ಲಿ ಕಸಿಕಡ್ಡಿಗಳನ್ನು ತಾಯಿ ಮರದಿಂದ ಬೇರ್ಪಡಿಸಿ ಪ್ಲಾಸ್ಟಿಕ್‌ ಹಾಳೆಯಲ್ಲಿ ಸುತ್ತಿಟ್ಟು ಕಸಿಮಾಡುವ ಜಾಗಕ್ಕೆ ತರಬೇಕು. ಬೇರು ಸಸಿಯಲ್ಲಿ ಸುಮಾರು ೧೫-೨೨ ಸೆಂ.ಮೀ. ಎತ್ತರದಲ್ಲಿ ಹರಿತವಿರುವ ಕಸಿಚಾಕುವಿನಿಂದ ೨.೫ ಸೆಂ.ಮೀ. ಉದ್ದದ ಇಳಿಜಾರು ಕಚ್ಚುಕೊಟ್ಟು ಅದರ ಬುಡದಲ್ಲಿ ಅದರ ಕಾಲು ಭಾಗದಷ್ಟು ಉದ್ದದ ಅಡ್ಡ ಕಚ್ಚು ಸ್ವಲ್ಪ ಓರೆಯಾಗಿರುವಂತೆ ಕೊಟ್ಟು ತೊಗಟೆ ಚಕ್ಕೆಗಳನ್ನು ಬಿಡಿಸಿ ತೆಗೆಯಬೇಕು. ಅದೇ ರೀತಿ ಕಸಿಕಡ್ಡಿಯ ಬುಡದ ಒಂದುಮಗ್ಗುಲಲ್ಲಿ ಸ್ವಲ್ಪ ಉದ್ದನಾದ ಇಳಿಜಾರು ಕಚ್ಚನ್ನು ಕೊಟ್ಟು ಅದರ ಮತ್ತೊಂದು ಮಗ್ಗುಲಲ್ಲಿ ಕಡಿಮೆ ಉದ್ದದ ಇಳಿಕಚ್ಚನ್ನು ಕೊಡಬೇಕು. ಹೀಗೆ ಸಿದ್ಧಗೊಳಿಸಿದ ಕಸಿಕಡ್ಡಿಯ ಬುಡವನ್ನು ಬೇರುಸಸಿಯ ಕಚ್ಚುಗಳಲ್ಲಿ ನೆಟ್ಟಗೆ ಇಳಿಸಿ ಪ್ಲಾಸ್ಟಿಕ್‌ ಪಟ್ಟಿಯಿಂದ ಬಿಗಿಯಾಗಿ ಸುತ್ತಿ ಕಟ್ಟಬೇಕು. ಸುಮಾರು ಮೂರು ನಾಲ್ಕುವಾರಗಳಲ್ಲಿ ಅವು ಬೆಸೆದು ಒಂದಾಗುತ್ತವೆ. ಕಸಿಕಡ್ಡಿಯಲ್ಲಿ ಸಾಕಷ್ಟು ಚಿಗುರುಮೂಡಿ ಬೆಳೆದಾಗ, ಬೇರು ಸಸಿಯ ತಲೆಯನ್ನು ಕಸಿಗಂಟಿನ ಸ್ವಲ್ಪ ಮೇಲೆ ಕತ್ತರಿಸಿಹಾಕಬೇಕು. ಹದವರಿತು ನೀರು ಕೊಡುತ್ತಿದ್ದಲ್ಲಿ ಕಸಿಗಿಡಗಳು ಬೆಳೆದು ಮಳೆಗಾಲದ ಹೊತ್ತಿಗೆ ನೆಡಲು ಸಿದ್ದವಿರುತ್ತವೆ.
(ಇ) ಪಾರ್ಶ್ವಕಸಿ ವಿಧಾನ: ಇದಕ್ಕೆ ಸೈಡ್‌ಗ್ರ್ಯಾಪ್ಟಿಂಗ್‌ ಎನ್ನುತ್ತಾರೆ. ಫ್ಲೋರಿಡಾದಲ್ಲಿ ಈ ವಿಧಾನ ಬಹಳ ಯಶಸ್ವಿಯಾಗಿ ಕಂಡುಬಂದಿದೆ. ಇದರಲ್ಲಿ ಸಹ ಬೀಜ ಸಸಿಗಳನ್ನು ಬೇರು ಸಸಿಗಳನ್ನಾಗಿ ಬಳಸುತ್ತಾರೆ. ಸ್ವಲ್ಪ ದೊಡ್ಡವಿರುವ ಮರಗಳಲ್ಲಿಯೂ ಸಹ ಈ ವಿಧಾನವನ್ನು ಅನುಸರಿಸಬಹುದು. ಬೇರು ಸಸಿಯ ಕಾಂಡ ದಪ್ಪನಾಗಿದ್ದರೂ ಅಡ್ಡಿಯಿಲ್ಲ. ಕಸಿಮಾಡುವ ಕಾಲಕ್ಕೆ ಅದರಲ್ಲಿ ಕೂಡುಪದರ ರಸವತ್ತಾಗಿರುವುದು ಬಹು ಮುಖ್ಯ. ಕಸಿಕಡ್ಡಿಗಳ ಉಪಚಾರ ವೆನೀರ್ ವಿಧಾನದಲ್ಲಿ ಇದ್ದಂತೆ. ಅವುಗಳನ್ನು ಕಸಿ ಮಾಡುವ ದಿನ ತಂಪುಹೊತ್ತಿನಲ್ಲಿ ತಾಯಿಮರದಿಂದ ಬೇರ್ಪಡಿಸಿ ತಂದು ಕಸಿ ಮಾಡಲು ಬಳಸಬೇಕು. ಕಸಿಕಡ್ಡಿಯ ಬುಡದಲ್ಲಿ ಎರಡೂ ಮಗ್ಗುಲಲ್ಲಿ ಇಳಿಜಾರು ಕಚ್ಚುಕೊಟ್ಟು ಚೂಪುಮಾಡಬೇಕು.
ಬೇರು ಸಸಿಯ ಕಾಂಡದಲ್ಲಿ, ಸೂಕ್ತ ಎತ್ತರದಲ್ಲಿ ಇಳಿಕಚ್ಚುಕೊಟ್ಟು ತೊಗಟೆ ಮತ್ತು ಕಟ್ಟಿಗೆ ಭಾಗಗಳನ್ನು ಹಿಗ್ಗಿಸಿ, ಆ ಸೀಳುಗಳ ನಡುವೆ ಸಿದ್ಧಗೊಳಿಸಿದ ಕಸಿಕಡ್ಡಿಯ ಬುಡಭಾಗವನ್ನು ನೆಟ್ಟಗೆ ಇಳಿಬಿಟ್ಟು, ಕಚ್ಚುಗಳು ಒಮದಕ್ಕೊಂದು ಆತುಕೊಳ್ಳುವಂತೆ ಒತ್ತಿ ಹಿಡಿದು ಪ್ಲಾಸ್ಟಿಕ್‌ ಪಟ್ಟಿಯಿಂದ ಸುತ್ತಿ ಬಿಗಿಯಾಗಿ ಕಟ್ಟಬೇಕು. ಸುಮಾರು ಒಂದು ತಿಂಗಳಲ್ಲಿ ಕಸಿಕಡ್ಡಿಯು ಬೇರು ಸಸಿಯೊಂದಿಗೆ ಬೆಸೆದುಕೊಳ್ಳುತ್ತದೆ. ಅದರಲ್ಲಿ ಸಾಕಷ್ಟು ಚಿಗುರು ಕಾಣಿಸಿಕೊಂಡ ನಂತರ ಬೇರು ಸಸಿಯ ತಲೆಯನ್ನು ಕಸಿಗಂಟಿನ ಸ್ವಲ್ಪ ಮೇಲೆ ಸವರಬೇಕು. ಅದಾದ ಒಂದೆರಡು ತಿಂಗಳುಗಳನಂತರ ಕಸಿ ಗಂಟಿನ ಮೇಲೆ ಸುತ್ತಿರುವ ಪ್ಲಾಸ್ಟಿಕ್‌ ಸುರುಳಿಯನ್ನು ಬಿಚ್ಚಿ ತೆಗೆಯಬೇಕು.
(ಈ) ಮೆತುಕಟ್ಡಿಗೆ ಕಸಿ ವಿಧಾನ: ಇದನ್ನು ಸಾಫ್ಟ್‌ವುಡ್‌  ಗ್ರ್ಯಾಪ್ಟಿಂಗ್‌  ಎನ್ನುತ್ತಾರೆ. ಬೇರು ಸಸಿಯ ಕಾಂಡ ಬಲಿತಿರುತ್ತದೆ ಆದರೆ ಅದು ಇನ್ನೂ ಹಸಿರಾಗಿರುತ್ತದೆ. ಅದರಲ್ಲಿನ ಕೆಂಬಯಂ ಅಂಗಾಂಶ ಚುರುಕಾಗಿದ್ದು ಕಸಿ ಮಾಡಿದಾಗ ಬೇಗಕೂಡಿಕೊಳ್ಳಲು ನೆರವಾಗುತ್ತದೆ. ಈ ಉದ್ದೇಶಕ್ಕೆ ಒಂದು ವರ್ಷವಸ್ಸಿನ ಹಾಗೂ ೧.೨೫ ಸೆಂ.ಮೀ. ದಪ್ಪ ಇರುವ ಕಾಂಡದ ಬೇರುಸಸಿಗಳನ್ನು ಆರಿಸಿಕೊಳ್ಳಲಾಗುತ್ತದೆ. ಮೊದಲೇ ಎಲೆಗಳನ್ನು ಸವರಿ ಉಪಚರಿಸಿದ, ಅಷ್ಟೇ ದಪ್ಪವಿರುವ ಕಸಿಗಡ್ಡಿಗಳನ್ನು ಬಳಸಿಕೊಂಡು ಕಸಿಮಾಡಬೇಕು. ಕಸಿಕಡ್ಡಿಯ ಬುಡದ ಎರಡೂ ಮಗ್ಗುಲಲ್ಲಿ ೨ ಸೆಂ.ಮೀ. ಉದ್ದದ ಇಳಿಜಾರು ಕಚ್ಚುಕೊಟ್ಟು ಚೂಪು ಮಾಡಬೇಕು. ಅದೇ ರೀತಿ ಬೇರು ಸಸಿಯ ತಲೆಯನ್ನು ೧೫-೨೨ ಸೆಂ.ಮೀ ಅಥವಾ ಇನ್ನೂ ಹೆಚ್ಚು ಎತ್ತರದಲ್ಲಿ ಅಡ್ಡಕ್ಕೆ ಸವರಿ, ಅದರ ಮಧ್ಯಭಾಗದಲ್ಲಿ ಇಳಿಕಚ್ಚುಕೊಟ್ಟು ಸೀಳಬೇಕು. ಈ ಸೀಳುಗಳ ನಡುವೆ ಸಿದ್ಧಗೊಳಿಸಿದ ಕಸಿಕಡ್ಡಿಯ ಬುಡದ ಚೂಪು ಭಾಗವನ್ನು ನೆಟ್ಟಗೆ ಇಳಿಸಿ, ಪ್ಲಾಸ್ಟಿಕ್‌ ಪಟ್ಟಿಯಿಂದ ಬಿಗಿಯಾಗಿ ಸುತ್ತಿ ಕಟ್ಟಬೇಕು. ಕಚ್ಚುಗಳೊಳಕ್ಕೆ ನೀರು ಇಳಿಯದಂತೆ ಮೇಲೆ ಪ್ಲಾಸ್ಟಿಕ್‌ ಚೀಲವನ್ನು ಇಳಿಬಿಟ್ಟು, ಕಸಿಗಂಟಿನ ಕೆಳಗೆ ದಾರದಿಂದ ಕಟ್ಟಬೇಕು. ಸುಮಾರು ೧೫-೨೦ ದಿನಗಳಲ್ಲಿ ಅವು ಬೆಸೆದುಕೊಳ್ಳುತ್ತವೆ. ಸಾಕಷ್ಟು ಚಿಗುರು ಕಾಣಿಸಿಕೊಂಡಾಗ ಪ್ಲಾಸ್ಟಿಕ್‌ ಚೀಲವನ್ನು ಬಿಚ್ಚಿ ತೆಗೆಯಬೇಕು. ಈ ರೀತಿಯಲ್ಲಿ ಸಿದ್ಧಗೊಳಿಸಿದ ಗಿಡಗಳು ಮುಂಗಾರಿನ ಹೊತ್ತಿಗೆ ನೆಡಲು ಬಳಸಬಹುದು. ಗಿಡಗಳನ್ನು ಒಪ್ಪವಾಗಿ ಜೋಡಿಸಿ, ಸ್ವಲ್ಪ ನೆರಳನ್ನು ಒದಗಿಸಿ, ನೀರು ಕೊಡುವುದನ್ನು ಮರೆಯಬಾರದು.
(ಉ) ಹಳೆಯ ಮರಗಳ ಪುನರುಜ್ಜೀವನ: ಇದಕ್ಕೆ ರೆಜುವಿನೇಷನ್‌ ಎನ್ನುತ್ತಾರೆ. ಸಾಕಷ್ಟು ಫಸಲು ಬಿಡದಂತಹ, ತೀರಾ ಹಳೆಯದಾದ ಅಥವಾ ಬೀಜಸಸಿಗಳನ್ನು ಕಸಿಮಾಡುವ ಮೂಲಕ ಸರಿಪಡಿಸಬಹುದು.
ಅಂತಹ ಮರದ ಪ್ರಧಾನ ರೆಂಬೆಗಳನ್ನು ಸೂಕ್ತ ಉದ್ದಕ್ಕೆ ಕತ್ತರಿಸಬೇಕು. ಮೋಟು ಭಾಗಗಳಿಂದ ಹಲವಾರು ಚಿಗುರು ಪುಟಿದು ಬೆಳೆಯುತ್ತವೆ. ಅವುಗಳಲ್ಲಿ ಚೆನ್ನಾಗಿರುವ ೩-೪ ಚಿಗುರು ರೆಂಬೆಗಳನ್ನು ಉಳಿಸಿಕೊಂಡು ಮಿಕ್ಕವುಗಳನ್ನು ಚಿವುಟಿ ಹಾಕಬೇಕು. ಅವು ೧.೫ ರಿಂದ ೨ ಸೆಂ.ಮೀ. ದಪ್ಪವಿದ್ದಾಗ ಅವುಗಳ ತಲೆಯನ್ನು ಅಡ್ಡಕ್ಕೆ ಸವರಿ, ಮೊದಲೇ ಸಿದ್ಧಗೊಳಿಸಿದ ಕಸಿಕಡ್ಡಿಗಳನ್ನು ಬಳಸಿ ಮೆತುಕಟ್ಟಿಗೆ ಕಸಿ ವಿಧಾನದಲ್ಲಿದ್ದಂತೆ ಕಸಿಮಾಡಬೇಕು. ಹೀಗೆ ಕಸಿಮಾಡಿದ ಒಂದೆರಡು ವರ್ಷಗಳಲ್ಲಿ ಅವು ಫಸಲು ಬಿಡಲು ಪ್ರಾರಂಭಿಸುತ್ತವೆ.
ii. ಕಣ್ಣುಕೂಡಿಸಿ ಕಸಿಮಾಡುವುದು
ಇದನ್ನು ಬಡ್ಡಿಂಗ್‌ ಅಥವಾ ಬಡ್‌ಗ್ರ್ಯಾಪ್ಟಿಂಗ್‌ ಎನ್ನುತ್ತಾರೆ. ಇದರಲ್ಲಿ ಕಸಿಮಾಡುವ ಉದ್ದೇಶಕ್ಕೆ ಒಂದೇ ಒಂದು ಮೊಗ್ಗನ್ನು ಮಾತ್ರ ಬಳಸಲಾಗುತ್ತದೆ. ಅದರಲ್ಲಿ ಬರೀ
ಕಮರಾಕ್ಷಿ : ಬೇಸಾಯ ಪದ್ಧತಿಗಳು
ಹವಾ ಮತ್ತು ಭೂಗುಣ
ಕಮರಾಕ್ಷಿ ಉಷ್ಣ ಹಾಗೂ ಸಮಶೀತೋಷ್ಣವಲಯಗಳ ಹಣ್ಣಿನ ಬೆಳೆಯಾಗಿದೆ. ಹಿಮರಹಿತ ಪ್ರದೇಶಗಳಾದಲ್ಲಿ ಸೂಕ್ತ. ಇದಕ್ಕೆ ಬೆಚ್ಚಗಿನ ಹಾಗೂ ಆರ್ದ್ರತೆಯಿಂದ ಕೂಡಿದ ಹವಾಗುಣ ಬಹುವಾಗಿ ಹಿಡಿಸುತ್ತದೆ. ದಿನದ ಹೆಚ್ಚುಸಮಯ ಬಿಸಿಲು-ಬೆಳಕುಗಳು ಲಭಿಸುವಂತಿರಬೇಕು. ವರ್ಷದಲ್ಲಿ ೨೦೦೦ಕ್ಕೂ ಮೇಲ್ಪಟ್ಟು ತಾಸುಗಳ ಬಿಸಿಲು ಬೆಳಕುಗಳು ಅಗತ್ಯವಿರುವುದಾಗಿ ತಿಳಿದುಬಂದಿದೆ. ಉಷ್ಣತೆ ೨೧º – ೩೨º ಸೆ. ಇದ್ದಲ್ಲಿ ಅತ್ಯಂತ ಸೂಕ್ತ. ಹೆಚ್ಚು ಸಮಯ ಹೆಪ್ಪುಗಟ್ಟುವ ಉಷ್ಣತೆ ಇದ್ದರೆ ಹಾನಿಖಂಡಿತ. ವರ್ಷದಲ್ಲಿ ೧೮೦ – ೨೫೦ ಸೆಂ.ಮೀ. ಮಳೆ ಆಗುವಂತಿದ್ದರೆ ಮರಗಳ ಬೆಳವಣಿಗೆ ಮತ್ತು ಹಣ್ಣಿನ ಗುಣಮಟ್ಟ ಅತ್ಯುತ್ತಮವಿರುತ್ತವೆ.
ಸಮುದ್ರ ಮಟ್ಟದಿಂದ ೧೨೦೦ ಮೀ. ಎತ್ತರದವರೆಗೆ ಚಿನ್ನಾಗಿ ಫಲಿಸಬಲ್ಲವು. ಕರಾವಳಿ ಹಾಗೂ ಮೈದಾನ ಪ್ರದೇಶಗಳಲ್ಲಿ ಮತ್ತು ಬೆಟ್ಟಗುಡ್ಡಗಳಲ್ಲಿ ಚೆನ್ನಾಗಿ ಫಲಿಸಬಲ್ಲುದು. ಬಲವಾದ ಗಾಳಿ ಬೀಸುವ ಪ್ರದೇಶಗಳಲ್ಲಿ ರಕ್ಷಣೆ ಒದಗಿಸಬೇಕು. ಎಳೆಯ ಗಿಡಗಳಿಗೆ ಒಂದೆರಡು ವರ್ಷಗಳವರೆಗೆ ಅಧಿಕ ಚಳಿ ಮತ್ತು ಸುಡು ಬಿಸಿಲುಗಳಿಂದ ರಕ್ಷಣೆ ಒದಗಿಸುವುದನ್ನು ಮರೆಯಬಾರದು.
ಇದರ ಬೇಸಾಯಕ್ಕೆ ಇಂತಹುದೇ ಭೂಮಿ ಇರಬೇಕು ಎಂಬ ನಿಯಮವಿಲ್ಲ ಆದಾಗ್ಯೂ ಸಹ ನೀರು ಬಸಿಯುವ ಮರಳು ಮಿಶ್ರಿತ ಜೇಡಿಗೋಡು ಮಣ್ಣು ಇಲ್ಲವೇ ಸಾಧಾರಣ ಕಪ್ಪು ಗೋಡಮಣ್ಣು ಹೆಚ್ಚು ಸೂಕ್ತ. ಮಣ್ಣು ಫಲವತ್ತಾಗಿದ್ದು ಆಳವಾಗಿರಬೇಕು. ಅಂತಹ ಭೂಮಿಯಲ್ಲಿ ಮರಗಳ ಬೆಳವಣಿಗೆ ತೀವ್ರವಿರುತ್ತದೆ. ಫಸಲು ಸಹ ಅಧಿಕವಿರುತ್ತದೆ. ಮಣ್ಣಿನ ತಳ ಪದರಗಳಲ್ಲಿ ಕಲ್ಲುಬಂಡೆ, ಗರಜು, ಸುಣ್ಣಕಲ್ಲು ಮುಂತಾಗಿ ಇರಬಾರದು. ನೀರು ನಿಂತಲ್ಲಿ ಇವುಗಳಿಗೆ ಆಗದು. ಪ್ರಾಯದ ಮರಳಗಳಿಗೆ ಬರಗಾಲವನ್ನು ಸಮರ್ಥವಾಗಿ ತಡೆದುಕೊಳ್ಳಬಲವು. ಮಣ್ಣಿನ ರಸಸಾರ ೫.೨ – ೬.೨ ಇದ್ದಲ್ಲಿ ಉತ್ತಮ. ಮಲೇಷ್ಯಾದಲ್ಲಿ ೪.೫ ರಸಸಾರ ಇರುವ ಮಣ್ಣುಗಳಲ್ಲಿಯೂ ಸಹ ಇವುಗಳನ್ನು ಬೆಳೆಯಲಾಗುತ್ತಿದೆ. ಮರಳು ಮಣ್ಣಿನ ಭೂಮಿಯಲ್ಲಿ ಸೂಕ್ಷ್ಮ ಪೋಷಕಾಂಶಗಳ ಕೊರತೆ ಕಂಡುಬರವುದುಂಟು.
ಭೂಮಿಯನ್ನು ಸಿದ್ಧಗೊಳಿಸಿ, ಸಸಿಗಳನ್ನು ನೆಡುವುದು: ಗಿಡಗಳನ್ನು ನೆಡುವ ಒಂದೆರಡು ತಿಂಗಳುಗಳ ಮುಂಚೆ ಭೂಮಿಯನ್ನು ಒಂದೆರಡು ಸಾರಿ ಆಳವಾಗಿ ಉಳುಮೆಮಾಡಿ ಮುಳ್ಳುಗಿಡಗಳು, ಕುರುಚಲು ಗಿಡಗಳು ಮುಂತಾಗಿ ತೆಗೆದು ಸಮಮಾಡಬೇಕು. ಒಂದು ವೇಳೆ ಜಮೀನು ಇಳಿಜಾರಿನಿಂದ ಕೂಡಿದ್ದರೆ ಸೂಕ್ತ ಅಂತರದಲ್ಲಿ ಸಮಪಾತಳಿ ಬದುಗಳನ್ನು ಇಲ್ಲವೇ ಸಮಪಾತಳಿ ಜಗಲಿ ಪಾತಿಗಳನ್ನು ನಿರ್ಮೀಸಬೇಕು. ತೋಟದ ಸುತ್ತ ಎತ್ತರಕ್ಕೆ ಬೆಳೆದು ಬಿರುಗಾಳಿಯಿಂದ ರಕ್ಷಣೆ ಒದಗಿಸುವ ಸಜೇವ ಗಾಳಿ ತಡೆ ಇರುವುದು ಅಗತ್ಯ. ಈ ಉದ್ದೇಶಕ್ಕೆ ಒಂದು ಇಲ್ಲವೇ ಎರಡು ಸಾಲಿನ ಸರ್ವೆ, ಸಿಲ್ವರ್ಓಕ್‌, ನೇರಳೆ ಮುಂತಾದವುಗಳ ಬೀಜ ಸಸಿಗಳನ್ನು ೨-೩ ಮೀ. ಅಂತರದಲ್ಲಿ ನೆಟ್ಟು ಬೆಳೆಸಬೇಕು. ಅದರಿಂದಾಚೆಗೆ ಸುತ್ತ ಬಲವಾದ ಬೇಲಿ ಇದ್ದಲ್ಲಿ ಪೋಲಿದನಗಳು, ಕುರಿಮೇಕೆ ಹಾಗೂ ದಾರಿಹೋಕರು ಒಳನುಗ್ಗಿ ಗಿಡಗಳನ್ನು ಹಾಳುಮಾಡುವುದು ತಪ್ಪುತ್ತದೆ.
ಮೇ- ಜೂನ್ ತಿಂಗಳಿನಲ್ಲಿ ೧ ಘನ ಮೀಟರ್ ಗಾತ್ರದ ಗುಂಡಿಗಳನ್ನು ತೆಗೆದು ಬಿಸಿಲಿಗೆ ಬಿಡಬೇಕು. ದಕ್ಷಿಣ ಭಾರತದಲ್ಲಿ ಸಾಲುಗಳ ಹಾಗೂ ಸಸಿಗಳ ನಡುವೆ ೬ ಮೀ. ಅಂತರ ಕೊಟ್ಟರೆ ಉತ್ತರ ಭಾರತದಲ್ಲಿ ೯ ಮೀ. ಅಂತರ ಕೊಡುತ್ತಾರೆ. ಈ ಅಂತರದಲ್ಲಿ ಹೆಕ್ಟೇರಿಗೆ ೧೨೩ ರಿಂದ ೨೭೭ ಗಿಡಗಳ ಹಿಡಿಸುತ್ತವೆ.
ಒಂದೆರಡು ವಾರಗಳ ನಂತರ ಗುಂಡಿಗಳಿಗೆ ಸಮಪ್ರಮಾಣದ ಮೇಲ್ಮಣ್ಣು ಮತ್ತು ಕೊಳೆತ ತಿಪ್ಪೆಗೊಬ್ಬರ ಇಲ್ಲವೇ ಹಸಿರೆಲೆ ಗೊಬ್ಬರಗಳ ಮಿಶ್ರಣ ಹರಡಿ ತುಂಬಬೇಕು. ಗುಡ್ಡ ಹಾಗೂ ಇಳಿಜಾರು ಪ್ರದೇಶಗಳಲ್ಲಿ ಚರಂಡಿಗಳನ್ನು ಮಾಡಬಹುದು. ಒಂದೆರಡು ಮಳೆಗಳಾದರೆ ಮಣ್ಣು ಮತ್ತು ಗೊಬ್ಬರಗಳ ಮಿಶ್ರಣ ಚೆನ್ನಾಗಿ ಕುಸಿಯುತ್ತದೆ. ಮಳೆಯಾಗದೇ ಇದ್ದಲ್ಲಿ ತೆಳ್ಳಗೆ ನೀರು ಕೊಡಬೇಕು.
ಗಿಡಗಳನ್ನು ನೆಡಲು ಮುಂಗಾರಿನ ಪ್ರಾರಂಭ ಅತ್ಯಂತ ಸೂಕ್ತ. ಜೂನ್ – ಜುಲೈನಲ್ಲಿ ನೆಟ್ಟಿದ್ದೇ ಆದರೆ ಅವು ಮಳೇಗಾಲ ಮುಗಿಯುವ ಹೊತ್ತಿಗೆ ಚೆನ್ನಾಗಿ ಬೇರು ಬಿಟ್ಟು ಸ್ಥಿರಗೊಳಬಲ್ಲವು. ಗಿಡಗಳನ್ನು ಹೆಪ್ಪುಸಮೇತ ನೆಡಬೇಕು. ಪ್ರತಿ ಗುಂಡಿಯ ಮಧ್ಯಭಾಗದಲ್ಲಿ ಹೆಪ್ಪು ಹಿಡಿಸುವುದಷ್ಟೇ ಗಾತ್ರದ ತಗ್ಗು ತೆಗೆದು, ಅದರಲ್ಲಿ ಗಿಡವನ್ನು ನೆಟ್ಟಗೆ ನಿಲ್ಲಿಸಿ, ಬೇರುಗಳ ಸುತ್ತ ಹಸಿಮಣ್ಣನ್ನು ಹರಡಿ, ಚೆನ್ನಾಗಿ ಅದುಮಿ ಆನಂತರ ತುಳಿಯಬೇಕು. ಗಿಡಗಳನ್ನು ದಿನದ ತಂಪು ಹೊತ್ತಿನಲ್ಲಿ ಅಂದರೆ ಸಂಜೆಯ ಇಳಿಹೊತ್ತಿನಲ್ಲಿ ನೆಟ್ಟಿದ್ದೇ ಆದರೆ ಆವು ಬಾಡುವುದಿಲ್ಲ ಒಂದು ವೇಳೆ ಮೋಡಕವಿದ ವಾತಾವರಣವಿದ್ದಲ್ಲಿ ದಿನದ ಯಾವ ಹೊತ್ತಿನಲ್ಲಾದರೂ ನೆಡಬಹುದು ಕಸಿಗಿಡಗಳಾದಲ್ಲಿ ಕಸಿಗಂಟು ನೆಲಮಟ್ಟದಿಂದ ೧೫.೨೨ ಸೆಂ.ಮೀ. ಎತ್ತರದಲ್ಲಿರುವುದು ಅಗತ್ಯ.
ನೆಟ್ಟ ನಂತರ ಪಾತಿಯನ್ನು ಸರಿಪಡಿಸಿ  ಗಿಡಗಳಿಗೆ ಆಸರೆ ಕೋಲು ಸಿಕ್ಕಿಸಿ ಕಟ್ಟಬೇಕು. ಹಾಗೆ ಮಾಡುವುದರಿಂದ ಗಿಡಗಳು ಗಾಳಿಗೆ ಅಲುಗಾಡುವುದಿಲ್ಲ. ಗೆದ್ದಲಿನ ಬಾಧೆ ಇದಲ್ಲಿ ಪ್ರತಿ ಗುಂಡಿಯ ಪಾತಿಯ ಅಗಲಕ್ಕೆ ೫೦ ಗ್ರಾಂ ಹೆಪ್ಟಾಕ್ಲೋರ್ ಪುಡಿ ಇಲ್ಲವೇ ೧೦೦ ಗ್ರಾಂ ಬೇವಿನ ಹಿಂಡಿಯನ್ನು ಉದುರಿಸಬೇಕು. ನೆಟ್ಟ ನಂತರ ನೀರು ಹನಿಸುವ ಡಬ್ಬಿಯಿಂದ ನೀರು ಕೊಡಬೇಕು. ಬಿಸಿಲು ಬಹಳಷ್ಟಿದ್ದರೆ ಗಿಡಗಳಿಗೆ ಸ್ವಲ್ಪ ನೆರಳನ್ನು ಒದಗಿಸುವುದು ಅಗತ್ಯ.
ಗೊಬ್ಬರ
ಈ ಹಣ್ಣಿನ ಮರಗಳು ಹೆಚ್ಚಿನ ಫಲವತ್ತತೆಯನ್ನು ಬಯುಸುತ್ತವೆ. ಗಿಡಗಳು ಎಳೆಯವಿರುವಾಗ ಬೇರು ಸಮೂಹ ಅಷ್ಟೊಂದು ವ್ಯಾಪಕವಾಗಿ ಹರಡಿರುವುದಿಲ್ಲ. ಆದ್ದರಿಂದ ಕಡಿಮೆ ಪ್ರಮಾಣದ ಗೊಬ್ಬರಗಳನ್ನು ಕೊಟ್ಟು ದಿನಕಳೆದಂತೆ ಅವುಗಳ ಪ್ರಮಾಣವನ್ನು
ಹೆಚ್ಚಿಸಬೇಕಾಗುತ್ತದೆ. ಒಂದು ಟನ್ ಹಣ್ಣು ಉತ್ಪಾದಿಸುವಲ್ಲಿ ೧.೨೮ ಕಿ.ಗ್ರಾಂ. ಸಾರಜನಕ, ೦.೧೨ ಕಿ.ಗ್ರಾಂ. ರಂಜಕ, ೧.೫೮ ಕಿ.ಗ್ರಾಂ. ಪೊಟ್ಯಾಷ್‌, ೦.೧೦ ಕಿ.ಗ್ರಾಂ. ಮೆಗ್ನೀಷಿಯಂ, ೦.೧೩ ಕಿ.ಗ್ರಾಂ. ಗಂಧಕ, ೦.೦೫ ಕಿ.ಗ್ರಾಂ. ಸುಣ್ಣ, ೫.೪ ಕಿ.ಗ್ರಾಂ. ಕಬ್ಬಿಣ, ೦.೩೯ ಕಿ.ಗ್ರಾಂ. ತಾಮ್ರ, ೦.೩೯ ಕಿ.ಗ್ರಾಂ. ಮ್ಯಾಗನೀಸ್‌, ೧.೧೯ ಗ್ರಾಂ. ಸತು, ೦.೬೩ ಗ್ರಾಂ. ಬೋರಾನ್‌, ೨೭.೪ ಗ್ರಾಂ.  ಸೋಡಿಯಂ ಮತ್ತು ೩.೨೫ ಗ್ರಾಂ. ಅಲ್ಯೂಮಿನಿಯಂ ಪೋಷಕಾಂಶಗಳು ಬಳಸಲ್ಪಡುವುದಾಗಿ ವರದಿಯಾಗಿದೆ.
ಗಿಡಗಳು ವಯಸ್ಸನ್ನು ಅನುಸರಿಸಿ ಗೊಬ್ಬರವನ್ನು ಕೊಡಬೇಕಾಗುತ್ತದೆ. ಸಾವಯವ ಗೊಬ್ಬರದ ಜೊತೆಗೆ ಸೂಕ್ತಪ್ರಮಾಣದ ರಾಸಾಯನಿಕ ಗೊಬ್ಬರಗಳನ್ನೂ ಸಹ ಕೊಡಬೇಕು. ಅವುಗಳನ್ನು ಪ್ರತಿ ವರ್ಷ ಕ್ರಮಬದ್ದವಾಗಿ ಕೊಡುವ ಸಂಪ್ರದಾಯ ನಮ್ಮ ದೇಶದಲ್ಲಿ ಇಲ್ಲ. ಗಿಡಗಳನ್ನು ನೆಡುವ ಮುಂಚೆ ಪ್ರತಿ ಗುಂಡಿಗೆ ಕನಿಷ್ಟಪಕ್ಷ ೧೦ ಕಿ.ಗ್ರಾಂ. ಗಳಷ್ಟು ಕೊಳೆತ ತಿಪ್ಪೆಗೊಬ್ಬರ ಕೊಡಬೇಕು. ಅನಂತರ ಪ್ರತೀ ವರ್ಷ ಅದರ ಪ್ರಮಾಣವನ್ನು ೧೦ ಕಿ.ಗ್ರಾಂಗಳಂತೆ ೧೦ ವರ್ಷಗಳವರೆಗೆ ಹೆಚ್ಚಿಸುತ್ತಾ ಹೋಗಬೇಕು. ಅದರ ನಂತರ ಪ್ರತಿವರ್ಷ ೧೦೦ ಕಿ.ಗ್ರಾಂ.ಗಳಂತೆ ಹಾಕಬೇಕು. ನಮ್ಮ ದೇಶದಲ್ಲಿ ರಾಸಾಯನಿಕ ಗೊಬ್ಬರಗಳನ್ನು ಕೊಡುತ್ತಿರುವ ಬಗ್ಗೆ ಮಾಹಿತಿ ಲಭ್ಯವಿಲ್ಲ. ಈ ಗೊಬ್ಬರವನ್ನು ಎರಡು ಸಮ ಕಂತುಗಳಾಗಿ ಮಾಡಿ ಒಂದು ಕಂತನ್ನು ಜೂನ್‌-ಜುಲೈನಲ್ಲಿಯೂ ಮತ್ತು ಎರಡನೇ ಕಂತನ್ನು ಸೆಪ್ಟಂಬರ್-ಅಕ್ಟೋಬರ್‌ನಲ್ಲಿಯೂ ಕೊಡವುದು ಲಾಭದಾಯಕ. ಅವುಗಳನ್ನು ಹಾಕುವ ಕಾಲಕ್ಕೆ ಮಣ್ಣು ಹಸಿಯಾಗಿರುವುದು ಅಗತ್ಯ. ಪ್ರಾರಂಭದ ವರ್ಷಗಳಲ್ಲಿ ಬೇರು ತೀರಾ ಹತ್ತಿರದಲ್ಲಿರುತ್ತವೆಯಾದ್ದರಿಂದ ಗೊಬ್ಬರಗಳನ್ನು ಗಿಡಗಳ ಬುಡದಿಂದ ೬೦-೯೦ ಸೆಂ.ಮೀ. ದೂರದಲ್ಲಿ ಹಾಕಿದರೆ ಸಾಕು. ಬೇರು ಸಮೂಹ ದೂರ ದೂರಕ್ಕೆ ಹಾಕಬೇಕು. ಅವುಗಳನ್ನು ಬುಡದಿಂದ ೧-೧.೫ ಮೀ. ದೂರದಲ್ಲಿ ೧೫ ಸೆಂ.ಮೀ. ಅಗಲ ಮತ್ತು ೧೫ ಸೆಂ.ಮೀ. ಆಳ ಇರುವಂತೆ ಉಂಗುರಾಕಾರದ ತಗ್ಗುಕಾಲುವೆ ಮಾಡಿ ಅದರಲ್ಲಿ ಗೊಬ್ಬರಗಳನ್ನು ಸಮನಾಗಿ ಹರಡಿ ಮಣ್ಣು ಮುಚ್ಚಬೇಕು.
ಕ್ವೀನ್ಸ್‌ ಲ್ಯಾಂಡ್‌, ಮಲೇಷ್ಯಾ ಮುಂತಾದ ದೇಳಗಳಲ್ಲಿ ಕ್ರಮಬದ್ಧವಾಗಿ ನಿಗದಿತ ಪ್ರಮಾಣಗಳಲ್ಲಿ ಗೊಬ್ಬರಗಳನ್ನು ಕೊಡುತ್ತಾರೆ. ಆಸ್ಟ್ರೇಲಿಯಾದ ಉತ್ತರ ಕ್ವೀನ್ಸ್‌ ಲ್ಯಾಂಡ್‌ನಲ್ಲಿ ಕೊಡುತ್ತಿರುವ ಗೊಬ್ಬರಗಳ ಪ್ರಮಾಣ ಮತ್ತು ಸಮಯಗಳನ್ನು ಕೋಷ್ಟಕ ೨.೬ರಲ್ಲಿ ಕೊಟ್ಟಿದೆ.

ಆ ದೇಶದಲ್ಲಿ ಮೊದಲನೇ ವರ್ಷ ಗಿಡವೊಂದಕ್ಕೆ ೦.೪ ಕಿ.ಗ್ರಾಂಗಳಷ್ಟು ಎನ್‌ಪಿಕೆ ಮಿಸ್ರಣವನ್ನು ಕೊಟ್ಟು ಅದರ ಪ್ರಮಾಣವನ್ನು ಪ್ರತಿವರ್ಷ ಹೆಚ್ಚಿಸುತ್ತಾ ಹೋಗುತ್ತಾರೆ. ಗಿಡಗಳು ಎಂಟು ವರ್ಷ ವಯಸ್ಸಿನವಿದ್ದಾಗ ತಲಾ ೬ ಕಿ.ಗ್ರಾಂ. ಗಳಷ್ಟು ಎನಪಿಕೆ ಮಿಶ್ರಣವನ್ನು ನಾಲ್ಕು ಸಮಕಂತುಗಳಲ್ಲಿ ಕೊಟ್ಟು ಅದರ ಮುಂದಿನ ವರ್ಷಗಳಲ್ಲಿ ಅದೇ ಪ್ರಮಾಣವನ್ನು ಮುಂದುವರಿಸುತ್ತಾ ಹೊಗುತ್ತಾರೆ. ಈ ಗೊಬ್ಬರಗಳನ್ನು ಗಿಡಗಳ ಬುಡದ ಪಾತಿಯಲ್ಲಿ ಒಂದು ಮೀಟರ್ ದೂರದಲ್ಲಿ ಕೊಟ್ಟು ಹನಿ ನೀರಾವರಿ ಒದಗಿಸುತ್ತಾರೆ.
ಮಲೇಷ್ಯಾದಲ್ಲಿ ಸಾವಯವ ಗೊಬ್ಬರದ ಜೊತೆಗೆ ಎನ್‌ಪಿಕೆ ರಾಸಾಯನಿಕ ಗೊಬ್ಬರಗಳನ್ನು ಕೊಡುತ್ತಾರೆ. ಅಲ್ಲಿ ಕಮರಾಕ್ಷಿ ಮರಗಳಿಗೆ ಶಿಫಾರಸು ಮಾಡಿರುವ ಗೊಬ್ಬರಗಳ ಪ್ರಮಾಣವನ್ನು ಕೋಷ್ಟಕ ೨.೭ರಲ್ಲಿ ಕೊಟ್ಟಿದೆ. ಕೆಲವಡೆಗಳಲ್ಲಿ ಸತುವಿನ ಕೊರತೆ ಕಂಡುಬಂದಿರುವುದಾಗಿ ತಿಳಿದು ಬಂದಿದೆ. ಅದನ್ನು ಸರಿಪಡಿಸಲು ೧೦ ಲೀಟರ್ ನೀರಿಗೆ ೨೦ ಗ್ರಾಂ ಸತುವಿನ ಸಲ್ಫೇಟ್‌ ಅನ್ನು ಬೆರೆಸಿ ಎಲೆಗಳ ಮೇಲೆ ಸಿಂಪಡಿಸಬೇಕು. ವರ್ಷದಲ್ಲಿ ಮೂರು-ನಾಲ್ಕು ಸಿಂಪರಣೆಗಳಾದಲ್ಲಿ ಸಾಕಾಗುತ್ತದೆ.

ನೀರಾವರಿ
ಕಮರಾಕ್ಷಿ ಮರಗಳಿಗೆ ಹದವರಿತು ನೀರು ಕೊಡಬೇಕು. ಅವು ವಾರವೊಂದಕ್ಕೆ ೩೦ ರಿಂದ ೭೫ ಸೆಂ.ಮೀ. ಗಳಷ್ಟು ತೇವಾಂಶವನ್ನು ಅಪೇಕ್ಷಿಸುವುದಾಗಿ ತಿಳಿದುಬಂದಿದೆ. ಫಸಲು ಬಿಡುತ್ತಿರುವ ಮರಗಳಿಗೆ ಮಳೆಯಿಲ್ಲದ ದಿನಗಳಲ್ಲಿ ತಲಾ ೨೦೦ ಲೀ. ನೀರನ್ನು ಕೊಡುವುದು ಅಗತ್ಯವೆನ್ನಲಾಗಿದೆ. ಗಿಡಗಳು ಎಳೆಯವಿರುವಾಗ ಕೈನೀರು ಕೊಡಬಹುದು. ಗೊಬ್ಬರ ಹಾಕಲು ಮಾಡಿದ ಉಂಗುರದ ಕಾಲುವೆಯಲ್ಲಿ ನೀರನ್ನು ಹಾಯಿಸುವುದು ಒಳ್ಳೆಯದು. ಹಾಯಿಸಿದ ನೀರು ಗಿಡಗಳ ಕಾಂಡಕ್ಕೆ ತಾಗದಂತೆ ಬುಡದ ಸುತ್ತ ಸ್ವಲ್ಪ ದಿಬ್ಬಮಾಡಿದಲ್ಲಿ ಉತ್ತಮ. ಒಣಾವಧಿ ಇದ್ದಾಗ ವಾರಕ್ಕೊಮ್ಮೆ ನೀರು ಹಾಯಿಸಿದರೆ ಸಾಕಾಗುತ್ತದೆ. ಹನಿ ನೀರಾವರಿ ಸೌಲಭ್ಯವಿದ್ದರೆ ನೀರಿನ ಉಳಿತಾಯ ಸಾಧ್ಯ. ಪ್ರಾಯದ ಮರಗಳಿಗೆ ಅಷ್ಟೂಂದು ನೀರು ಬೇಕಾಗಿರುವುದಿಲ್ಲ. ಹೂವುಬಿಟ್ಟು ಕಾಯಿಕಚ್ಚುವ ದಿನಗಳಲ್ಲಿ ಮಣ್ಣು ಸಾಕಷ್ಟು ಹಸಿಯಾಗಿಲ್ಲದಿದ್ದಲ್ಲಿ ಅವುಗಳ ಬಹುಪಾಲು ಉದುರಿಬೀಳುತ್ತವೆ.
ತೋಟದ ಜಮೀನಿನಲ್ಲಿ ಬಿದ್ದಂತಹ ಮಳೆಯನೀರು ಅಲ್ಲಿಯೇ ಹಿಂಗುವಂತೆ ಮಾಡಬೇಕು. ಈ ಉದ್ದೇಶಕ್ಕೆ ಹಲವಾರು ತಾಂತ್ರಿಕತೆಗಳನ್ನು ಅನುಸರಿಸಬಹುದು. ಅವುಗಳೆಂದರೆ ತೋಟದ ಸುತ್ತಂಚಿನಲ್ಲಿ ಎತ್ತರದ ಹಾಗೂ ದಟ್ಟವಿರುವ ಗಾಳಿ ತಡೆಯನ್ನು ಎಬ್ಬಸುವುದು, ಜಮೀನನ್ನು ತಾಕುಗಳನ್ನಾಗಿ ವಿಂಗಡಿಸಿ, ಬದುಗಳನ್ನು ನಿರ್ಮಿಸುವುದು, ಬದುಗಳ ಮೇಲೆ ಹುಲ್ಲನ್ನು ಬೆಳೆಸುವುದು, ನೀರು ಹರಿಯುವ ದಾರಿಗಳಲ್ಲಿ ಸೂಕ್ತ ಗಾತ್ರದ ಗುಂಡಿಗಳನ್ನು ತೋಡುವುದು, ಸಾಲುಗಳ ನಡುವಣ ಹಾಗೂ ಪಾತಿಗಳ ಮಣ್ಣನ್ನು ಮೇಲ್ಮೇಲೆ ಸಡಲಿಸುವುದು, ಪಾತಿಗಳನ್ನು ಹಿಗ್ಗಿಸುವುದು, ಇಳಿಜಾರಿಗೆ ಅಡ್ಡಲಾಗಿ ಸಮಪಾತಳಿ ಬದುಗಳನ್ನು ಹಾಕುವುದು. ಜಗಲಿ ಪಾತಿಗಳನ್ನು ಮಾಡುವುದು, ಅರ್ಧಚಂದ್ರಾಕಾರದ ಬದುಗಳನ್ನು ಹಾಕುವುದು, V ಆಕಾರದಲ್ಲಿ ಕಂದಕ ತೋಡುವುದು, ಗುಂಡಿಗಳಲ್ಲಿ ಬೇರು ಸಸಿಗಳನ್ನು ಎಬ್ಬಿಸಿ ಅನಂತರ ಕಸಿ ಮಾಡುವುದು, ಪಾತಿಗಳ ಅಗಲಕ್ಕೆ ಹೊದಿಕೆ ಹರಡುವುದು, ಮುಂಗಾರಿನ ಪ್ರಾರಂಭದಲ್ಲಿ ಗಿಡಗಳನ್ನು ನೆಡುವುದು, ಮಡಕೆ ನೀರಾವರಿ ಪದ್ಧತಿಯನ್ನು ಅಳವಡಿಸುವುದು ಮುಂತಾದವು.
ಅಂತರ ಬೇಸಾಯ ಮತ್ತು ಕಳೆ ಹತೋಟಿ
ಅಂತರ ಬೇಸಾಯ ತೀರಾ ಆಳವಿರಬಾರದು. ಸಾಲುಗಳ ನಡುವಣ ಹಾಗೂ ಪಾತಿಗಳಲ್ಲಿನ ಮಣ್ಣನ್ನು ಮೇಲ್ಮೇಲೆ ಸಡಲಿಸಿ, ಕಳೆಗಳನ್ನು ಕಿತ್ತರೆ ಸಾಕು. ವರ್ಷದಲ್ಲಿ ಎರಡು ಸಾರಿ ಅಂತರಬೇಸಾಯ ಮಾಡಲು ಸೂಚಿಸಿದೆ. ಮುಂಗಾರಿನ ಪ್ರಾರಂಭದಲ್ಲಿ ಒಮ್ಮೆ ಮತ್ತು ಮಳೆಗಾಲದ ಕಡೆಯಲ್ಲಿ ಮತ್ತೂಮ್ಮೆ ಹರಗಿದರೆ ಮೇಲ್ಮಣ್ಣು ಸಡಿಲಗೊಂಡು ತೇವಾಂಶ ಬುಹುಕಾಲ ಇರುವಂತೆ ಮಾಡುವುದು. ಪ್ರಾರಂಭದಲ್ಲಿ ಕಳೆಗಳ ಹಾವಳಿ ಜಾಸ್ತಿ. ಅವು ಹೂವು ಬಿಟ್ಟು ಬೀಜೋತ್ಪತ್ತಿ ಮಾಡುವವರೆಗೆ ಕಾಯಬಾರದು. ಕಳೆಗಳು ವಿಜೃಂಭಿಸಿದ್ದೇ ಆದರೆ ಅವು ಮಣ್ಣಿನಲ್ಲಿನ ಪೋಷಕಾಂಶಗಳನ್ನು ಮತ್ತು ತೇವಾಂಶವನ್ನು ಬಳಸಿಕೊಳ್ಳುತ್ತವೆಯಲ್ಲದೆ ಕೀಟ ಮತ್ತು ರೋಗಾಣುಳಿಗೆ ಆಸರೆಯನ್ನೊಂದಗಿಸುತ್ತವೆ. ಅವುಗಳನ್ನು ಕೈಯಿಂದ ಕಿತ್ತು ಇಲ್ಲವೆ ಕೃಷಿ ಉಪಕರಣಗಳನ್ನು ಬಳಸಿ ನಾಶಗೊಳಿಸಬಹುದು ಇತ್ತೀಚಿನ ದಿನಗಳಲ್ಲಿ ರಾಸಾಯನಿಕ ಕಳೆನಾಶಕಗಳು ಬಳಕೆಗೆ ಬಂದಿವೆ. ಆದರೆ ಅವುಗಳನ್ನು ಬಳಸುವ ಮುಂಚೆ ತಜ್ಞರ ಸಲಹೆ ಪಡೆಯುವುದು ಸೂಕ್ತ. ಒಂದು ವೇಳೆ ಅವುಗಳನ್ನು ಸಿಂಪಡಿಸುವಾಗ ಅಜಾಗರೂಕತೆಯಿಂದ ಗಿಡಗಳ ಮೇಲೆ ಬಿದ್ದಿದ್ದೇ ಆದರೆ ಹಾನಿ ಖಂಡಿತ. ಕಳೆಗಳ, ಬೀಜ ಮೊಳೆಯುವ ಮೊದಲು ಬಳಸುವ ಕಳೆನಾಶಕಗಳು ಮತ್ತು ಮೊಳೆತ ನಂತರ ಬಳಸುವ ಕಳೆನಾಶಕಗಳು ಎಂಬುದಾಗಿ ಎರಡು ಬಗೆಯ ಕಳೆನಾಶಕಗಳಿವೆ. ಶೇ. ೮೦ ಕ್ರಿಯಾಸಾಮಗ್ರಿ (active ingredient) ಇರುವ ಡೈಯೂರಾನ್‌ ಮತ್ತು ಪ್ಯಾರಾಕ್ವಾಟ್‌ಗಳನ್ನು ೧.೫ ಕಿ.ಗ್ರಾಂನಂತೆ ೪೦೦ ಲೀ. ನೀರಿಗೆ ಬೆರೆಸಿ ಒಂದು ಹೆಕ್ಟೇರ್ ಮಿಸ್ತೀರ್ಣಕ್ಕೆ ಸಿಂಪಡಿಸಬಹುದು. ಸಾಧ್ಯವಾದಷ್ಟು ಮಟ್ಟಿಗೆ ಸಾವಯುವ ವಿಧಾನಗಳನ್ನು ಅನುಸರಿಸುವುದು ಒಳ್ಳೆಯದು.
ಅಂತರ ಬೆಳೆಗಳು
ಕಮರಾಕ್ಷಿಯನ್ನು ಏಕಬೆಳೆಯಾಗಿ ಬೆಳೆಯುವುದರ ಬದಲಾಗಿ ಅವು ವಾಣಿಜ್ಯ ಫಸಲು ಬಿಡುವ ತನಕ ಸಾಲುಗಳ ನಡುವಣ ಖಾಲಿ ಜಾಗವನ್ನು ಲಾಭದಾಯಕವಾಗಿ ಬಳಸಿಕೊಳ್ಳಲು ಅಂತರ ಬೆಳೆಗಳು ನೆರವಾಗುತ್ತವೆ. ಈ ಉದ್ದೇಶಕ್ಕೆ ರಾಗಿ, ತೊಗರಿ, ಜೋಳ, ಅವರೆ, ನೆಲಗಡಲೆ, ತರಕಾರಿ, ಹೂವಿನ ಬೆಳೆಗಳು ಮುಂತಾಗಿ ಬೆಳಯಬಹುದು. ಒಂದು ವೇಳೆ ನೀರಾವರಿ ಅನುಕೂಲಗಳಿಲ್ಲದಿದ್ದಲ್ಲಿ ಅವುಗಳನ್ನು ಮಳೆಗಾಲದಲ್ಲಿ ಬಿತ್ತಿ ಬೆಳೆಯಬಹುದು. ಅವುಗಳನ್ನು ಮುಂಗಾರಿನಲ್ಲಿ ಬಿತ್ತಿದ್ದೇ ಆದರೆ ಮಳೆಗಾಲ ಮುಗಿಯುವ ಹೊತ್ತಿಗೆ ಕೊಯ್ಲಿಗೆ ಬರುತ್ತವೆ. ಹೀಗೆ ಮಾಡುವುದರಿಂದ ಕಳೆಗಳೂ ಸಹ ಅಷ್ಟೂಂದು ಹಾನಿ ಮಾಡಲಾರವು. ಈ ಬೆಳೆಗಳನ್ನು ಸಾಲುಗಳಲ್ಲಿ ಇಳಿಜಾರಿಗೆ ಅಡ್ಡಲಾಗಿ ಬಿತ್ತಿ ಬೆಳೆಯಬೇಕು. ಈ ಅಂತರ ಬೆಳೆಗಳು ಮುಖ್ಯ ಬೆಳೆಯೂಂದಿಗೆ ತೇವಾಂಶ, ಪೋಷಕಾಂಶಗಳು ಹಾಗೂ ಬೆಳಕುಗಳಿಗೆ ಸ್ಪರ್ಧಿಸಬಾರದು. ಅದೇ ರೀತಿ ಅವು ಕೀಟ ಮತ್ತು ರೋಗಾಣುಗಳಿಗೆ ಅಸರೆ ಒದಗಿಸಬಾರದು.
ಮಿಶ್ರ ಬೆಳೆಗಳು
ವಾರ್ಷಿಕ ಬೆಳೆಗಳ ಬದಲಾಗಿ ಸಾಲುಗಳ ನಡುವೆ ಕಡಿಮೆ ಅವಧಿಯ ಬೆಳೆಗಳಾದ ಸೀಬೆ, ಸೀತಾಫಲ, ಅಂಜೂರ, ಫಾಲ್ಸ, ದಾಳಿಂಬೆ, ಪಪಾಯ, ಬಾಳೆ, ನುಗ್ಗೆ, ಕರಿಬೇವು, ದಾಲ್ಚಿನ್ನಿ, ಕಾಕಡ, ಮಲ್ಲಿಗೆ, ಕನಕಾಂಬರ, ಮುಳ್ಳುಜಾಜಿ, ಸಿಟ್ರೊನೆಲ್ಲ ಮುಂತಾದವು ಬೆಳೆದು ಲಾಭ ಹೊಂದುಬಹುದು. ಕಮರಾಕ್ಷಿ ವಾಣಿಜ್ಯ ಇಳುವರಿ ಕೊಡಲು ಏಳೆಂಟು ವರ್ಷ ಬೇಕು. ಅವುಗಳ ರೆಂಬೆಗಳು ಹರಡಿ ದಟ್ಟ ನೆರಳನ್ನು ಮಾಡವ ಸಮಯದಲ್ಲಿ ಮಿಶ್ರ ಬೆಳಗಳನ್ನು ಕೈ ಬಿಡಬಹುದು. ಹೀಗೆ ಮಾಡುವುದರಿಂದ ಬೆಳೆಗಾರನಿಗೆ ಒಂದಿಷ್ಟು ಆದಾಯ ಸಿಗುವಂತಾಗುತ್ತದೆ.
ಹಸಿರುಗೊಬ್ಬರದ ಬೆಳೆಗಳು
ಮಣ್ಣಿನ ಫಲವತ್ತತೆ ಸುಧಾರಿಸಲು ಈ ಬೆಳಗಳು ನೆರವಾಗುತ್ತವೆ. ಈ ಉದ್ದೇಶಕ್ಕೆ ಅಪ್ಸಣಬು / ಡೈಯಂಚ, ಅವರೆ, ಹುರುಳಿ, ಅಲಸಂದೆ, ಉದ್ದು, ಹೆಸರು ಮುಂತಾಗಿ ಮುಂಗಾರಿನಲ್ಲಿ ಬಿತ್ತಿ ಅವು ಹೂವು ಬಿಡುವ ಮುಂಚೆ ಕಿತ್ತು ಮಣ್ಣಿಗೆ ಸೇರಿಸಬೇಕು. ಈ ಬೆಳೆಗಳನ್ನು ಸಾಲುಗಳಲ್ಲಿ ಇಳಿಜಾರಿಗೆ ಅಡ್ಡಲಾಗಿ ಮತ್ತು ಗಿಡಗಳ ಬುಡದ ಪಾತಿಯಲ್ಲಿ ಬಿತ್ತಬೇಕು. ದ್ವಿದಳ ಬೆಳೆಗಳಾದ್ದರಿಂದ ಅವುಗಳ ಬೇರುಗಳಲ್ಲಿನ ಗಂಟುಗಳು ವಾತಾವರಣದಲ್ಲಿನ ಸಾರಜನಕವನ್ನು ಹೀರಿ ಮಣ್ಣಿನಲ್ಲಿ ಹಿಡಿದಿಡುತ್ತವೆ. ಈ ಬೆಳೆಗಳ ಗಿಡಗಳನ್ನು ಮಣ್ಣಿಗೆ ಸೇರಿಸಿದಾಗ ಅವು ಕೊಳೆತು ಗೊಬ್ಬರವಾಗುತ್ತವೆ. ಅದರಿಂದ ಬಿದ್ದ ಮಳೆಯ ನೀರು ಅಲ್ಲಿಯೇ ಹಿಂಗಲು ಅನುಕೂಲವಾಗುವುದರ ಜೊತೆಗೆ ಮಣ್ಣು ಕೊಚ್ಚಿ ಹೋಗುವುದಿಲ್ಲ. ಮಣ್ಣಿನ ಭೌತಿಕ, ರಾಸಾಯನಿಕ ಮತ್ತು ಜೈವಿಕ ಗುಣಗಳು ಸುಧಾರಿಸುತ್ತವೆ. ಇವೆಲ್ಲಾ ಲಾಭಗಳ ಜೊತೆಗೆ ಕಳೆಗಳೂ ಸಹ ಹತೋಟಿಗೊಳ್ಳುತ್ತವೆ.
ಹೊದಿಕೆ ಬೆಳೆಗಳು ಮತ್ತು ಹೊದಿಕೆ ಹರಡುವುದು
ಸಾಲುಗಳ ನಡುವೆ ದಟ್ಟ ಹೊದಿಕೆ ಇದ್ದದ್ದೇ ಆದರೆ ಮಳೆಯಿಂದ ಮಣ್ಣು ಕೊಚ್ಚಿ ಹೊಗುವುದಿಲ್ಲ ಮತ್ತು ಬಿದ್ದಂತ ಮಳೆಯ ನೀರು ಅಲ್ಲಲ್ಲಿಯೇ ತಡೆಯಲ್ಪಟ್ಟು ಅದರ ಹೆಚ್ಚಿನ ಬಾಗ ಮಣ್ಣಿನಲ್ಲಿ ಹಿಂಗುತ್ತದೆ. ಅಲಸಂದಿ, ಸ್ಟೈಲೊಸಾಂಥಸ್‌ ಹಮಟ, ಸ್ಟೈಲೊಸಾಂಥಸ್‌ ಸ್ಕ್ಯಾಬ್ರ ಮುಂತಾದವುಗಳನ್ನು ಒತ್ತಾಗಿ ಬಿತ್ತಿದಲ್ಲಿ ದಟ್ಟ ಹೊದಿಕೆ ಲಭಿಸುತ್ತದೆ. ಅವುಗಳನ್ನು ಮಳೆಗಾಲದ
ಪ್ರಾರಂಭದಲ್ಲಿ ಬಿತ್ತಿ, ಮಳೆಗಾಲದ ಕಡೆಯಲ್ಲಿ ಮಣ್ಣಿಗೆ ಸೇರಿಸಬಹುದು.
ಮಣ್ಣಿನಲ್ಲಿ ತೇವ ಹೆಚ್ಚುಕಾಲ ಉಳಿಯುವಂತೆ ಮಾಡಲು ಸಾಲುಗಳ ನಡುವೆ ಹಾಗೂ ಪಾತಿಗಳ ಅಗಲಕ್ಕೆ ತ್ಯಾಜ್ಯ ವಸ್ತುಗಳನ್ನು ಮಂದವಾಗಿ ಹರಡಬಹುದು. ಈ ಉದ್ದೇಶಕ್ಕೆ ಒಣಹುಲ್ಲು, ತರಗೆಲೆಗಳು, ಕೊಳೆಗಳು, ಕಸಕಡ್ಡಿ, ಕಣದಲ್ಲಿನ ಹೊಟ್ಟು, ನೆಲೆಗಡಲೆ ಸಿಪ್ಪೆ, ತೆಂಗಿನ ನಾರಿನಪುಡಿ ಮುಂತಾಗಿ ಉಪಯುಕ್ತ. ಇವುಗಳ ಬಳಕೆಯಿಂದ ಕಳೆಗಳೂ ಸಹ ಹತೋಟಿಗೊಳ್ಳುತ್ತವೆ. ಅವು ದಿನಗಳೆದಂತೆ ಕೊಳೆತು ಗೊಬ್ಬರವಾಗುತ್ತವೆ.
ಹೊರದೇಶಗಳಲ್ಲಿ ಈ ಉದ್ದೇಶಕ್ಕೆ ಕಪ್ಪುಪ್ಲಾಸ್ಟಿಕ್‌ ಹಾಳೆಯನ್ನು ನೆಲದ ಮೇಲೆ ಹರಡುವುದಂಟು. ಈ ವಸ್ತು ಕೊಳೆಯುವುದಿಲ್ಲ ಆದರೆ ಬೆಲೆ ದುಬಾರಿ ಇರುತ್ತದೆ.
ಆಕಾರ ಮತ್ತು ಸವರುವಿಕೆ
ಗಿಡಗಳನ್ನು ಹಾಗೆಯೇ ಬೆಳೆಯಲು ಬಿಟ್ಟರೆ ಅವು ಪೊದೆಯಂತಾಗಿ ಲಾಭದಾಯಕ ಇಳುವರಿಯನ್ನು ಕೊಡಲಾರವು. ಅವುಗಳಿಗೆ ಒಳ್ಳೆಯ ಆಕಾರವನ್ನು ಒದಗಿಸಬೇಕು. ಈ ಕೆಲಸವನ್ನು ಅವು ಎಳೆಯವಿರುವಾಗಲೇ ಪ್ರಾರಂಭಿಸಬೇಕು. ಕಾಂಡ ನೆಟ್ಟಗಿದ್ದು, ದೃಢವಾಗಿ, ಬಲಿಷ್ಠವಾಗಿರಬೇಕು. ಅದೇ ರೀತಿ ಚೌಕಟ್ಟು ಬಲವಾಗಿರಬೇಕು ಮತ್ತು ನೆತ್ತಿ ಸಮೋತಲನವಾಗಿರಬೇಕು. ರೆಂಬೆಗಳು ನೆಲಮಟ್ಟಕ್ಕೆ ತೀರಾ ಹತ್ತಿರವಿದ್ದಲ್ಲಿ ದಟ್ಟ ನೆರಳುಂಟಾಗಿ ಬೇಸಾಯ ಕೆಲಸಗಳಿಗೆ ಅಡ್ಟಿಯನ್ನುಂಟು ಮಾಡುತ್ತವೆ. ಮರದ ಎಲ್ಲಾ ರೆಂಬೆಗಳಿಗೆ ಸಾಕಷ್ಟು ಬಿಸಿಲು ಬೆಳಕು ಸಿಗುವಂತೆ ಮಾಡಬೇಕು. ಪ್ರಧಾನಕಾಂಡ ನೆಲಮಟ್ಟದಿಂದ ಸುಮಾರು ೧ ಮೀ ಎತ್ತರದವರೆಗೆ ನಯವಾಗಿದ್ದು, ಪಕ್ಕರೆಂಬೆಗಳಿಂದ ಕೂಡಿರಬಾರದು. ಅದಕ್ಕಾಗಿ ಗಿಡಗಳನ್ನು ನೆಟ್ಟನಂತರ ಅಗಾಗ್ಗೆ ಕೆಳಭಾಗದ ಪಕ್ಕರೆಂಬೆಗಳನ್ನು ಸವರಿ ತೆಗೆಯಬೇಕು. ಅದೇ ರೀತಿ ತೀರಾ ಒತ್ತಾದ ರೆಂಬೆಗಳನ್ನು ಸವರಬೇಕು. ಕೆಲವೊಮ್ಮೆ ಬೇರು ಸಸಿಯಲ್ಲಿ ಕಸಿ ಗಂಟಿನ ಕೆಳಗೆ ಚಿಗುರು ಬರುತ್ತಿರುತ್ತವೆ. ಅವುಗಳನ್ನು ಚಿವುಟಿಹಾಕಬೇಕು. ಗಿಡಗಳನ್ನು ನೆಟ್ಟ ಒಂದೆರಡು ವರ್ಷಗಳವರೆಗೆ ಹೂವು-ಹೀಚುಗಳಿದ್ದಲ್ಲಿ ಕಿತ್ತು ಹಾಕಬೇಕು. ನೀರ್ಚಿಗುರು ಇದ್ದಲ್ಲಿ ಅದನ್ನೂ ಸಹ ಕಿತ್ತು ತೆಗೆಯುವುದು ಅಗತ್ಯ.
ಬಹಳಷ್ಟು ಕೀಟ ಪೀಡಿತ ರೆಂಬೆಗಳಿದ್ದಲ್ಲಿ ಅಥವಾ ರೋಗ ಪೀಡಿತ ಇಲ್ಲವೇ ಒಣಗಿ ಸತ್ತ ಅಥವಾ ಮುರಿದ ರೆಂಬೆಗಳಿದ್ದಲ್ಲಿ ಅವುಗಳನ್ನು ಸವರುಗತ್ತರಿಯಿಂದ ಕತ್ತರಿಸಿ ತೆಗೆದು ಸವರುಗಾಯಗಳಿಗೆ ತಾಮ್ರಯುಕ್ತ ಶಿಲೀಂಧ್ರನಾಶಕದ ಸರಿಯನ್ನು ಹಚ್ಚಬೇಕು, ಗಿಡದ ನೆತ್ತಿಯಲ್ಲಿ ನಾಲ್ಕರಿಂದ ಐದು ಪಕ್ಕರೆಂಬೆಗಳನ್ನು ಸುತ್ತಹರಡಿ ಬೆಳೆಯುವಂತೆ ಮಾಡಿ, ಸುಳಿಯನ್ನು ಚಿವುಟಿ ಹಾಕಬೇಕು. ಆಗ ಅದು ಸಮತೋಲನ ನೆತ್ತಿಯಾಗಬಲ್ಲದು. ಈ ಮರಗಳಲ್ಲಿ ಕ್ರಮಬದ್ಧವಾಗಿ ಪ್ರತಿವರ್ಷ ಸವರುವ ಅಗತ್ಯವಿಲ್ಲ. ಪೂರ್ಣ ಬೆಳೆದ ಮರಗಳ ನೆತ್ತಿ ಗೋಲಾಕಾರ ಇಲ್ಲವೇ ಬಿಚ್ಚಿ ಹರಡಿದ ಛತ್ರಿಯಂತೆ ಕಾಣುವುದು.
ಕಾಯಿಕಚ್ಚುವಿಕೆ ಮತ್ತು ಹಣ್ಣುಗಳ ವೃದ್ಧಿ
ಬೀಜ ಸಸಿಗಳಲ್ಲಿ ಹೂವು ಬಿಟ್ಟು ಕಾಯಿಕಚ್ಚಲು ಏಳೆಂಟು ವರ್ಷಗಳ ಅವಧಿ ಬೇಕಾಗುತ್ತದೆ. ಆದರೆ ನಿರ್ಲಿಂಗ ವಿಧಾನದಲ್ಲಿ ವೃದ್ಧಿಮಾಡಿ ಬೆಳೆ ಗಿಡಗಳಲ್ಲಿ ನೆಟ್ಟ ಒಂದೆರಡು ವರ್ಷಗಳಲ್ಲಿಯೇ ಫಸಲನ್ನು ಕಾಣಬಹುದು. ಮೊದಲ ಒಂದೆರಡು ವರ್ಷಗಳಲ್ಲಿ ಬಿಟ್ಟಂತಹ ಹೂಗಳನ್ನು ಕಿತ್ತುಹಾಕಿದರೆ, ಗಿಡಗಳು ಕಸುವಿನಿಂದ ಬೆಳೆಯುತ್ತವೆ.
ಕಮರಾಕ್ಷಿಯಲ್ಲಿ ಹೂವು ಎಲೆರಹಿತ ರೆಂಬೆಗಳಲ್ಲಿ, ಕಾಂಡದ ಬೊಡ್ಡೆಯಲ್ಲಿ ಚಿಗುರು ರೆಂಬೆಗಳಲ್ಲಿ ಮುಂತಾಗಿ ಬಿಡುತ್ತವೆ. ಸಿಹಿ ಬಗೆಗಳಲ್ಲಿ ಅವು ಕವಲು ರೆಂಬೆಗಳ ತುದಿಯಲ್ಲಿ ಬಿಡುವುದುಂಟು. ಹೂವು ಎಲೆ ತೊಟ್ಟಿನ ಕಂಕುಳಲ್ಲಿ ಬಿಡುತ್ತವೆ. ಗೊಂಚಲನ್ನು ಕಾಲಿಫ್ಲೋರಸ್‌ ಅಥವಾ ಅಡ್ವೆಂಟಿಷಿಯಸ್‌ ಎನ್ನುತಾರೆ.
ದಕ್ಷಿಣ ಭಾರತದಲ್ಲಿ ಹೂವು ವರ್ಷಾದ್ಯಂತ ಬಿಡುತ್ತಿರುತ್ತವೆ. ಅದಾಗ್ಯೂ ಮೂರು ಋತುಮಾನಗಳು ಮುಖ್ಯವಾದವು. ಅವುಗಳೆಂದರೆ: ಏಪ್ರಿಲ್-ಮೇ, ಜುಲೈ-ಅಗಸ್ಟ್‌ ಮತ್ತು ಸೆಪ್ಟಂಬರ್‌ –  ಅಕ್ಟೋಬರ್ ತಿಂಗಳುಗಳು. ಇವುಗಳ ಪೈಕಿ ಎರಡು ಮತ್ತು ಮೂರನೇ ಋತುಮಾನಗಳಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಹೂವು ಬಿಟ್ಟು ಕಾಯಿ ಕಚ್ಚುತ್ತವೆ.
ಆಸ್ಟ್ರೇಲಿಯಾದ ದಕ್ಷಿಣ ಕ್ವೀನ್ಸ್‌ ಲ್ಯಾಂಡ್‌ನಲ್ಲಿ ಡಿಸೆಂಬರ್ – ಫೆಬ್ರವರಿಯಲ್ಲಿ ಮತ್ತು ಏಪ್ರಿಲ್-ಮೇ ತಿಂಗಳುಗಳು ಪ್ರಧಾನ ಹೂವು ಬಿಡುವ ಋತುಮಾನಗಳಾಗಿದ್ದರೆ ಉತ್ತರ ಕ್ವೀನ್ಸ್‌ ಲ್ಯಾಂಡ್‌ನಲ್ಲಿ ಫೆಬ್ರವರಿ – ಏಪ್ರಿಲ್ ಮತ್ತು ಸೆಪ್ಟೆಂಬರ್ – ನವೆಂಬರ್ ಪ್ರಮುಖ ಹೂವು ಬಿಡುವ ಋತುಮಾನಗಳೆಂಬುದಾಗಿ ತಿಳಿದು ಬಂದಿದೆ. ಹೂಗೊಂಚಲು ಬಲುಗಿಡ್ಡ. ಹುಳಿಬಗೆಗಳಲ್ಲಿ ಕಡಿಮೆ ಸಂಖ್ಯೆಯ ಹೂವು ಮತ್ತು ಸಿಹಿಬಗೆಗಳಲ್ಲಿ ಅಧಿಕ ಸಂಖ್ಯೆಯ ಹೂವು ಬಿಟ್ಟಿದ್ದಾಗಿ ಅಧ್ಯಯನಗಳಿಂದ ತಿಳಿದುಬಂದಿದೆ.
ಉತ್ತರಪ್ರದೇಶದ ಸಹರಾನ್‌ಪುರದಲ್ಲಿ ನಡೆಸಿದ ಆಧ್ಯಯನಗಳಲ್ಲಿ ಸಿಹಿಬಗೆಗಳ ಹೂಗೂಂಚಲುಗಳಲಿ ಸರಾಸರಿ ಶೇ.೩೮ ಹೂವು ಮತ್ತು ಹುಳಿಬಗೆಗಳ ಹೂಗೊಂಚಲುಗಳಲ್ಲಿ ಸರಾಸರಿ ಶೇ.೧೭ ಹೂವು ಇದ್ದುದಾಗಿ ದಾಖಲು ಮಾಡಲಾಗಿದೆ.
ಹೂವು ಅರಳುವುದು ಬೆಳಿಗ್ಗೆ ೭.೩೦ ರಿಂದ ೧೦ರವರೆಗೆ. ಹೂವು ಬಿರಿದ ಕೂಡಲೇ ಪರಾಗಕೋಶಗಳೂ ಸಹ ಬಿರಿದು ಪರಾಗವನ್ನು ಹೊರಹಾಕುತ್ತವೆ. ಈಗಾಗಲೇ ಹೇಳಿದಂತೆ ಇವು ಅನ್ಯ- ಪರಾಗಸ್ಪರ್ಶದ ಹಣ್ಣಿನ ಬೆಳೆಗಳಾಗಿವೆ.
ಕಮರಾಕ್ಷಿಯಲ್ಲಿ ಗಿಡ್ಡ ಶಲಾಕೆಯ ಮತ್ತು ಉದ್ದ ಶಲಾಕೆಯ ಬಗೆಗಳಿದ್ದು ಅವು ಪರಾಗಸ್ಪರ್ಶಕಾರ್ಯಕ್ಕೆ ಅಡ್ಡಿಯುಂಟುಮಾಡಬಲ್ಲವು. ಗಿಡ್ಡಶಲಾಖೆಯ ತಳಿಯ ಹೂಗಳಿಗೆ ಇನ್ನೊಂದು ಗಿಡ್ಡ ಶಲಾಕೆಯ ಹೂಗಳ ಪರಾಗ ಉಪಯುಕ್ತವಿರುವುದಿಲ್ಲ. ಅದೇ ರೀತಿ ಉದ್ದ ಮತ್ತು ಗಿಡ್ಡ ಶಲಾಕೆಗಳ ತಳಿಗಳ ಪರಾಗ ಉಪಯುಕ್ತವಿರುವುದಿಲ್ಲ. ಅಂದರೆ ಪರಾಗಸ್ಪರ್ಶವೆಸಗಲು ಅಸಮರ್ಥವಿರುತ್ತವೆ. ಆದರೆ ಗಿಡ್ಡ ಮತ್ತು ಉದ್ದ ಶಲಾಕ ಬಗೆಗಳು ಸಮಂಜಸವಿರುತ್ತವೆ. ಈ ಸಮಸ್ಯೆಗೆ ‘ಗೋಲ್ಡನ್‌ ಸ್ಟಾರ್’ ಹೊರತಾಗಿದೆ. ಜೇನುಹುಳು, ನೊಣಗಳು ಮುಂತಾಗಿ ಪರಾಗಸ್ಪರ್ಶ ಕಾರ್ಯದಲ್ಲಿ ನೆರವಾಗುತ್ತವೆ. ಪರಾಗನಳಿಕೆಯ ವೃದ್ಧಿಯಲ್ಲಿ ಉಷ್ಣತೆ ಪ್ರಭಾವ ಬೀರಬಲ್ಲದು. ಒಂದು ವೇಳೆ ನಿರೀಕ್ಷಿತ ಪ್ರಮಾಣದಲ್ಲಿ ಪರಾಗಸ್ಪರ್ಶವಾಗದೇ ಇದ್ದಲ್ಲಿ ಇಲ್ಲವೇ ಪರಾಗನಳಿಕೆಯ ವೃದ್ಧಿಯಲ್ಲಿ ಉಷ್ಣತೆಯಿಂದ ಅಡ್ಡಿಯುಂಟಾದಲ್ಲಿ ಹಣ್ಣು ಮಾಮೂಲು ಆಕಾರವಿರದೆ ವಕ್ರವಕ್ರವಾಗುವುದುಂಟು. ಅಂತಹ ಹಣ್ಣು ಪ್ಯಾಕ್‌ ಮಾಡಲು ಸೂಕ್ತವಿರುವುದಿಲ್ಲ ಮತ್ತು ಅವುಗಳನ್ನೇನಿದ್ದರೂ ಸ್ಥಳೀಯವಾಗಿ ಮಾರಾಟ ಮಾಡಲು ಇಲ್ಲವೇ ಸಂಸ್ಕರಣೆಗೆ ಬಳಸಬಹುದಷ್ಟೇ. ಕ್ವೀನ್ಸ್‌ ಲ್ಯಾಂಡ್‌ನಲ್ಲಿ ಬೇಸಾಯದಲ್ಲಿನ ಗಿಡ್ಡ ಹಾಗೂ ಉದ್ದ ಶಲಾಕೆಗಳ ತಳಿಗಳನ್ನು ಕೋಷ್ಟಕ ೨.೯ರಲ್ಲಿ ಕೊಟ್ಟಿದೆ.
ಕೋಷ್ಟಕ ೨.೯: ಕ್ವೀನ್ಸ್‌ ಲ್ಯಾಂಡ್‌ನಲ್ಲಿ ಬೇಸಾಯದಲ್ಲಿರುವ ಗಿಡ್ಡ ಹಾಗೂ ಉದ್ದ ಶಲಾಕೆ ತಳಿಗಳು

ಬಿಟ್ಟ ಹೂವೆಲ್ಲಾ ಕಾಯಿಕಚ್ಚಿ, ಹಣ್ಣಾಗುವುದಿಲ್ಲ. ಅವುಗಳ ಬಹುಪಾಲು ವಿವಿಧ ಹಂತಗಳಲ್ಲಿ ಉದುರಿಬೀಳುತ್ತವೆ. ಒಂದು ಅಧ್ಯಯನದಲ್ಲಿ ಶೇ. ೮೪ರಷ್ಟು ಹೂವು ಮತ್ತು ಹೀಚು ಉದುರಿಬಿದ್ದು ಕಡೆಗೆ ಕೇವಲ ಶೇ.೧೬ರಷ್ಟು ಮಾತ್ರ ಕೊಯ್ಲಿಗೆ ಬಂದಿದ್ದಾಗಿ ತಿಳಿದುಬಂದಿದೆ. ಮೊದಲೆರಡು ವಾರಗಳಲ್ಲಿ ಶೇ. ೧೭ರಷ್ಟು ಹೂವು ಹೀಚುಗಳು ಉದುರಿದರೆ ಏಳು ಮತ್ತು ಎಂಟು ವಾರಗಳ ಹಂತದಲ್ಲಿ ಶೇ. ೧೪ರಷ್ಟು ಹೂವು ಹೀಚುಗಳು ಉದುರಿದ್ದಾಗಿ ವರದಿಯಾಗಿದೆ. ಅದರಿಂದಾಚೆಗೆ ಉದರುವ ಪ್ರಮಾಣ ಕ್ರಮೇಣ ಕಡಿಮೆಯಾಗುತ್ತಾ ಹೊಗುತ್ತದೆ.
ಪರಾಗಸ್ಪರ್ಶದ ನಂತರ ಗರ್ಭಧಾರಣೆಯಾಗಿ ಹೀಚು ವೃದ್ಧಿಹೊಂದಲು ಪ್ರಾರಂಭಿಸುತ್ತವೆ. ಹೀಚು ವೃದ್ಧಿಹೊಂದಿ ಹಣ್ಣಾಗುವ ಕಾರ್ಯ ಹಂತಗಳಲ್ಲಿ ಸಾಗುತ್ತದೆ. ಮೊದಲ ಮೂರು ವಾರಗಳಲ್ಲಿ ಅದು ತೀವ್ರಗತಿಯದಿದ್ದು ಅನಂತರದ ದಿನಗಳಲ್ಲಿ ಒಂದೇ ತೆರನಾದ ವೃದ್ಧಿ ಇರುತ್ತದೆ. ಹೂಮೊಗ್ಗು ಅಂಕುರಿಸಿ ಹಣ್ಣು ಕೊಯ್ಲಿನ ಹಂತ ತಲುಪಲು ೧೦೦ ರಿಂದ ೧೦೮ ದಿನಹಿಡಿಸುತ್ತವೆ. ಹಣ್ಣುಗಳ ವೃದ್ಧಿ ಹನ್ನೂಂದು ವಾರಗಳಲ್ಲಿ ಶೇ. ೭೫, ಹದಿಮೂರು ವಾರಗಳಲ್ಲಿ ಶೇ. ೮೫ರಷ್ಟು ಇದ್ದು ಹೆದಿನೈದು ವಾರಗಳಲ್ಲಿ ಪೂರ್ಣಗೊಂಡು, ಕೊಯ್ಲು ಮಾಡಲು ಸಿದ್ಧವಿರುತ್ತವೆ. ಹೀಚುಗಳ ಬಣ್ಣದಲ್ಲಿ ವ್ಯತ್ಯಾಸವಿರುತ್ತದೆ. ಹುಳಿಬಗೆಗಳಲ್ಲಿ ಅವುಗಳ ಬಣ್ಣ ಹಸುರಿದ್ದರೆ, ಸಿಹಿ ಬಗೆಗಳಲ್ಲಿ ಅವುಗಳ ಬಣ್ಣ ಬಿಳಿಪು ಇರುತ್ತದೆ. ಅದೇ ರೀತಿ ಅವುಗಳ ಗಾತ್ರ ಸಹ ವ್ಯತ್ಯಾಸಗೊಳ್ಳುತ್ತದೆ. ಹುಳಿ ಬಗೆಗಳಲ್ಲಿ ಸರಾಸರಿ ೬ ಸೆಂ.ಮೀ. ಉದ್ದ ಮತ್ತು ೧.೯ ಸೆಂ.ಮೀ. ದಪ್ಪ ಇದ್ದರೆ ಸಿಹಿ ಬಗೆಗಳಲ್ಲಿ ಸರಾಸರಿ ೪ ಸೆಂ.ಮೀ. ಉದ್ದ ಮತ್ತು ೧.೯ ಸೆಂ.ಮೀ. ದಪ್ಪ ಇದ್ದುದಾಗಿ ವರದಿಯಾಗಿದೆ.
ಕಮರಾಕ್ಷಿ ಹುಳಿ ಬಗೆಗಳ ಗೊಂಚಲುಗಳಲ್ಲಿ ಸರಾಸರಿ ಎರಡು ಹಣ್ಣುಗಳಿದ್ದರೆ ಸಿಹಿ ಬಗೆಗಳ ಗೊಂಚಲಲ್ಲಿ ನಾಲ್ಕು ಹಣ್ಣು ಇರುವುದುಂಟು. ಚಳಿಗಾಲದ ಕಡೆಯ ಭಾಗದಲ್ಲಿ ಪಕ್ವಗೊಂಡ ಹಣ್ಣು ಸಾಮಾನ್ಯವಾಗಿ ಗಾತ್ರದಲ್ಲಿ ಸಣ್ಣವಿದ್ದು ರುಚಿಯಲ್ಲಿ ಸಪ್ಪೆ ಇರುತ್ತವೆ.
ಇವುಗಳ ಹಣ್ಣು ಮರದಿಂದ ಕಿತ್ತನಂತರ ಪಕ್ವಗೊಳ್ಳುವುದಿಲ್ಲ. ಆದ್ದರಿಂದ ಅವು ಪೂರ್ಣಬಲಿತು ಪಕ್ವಗೊಳ್ಳುವ ತನಕ ಮರದಲ್ಲಿಯೇ ಇರುವುದು ಒಳ್ಳೆಯದು. ಅರೆಬಲಿತ ಹಣ್ಣು ತೆಳುಹಳದಿ ಬಣ್ಣವಿದ್ದು ಅಂಚುಗಳತ್ತ ಹಸುರಾಗಿರುತ್ತದೆ. ಅವು ಪೂರ್ಣ ಪಕ್ವಗೊಂಡಾಗ ದಟ್ಟ ಹಳದಿ ಬಣ್ಣವಿದ್ದು ಕಿತ್ತಳೆ ಛಾಯೆಯಿಂದ ಕೂಡಿರುತ್ತವೆ.  ಪೂರ್ಣಪಕ್ವಗೊಂಡಾಗ ಅವುಗಳಲ್ಲಿ ಗರಿಷ್ಟ ಪ್ರಮಾಣದ ಆಕ್ಷಾಲಿಕ್ ಆಮ್ಲ, ಟ್ಯಾನಿನ್‌ ಎಸ್ಟರ್ ಮತ್ತು ಕೀಟೋನ್‌ ಅಂಶಗಳಿದ್ದು ವಿಶಿಷ್ಟ ಪರಿಮಳ ಉಂಟಾಗುತ್ತದೆ. ಹಣ್ಣುಗಳ ಪರಿಮಳ ಬಲು ತೀಕ್ಷ್ಣ ಹಾಗಾಗಿ ಕೆಲವರಿಗೆ ಅದು ಹಿಡಿಸುವುದಿಲ್ಲ.
ಸಾಧಾರಣ ಪರಿಮಳವಿರುವ ಮತ್ತು ಗರಿಗರಿಯಾದ ತಿರುಳು ಇರುವ ಹಣ್ಣನ್ನು ಇಷ್ಟ ಪಡುವವರೆಗೆ ಗೋಲ್ಡನ್‌ ಸ್ಟಾರ್, ಫ್ವಾಂಗ್‌ಟುಂಗ್‌ ಮತ್ತು ಮಹಾ ತಳಿಗಳು ಬಲು ಸೂಕ್ತ. ಪೂರ್ಣಪಕ್ವಗೊಂಡ ಹಣ್ಣುಗಳಲ್ಲಿ ೪೧ ಆರುವ ವಸ್ತುಗಳಿದ್ದು ಅವುಗಳ ಪೈಕಿ ಅತ್ಯಧಿಕ ಪ್ರಮಾಣದಲ್ಲಿ ಕಂಡುಬರುವುದು ಮೀಥೈಲ್‌-ಆ‍ಯ್‌ಂಥ್ರಾನಿ ಲೇಟ್‌ ಅಂಶ. ಇದು ಈ ಹಣ್ಣುಗಳಿಗೆ ದ್ರಾಕ್ಷಿ ಹಣ್ಣಗಳ ಪರಿಮಳವನ್ನುಂಟು ಮಾಡುತ್ತದೆ.
ಅಧಿಕ ಇಳುವರಿಗೆ ಕೆಲವು ಸಲಹೆಗಳು
· ಕಮರಾಕ್ಷಿ ಉಪಯುಕ್ತವಿರುವ ಹಾಗೂ ಒಳ್ಳೆಯ ವರಮಾನ ತರುವ ಕಿರುಹಣ್ಣಿನ ಬೆಳೆಯಾಗಿದೆ. ಕಡಿಮೆ ಆರೈಕೆ ಇದ್ದರೂ ಚೆನ್ನಾಗಿ ಫಲಿಸಬಲ್ಲವು.
· ಕಡಿಮೆ ಮಳೆಯಾಗುವ, ಬರಗಾಲಪೀಡಿತ ಹಾಗೂ ಜಲಾನಯನ ಪ್ರದೇಶಗಳಿಗೆ ಬಹುವಾಗಿ ಒಪ್ಪುವ ಹಣ್ಣಿನ ಮರಗಳು ಇವಾಗಿವೆ.
· ಖುಷ್ಕಿ ತೋಟಗಾರಿಕೆ ಸೂಕ್ತವಿರುವಂತಹವು.
· ಒಮ್ಮೆ ನೆಟ್ಟು ಬೆಳೆಸಿದಲ್ಲಿ ಹಲವಾರು ವರ್ಷಗಳವರೆಗೆ ಫಸಲು ಕೊಡುತ್ತಿರುತ್ತವೆ.
· ಹಣ್ಣುಗಳಿಗೆ ಒಳ್ಳೆಯ ಬೇಡಿಕೆ ಇದೆ.
· ವಾಣಿಜ್ಯ ಮಟ್ಟದಲ್ಲಿ ಬೆಳೆಯಲು ಉದ್ದೇಶಿಸಿದಲ್ಲಿ ಇತರರು ಬೆಳೆದಿರುವ ತೋಟಕ್ಕೆ ಬೇಟಿ ಇತ್ತು ನೋಡಿ ವಿಚಾರಿಸಬೇಕು.
· ತೋಟ ಎಬ್ಬಿಸುವ ಮೊದಲು ಮಾರುಕಟ್ಟೆಯ ಬಗ್ಗೆ ತಿಳಿದುಕೊಳ್ಲುವುದು ಅಗತ್ಯ.
· ತಜ್ಞರೊಂದಿಗೆ ಚರ್ಚಿಸಿ, ಸ್ಥಳ ಪರೀಕ್ಷೆ ಮಾಡಿಸಬೇಕು.
· ಮಣ್ಣು ಮತ್ತು ನೀರುಗಳನ್ನು ಪರೀಕ್ಷೆ ಮಾಡಿಸುವುದು ಒಳ್ಳೆಯದು.
· ಅಪೇಕ್ಷಿತ ತಳಿಯ ಗಿಡಗಳಿಗಾಗಿ ಖಾತರಿಯಿಂದ ಕೂಡಿದ ನರ್ಸರಿಗಳವರನ್ನು ಸಂಪರ್ಕಿಸಬೇಕು ಹಾಗೂ ಕಾದಿರಸಬೇಕು..
· ಅಪರಿಚಿತರಿಂದ ಅಥವಾ ದಾರಿಪಕ್ಕ ಇಲ್ಲವೇ ಸಂತೆಗಳಲ್ಲಿ ಮಾರಾಟ ಮಾಡುವ ಗಿಡಗಳನ್ನು ಖರೀದಿಸಬಾರದು.
· ನೆಡುವ ಉದ್ದೇಶಕ್ಕೆ ಬೀಜಸಸಿಗಳನ್ನು ಬಳಸಬಾರದು.
· ತೀರಾ ವಯಸ್ಸಾದ ಅಥವಾ ಸಾಕಷ್ಟು ರೆಂಬೆ ಹಾಗೂ ಎಲೆಗಳಿಂದ ಕೂಡಿರದ, ಕೀಟ ಮತ್ತು ರೋಗಪೀಡಿತ ಗಿಡಗಳನ್ನು ಖರೀದಿಸಬಾರದು.
· ತೋಟದ ಸುತ್ತ ಭದ್ರವಿರುವ ಬೇಲಿಯಿರಬೇಕು.
· ಬೇಲಿಯ ಒಳಮಗ್ಗಲ ಉದ್ದಕ್ಕೆ ಒಂದೆರಡು ಸಾಲು ಗಾಳಿ ತಡೆಯ ಸಸಿಗಳನ್ನು ನೆಟ್ಟು ಬೆಳೆಸಿದಲ್ಲಿ ಎಷ್ಟೇ ಬಲವಾದ ಗಾಳಿ ಬೀಸಿದರೂ ಹಣ್ಣಿನ ಮರಗಳಿಗೆ ಅಪಾಯ ಇರುವುದಿಲ್ಲ.
· ಸರ್ವೆ, ಸಿಲ್ವರ್, ಓಕ್‌ ಮುಂತಾಗಿ ಈ ಉದ್ದೇಶಕ್ಕೆ ಸೂಕ್ತವಿರುತ್ತವೆ. ಅವುಗಳನ್ನು ಮುಂಗಾರಿನಲ್ಲಿ ನೆಟ್ಟು ಬೆಳೆಸಿದರೆ ಸೂಕ್ತ.
· ಜಮೀನಿನಲ್ಲಿರುವ ಗಿಡಗೆಂಟೆ, ಕುರುಚಲು ಪೊದೆ ಮುಂತಾಗಿ ಬೇರು ಸಮೇತ ಕಿತ್ತು ಹೊರಹಾಕಬೇಕು. ಒಂದೆರಡು ಸಾರಿ ಉಳುಮೆ ಮಾಡುವುದು ಅಗತ್ಯ.
· ಜಮೀನನ್ನು ಸಮಮಾಡಿದಲ್ಲಿ ಉತ್ತಮ; ಅದು ಇಳಿಜಾರಿನಿಂದ ಕೂಡಿದ್ದರೆ ಸಮಪಾತಳಿ ತಾಕುಗಳನ್ನು ನಿರ್ಮಿಸಬೇಕು. ಜಗಲಿ ಪಾತಿಗಳನ್ನೂ ಸಹ ಮಾಡಬಹುದು. ಬದುಗಳು ಇಳಿಜಾರಿಗೆ ಅಡ್ಡಲಾಗಿರಬೇಕು.
· ಭೂಮಿ ಫಲವತ್ತಾಗಿಲ್ಲದಿದ್ದರೆ ಹಸಿರು ಗೊಬ್ಬರದ ಬೆಳೆಯನ್ನು ಬಿತ್ತಬೇಕು.
· ಮೇ ತಿಂಗಳ ಕಡೆಯಲ್ಲಿ ಅಥವಾ ಜೂನ್‌ ತಿಂಗಳ ಮೊದಲ ಭಾಗದಲ್ಲಿ ಶಿಫಾರಸ್ಸು ಮಾಡಿದ ಅಂತರದಲ್ಲಿ ೧ ಘನ ಮೀ. ಗಾತ್ರದ ಗುಂಡಿಗಳನ್ನು ತೆಗೆದು ಬಿಸಿಲಿಗೆ ಬಿಡಬೇಕು.
· ಮೇಲ್ಮಣ್ಣು ಸಾರವತ್ತಾಗಿರುತ್ತದೆ. ಅದನ್ನು ಒಂದು ಮಗುಲಲ್ಲಿಯೂ ಮತ್ತು ತಳ ಪದರಗಳ ಮಣ್ಣನ್ನು ಮತ್ತೊಂದು ಮಗ್ಗುಲಲ್ಲಿಯೂ ಹಾಕಬೇಕು.
· ನಾಟಿಗೆ ಕಸಿಗಿಡಗಳಾದಲ್ಲಿ ಸೂಕ್ತ. ನೆಡುವ ಕಾಲಕ್ಕೆ ಅವುಗಳ ವಯಸ್ಸು ಒಂದರಿಂದ ಒಂದೂವರೆ ವರ್ಷದಷ್ಟಿರಬೇಕು.
· ಗುಂಡಿಗಳಿಗೆ ಸಮಪ್ರಮಾಣದ ಮೇಲ್ಮಣ್ಣು ಮತ್ತು ಕೊಳೆತ ಕೊಟ್ಟಿಗೆ ಗೊಬ್ಬರಗಳನ್ನು ಹರಡಿ ತುಂಬಬೇಕು. ಗುಂಡಿಗಳ ತಳಭಾಗದಲ್ಲಿ ಎಕ್ಕ, ತಂಗಡಿ, ಉಗನಿಹಂಬು, ಗ್ಲಿರಿಸಿಡಿಯ, ಹೊಂಗೆ ಮುಂತಾದ ಸೊಪ್ಪುಗಳನ್ನು ಸಣ್ಣಗೆ ತುಂಡುಮಾಡಿ ಹರಡಿದಲ್ಲಿ ಲಾಭದಾಯಕ.
· ಒಂದೆರಡು ಮಳೆಗಳಾದರೆ ಆ ಮಿಶ್ರಣ ಚಿನ್ನಾಗಿ ಕುಳಿತುಕೊಳ್ಳುತ್ತದೆ.
· ಗಿಡಗಳನ್ನು ನೆಡಲು ಜೂನ್‌ ಕಡೆಯ ಭಾಗ ಇಲ್ಲವೆ ಜುಲೈ ಮೊದಲ ಭಾಗ ಹೆಚ್ಚು ಸೂಕ್ತ. ಅದರಿಂದ ಮಳೆಗಾಲದ ಸಂಪೂರ್ಣ ಲಾಭ ಸಾಧ್ಯ.
· ಗಿಡಗಳನ್ನು ನೆಡುವ ಕೆಲಸವನ್ನು ಯಾವುದೇ ಕಾರಣಕ್ಕೆ ಮುಂದೂಡಬಾರದು.
· ನೆಡುವುದಕ್ಕಿಂತ ಒಂದೆರಡು ವಾರ ಮುಂಚಿತವಾಗಿ ಗಿಡಗಳನ್ನು ತಂದು ನೆರಳಿನಲ್ಲಿಟ್ಟು ನೀರು ಕೊಡುತ್ತಿದ್ದಲ್ಲಿ ಅವುಗಳಿಗೆ ಸಾಗಾಣಿಕೆ ಆಘಾತ ಇರುವುದಿಲ್ಲ.
· ಒದೇ ಗಾತ್ರದ ಹಾಗೂ ಒಳ್ಳೆಯ ಬೆಳವಣಿಗೆಯಿಂದ ಕೂಡಿದ ಗಿಡಗಳನ್ನು ಆರಿಸಿಕೊಳ್ಳಬೇಕು.
· ಗಿಡಗಳನ್ನು ತಂಪು ಹೊತಿನಲ್ಲಿ ನೆಟ್ಟಿದ್ದೇ ಆದರೆ ಅವು ಬಾಡುವುದಿಲ್ಲ.
· ಅವುಗಳನ್ನು ಹೆಪ್ಪು ಸಮೇತ ನೆಡಬೇಕು.
· ನೆಡುವ ಮುಂಚೆ ಹೆಪ್ಪನ್ನು ಅವರಿಸಿರುವ ಪ್ಲಾಸ್ಟಿಕ್‌ ಚೀಲ ಅಥವಾ ಮಣ್ಣಿನ ಕುಂಡವನ್ನು ಜೋಪಾನವಾಗಿ ಬಿಡಿಸಿ ತೆಗೆಯುವುದು ಅಗತ್ಯ.
· ಪ್ರತಿ ಗುಂಡಿಯ ಮಧ್ಯೆ, ಹೆಪ್ಪು ಹಿಡಿಸುವಷ್ಟೇ ಗಾತ್ರದ ತಗ್ಗು ತೆಗೆದು ಅದರಲ್ಲಿ ಗಿಡವನ್ನು ನೆಟ್ಟಗೆ ನಿಲ್ಲಿಸಿ, ಬುಡದ ಸುತ್ತ ಹಸಿ ಮಣ್ಣನ್ನು ಹರಡಿ ಚೆನ್ನಾಗಿ ಅದುಮಿ, ನಂತರ ತುಳಿಯಬೇಕು.
· ಕಸಿ ಗಿಡಗಳಾದಲ್ಲಿ ಕಸಿಗಂಟು ನೆಲಮಟ್ಟದಿಂದ ೧೫ ಸೆಂ.ಮೀ. ಎತ್ತರದಲ್ಲಿರುವುದು ಅಗತ್ಯ.
· ಕಸಿಗಂಟಿನ ಕೆಳಗೆ ಅಂದರೆ ಬೇರು ಸಸಿಯಲ್ಲಿ ಚಿಗುರುಗಳೇನಾದರೂ ಇದ್ದರೆ ಅವುಗಳನ್ನು ಚಿವುಟಿ ಹಾಕಬೇಕು.
· ಸಾಲುಗಳ ಮತ್ತು ಸಸಿಗಳ ನಡುವೆ ೬ ಮೀ. ಅಂತರ ಕೊಟ್ಟಾಗ ಹೆಕ್ಟೇರಿಗೆ ೨೭೭ ಗಿಡ ಹಿಡಿಸುತ್ತವೆ.
· ನೆಟ್ಟ ನಂತರ ಕೈನೀರು ಕೊಟ್ಟು ಪ್ರತಿ ಪಾತಿಯ ಅಗಲಕ್ಕೆ ೫೦ ಗ್ರಾಂ ಹೆಪ್ಟಾಕ್ಲೋರ್ ಪುಡಿ ಇಲ್ಲವೇ ೧೦೦ ಗ್ರಾಂ ಬೇವಿನ ಹಿಂಡಿಯನ್ನು ಉದುರಿಸಿದರೆ ಗೆದ್ದಲು, ಗೊಣ್ಣೆಹುಳು ಮುಂತಾಗಿ ಬಾಧಿಸಲಾರವು.
· ಪ್ರತಿ ಗಿಡಕ್ಕೆ ಆಸರೆ ಕೋಲು ಸಿಕ್ಕಿಸಿ ಕಟ್ಟಬೇಕು. ಅದರಿಂದ ಗಿಡಗಳು ಗಾಳಿಗೆ ಅಲುಗಾಡುವುದಿಲ್ಲ.
· ಬಿದ್ದಂತಹ ಮಳೆ ನೀರು ಆಯಾ ತಾಕುಗಳಲ್ಲಿಯೇ ಹಿಂಗುವಂತೆ ಮಾಡಲು ಸುತ್ತ ಬದು ಹಾಕಬೇಕು. ಬದುಗಳ ಮೇಲೆ ಹುಲ್ಲನ್ನು ಬೆಳಸಿದಲ್ಲಿ ಮಣ್ಣು ಕೊಚ್ಚಿ ಹೋಗವುದಿಲ್ಲ.
· ತಾಕುಗಳ ನಾಲ್ಕೂ ಮೂಲೆಗಳಲ್ಲಿ ಒಂದರಂತೆ ಸೂಕ್ತ ಗಾತ್ರದ ಗುಂಡಿಗಳನ್ನು ತೆಗೆದರೆ ಹೆಚ್ಚುವರಿ ನೀರು ಅವುಗಳಲ್ಲಿ ಸಂಗ್ರಹಗೊಳ್ಳುತ್ತದೆ. ಹಾಗಾಗಿ ತೇವ ಹೆಚ್ಚುಕಾಲ ಲಭಿಸುತ್ತದೆ.
· ಇಳಿಜಾರು ಇದ್ದರೆ ಪ್ರತಿ ಗಿಡದ ಪಾತಿಯ ಇಳುಕಲಿನ ಕಡೆ ಅರ್ಧಚಂದ್ರಾಕಾರದ ಬದು ಹಾಕುವುದು ಲಾಭದಾಯಕ.
· ಗಿಡಗಳಿಂದ ಉದುರಿಬಿದ್ದ ಎಲೆ, ಕಸಕಡ್ಡಿ, ಮೇಲಿನಿಂದ ಕೊಚ್ಚಿ ಬಂದ ಮಣ್ಣು ಮುಂತಾಗಿ ಬೆರೆತು ಒಳ್ಳೆಯ ಗೊಬ್ಬರವಾಗುತ್ತದೆ.
· ಪ್ರತಿ ವರ್ಷ ಗೊಬ್ಬರಗಳನ್ನು ಎರಡು ಸಮ ಕಂತುಗಳಾಗಿ ಮಾಡಿ ಹಾಕಬೇಕು. ಉಂಗುರದ ತಗ್ಗು ಕಾಲುವೆಯಲ್ಲಿ ಹಾಕಿ ಮಣ್ಣು ಮುಚ್ಚಬೇಕು. ಸಾವಯವ ಗೊಬ್ಬರಗಳಲ್ಲಿ ಕೊಟ್ಟಿಗೆ ಗೊಬ್ಬರ, ಹಸಿರುಗೊಬ್ಬರ, ಹಿಂಡಿ, ರಾಸಾಯನಿಕ ಗೊಬ್ಬರಗಳು ಸೇರಿರುತ್ತವೆ.
· ತಗ್ಗು ಕಾಲುವೆಯನ್ನು ಪ್ರತೀ ವರ್ಷ ದೂರದೂರಕ್ಕೆ ಮಾಡಬೇಕು.
· ಕೆಲವೊಮ್ಮೆ ಸೂಕ್ಷ್ಮ ಪೋಷಕಾಂಶಗಳೂ ಸಹ ಬೇಕಾಗುತ್ತವೆ.
· ಎಳೆಯ ಗಿಡಗಳಿಗೆ ಮಳೆ ಇಲ್ಲದ ದಿನಗಳಲ್ಲಿ ಕೈನೀರು ಕೊಡಬೇಕು. ಮೊದಲ ಒಂದು ವರ್ಷ ಹೀಗೆ ಮಾಡಿದಲ್ಲಿ ಸಾಕು.
· ಮಡಕೆ ನೀರಾವರಿ ಮಿತವ್ಯಯದಿಂದ ಕೊಡಿರುತ್ತದೆ.
· ಮಣ್ಣು ಗಡಸುಗೊಳ್ಳುವುದನ್ನು ತಡೆಯಲು ಮತ್ತು ಕಳೆಗಳು ಮಿಜೃಂಭಿಸದಂತಿರಲು ಅಂತರಬೇಸಾಯ ಮತ್ತು ಕಳೆಹತೋಟಿ ಬಲುಮುಖ್ಯ.
· ಸಾಲುಗಳ ನಡುವಣ ಜಾಗ ಖಾಲಿಯಾಗಿ ಬಿಡುವುದರ ಬದಲಾಗಿ ಸೂಕ್ತ ಅಂತರ ಬೆಳೆಗಳನ್ನು ಇಲವೇ ಹಸಿರು ಹೊಬ್ಬರದ ಬೆಳೆಗಳನ್ನು ಬೆಳೆದು ಲಾಭ ಹೊಂದಬಹುದು.
· ದ್ವಿದಳ ಧಾನ್ಯ ಬೆಳೆಗಳಾದರೆ ಮಣ್ಣಿನಲ್ಲಿನ ಸಾರಜನಕದ ಅಂಶ ಹೆಚ್ಚುತ್ತದೆ. ಅದರಿಂದ ಗೊಬ್ಬರಗಳಿಗೆ ಆಗುವ ಖರ್ಚ ಉಳಿಯುತ್ತದೆ.
· ಅವುಗಳನ್ನು ಹೂಬಿಡುವ ಮುಂಚೆ ಕಿತ್ತು ಮಣ್ಣಿಗೆ ಸೇರಿಸಿದರೆ ಬೇಗ ಕೊಳೆಯಬಲ್ಲವು.
· ಪಾತಿಗಳ ಅಗಲಕ್ಕೆ ಹೊದಿಕೆ ಹರಡುವುದು ಲಾಭದಾಯಕ.
· ಕಸಿಗಿಡಗಳ ಕಸಿಗಂಟಿನ ಮೇಲೆ ಸುತ್ತಿರುವ ಪ್ಲಾಸ್ಟಿಕ್‌ ಸುರುಳಿಯನ್ನು ಬಿಚ್ಚಿ ತೆಗೆಯಬೇಕು.
· ಗಿಡಗಳಿಗೆ ಒಳ್ಳೆಯ ಆಕಾರ ಮತ್ತು ಚೌಕಟ್ಟನ್ನು ಒದಗಿಸಬೇಕು.
· ಕಾಂಡ ನೆಟ್ಟಗಿದ್ದು ನೆತ್ತಿ ಸಮತೋಲನವಾಗಿರಲು, ಕಾಂಡದಲ್ಲಿನ ಪಕ್ಕ ರೆಂಬೆಗಳನ್ನು ೧ ಮೀ. ಎತ್ತರದವರೆಗೆ ಸವರಿ ತೆಗೆಯಬೇಕು.
· ಬೆಳೆದ ಮರಗಳಲ್ಲಿ ಕೊಯ್ಲು ಮುಗಿದ ನಂತರ ಸವರುವ ಕೆಲಸ ಮಾಡಬೇಕು.
· ಮೊದಲು ಒಂದೆರಡು ವರ್ಷಗಳವರೆಗೆ ಹೂವು-ಹೀಚುಗಳನ್ನು ಕಿತ್ತುಹಾಕಿದಲ್ಲಿ ಗಿಡಗಳು ಕಸುವಿನಿಂದ ಬೆಳೆಯುತ್ತವೆ.
· ಸುಡು ಬೇಸಿಗೆ ಇದ್ದಾಗ ಎಳೆಯ ಗಿಡಗಳಿಗೆ ನೆರಳನ್ನು ಒದಗಿಸಬೇಕು.
· ಕಾಂಡದ ತೊಗಟೆ ಕಿತ್ತು ಗಾಯವಾಗಿದ್ದರೆ ಅದಕ್ಕೆ ಬೋರ್ಡೊ ಸರಿಯನ್ನು ಇಲ್ಲವೇ ಬ್ಲೈಟಾಕ್ಸ್‌ ಅನ್ನು ಹಚ್ಚಬೇಕು.
· ಕೀಟ ಮತ್ತು ರೋಗಗಳಿಗೆ ಸಕಾಲದಲ್ಲಿ ಸಸ್ಯ ಸಂರಕ್ಷಣೆ ಅಗತ್ಯ.
· ಪೂರ್ಣ ಬಲಿತ ಆಕರ್ಷಕ ಬಣ್ಣ ಇರುವ ಹಣ್ಣನ್ನು ಮಾತ್ರ ಕೊಯ್ಲಮಾಡಬೇಕು.
· ಕೊಯ್ಲುಮಾಡಲು ಮರದ ಮೇಲೆ ಹತ್ತಬಾರದು. ಅದೇ ರೀತಿ ರೆಂಬೆಗಳನ್ನು ಹಿಡಿದು ಜೋರಾಗಿ ಅಲ್ಲಾಡಿಸಬಾರದು; ಮಡಚುವ ಏಣಿಗಳನ್ನು ಬಳಸುವುದು ಸೂಕ್ತ.
· ಕಿತ್ತ ಹಣ್ಣನ್ನು ಜೋಪಾನವಾಗಿ ಚೀಲಗಳಲ್ಲಿ ತುಂಬಿ, ಕೆಳಗಿಳಿಸಿಬೇಕು; ಅದೇ ರೀತಿ ಸಾಗಿಸಿ, ವರ್ಗಿಕರಿಸಬೇಕು
· ಮಾರಾಟಕ್ಕೆ ಯೋಗ್ಯವಲ್ಲದ ಹಣ್ಣನ್ನು ಸಂಸ್ಕರಣೆಗೆ ಬಳಸಬಹುದು.
· ಹಣ್ಣುಗಳ ಮಾರಾಟ ಬೆಲೆ ಕಿ.ಗ್ರಾಂ ಒಂದಕ್ಕೆ ೩ ರೂ ಇದ್ದರೂ ಸಹ ಹತ್ತು ವರ್ಷ ವಯಸ್ಸಿನ ಮರಗಳಿರುವ ತೋಟದಿಂದ ವರ್ಷಕ್ಕೆ ಕನಿಷ್ಟ ೮೦,೦೦೦ ರೂ.ಗಳ ನಿವ್ವಳ ಆದಾಯ ಸಾಧ್ಯ.
· ಪದಾರ್ಥಗಳನ್ನು ತಯಾರಿಸಿ ಮಾರಾಟ ಮಾಡಿದ್ದೇ ಆದರೆ ಇನ್ನೂ ಹೆಚ್ಚಿನ ವರಮಾನ ಸಾಧ್ಯ.
· ಫಲಪುಷ್ಪ ಪ್ರದರ್ಶನಗಳು, ವಿಚಾರಗೊಷ್ಟಿಗಳು ಮುಂತಾಗಿ ಭಾಗವಹಿಸಿ ಹೆಚ್ಚಿನ ಮಾಹಿತಿ ಸಿಗುತ್ತದೆ. ಈ ಬೆಳೆಯ ಬಗ್ಗೆ ತರಬೇತಿ ಪಡೆದರೆ ಹೆಚ್ಚು ಲಾಭದಾಯಕ.
· ಸಸ್ಯಾಭಿವೃದ್ಧಿ, ಪದಾರ್ಥಗಳನ್ನು ತಯಾರಿಸುವ ಸಂಸ್ಕರಣಾ ಕೇದ್ರಗಳಲ್ಲಿ, ಸಸ್ಯ ಸಂರಕ್ಷಣೆ, ನಿರ್ವಹಣೆ ಮುಂತಾದ ಅಂಶಗಳಲ್ಲಿ  ಹೆಚ್ಚಿನ ತರಬೇತಿ ಅಗತ್ಯ.
· ಮಾರಾಟ ಮತ್ತು ರಫ್ತುಗಳ ಬಗ್ಗೆ ಹೆಚ್ಚಾಗಿ ತಿಳಿದುಕೊಳ್ಳಬೇಕು.
· ಸಾವಯವ ವಿಧಾನದಲ್ಲಿ ಹಣ್ಣನ್ನು ಉತ್ಪತ್ತಿ ಮಾಡಿದ್ದೇ ಆದರೆ ಹೆಚ್ಚಿನ ವರಮಾನ ಸಾಧ್ಯ.
· ಕಮರಾಕ್ಷಿ : ಕೊಯ್ಲು ಮತ್ತು ಇಳುವರಿ
· ವರ್ಷಾದ್ಯಂತ ಕಮರಾಕ್ಷಿ ಅಷ್ಟಿಷ್ಟು ಹಣ್ಣು ಸಿಗುತ್ತಿರುತ್ತವೆಯಾದರೂ ಹೆಚ್ಚಿನ ಪ್ರಮಾಣದಲ್ಲಿ ಸಿಗುವುದು ಕೆಲವು ತಿಂಗಳುಗಳಲ್ಲಿ ಮಾತ್ರವೇ. ದಕ್ಷಿಣ ಭಾರತದಲ್ಲಿ ಜನವರಿ-ಫೆಬ್ರವರಿ ಮತ್ತು ಸೆಪ್ಟೆಂಬರ್-ಅಕ್ಟೋಬರ್ ಪ್ರಧಾನ ಕೊಯ್ಲು ಕಾಲಗಳಾದರೆ ಉತ್ತರ ಭಾರತದಲ್ಲಿ ನವೆಂಬರ್-ಡಿಸೆಂಬರ್ ಮತ್ತು ಫೆಬ್ರವರಿ-ಮಾರ್ಚ ಪ್ರಧಾನ ಕೊಯ್ಲು ಕಾಲಗಳಾಗಿರುತ್ತವೆ.
· ಪಕ್ವಗೊಂಡ ನಂತರ ಅವು ಕೇವಲ ಒಂದು ವಾರದವರೆಗೆ ಮಾತ್ರ ರೆಂಬೆಗಳಿಗೆ ಅಥವಾ ಮರಕ್ಕೆ ಅಂಟಿಕೊಂಡಿರುವುದು. ಅದರ ನಂತರ ಅವು ಕಳಚಿ ಬೀಳುತ್ತವೆ. ಆದ್ದರಿಂದ ಪಕ್ವಗೊಂಡ ಕೂಡಲೇ ಅವುಗಳನ್ನು ಜೋಪಾನವಾಗಿ ಬಿಡಿಸಿ ತೆಗೆಯಬೇಕು. ಹಣ್ಣುಗಳ ಸಿಪ್ಪೆಯು ಶೇ. ೭೫ ರಷ್ಟು ಹಳದಿ ಇದ್ದಾಗ ಅವುಗಳನ್ನು ಬಿಡಿಸಿ ತೆಗೆಯುವುದು ಸೂಕ್ತ ಎನ್ನಲಾಗಿದೆ.
· ಮಲೇಷ್ಯಾದ ಪೆಂಗ್‌ಫ್ಯಾಟ್ಟ್‌ ಮತ್ತು ಹಸ್ಸನ್‌ ಎಂಬ ತಜ್ಞರು ಒಂದು ಬಣ್ಣದ ಪಠವನ್ನು ತಯಾರಿಸಿದ್ದು ಅದರಲ್ಲಿ ಇದ್ದಂತೆ ನೋಡಿಕೊಂಡು ಹಣ್ಣುಗಳನ್ನು ಬಿಡಿಸಿ ತೆಗೆಯಲು ಸಲಹೆ ಮಾಡಿದ್ದಾರೆ. ಅವರು ಸೂಚಿಸಿರುವ ಕೊಯ್ಲು ಸೂಚಿಯ ವಿವರಗಳನ್ನು ಕೋಷ್ಟಕ ೨.೧೦ರಲ್ಲಿ ಕೊಟ್ಟಿದೆ.
· ಕೋಷ್ಟಕ ೨.೧೦: ಕಮರಾಕ್ಷಿ ಹಣ್ಣುಗಳನ್ನು ಕೊಯ್ಲುಮಾಡಲು ಸೂಚಿ.
	ಹಣ್ಣಗಳ ವೃದ್ಧಿಯ ಹಂತ
	ಸಿಪ್ಪೆಯ ಬಣ್ಣ

	೧
	ಹಸರು

	೨
	ಶೇ. ೨೫ ಭಾಗ ಹಳದಿ ಛಾಯೆಯಿಂದ ಕೂಡಿರುತ್ತದೆ.

	೩
	ಶೇ. ೨೫ ರಿಂದ ೭೫ರಷ್ಟು ಹಳದಿ ಇರುತ್ತದೆ.

	೪
	ಶೇ. ೭೫ ರಿಂದ ೧೦೦ರಷ್ಟು ಹಳದಿ ಇರುತ್ತದೆ.

	೫
	ಸಂಪೂರ್ಣವಾಗಿ ಹಳದಿ ಕಿತ್ತಳೆ ಬಣ್ಣದ್ದಿರುತ್ತದೆ.


· ಮರದ ಮೇಲೆ ಹತ್ತಿ ಕೀಳುವುದಾಗಲೀ ಇಲ್ಲವೇ ರೆಂಬೆಗಳನ್ನು ಅಲುಗಾಡಿಸಿ ಕೆಳಕ್ಕೆ ಬೀಳಿಸುವುದಾಗಲೀ ಮಾಡಬಾರದು. ಅದರ ಬದಲಾಗಿ ಮಡಚುವ ಏಣಿಗಳ ಮೇಲೆ ಹತ್ತಿ, ಗೊಂಚಲುಗಳಲ್ಲಿ ಪಕ್ವಗೊಂಡ ಹಣ್ಣುಗಳನ್ನು ಮಾತ್ರವೇ ಲಘುವಾಗಿ ಹಿಡಿದು ತಿರುವಿದಲ್ಲಿ ಅವು ಕಳಚಿ ಬರುತ್ತವೆ.
· ಹೀಗೆ ಬಿಡಿಸಿದ ಹಣ್ಣುಗಳನ್ನು ಜೋಪಾನವಾಗಿ ಭುಜಕ್ಕೆ ತೂಗುಹಾಕಿದ ಚೀಲ ಅಥವಾ ಬುಟ್ಟಿಗಳಲ್ಲಿ ತುಂಬಿ ಕೆಳಕ್ಕಿಳಿಸಿಕೊಳ್ಳಬೇಕು. ಹಣ್ಣುಗಳ ತೂಕದಲ್ಲಿ ವ್ಯತ್ಯಾಸವಿರುತ್ತದೆ. ಹಣ್ಣು ಪಕ್ವಗೊಳ್ಳುವ ಹಂತಗಳಲ್ಲಿ ಅವುಗಳ ಬಣ್ಣದ ಬದಲಾವಣೆಗಳಿಗೆ ಹಲವಾರು ವರ್ಣದ್ರವ್ಯಗಳು ಕಾರಣವಿರುತ್ತವೆ. ಅದೇ ರೀತಿ ಅವಗಳ ತಿರುಳಿನಲ್ಲಿನ ರಾಸಾಯನಿಕ ವಸ್ತುಗಳಲ್ಲಿ ಸಹ ವ್ಯತ್ಯಾಸ ಕಂಡುಬರುತ್ತದೆ. ಹಸಿರುಹಣ್ಣುಗಳಲ್ಲಿ ಆಕ್ಸಾಲಿಕ್‌ ಮತ್ತು ಟಾರ್ಟಾರಿಕ್‌ ಆಮ್ಲ ಸ್ವಲ್ಪ ಹೆಚ್ಚು ಕಡಿಮೆ ಒಂದೇ ಪ್ರಮಾಣದಲ್ಲಿ ಇರುತ್ತವೆ. ಆದರೆ ಒಟ್ಟು ಕರಗಿದ ಘನ ಪದಾರ್ಥಗಳ ಪ್ರಮಾಣ ಹೆಚ್ಚುತ್ತದೆ.
· ಹಣ್ಣುಗಳ ಬಣ್ಣಕ್ಕೆ ಫೈಟೋಪ್ಲೋಯೆನ್‌, ಬೀಟಕೆರೋಟಿನ್‌ ಮತ್ತು ಮ್ಯುಟಾ ಕ್ಸಾಂಥಿನ್‌ ಸಂಯುಕ್ತ ವಸ್ತುಗಳು ಕಾರಣವಿರುವುದಾಗಿ ತಿಳಿದುಬಂದಿದೆ. ಹಣ್ಣುಗಳು ಮೃದುಗೊಳ್ಳಲು ಎಕ್ಸೊಪಾಲಿಗ್ಯಾಲಕ್ಟುರೋನೇಸ್‌ ಎಂಬ ಕಿಣ್ವ ಕಾರಣವಿರುತ್ತದೆ. ಕಮರಾಕ್ಷಿ ಹಣ್ಣುಗಳಲ್ಲಿನ ಕೆರೋಟಿನಾಯ್ಡಗಳ ಪ್ರಮಾಣವನ್ನು ಕೋಷ್ಟಕ ೨.೧೧ರಲ್ಲಿ ಕೊಟ್ಟಿದೆ.
· ಕೋಷ್ಟಕ ೨.೧೧: ಕಮರಾಕ್ಷಿ ಹಣ್ಣುಗಳಲ್ಲಿನ ಕೆರೋಟಿನಾಯ್ಡಗಳ ಪ್ರಮಾಣ.
	ಕೆರೋಟಿನಾಯ್ಡಗಳ ಬಗೆ
	ಶೇ. ಒಟ್ಟು ಕೆರೋಟಿನಾಯ್ಡಗಳು

	
	ಅಪಕ್ವಹಣ್ಣು
	ಪಕ್ವಗೊಂಡ ಹಣ್ಣು

	ಫೈಟೋಪ್ಲೋಯೆನ್‌
	೮.೦ ೧೬.೭
	 

	ಬೀಟ- ಕೆರೋಟಿನ್‌
	೦.೮
	೦.೬

	ಆಲ್ಪ- ಕೆರೋಟಿನ್‌
	೧೪.೯
	೨೫.೩

	ನ್ಯೂರೊ ಸ್ಟೊರೇನ್‌
	–
	೦.೨

	ಬೀಟ- ಅಫೊ -೮- ಕೆರೋಟಿನಾಲ್‌
	-ಸ್ವಲ್ಪ-
	೧.೦

	ಬೀಟ- ಕ್ರಿಪ್ಟೊಕ್ಯಾಂಥಿನ್‌
	೧.೫
	೧.೩

	ಬೀಟ- ಕ್ರಿಪ್ಟೊ ಪ್ಲೇವಿನ್‌
	೩೭.೦
	೩೪.೨

	ಬೀಟ- ಕ್ರಿಪ್ಟೊಪ್ಲೇವಿನ್‌
	೨.೭
	೨.೮

	ಗುರುತುಹಿಡಿಯಲಾಗದ ವರ್ಣ್‌ದ್ರವ್ಯಗಳ ಮಿಶ್ರಣ
	೫.೩
	–

	ಲುಟೇಯಿನ್‌
	೨.೪
	೧.೩

	ಮ್ಯುಟಲೊಕ್ಸಾಂಥಿನ್‌
	೨೧.೧
	೧೩.೯

	ಒಟ್ಟು ಕೆರೋಟಿನಾಯ್ಡಗಳು (೧ ಗ್ರಾಂ ಹಣ್ಣಿಗೆ ಮೈ.ಗ್ರಾಂ)
	೧೫.೦
	೨೨.೦


· ಹಣ್ಣುಗಳ ಇಳುವರಿಯು ತಳಿ, ಗಿಡಗಳ ವಯಸ್ಸು ಮುಂತಾಗಿ ವ್ಯತ್ಯಾಸಗೊಳ್ಳುತ್ತವೆ. ಅವುಗಳ ವಯಸ್ಸು ಹೆಚ್ಚಾದಂತೆಲ್ಲಾ ಹಣ್ಣುಗಳ ಇಳುವರಿ ಸಹ ಹೆಚ್ಚಾತ್ತಾ ಹೋಗುತ್ತದೆ. ಪ್ರಾಯದ ಕಮರಾಕ್ಷಿ ಮರವೊಂದಕ್ಕೆ ಸರಾಸರಿ ೧೦೦ ಕಿ.ಗ್ರಾಂ. ಹಣ್ಣು ಸಂದೇಹವಿಲ್ಲ. ನಮಲ್ಲಿನ ಇಳುವರಿ ಕಡಿಮೆ ಎನ್ನಬಹುದು. ಉದಾಹರಣೆಗೆ ದಕ್ಷಿಣ ಆಫ್ರಿಕಾದಲ್ಲಿ ಐದು ವರ್ಷ ವಯಸ್ಸಿನ ಗಿಡವೊಂದರಲ್ಲಿ ವರ್ಷಕ್ಕೆ ೫೦ ಕಿ.ಗ್ರಾಂ ಹಣ್ಣು ಮತ್ತು ಎಂಟು ವರ್ಷವಯಸ್ಸಿನ ಮರವೊಂದಕ್ಕೆ ೧೦೦ ರಿಂದ ೧೫೦ ಕಿ.ಗ್ರಾಂ. ಹಣ್ಣು ಸಿಕ್ಕಿವೆ. ಕ್ಯಾನರಿ ದ್ವೀಪಗಳಲ್ಲಿ ಹನ್ನೆರಡು ವರ್ಷ ವಯಸ್ಸಿನ ಮರಗಳಲ್ಲಿನ ಇಳುವರಿ ತಳಿಯನ್ನನುಸರಿಸಿ ಬಿ೧೬ ತಳಿಯಲ್ಲಿ ಸರಾಸರಿ ೮೪.೨ ಕಿ.ಗ್ರಾಂ ಹಣ್ಣು ಲಭಿಸಿದ್ದರೆ. ಆರ್ಕಿನ್‌ ತಳಿಯ ಮರಗಳಲ್ಲಿ ಸರಾಸರಿ ೧೯೭ ಕಿ.ಗ್ರಾಂ ಹಣ್ಣುಲಭಿಸಿದ್ದಾಗಿ ವರದಿಯಾಗಿದೆ. ಅವುಗಳ ವಿವರಗಳನ್ನು ಕೊಷ್ಟಕ ೨.೧೨ ರಲ್ಲಿ ಕೊಟ್ಟಿದೆ.
· ಕೊಷ್ಟಕ ೨.೧೨: ಕ್ಯಾನರಿ ದ್ವೀಪಗಳಲ್ಲಿ ಕಮರಾಕ್ಷಿ ಮರಗಳನ್ನು ನೆಟ್ಟು ೧೨ನೇ ವರ್ಷದಲ್ಲಿ ಲಭಿಸಿದ ಮರದ ಇಳುವರಿ
	ತಳಿಯ ಹೆಸರು
	ಮರದ ಇಳುವರಿ (ಕಿ.ಗ್ರಾಂಗಳಲ್ಲಿ)

· ಪ್ರಾಯದ ಹಾಗೂ ಉತ್ತಮನಿರ್ವಹಣೆ ಇರುವ ಮರಗಳಲ್ಲಿ ಹೆಕ್ಟೇರಿಗೆ ಸರಾಸರಿ ೧೨ ರಿಂದ ೨೦ ಟನ್‌ ಹಣ್ಣನ್ನು ನಿರೀಕ್ಷಿಸಬಹುದು.
· ಹಣ್ಣನ್ನು ತುಂಬುವುದು, ಸಂಗ್ರಹಣೆ ಮತ್ತು ಮಾರಾಟ: ಇವುಗಳ ಹಣ್ಣು ಬಲುಮೃದು. ಅವುಗಳನ್ನು ಹೆಚ್ಚುಕಾಲ ಸಂಗ್ರಹಿಸಿಡಲು ಆಗುವುದಿಲ್ಲ. ಕೊಠಡಿಯ ಉಷ್ಣತಯಲ್ಲಿ ಒಂದು ವಾರದವರೆಗೆ ಜೋಪಾನ ಮಾಡಬಹುದು ಶೈತ್ಯಗಾರದಲ್ಲಿ ೨º – ೩º ಸೆ. ಉಷ್ಣತೆಯಲ್ಲಿ ಮತ್ತು ಶೇ. ೮೫-೯೦ರಷ್ಟು ಸಾಪೇಕ್ಷ ಆರ್ದ್ರತೆ ಇದ್ದಾಗ ಅವು ೩-೪ ವಾರಗಳವರೆಗೆ ಸುಸ್ಥಿತಿಯಲ್ಲಿ ಇರಬಲ್ಲವು.
· ಹಣ್ಣುಗಳನ್ನು ಒರಟಾಗಿ ಸುರಿಯಬಾರದು. ಬಿಡಿಹಣ್ಣುಗಳನ್ನು ತೆಳು ಕಾಗದದಲ್ಲಿ ಸುತ್ತಿ, ಪ್ಲಾಸ್ಟಿಕ್ ಕ್ರೇಟ್‌ಗಳಲ್ಲಿ ಪದರ ಪದರವಾಗಿ ಜೋಡಿಸಿಟ್ಟಲ್ಲಿ ಅವು ಬತ್ತಿ ಇಲ್ಲವೇ ಜಜ್ಜಿ ಹಾಳಾಗವುದು ತಪ್ಪುತ್ತದೆ. ಮರದ ಹಲಗೆಯಿಂದ ಮಾಡಿದ ಪೆಟ್ಟಿಗೆ ಗಳಲ್ಲಿಯೂ ಹಣ್ಣುಗಳನ್ನು ಮೃದುವಾದ ಮೆತ್ತೆಕೊಟ್ಟು ತುಂಬುವುದುಂಟು. ಮೆತ್ತನೆಯ ಒಣಹುಲ್ಲು, ಕಾಗದದ ಚೂರು ಅಥವಾ ಕಟ್ಟಿಗೆಯಜೋಲು ಹರಡಿ ಮೆತ್ತೆ ಕೊಟ್ಟರೆ ಅವು ಜಜ್ಜವುದಿಲ್ಲ.
· ಹೀಗೆ ಕೊಯ್ಲುಮಾಡಿದ ಹಣ್ಣನ್ನು ಹಣ್ಣು ಬೆಳೆಗಾರರ ಉತ್ಪನ್ನ ಮಾರಾಟ ಮಳಿಗೆಗಳಲ್ಲಿ ಇಲ್ಲವೇ ಸಹಕಾರ ಸಂಘಗಳ ಮೂಲಕ ಮಾರಾಟ ಮಾಡಿದರೆ ಹೆಚ್ಚಿನ ಲಾಭಸಾಧ್ಯ.
· ಅಂದಾಜು ಖರ್ಚು ಮತ್ತು ಆದಾಯ
· ಕಮರಾಕ್ಷಿ ಹಣ್ಣಿನ ಬೆಳೆಯನ್ನು ವಾಣಿಜ್ಯ ಮಟ್ಟದಲ್ಲಿ ಬೆಳೆಯಲು ಉದ್ದೇಶಿಸಿದ್ದೇ ಆದಲ್ಲಿ ಪ್ರಾರಂಭದ ಮೂರು ನಾಲ್ಕು ವರ್ಷಗಳಲ್ಲಿ ಹೆಚ್ಚಿನ ಖರ್ಚು ಇರುತ್ತದೆ. ಈ ಅವಧಿಯಲ್ಲಿ ಸೂಕ್ತ ಅಂತರ ಬೆಳೆಗಳನ್ನು ಬೆಳೆದು ಖರ್ಚಿನ ಸ್ವಲ್ಪ ಭಾಗವನ್ನು ಸರಿಹೊಂದಿಸಬಹುದು. ನೀರಾವರಿ ಸೌಲಭ್ಯವಿದ್ದರೆ ಹೆಚ್ಚಿನ ಬೆಲೆ ಬಾಳುವ ತರಕಾರಿ, ಹೂವು ಮುಂತಾದ ಅಂತರ ಬೆಳೆಗಳನ್ನು ಬೆಳೆಯಬಹುದು. ಒಂದು ವೇಳೆ ಅದು ಮಳೆ ಆಸರೆಯ ಬೆಳೆಯಾದರೆ ಅಂತರ ಬೆಳೆಗಳನ್ನೇನಿದ್ದರೂ ಮಳೆಗಾಲದ ಪ್ರಾರಂಬದಲ್ಲಿ ಬಿತ್ತಿ ಮಳೆಗಾಲ ಮುಗಿಯುವ ಹೊತ್ತಿಗೆ ಅವುಗಳ ಕಟಾವು ಆಗಬೇಕು.
· ಕಮರಾಕ್ಷಿ ಗಿಡಗಳ ಸಾಲುಗಳ ನಡುವೆ ಪಪಾಯ, ಅಂಜೂರ, ದಾಳಿಂಬೆ, ಸೀತಾಫಲ, ಸೀಬೆ, ಫಾಲ್ಸ, ನುಗ್ಗೆ, ಕರಿಬೇವು ಮುಂತಾಗಿ ಬೆಳೆದು ಮುಖ್ಯ ಬೆಳೆ ವಾಣಿಜ್ಯ ಫಸಲು ಕೊಡಲು ಪ್ರಾರಂಭಿಸಿದಾಗ ಕಿತ್ತುಹಾಕಬಹುದು. ವಾಣಿಜ್ಯ ಫಸಲು ಬಿಡಲು ಏಳೆಂಟು ವರ್ಷಬೇಕು.
· ಈ ಹಣ್ಣುಗಳಿಗೆ ಒಳ್ಳೆಯ ಬೇಡಿಕೆ ಇದೆ. ಅವುಗಳ ಪದಾರ್ಥಗಳಿಗೂ ಸಹ ಉತ್ತಮ ಮಾರಕಟ್ಟೆ ಇದೆ. ಕಮರಾಕ್ಷಿಯ ಬೇಸಾಯಕ್ಕೆ ಬೇಸಾಯಕ್ಕೆ ತಗಲುವ ಅಂದಾಜು ಖರ್ಚು ಮತ್ತು ನಿರೀಕ್ಷಿತ ಆದಾಯಗಳನ್ನು ಕೋಷ್ಟಕ ೨.೧೩ರಲ್ಲಿ ಕೊಟ್ಟಿದೆ.
· ಕೋಷ್ಟಕ ೨.೧೩: ಒಂದು ಹೆಕ್ಟೇರ್ ಕಮರಾಕ್ಷಿ ಬೇಸಾಯಕ್ಕೆ ತಗಲುವ ಅಂದಾಜು ಖರ್ಚು ಮತ್ತು ನಿರೀಕ್ಷಿಸಬಹುದಾದ ಆದಾಯ (ರೂ. ಗಳಲ್ಲಿ)
· [image: https://kanaja.karnataka.gov.in/wp-content/uploads/2011/11/BNMK-06-300x150.jpg]
· ಕಮರಾಕ್ಷಿ : ಕೀಟ ಮತ್ತು ರೋಗಗಳು ಹಾಗು ಅವುಗಳ ಹತೋಟಿ
· ಕಮರಾಕ್ಷಿ ಮರಗಳನ್ನು ಪೀಡಿಸುವ ಕೀಟ ಮತ್ತು ರೋಗಗಳು ಕಡಿಮೆ. ಆದಾಗ್ಯೂ ಕೆಲವೂಂದು ಅಲ್ಪಸ್ವಲ್ಪ ನಷ್ಟವನ್ನು
· ಉಂಟುಮಾಡುತ್ತವೆ. ಅವುಗಳಲ್ಲಿ ಮುಖ್ಯ ಕೀಟ ಮತ್ತು ರೊಗಗಳು ಹಾಗು ಅವುಗಳ ಹತೋಟಿ ಕ್ರಮಗಳನ್ನು ಈ ಮುಂದೆ ನೀಡಲಾಗಿವೆ.
· ಕೀಟಗಳು
· ೧. ಹಣ್ಣಿನ ನೊಣ: ಡೆಕಸ್‌ ಪ್ರಭೇದದ ನೊಣಗಳು ಹಣ್ಣುಗಳಿಗೆ ಹಾನಿಮಾಡುವುದುಂಟು ಬೇರೆ ಬೇರೆ ದೇಶಗಳಲ್ಲಿ ಡೇಕಸ್ ಉಪವರ್ಗದ ಬೇರೆ ಬೇರೆ ಪ್ರಭೇದಗಳು ವರದಿ ಮಾಡಲ್ಪಟ್ಟಿವೆ. ಉದಾಹರಣೆಗೆ ಕ್ಯಾರಿಬ್ಬೀನ್  ದ್ವೀಪಗಳಲ್ಲಿ ಕ್ಯಾರಿಬ್ಬೀನ್ ಹಣ್ಣಿನ ನೊಣ (ಅನಾಸ್ಟ್ರೆಫ್‌ ಸಸಟೆನ್ಸ್‌), ಕ್ಯಾನರಿ ದ್ವೀಪಗಳಲ್ಲಿ ಮೆಡಿಟರೇನಿಯನ್‌ ಹಣ್ಣಿನ ನೊಣ (ಸೆರಟೈತಿಸ್‌ ಕ್ಯಾಪಿಟೇಟ), ಹವಾಯಿಯಲ್ಲಿ ಕುಂಬಳ ಜಾತಿಯ ತರಕಾರಿಗಳಿಗೆ ಹಾನಿಮಾಡುವ ಹಣ್ಣಿನ ಹೊಣ (ಡೇಕಸ್‌ ಕುಕುರ್ಬಿಟೇ), ಮಲೇಷ್ಯಾದಲ್ಲಿ ಡೇಕಸ್‌ ಡಾರ್ಸಾಲಿಸ್‌ ಮತ್ತು ಆಸ್ಟ್ರೇಲಿಯಾದಲ್ಲಿ ಕ್ವೀನ್ಸ್‌ ಲ್ಯಾಂಡ್‌ ಹಣ್ಣಿನ ನೊಣ (ಡೇಕಸ್‌ ಟ್ರಯೋನಿ) ಮುಂತಾಗಿ ಮುಖ್ಯವಾದವು. ಇವುಗಳ ಪೈಕಿ ಒಂದಲ್ಲ ಒಂದು ಪ್ರಭೇದವು ನಮ್ಮ ದೇಶದಲ್ಲಿ ಕಂಡುಸಿಗುತ್ತದೆ.
· ಪ್ರಾಯದ ಹೆಣ್ಣು ನೊಣಗಳು ಹಣ್ಣುಗಳಲ್ಲಿ ತಮ್ಮ ಅಂಡನಾಳವನ್ನು ಚುಚ್ಚಿ ಮೊಟ್ಟೆಯಿಡುತ್ತವೆ. ಮೊಟ್ಟೆಯೊಡೆದು ಹೊರಬಂದ ಮರಿಹುಳುಗಳು ತಿರುಳನ್ನು ತಿಂದು ಆ ಭಾಗ ಕೊಳೆಯುವಂತೆ ಮಾಡುತ್ತವೆ. ಹೀಗೆ ಹಾನಿಗೀಡಾದ ಹಣ್ಣು ಉದುರಿಬೇಳುತ್ತವೆ.
· ಹತೋಟಿ: ಹಾನಿಗೀಡಾದ ಹಣ್ಣುಗಳನ್ನೆಲ್ಲಾ ಸಂಗ್ರಹಿಸಿ ಆಳವಾಗಿ ಹೂತಿಡಬೇಕು ಇಲ್ಲವೇ ಸುಡಬೇಕು. ತೋಟದಲ್ಲಿ ಸ್ವಚ್ಚತೆ ಇರುವುದು ಅಗತ್ಯ. ಬೆಳೆಯ ಮೇಲೆ ಸೂಕ್ತ ಕೀಟ ನಾಶಕವನ್ನು ಕೊಯ್ಲಿಗೆ ಒಂದು ತಿಂಗಳ ಮುಂಚೆ ಕನಿಷ್ಠ ಎರಡು ಸಾರಿಯಾದರೂ ಸಿಂಪಡಿಸಬೇಕು. ಆದರ ಜೊತೆಗೆ ಕೀಟನಾಶಕದೊಂದಿಗೆ ಮೀಥೈಲ್‌ಯೊಜೆನಾಲ್‌ ಮತ್ತು ಬೆಲ್ಲದ ಪಾನಕಗಳನ್ನು ಬೆರೆಸಿ ಇಟ್ಟಲ್ಲಿ ಅವು ಕುಡಿದು ಸಾಯುತ್ತವೆ. ಹತ್ತು ಲೀ. ನೀರಿಗೆ ೧೦ ಮೀ.ಲೀ. ಮ್ಯಾಲಾಥಿಯಾನ್ ಇಲ್ಲವೇ ಡೈಮೆಥೊಯೇಟ್‌ ಕೀಟನಾಶಕ ಬೆರೆಸಿ ಸಿಂಪಡಿಸಿದಲ್ಲಿ ಉತ್ತಮ.
· ಅಮೇರಿಕಾ, ಜಪಾನ್‌ ಮುಂತಾದ ದೇಶಗಳಿಗೆ ಹಣ್ಣನ್ನು ರಫ್ತು ಮಾಡುವುದಿದ್ದಲ್ಲಿ ೪೭º ಸೆಂ. ± ೦.೨ºಗಳಷ್ಟು ಬಿಸಿಗಾಳಿಗೆ ಗುರಿಪಡಿಸಿ ಕ್ವಾರಂಟೀನ್‌ ಉಪಚಾರ ಮಾಡಬೇಕಾಗುತ್ತದೆ.
· ೨. ಹಣ್ಣು ಕೊರೆಯುವ ಹುಳು (ಎನ್ಕೊಎನೆಜೆನೆಸ್‌ ಪ್ರಭೇದ ಮತ್ತು ಕ್ರಪ್ಟೋಪ್ಲೆಬಿಯ ಆ‍ಯ್‌ಂಭ್ರೊಡೆಲ್ಟ): ತೈವಾನ್‌ ದೇಶದಲ್ಲಿ ಇದು ಬಲು ಗುರುತರ ಕಿಟಪೀಡೆಯಾಗಿರುವುದಾಗಿ ವರದಿಯಾಗಿದೆ. ಆಗಸ್ಟ್‌ ತಿಂಗಳಲ್ಲಿ ಇದರ ಹಾವಳಿ ಜಾಸ್ತಿ.
· ಹತೋಟಿ: ಇದರ ಹತೋಟಿಗೆ ೧೦ ಲೀ. ನೀರಿಗೆ ೨೦ ಮಿ.ಲೀ. ಮಾನೊಕ್ರೋಟೋಫಾಸ್‌ ಅಥವಾ ಮ್ಯಾಲಾಥಿಯಾನ್‌ ಬೆರೆಸಿ ಸಿಂಪಡಿಸಬೇಕು.
· ೩. ಹಣ್ಣಿನ ರಸ ಹೀರುವ ಪತಂಗ (ಒಥ್ರೆಯಿಸ್‌ ಫುಲ್ಲೋನಿಕ ಮತ್ತು ಒಥ್ರೆಯಿಸ್‌ ಜೋರ್ಡಾನಿ): ಉತ್ತರ ಕ್ವೀನ್ಸ್‌ಲ್ಯಾಂಡ್‌ನಲ್ಲಿ ಸುಮಾರು ಎಂಟು ಪ್ರಭೇದಗಳಿಗೆ ಸೇರಿದ ಪತಂಗಗಳಿದ್ದು ಅವುಗಳ ಪೈಕಿ ಇವೆರಡೂ ಬಹು ಮುಖ್ಯವಾದವುಗಳಾಗಿವೆ. ಇವು ಜನವರಿ-ಫೆಬ್ರುವರಿ ಹಾಗೂ ಏಪ್ರಲ್‌-ಜೂನ್‌ ಅವಧಿಯಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ಕಾಣಿಸಿಕೊಳ್ಳುತ್ತವೆ. ಇವು ರಾತ್ರಿ ಹೊತ್ತಿನಲ್ಲಿ ಹಾರಾಡಿ, ಹಣ್ಣುಗಳನ್ನು ತಮ್ಮ ಉದ್ದದ ಸೊಂಡಿಲಿನಿಂದ ಚುಚ್ಚಿ, ರಸಹೀರುತ್ತವೆ. ಆ ಭಾಗಗಳು ಕೊಳೆತು, ಅಂತಹ ಹಣ್ಣು ಉದುರಿ ಬೀಳುತ್ತವೆ.
· ಹತೋಟಿ: ಮರಗಳ ಮೇಲೆ ೧೦ ಮೀ.ಮೀ. ಗಾತ್ರದ ಕಿಂಡಿಗಳಿರುವ ನೈಲಾನ್‌ ಪರದೆಯನ್ನು ಇಳಿಬಿಟ್ಟು ಬುಡದಲ್ಲಿ ಸುತ್ತಿಕಟ್ಟಬೇಕು. ಹಾನಿಗೀಡಾಗಿ ಉದುರಿಬಿದ್ದ ಹಣ್ಣುಗಳನ್ನೆಲ್ಲಾ ಆರಿಸಿ ತೆಗೆದು ಆಳವಾಗಿ ಹೂತಿಡಬೇಕು. ಇಲ್ಲವೇ ಸುಡಬೇಕು. ತೋಟದಲ್ಲಿ ಸ್ವಚ್ಛತೆ ಬಹುಮುಖ್ಯ.
· ೪. ಸಸ್ಯ ಹೇನು: ಇವು ಮೆತು ಶರೀರದ ಸಣ್ಣಗಾತ್ರದ ಕೀಟಗಳಿದ್ದು ಸಸ್ಯಭಾಗಗಳನ್ನು ಮುತ್ತಿ ರಸಹೀರುತ್ತವೆ. ಅದರಿಂದಾಗಿ ಚಿಗುರು ಕುಡಿಗಳು, ಹೂಗೊಂಚಲು ಮುಂತಾಗಿ ನಿಸ್ತೇಜಗೊಳ್ಳತ್ತವೆ ಹಾಗೂ ನಶಿಸುತ್ತವೆ.
· ಹತೋಟಿ: ಇವುಗಳ ಹತೋಟಿಗೆ ೧೦ ಲೀ. ನೀರಿಗೆ ೧೦ ಮಿ.ಲೀ. ಮ್ಯಾಲಾಥಿಯಾನ್‌ ಕೀಟನಾಶಕವನ್ನು ಬೆರೆಸಿ ಸಿಂಪಡಿಸಬೇಕು.
· ೫. ಬೂಷ್ಟು ತಿಗಣೆ: ಇದಕ್ಕೆ ಹಿಟ್ಟು ತಿಗಣೆ, ಮೀಲಿಬಗ್ ಮುಂತಾದ ಹೆಸರುಗಳಿವೆ. ಇವುಗಳೂ ಸಹ ಮೆತು ಶರೀರದ ಕೀಟಗಳಿದ್ದು ಸಸ್ಯಭಾಗಗಳನ್ನು ಮುತ್ತಿ ರಸ ಹೀರುತ್ತವೆ. ಇವುಗಳ ಮೈಮೇಲೆಲ್ಲಾ ಹತ್ತಿಯಂತಹ ಪುಡಿ ಅಂಟಿಕೊಂಡಿರುತ್ತದೆ. ಮೊಟ್ಟಯೊಡೆದು ಹೊರಬಂದ ಎಳಿಯ ಕೀಟಗಳು ಮರದ ಮೇಲೆಲ್ಲಾ ಹರಿದಾಡುವುದರ ಜೊತೆಗೆ ಬುಡದ ಪಾತಿಯಲ್ಲಿನ ಮಣ್ಣಿನಲ್ಲೂ ಸಹ ಜಾಗ ಮಾಡಿಕೊಳ್ಳತ್ತವೆ. ಈ ಕೀಟಗಳು ವಿಸರ್ಜಿಸುವ ಸಿಹಿ ಆಂಟನ್ನು ತಿನ್ನಲು ಇರುವೆಗಳು ಮುತ್ತುತ್ತವೆ. ಹಾನಿ ತೀವ್ರವಿದ್ದಾಗ ಮರದ ಬೆಳವಣಿಗೆ ಹಾಗೂ ಕಾಯಿಗಳ ವೃದ್ಧಿ ಕುಂಠಿತಗೊಳ್ಳತ್ತವೆ.
· ಹತೋಟಿ: ಪಾತಿಗಳಲ್ಲಿನ ಮಣ್ಣನ್ನು ಹಗುರವಾಗಿ ಅಗೆತಮಾಡಿ ಸಡಲಿಸಬೇಕು. ಇವುಗಳ ಮೈಮೇಲೆ ಮೇಣದ ಹೊದಿಕೆ ಇರುವ ಕಾರಣ ಯಾವುದೇ ಕೀಟನಾಶಕವನ್ನು ಸಿಂಪಡಿಸಿದಾಗ ಅಷ್ಟೊಂದು ಪರಿಣಾಮಕಾರಿಯಾಗಿ ಕೆಲಸ ಮಾಡಲಾರದು. ಆದ್ದರಿಂದ ಮೊದಲು ನೀರನ್ನು ಜೋರಾಗಿ ಸಿಂಪಡಿಸಿ ಅವುಗಳ ಮೈಮೇಲಿನ ಹೊದಿಕೆ ತೊಳೆದು ಹೋಗುವಂತೆ ಮಾಡಿ ಅದರ ನಂತರ ಕೀಟನಾಶಕವನ್ನು ಸಿಂಪಡಿಸಬೇಕು. ೧೦ ಲೀ. ನೀರಿಗೆ ೨೦ ಮಿ.ಲೀ. ಲಿಬೇಸಿಡ್‌ ಕೀಟನಾಶಕ ಬೆರಸಿ ಎರಡು ಮೂರು ಸಾರಿ ಸಿಂಪಡಿಸಿದರೆ ಹತೋಟಿಯಾಗುತ್ತವೆ.
· ೬. ಶಲ್ಕ: ಇವು ತೆಳು ಶರೀರದ ಕೀಟಗಳಿದ್ದು ಚಿಗುರು ರೆಂಬೆಗಳು, ಹೂಗೊಂಚಲು, ಹೀಚು ಮುಂತಾಗಿ ಮುತ್ತಿ ರಸಹೀರುತ್ತವೆ. ಹಾನಿಗೀಡಾದ ಭಾಗಗಳು ಸತ್ವ ಕಳೆದುಕೊಳ್ಳತ್ತವೆ.
· ಹತೋಟಿ: ಇವುಗಳನ್ನು ಹತೋಟಿ ಮಾಡಲು ೧೦ ಲೀ. ನೀರಿಗೆ ೨೦ ಮಿ.ಲೀ. ಮೆಟಾಸಿಸ್ಸಾಕ್ಸ್‌ ಇಲ್ಲವೇ ಮಾನೊಕ್ರೋಟೊಫಾಸ್‌ ಅನ್ನು ಬೆರೆಸಿ ಸಿಂಪಡಿಸಬೇಕು.
· ರೋಗಗಳು
· ೧. ಎಲೆಚುಕ್ಕೆ: ಇದು ಸರ್ಕೊಸ್ಟೋರ ಪ್ರಭೇದದ ಶಿಲೀಂಧ್ರಗಳಿಂದ ಉಂಟಾಗುತ್ತದೆ. ಪ್ರಾರಂಭಕ್ಕೆ ಎಲೆಗಳ ಮೇಲೆಲ್ಲಾ ಸಣ್ಣ ಗಾತ್ರದ ಚುಕ್ಕೆಗಳು ಕಾಣಿಸಿಕೊಂಡು ದಿನಗಳೆದಂತೆ ಅವು ಗಾತ್ರದಲ್ಲಿ ಹಿಗ್ಗಿ, ಒಂದರಲ್ಲೊಂದು ವಿಲೀನಗೊಳ್ಳುತ್ತವೆ. ಹಾನಿ ತೀವ್ರವಿದ್ದಲ್ಲಿ ಅಂತಹ ಎಲೆಗಳು ಉದುರಿ ಬೀಳುತ್ತವೆ. ಮಳೆಗಾಲದಲ್ಲಿ ಇದರ ಹಾವಳಿ ಜಾಸ್ತಿ.
· ಹತೋಟಿ: ೧೦ ಲೀ. ನೀರಿಗೆ ೨೦ ಗ್ರಾಂ. ತಾಮ್ರದ ಆಕ್ಸಿಕ್ಲೋರೈಡ್‌ ಅನ್ನು ಬೆರೆಸಿ ಸಿಂಪಡಿಸಬೇಕು. ಹದಿನೈದು ದಿನಗಳ ಅಂತರದಲ್ಲಿ ಎರಡು ಸಿಂಪರಣೆಗಳನ್ನು ಕೊಟ್ಟಲ್ಲಿ ಸಾಕು.
· ೨. ಚಿಬ್ಬು ರೋಗ (ಕೊಲ್ಲೆಟೋಟ್ರೈಕಂ ಗ್ಲೋಯಿಯೋ ಸ್ಟೋರಿಯಾಯೈಸ್‌) ಇದೂ ಸಹ ಶಿಲೀಂಧ್ರ ರೋಗವೇ. ಎಲೆ, ಹೂವು, ಹೀಚು ಮತ್ತು ಕಾಯಿಗಳ ಮೇಲೆ ಕಳೆಗುಂದಿದ ಚುಕ್ಕೆಗಳು ಕಾಣಿಸಿಕೊಂಡು ಆ ಭಾಗ ಕೊಳೆತು ಕುಸಿಯುತ್ತದೆ. ಎಲೆಗಳಲ್ಲಿ ರಂಧ್ರಗಳುಂಟಾಗುತ್ತವೆ.
· ಹತೋಟಿ: ಇದರ ಹತೋಟಿಗೆ ೧೦ ಲೀ. ನೀರಿಗೆ ೨೦ ಗ್ರಾಂ. ತಾಮ್ರದ ಆಕ್ಸಿಕ್ಲೋರೈಡ್‌ ಅನ್ನು ಬೆರೆಸಿ ಸಿಂಪಡಿಸಬೇಕು.
· ೩. ಹಣ್ಣುಗಳ ಕೊಯ್ಲೋತ್ತರ ಕೊಳೆತ: ಇದಕ್ಕೆ ಹಲವಾರು ರೊಗಾಣುಗಳು ಕಾರಣವಿರುತ್ತವೆ. ಅವುಗಳಲ್ಲಿ ಸರಟಾವೊಸಿಸ್ಟಸ್‌ ಕೊಲ್ಲೆಟೋಟ್ರೈಕಂ, ಡೋಥಿರಿಯೆಲ್ಲ ಪ್ರಭೇದ, ಫೋಮಾಪ್ಸಿಸ್‌ ಪ್ರಭೇದ ಮುಮತಾದವು ಮುಖ್ಯವಾದವು.
· ಕೊಯ್ಲು ಮಾಡುವಾಗ ಹಾಗೂ ಹಣ್ಣನ್ನು ತುಂಬಿ ಸಾಗಿಸುವಾಗ ಅವುಗಳಿಗೆ ಪೆಟ್ಟಾಗದಂತೆ ಅಥವಾ ಜಜ್ಜದಂತೆ ನೋಡಿಕೊಳ್ಳಬೇಕು. ಮಳೆ ಅಥವಾ ಇಬ್ಬನಿ ಸುರಿಯುವಾಗ ಹಣ್ಣನ್ನು ಕೊಯ್ಲುಮಾಡಿದಲ್ಲಿ ಇಂತಹ ಹಾನಿ ಹೆಚ್ಚು, ಕೊಯ್ಲು ಮಾಡುವ ಒಂದೆರಡು ವಾರ ಮುಂಚಿತವಾಗಿ ಯಾವುದಾದರೂ ತಾಂಮ್ರಯುಕ್ತ ಶಿಲೀಂಧ್ರನಾಶಕವನ್ನು ನೀರಿನಲ್ಲಿ ಬೆರೆಸಿ ಸಿಂಪಡಿಸಬೇಕು. ತೋಟದಲ್ಲಿ ಶುಚಿತ್ವ ಅಗತ್ಯ. ಚಿನ್ನಾಗಿರುವ ಹಣ್ಣುಗಳನ್ನು ಮಾತ್ರವೇ ಆರಿಸಿ, ತುಂಬಬೇಕು. ಅವುಗಳ ನಡುವೆ ಗಾಳಿಯಾಡುವಂತಿರಬೇಕು.
· ಕಮರಾಕ್ಷಿ : ಹಣ್ಣಿನ ಪದಾರ್ಥಗಳು
· ಕಮರಾಕ್ಷಿ ಹಣ್ಣನ್ನು ಹಾಗೆಯೇ ತಿನ್ನುವುದುಂಟು. ಸಿಹಿಬಗೆಗಳ ಹಣ್ಣು ತಿನ್ನಲು ರುಚಿಯಾಗಿರುತ್ತವೆ. ಪಕ್ವಗೊಂಡ ಹಣ್ಣನ್ನು ಹೆಚ್ಚುಕಾಲ ಇಡಲು ಆಗುವುದಿಲ್ಲ. ಆದರೆ ಅವುಗಳಿಂದ ತಯಾರಿಸಿದ ಪದಾರ್ಥಗಳನ್ನು ಹೆಚ್ಚುಕಾಲ ಜೋಪಾನ ಮಾಡಿಡಬಹುದು. ಈ ಮೊದಲೇ ಹೇಳಿದಂತೆ ಕಮರಾಕ್ಷಿಯ ಹಣ್ಣುಗಳನ್ನು ತೆಳು ಬಿಲ್ಲೆಗಳಾಗಿ ಕತ್ತರಿಸಿ ತಿಂಡಿ ಭಕ್ಷ್ಯಗಳ ಮೇಲೆ ಒಪ್ಪವಾಗಿ ಅಲಂಕರಿಸಿದರೆ ಬಹು ಸೊಗಸಾಗಿ ಕಾಣುತ್ತವೆ. ಅದೇ ರೀತಿ ಹಣ್ಣಿನ ಸಾಲಡ್‌ಗಳಲ್ಲಿ ಸಹ ಬೆರೆಸುವುದುಂಟು.
· ಹಣ್ಣುಗಳಿಂದ ಜಾಮ್‌, ಜೆಲ್ಲಿ, ರಸ, ಪ್ರಿಸರ್ವ್‌, ಟಾರ್ಟ್, ಪುಡ್ಡಿಂಗ್‌, ಉಪ್ಪಿನಕಾಯಿ ಮುಂತಾಗಿ ತಯಾರಿಸಬಹುದು. ಅವುಗಳ ಪೈಕಿ ಕೆಲವೊಂದನ್ನು ತಯಾರಿಸುವ ವಿಧಾನವನ್ನು ಇಲ್ಲಿ ವಿವರಿಸಿದೆ.
· ೧. ಜಾಮ್‌
· ಅಗತ್ಯವಿರುವ ಸಾಮಗ್ರಿಗಳು: ಹಣ್ಣು, ಸಕ್ಕರೆ, ಸಿಟ್ರಿಕ್‌ಆಮ್ಲ, ನೀರು, ಸ್ಟೇನ್‌ಲೆಸ್‌ ಸ್ಟೀಲ್‌ನ ಪಾತ್ರೆ, ತಟ್ಟೆ, ಉದ್ದ ಹಿಡಿಕೆಯ ಸೌಟು, ಟೇಬಲ್ ಚಮಚೆ, ಉರಿಯುತ್ತಿರುವ ಒಲೆ ಇಲ್ಲವೇ ಸ್ಟೌವ್‌ ಮುಂತಾದವು.
· ತಯಾರಿಸುವ ವಿಧಾನ: ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿ ನೀರಿನಲ್ಲಿ ತೊಳೆದು ಸಣ್ಣ ಸಣ್ಣ ಹೋಳುಗಳಾಗಿ ಕತ್ತರಿಸಿ, ಬೀಜವನ್ನು ಹೊರಹಾಕಿ, ಪಾತ್ರೆಗೆ ಸುರಿಯಬೇಕು. ಅವು ಮುಳುಗುವಷ್ಟೆ ನೀರನ್ನು ಸೇರಿಸಿ, ಸಣ್ಣ ಉರಿಯ ಮೇಲಿಟ್ಟು ಬೇಯಿಸಬೇಕು. ಆಗಾಗ್ಗೆ ಕಲಕುವುದನ್ನು ಮರೆಯಬಾರದು. ಹೋಳುಗಳು ಮತ್ತಗಾದಾಗ ಸಮಪ್ರಮಾಣದ ಸಕ್ಕರೆ ಸೇರಿಸಿ ಪುನಃ ಬೇಯಿಸಬೇಕು. ಹೀಗೆ ಬೇಯುತ್ತಿರುವ ಮಿಶ್ರಣಕ್ಕೆ ಸಿಟ್ರಿಕ್‌ ಆಮ್ಲವನ್ನು ಸೇರಿಸಿ, ಕಲಕಬೇಕು. ಅನಂತರ ಮಿಶ್ರಣದಲ್ಲಿ ಸ್ವಲ್ಪ ಭಾಗವನ್ನು ಚಮಚೆಯಿಂದ ಹೊರತೆಗೆದು, ಬೆರಳುಗಳಿಂದ ಮುಟ್ಟಿದಲ್ಲಿ ಅದು ಮಂದವಾದ ಹಾಗೂ ಅಂಟಂಟಾಗಿರುವ ಅನುಭವ ಸಿಗುತ್ತದೆ. ಆಗ ಪಾತ್ರೆಯನ್ನು ಒಲೆಯ ಮೇಲಿಂದ ಕೆಳಗಿಳಿಸಿ ತಣ್ಣಗಾಗಲು ಬಿಡಬೇಕು. ಬಿಸಿನೀರಿನಲ್ಲಿ ಅದ್ದಿದ ಗಾಜಿನ ಜಾಡಿಗಳಿಗೆ ಸುರಿದು, ಮುಚ್ಚಳ ಬಿಗಿದು ಭದ್ರಮಾಡಿಡಬೇಕು. ಈ ಪದಾರ್ಥವನ್ನು ಬ್ರೆಡ್‌, ಚಪಾತಿ, ರೊಟ್ಟಿ, ಪೂರಿ, ಬನ್‌ ಮುಂತಾಗಿ ಸೇರಿಸಿ ತಿಂದಲ್ಲಿ ಬಲು ರುಚಿಯಾಗಿರುತ್ತದೆ. ಅದು ಹೆಚ್ಚುಕಾಲ ಇರುತ್ತದೆ. ಚೀನಾದಲ್ಲಿ ವಾಯ್‌ವಿ ತಳಿಯ ಹಣ್ಣುಗಳನ್ನು ಜಾಮ್‌ ಮಾಡಲು ಬಳಸುತ್ತಾರೆ.
· ೨. ಜೆಲ್ಲಿ
· ಅಗತ್ಯವಿರುವ ಸಾಮಗ್ರಿಗಳು: ಹಣ್ಣು, ಸಕ್ಕರೆ, ಸಿಟ್ರಿಕ್‌ಆಮ್ಲ, ನೀರು, ಪೆಕ್ಟಿನ್‌, ಸ್ಟೇನ್‌ಲೆಸ್‌ ಸ್ಟೀಲ್‌ನ ಪಾತ್ರೆ, ತಟ್ಟೆ, ಉದ್ದ ಹಿಡಿಕೆಯ ಸೌಟು, ಟೇಬಲ್ ಚಮಚೆ, ಚಾಕು, ಜೆಲ್ಲಿಚೀಲ ಅಥವಾ ತೆಳ್ಳನೆಯ ಶುಭ್ರವಿರುವ ಬಟ್ಟೆ, ಉರಿಯುತ್ತಿರುವ ಒಲೆ ಇಲ್ಲವೇ ಸ್ಟೌವ್‌ ಮುಂತಾಗಿ.
· ತಯಾರಿಸುವ ವಿಧಾನ: ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿ ನೀರಿನಲ್ಲಿ ತೊಳೆಯಬೇಕು. ಅನಂತರ ಸಣ್ಣ ಸಣ್ಣ ಹೋಳುಗಳನ್ನಾಗಿ ಕತ್ತರಿಸಿ, ಬೀಜಗಳನ್ನು ಹೊರಹಾಕಿ, ಪಾತ್ರೆಯೊಳಕ್ಕೆ ಸುರಿದು ಅವು ಮುಳುಗುವಷ್ಟೆ ನೀರನ್ನು ಸೇರಿಸಿ, ಸಣ್ಣ ಉರಿಯ ಮೇಲಿಟ್ಟು ಬೇಯಿಸಬೇಕು. ಹೋಳುಗಳಿಗೆ ಸಿಟ್ರಿಕ್‌ ಆಮ್ಲದ ಹರಳಗಳನ್ನು ೧ ಕಿ.ಗ್ರಾಂ ಹಣ್ಣಿಗೆ ೧.೫ ರಿಂದ ೨ ಗ್ರಾಂ ಪ್ರಕಾರ ಸೇರಿಸಬೇಕು. ತಳ ಸೀಯದಂತೆ ಅಗಾಗ್ಗೆ ಕಲುಕುತ್ತಿರಬೇಕು. ಸುಮಾರು ೩೦ ನಿಮಿಷಗಳಲ್ಲಿ ಅವು ಬೆಂದು ಮೆತ್ತಗಾಗುತ್ತವೆ. ಒಂದೆರಡು ಹೋಳುಗಳನ್ನು ಹೊರತೆಗೆದು, ಬೆರಳುಗಳಲ್ಲಿ ಅದುಮಿದರೆ ಅವು ಅಂಟಂಟಾಗಿರುತ್ತವೆ. ಆಗ ಪಾತ್ರೆಯನ್ನು ಒಲೆಯ ಮೇಲಿಂದ ಕೆಳಗಿಳಿಸಿಕೊಂಡು ಜೆಲ್ಲಿ ಚೀಲ ಇಲ್ಲವೇ ಬಟ್ಟೆ ಬಿಗಿದ ಮತ್ತೊಂದು ಪಾತ್ರೆಗೆ ಸುರಿಯಬೇಕು. ಎರಡನೇ ಪಾತ್ರೆಯಲ್ಲಿ ತಿಳಿ ರಸಮಾತ್ರ ಸಂಗ್ರಹಗೊಂಡಿರುತ್ತವೆ. ಮೊದಲಿನ ಪಾತ್ರೆಯಲ್ಲಿ ಸ್ವಲ್ಪವೇ ಸ್ವಲ್ಪ ನೀರನ್ನು ಚಿಮುಕಿಸಿ ಮತ್ತೆ ಜೆಲ್ಲಿ ಚೀಲಕ್ಕೆ ಇಲ್ಲವೇ ಬಟ್ಟೆಗೆ ಸುರಿದು. ಹಗುರವಾಗಿ ಹಿಂಡಿದಲ್ಲಿ ಮತ್ತಷ್ಷು ತಿಳಿ ಸಿಗುತ್ತದೆ.
· ಪೆಕ್ಟಿನ್‌ಗಾಗಿ ಪರೀಕ್ಷೆ: ಹೀಗೆ ಸೋಸಿ ಸಂಗ್ರಹಿಸಿದ ತಿಳಿದ್ರವ ಪದಾರ್ಥದಲ್ಲಿ ಸಾಕಷ್ಟು ಪೆಕ್ಟಿನ್‌ ಇದಯೇ ಎಂಬುದನ್ನು ಖಚಿತಪಡಿಸಿಕೊಳ್ಳುವುದು ಅಗತ್ಯ. ಅದಕ್ಕಾಗಿ ಒಂದು ಚಮಚೆ ತಿಳಿರಸಕ್ಕೆ ಎರಡು ಚಮಚೆಗಳಷ್ಟು ಮದ್ಯಸಾರ ಸೇರಿಸಬೇಕು. ಅದು ಹೆಪ್ಪುಗಟ್ಟಿದಲ್ಲಿ ಆ ತಿಳಿರಸದಲ್ಲಿ ಸಾಕಷ್ಟು ಪೆಕ್ಟಿನ್‌ ಇದೆ ಎಂದು ಅದರ ಅರ್ಥ. ಒಂದು ವೇಳೆ ಅದು ನೀರು ನೀರಾಗಿ ಇದ್ದದ್ದೇ ಆದರೆ ಅದಕ್ಕೆ ಮಾರುಕಟ್ಟಯಲ್ಲಿ ದೊರೆಯುವ ಪೆಕ್ಟಿನ್‌ನ್ನು ಸೇರಿಸಬೇಕು.
· ಸಕ್ಕರೆ ಬೆರಸಿ, ಕಾಯಿಸುವುದು: ಸೋಸಿದ ತಿಳಿರಸವನ್ನು ಅಳತೆಮಾಡಿಕೊಂಡು ಒಂದು ಬಟ್ಟಲು ತಿಳಿರಸಕ್ಕೆ ಮುಕ್ಕಾಲು ಬಟ್ಟಲು ಸಕ್ಕರೆ ಸೇರಿಸಿ. ಪುನಃ ಕಾಯಿಸಬೇಕು. ಹೀಗೆ ಮಿಶ್ರಣ ಕುದಿಯುತ್ತಿರುವಾಗ ನೊರೆಬರುತ್ತಿರುತ್ತದೆ. ಅದನ್ನು ಸೌಟಿನಿಂದ ತೆಗೆದು ಹಾಕಬೇಕು. ಸುಮಾರು ೩೦ ನಿಮಿಷಗಳಲ್ಲಿ ಮಿಶ್ರಣ ಮಂದಗೊಳ್ಳುತ್ತದೆ. ಸ್ವಲ್ಪ ಭಾಗವನ್ನು ಹೊರತೆಗೆದು ಮೇಲಿಂದ ಕೆಳಕ್ಕೆ ಇಳಿಬಿಡಬೇಕು. ಅದು ದಾರದಂತೆ ಇಲ್ಲವೇ ಹಾಳೆಯಂತೆ ಇಳಿಬಿದ್ದರೆ ಬೇಯಿಸುವ ಕೆಲಸ ಮುಗಿದಂತೆ. ಆಗ ಪಾತ್ರೆಯನ್ನು ಒಲೆಯ ಮೇಲಿಂದ ಕೆಳಕ್ಕಿಳಿಸಿಕೊಂಡು, ಬಿಸಿ ನೀರಿನಲ್ಲಿ ಅದ್ದಿದ ಗಾಜಿನ ಜಾಡಿಗಳಿಗೆ ಸುರಿದು, ತಣ್ಣಗಾದ ನಂತರ ಮುಚ್ಚಳ ಬಿಗಿದು, ಭದ್ರಪಡಿಸಬೇಕು. ಚೆನ್ನಾಗಿ ತಯಾರಾದ ಜೆಲ್ಲಿ ಪಾರದರ್ಶಕವಿದ್ದು ಸ್ಪಟಿಕದಂತೆ ಕಾಣುತ್ತದೆ. ಅದನ್ನು ಹರಿತವಿರುವ ಚಾಕುವಿನಿಂದ ಹೋಳುಮಾಡಿದಲ್ಲಿ ಅವು ಸಲೀಸಾಗಿ ಬೇರ್ಪಡುತ್ತವೆ ಮತ್ತು ತಟ್ಟೆಯಲ್ಲಿಟ್ಟು ಅಲುಗಾಡಿಸಿದರೆ ಅವು ಬಳುಕುತ್ತವೆ.
· ಈ ಪದಾರ್ಥವನ್ನು ಬ್ರೆಡ್, ಬನ್‌, ಚಪಾತಿ, ಮುಂತಾಗಿ ಸೇರಿಸಿ ತಿಂದಲ್ಲಿ ಬಲು ರುಚಿಯಾಗಿರುತ್ತದೆ.
· ೩. ರಸ: ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿಕೊಂಡು ನೀರಿನಲ್ಲಿ ತೊಳೆದು ಹೋಳುಮಾಡಿ, ಬೀಜವನ್ನು ಹೊರಹಾಕಿದ ನಂತರ ಮಿಕ್ಸಿಯಂತ್ರದ ನೆರವಿನಿಂದ ರಸ ಹಿಂಡಬೇಕು. ಹಿಂಡಿದ ರಸವನ್ನು ಶುಭ್ರವಿರುವ ಬಟ್ಟೆ ಅಥವಾ ಜರಡಿಯ ಮೂಲಕ ಸೋಸಿ ಸಿಪ್ಪೆ, ನಾರು ಮುಂತಾಗಿ ಬೇರ್ಪಡಿಸಿ, ತಿಳಿರಸಕ್ಕೆ ಅಗತ್ಯವಿದ್ದಷ್ಟು ನೀರು ಮತ್ತು ಸಕ್ಕರೆ ಸೇರಿಸಿ ಕುಡಿಯಬಹುದು.
· ೪. ಪ್ರಿಸರ್ವ್:ಇದು ತಿನ್ನಲು ಬಲು ರುಚಿಯಾಗಿರುತ್ತದೆ. ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿ, ನೀರಿನಲ್ಲಿ ತೊಳೆದು, ಶುಭ್ರವಿರುವ ಬಟ್ಟೆಯಿಂದ ಒರೆಸಿ ಶೇ.೨ ಉಪ್ಪಿನ ದ್ರಾವಣದಲ್ಲಿ ನೆನೆಸಿಡಬೇಕು. ದ್ರಾವಣದ ಸಾಮರ್ಥ್ಯವನ್ನು ಪ್ರತಿದಿನ ಶೇ.೨ ರಂತೆ ನಾಲ್ಕು ದಿನಗಳವರೆಗೆ ಏರಿಸುತ್ತಾ ಹೋಗಬೇಕು. ಈ ಸಾಮರ್ಥ್ಯದ ದ್ರಾವಣದಲ್ಲಿ ಅವುಗಳನ್ನು ಒಂದು ವಾರದವರೆಗೆ ಹಾಕಿಟ್ಟು ಅನಂತರ ಹೊರತೆಗೆದು ನೀರಿಗೆ ಸುರಿದು ಉಪ್ಪಿನಂಶ ಹೋಗುವವರೆಗೆ ತೊಳೆಯಬೇಕು ಅದಾದ ಮೇಲೆ ಸ್ಟೇನ್ ಲೆಸ್ ಸ್ಟೀಲ್ ದಬ್ಬಳದಿಂದ ಹಣ್ಣುಗಳ ಮೇಲೆಲ್ಲಾ ಚುಚ್ಚಿ, ಶೇ.೨ರ ಸ್ಫಟಿಕದ ದ್ರಾವಣದಲ್ಲಿ ಅದ್ದಿ, ಪುನಃ ನೀರಿನಲ್ಲಿ ತೊಳೆಯಬೇಕು.ಅಗತ್ಯವೆನಿಸಿದರೆ ಸ್ವಲ್ಪ ಹುಳಿ ಬೆರೆಸಬೇಕಾಗತ್ತದೆ. ಇಷ್ಟೆಲ್ಲಾ ಆದನಂತರ ಅವುಗಳನ್ನು ಶೇ.೫೦ರ ಬಿಸಿ ಸಕ್ಕರೆ ಪಾಕಕ್ಕೆ ವರ್ಗಾಯಿಸಿ ಚೆನ್ನಾಗಿ ಹೊರಳಾಡಿಸಬೇಕು. ಹೀಗೆ ಪ್ರತಿದಿನ ನಾಲ್ಕೈದು ದಿನಗಳವರೆಗೆ ಈ ಕೆಲಸವನ್ನು ಮುಂದುವರಿಸಬೇಕು. ಅನಂತರ ಅವುಗಳ ಮೇಲೆ ಸಕ್ಕರೆ ಹರಳುಗಳನ್ನು ಉದುರಿಸಬೇಕು. ಈ ಹರಳುಗಳು ಅವುಗಳಲ್ಲಿನ ತೇವಾಂಶವನ್ನು ಹೀರಿಕೊಂಡು ಚೆನ್ನಾಗಿ ಅಂಟಿಕೊಳ್ಳುತ್ತವೆ. ಈ ರೀತಿಯಲ್ಲಿ ಸಿದ್ದಪಡಿಸಿದ ಪದಾರ್ಥಕ್ಕೆ ಶೇ. ೦.೦೨ ಅಥವಾ ೨೦೦ ಪಿಪಿಎಂ ಸೋಡಿಯಂ ಬೆಂಜೊಯೇಟ್ ಅನ್ನು ಸೇರಿಸಿದಲ್ಲಿ ಅದು ಹೆಚ್ಚು ಕಾಲ ಸುರಕ್ಷಿತವಾಗಿರಬಲ್ಲದು ಬಿಸಿನೀರಿನಲ್ಲಿ ಅದ್ದಿ ಒರಿಸಿದ ಗಾಜಿನ ಜಾಡಿಗಳಲ್ಲಿ ಹರಡಿ, ಬಿಸಿಪಾಕ ಸುರಿದು ಅದು ತಣ್ಣಗಾದನಂತರ ಮುಚ್ಚಳ ಬಿಗಿದು. ಭದ್ರಪಡಿಸಬೇಕು.
· ೫. ಉಪ್ಪಿನ ಕಾಯಿ: ಕಮರಾಕ್ಷಿ ಹಣ್ಣಿನ ಉಪ್ಪಿನಕಾಯಿ ಬಲು ರುಚಿಯಾಗಿರುತ್ತದೆ ಚೆನ್ನಾಗಿರುವ ಹಣ್ಣುಗಳನ್ನು ಆರಿಸಿಕೊಂಡು ನೀರಿನಲ್ಲಿ ತೊಳೆದು ಶುಭ್ರವಿರುವ ಬಟ್ಟೆಯಿಂದ ಒರೆಸಬೇಕು. ಹಣ್ಣು ಗಾತ್ರದಲ್ಲಿ ದೊಡ್ಡವಿದ್ದರೆ ಹೋಳುಗಳಾಗಿ ಕತ್ತರಿಸಬೇಕು ಸಣ್ಣ ಗಾತ್ರದ ಹಣ್ಣುಗಳನ್ನು ಹಾಗೆಯೇ ಬಳಸಬಹುದು. ಎರಡು ಕಿ.ಗ್ರಾಂ. ಹೋಳುಗಳಿಗೆ ೨.೫ ಕಿ.ಗ್ರಾಂನಷ್ಟು ಅಡುಗೆ ಉಪ್ಪನ್ನು ಸೇರಿಸಿ ಪಿಂಗಾಣಿ ಜಾಡಿಯಲ್ಲಿ ತುಂಬಿ, ಮುಚ್ಚುಳ ಹೊದಿಸಿ, ಮೇಲೆ ಬಟ್ಟೆ ಸುತ್ತಿ ಕಟ್ಟಬೇಕು. ಜಾಡಿಯನ್ನು ಬಿಸಿಲಿನಲ್ಲಿ ಇಡಬೇಕು. ನಾಲ್ಕೈದು ದಿನಗಳ ನಂತರ ಬಟ್ಟೆ ಬಿಚ್ಬಿ. ಮುಚ್ಚಳ ತಗೆದು ಸಂಗ್ರಹಗೊಂಡ ದ್ರಾವಣವನ್ನು ಹೊರಚೆಲ್ಲಿ, ಹದವಾಗಿ ಹುರಿದು ಕುಟ್ಟಿದ ಮೆಂತ್ಯದ ಪುಡಿ, ಸಾಸಿವೆಪುಡಿ, ಕೆಂಪು ಮೆಣಸಿನಕಾಯಿ ಪುಡಿ, ಅರಶಿನ, ಸೋಂಪು ಮುಂತಾಗಿ ಸೇರಿಸಿ ಚೆನ್ನಾಗಿ ಮಿಶ್ರಮಾಡಬೇಕು. ಪುನಃ ಮುಚ್ಚುಳ ಬಿಗಿದು ಬಟ್ಟೆ ಸುತ್ತಿ ಬಿಸಿಲಿನಲ್ಲಿ ಒಂದುವಾರದವರೆಗೆ ಇಡಬೇಕು.
· ಈ ಅವಧಿಯಲ್ಲಿ ಅವು ಸಂಬಾರ ವಸ್ತುಗಳೊಂದಿಗೆ ಚೆನ್ನಾಗಿ ಊರಿ, ಹದಗೊಳ್ಳುತ್ತವೆ. ಕೆಲವರು ರುಚಿಗಾಗಿ ಹಸಿಮೆಣಸಿನ ಕಾಯಿ, ಶುಂಠಿ ಮುಂತಾಗಿ ಸೇರಿಸಿ, ಮೇಲೆ ಕುದಿಸಿದ ಎಳ್ಳೆಣ್ಣೆಯನ್ನು ಸುರಿದು, ಮಿಶ್ರಮಾಡುವುದುಂಟು. ಯಾವುದೇ ಸಂದರ್ಭದಲ್ಲಿ  ಅದರೊಳಕ್ಕೆ ನೀರು ಸೇರದಂತೆ ಎಚ್ಚರವಹಿಸಬೇಕು. ಅದೇ ರೀತಿ ತೆರೆದಿಡಬಾರದು. ಹೊರತೆಗೆಯುವಾಗ ಕೈಯಿಂದ ಮುಟ್ಟದೆ ತೇವವಿರದ ಚಮಚೆ ಅಥವಾ ಸೌಟನ್ನು ಬಳಸಬೇಕು. ಈ ರೀತಿಯಲ್ಲಿ ತಯಾರಿಸಿದ ಪದಾರ್ಥ ಬಹುಕಾಲ ಇರುತ್ತದೆ.
· ಕಮರಾಕ್ಷಿ : ಬೇಸಾಯ ಕ್ರಮಗಳ ಪಟ್ಟಿ
· ಕಮರಾಕ್ಷಿ ತೋಟ ಎಬ್ಬಿಸುವಲ್ಲಿ ಕಾಲಕಾಲಕ್ಕೆ ಮಾಡಬೇಕಾದ ಕೆಲವೊಂದು ಬೇಸಾಯ ಕ್ರಮಗಳ ಬಗ್ಗೆ ತಿಳಿದಿರುವುದು ಬಹುಮುಖ್ಯ. ಅವುಗಳನ್ನು ಸಕಾಲದಲ್ಲಿ ಮಾಡಿದ್ದೇ ಆದರೆ ಅನಗತ್ಯ ಖರ್ಚು ಉಳಿತಾಯವಾಗುವಂತೆ ಮಾಡಬಹುದು ಹಾಗೂ ಉತ್ತಮ ಗುಣಮಟ್ಟದ ಹೆಚ್ಚಿನ ಫಸಲನ್ನು ಪಡೆದುಕೊಳ್ಳಬಹುದು. ಆಯಾ ತಿಂಗಳುಗಳಲ್ಲಿ ನಿರ್ವಹಿಸಬೇಕಾದ ಕಾರ್ಯಗಳನ್ನು ಈ ಮುಂದೆ ಕೊಟ್ಟಿದೆ.
· ಜೂನ್‌: ಹೊಸದಾಗಿ ತೋಟ ಎಬ್ಬಿಸಬೇಕೆಂದಿರುವವರು ಸಿದ್ಧಗೊಳಿಸಿದ ಗುಂಡಿಗಳಲ್ಲಿ ತಲಾ ಒಂದರಂತೆ ದೃಢವಾದ ಕಸಿಗಿಡಗಳನ್ನು ಸಂಜೆಯ ಇಳಿಹೊತ್ತಿನಲ್ಲಿ ಅಥವಾ ಮೋಡಮುಚ್ಚಿದ ದಿನ ಹೆಪ್ಪು ಸಮೇತ ನೆಟ್ಟು, ಕೋಲು ಸಿಕ್ಕಿಸಿ ಕಟ್ಟಿ, ಕೈ ನೀರು ಕೊಡಬೇಕು. ಪಾತಿಗಳನ್ನು ವಿಸ್ತರಿಸಿ ಪ್ರತಿ ಪಾತಿಯ ಅಗಲಕ್ಕೆ ೫೦ ಗ್ರಾಂ. ಹೆಪ್ಟಾಕ್ಲೋರ್ ಪುಡಿ ಇಲ್ಲವೇ ೧೦೦ ಗ್ರಾಂ. ಬೇವಿನ ಹಿಂಡಿಯನ್ನು ಉದುರಿಸಿದರೆ ಗೆದ್ದಲು, ಗೊಣ್ಣೆಹುಳು ಮುಂತಾಗಿ ಬಾಧೆ ಇರುವುದಿಲ್ಲ.
· ಈಗಾಗಲೇ ಸ್ತಿರಗೊಂಡಿರುವ ತೋಟಗಳಲ್ಲಿ ಚೌಕಾಕಾರದ ಬದುಗಳನ್ನು ಮತ್ತಷ್ಟು ದುರಸ್ತಿಮಾಡಿ, ಅವುಗಳ ಮೇಲೆ ಹುಲ್ಲನ್ನು ನೆಟ್ಟು ಬೆಳೆಸಬೇಕು. ಮೊದಲ ಕಂತಿನ ಗೊಬ್ಬರಗಳನ್ನು ಕೊಡಲು ಸಕಾಲ. ಗಿಡಮರಗಳ ಸಾಲುಗಳ ನಡುವೆ ವಾರ್ಷಿಕ ಬೆಳೆಗಳು ಇಲ್ಲವೇ ಹಸಿರು ಗೊಬ್ಬರದ ಬೆಳೆಗಳನ್ನು ಬಿತ್ತಬಹುದು. ಫಸಲು ವೃದ್ಧಿಯ ವಿವಿಧ ಹಂತಗಳಲ್ಲಿ ಇರುತ್ತದೆ. ಕೀಟ ಮತ್ತು ರೋಗಗಳ ಹತೋಟಿಗೆ ಸಸ್ಯ ಸಂರಕ್ಷಣೆ ಕ್ರಮಗಳನ್ನು ಕೈಗೊಳಬೇಕು. ಈ ತಿಂಗಳು ಸಾಮೀಪ್ಯ ಕಸಿಮಾಡಲು ಸೂಕ್ತವಿರುತ್ತದೆ.
· ಜುಲೈ: ಮುಂಗಾರು ಮಳೆಗಳು ಚೆನ್ನಾಗಿ ಅಗು ಸಮಯ. ಬಿದ್ದ ಮಳೆಯ ನೀರು ಜಮೀನಿನಿಂದ ಆಚೆ ಹೋಗದಂತೆ ತಡೆದು ಅಲ್ಲಿಯೇ ಹಿಂಗುವಂತೆ ಮಾಡಬೇಕು. ಗಿಡಗಳನ್ನು ನೆಡುವ, ಪಾತಿಗಳನ್ನು ಹಿಗ್ಗಿಸುವ, ಹಸುರುಗೊಬ್ಬರದ ಬೆಳೆಗಳನ್ನು ಬಿತ್ತುವ, ಕಳೆ ತೆಗೆಯುವ ಹಾಗೂ ಮೊದಲ ಕಂತಿನ ಗೊಬ್ಬರಗಳನ್ನು ಕೊಡುವ ಕೆಲಸಗಳನ್ನು ಮುಂದುವರಿಸಬಹುದು. ಹುಳಹುಪ್ಪಟೆಗಳಿಗೆ ಕಣ್ಣಾಡಿಸಬೇಕು. ಗಿಡಗಳ ಆಕಾರ ರೂಪಿಸುವತ್ತ ಗಮನ ಹರಿಸಬೇಕು. ಕಾಯಿ ಮತ್ತು ಹೀಚು ವೃದ್ಧಿಯ ವಿವಿಧ ಹಂತಗಳಲ್ಲಿ ಇರುತ್ತವೆ. ಅಲ್ಲಲ್ಲಿ ಕೆಲವು ದೋರೆಗಾಯಿಗಳು ಕಾಣಿಸಿಕೊಳ್ಳುತ್ತವೆ. ಈ ಸಮಯದಲ್ಲಿ ಹಣ್ಣಿನ ನೊಣ ಕಾಣಿಸಿಕೊಳ್ಳುವ ಸಾಧ್ಯತೆ ಇರುತ್ತದೆ. ಸೂಕ್ತ ಹತೋಟಿ ಕ್ರಮಗಳನ್ನು ಕೈಗೊಳ್ಳಬೇಕು. ಬಲಿತ ರೆಂಬೆಗಳಲ್ಲಿ ಗೂಟಿ ಕಟ್ಟಬಹುದು. ಪಾತಿಗಳಲ್ಲಿ ಹೊದೆಕೆ ಹರಡಬೇಕು.
· ಅಗಸ್ಟ್‌: ಮೆಳೆ ಇಲ್ಲದಿದ್ದರೆ ಹೊಸದಾಗಿ ನೆಟ್ಟ ಗಿಡಗಳಿಗೆ ಕೈನೀರು ಕೊಡಬೇಕು. ಅವುಗಳಲ್ಲಿ ಹೂವು ಹೀಚುಗಳಿದ್ದರೆ ಅವುಗಳನ್ನು ಕಿತ್ತುಹಾಕಬೇಕು. ಕಸಿ ಗಿಡಗಳ ಬೇರುಸಸಿಯಲ್ಲಿ ಚಿಗುರೇನಾದರೂ ಕಂಡುಬಂದರೆ ಅದನ್ನು ಸವರಿ ತೆಗೆಯ ಬೇಕು. ಫಸಲಿನ ಹೆಚ್ಚು ಭಾಗ ಪಕ್ವಗೊಳ್ಳುವ ಸಮಯ. ಫಸಲಿನ ಭಾರಕ್ಕೆ ರೆಂಬೆಗಳು ನೆಲಕ್ಕೆ ಬಗ್ಗುವುದುಂಟು ಅವುಗಳಿಗೆ ಆಸರೆ ಒದಗಿಸಿ ಎತ್ತಿ ಕಟ್ಟಬೇಕು.
· ಸೆಪ್ಟೆಂಬರ್: ಮಳೆಗಾಲ ಚೆನ್ನಾಗಿ ಆಗುವ ಸಮಯ. ಪಾತಿಗಳನ್ನು ಬಲಗೊಳಿಸಿ ಎರಡನೇ ಕಂತಿನ ಗೊಬ್ಬರಗಳನ್ನು ಕೊಡುವುದರ ಜೊತೆಗೆ ಹಸಿರು ಹೊಬ್ಬರದ ಬೆಳೆಗಳನ್ನು ಉಳುಮೆ ಮಾಡಿ ಮಣ್ಣಿಗೆ ಸೇರಿಸಬೇಕು. ಅಂತರ ಬೇಸಾಯ ಹಗುರವಾಗಿರಬೇಕು ಮತ್ತು ಇಳಿಜಾರಿಗೆ ಅಡ್ಡಲಾಗಿರಬೇಕು. ಪಕ್ವಗೊಂಡ ಫಸಲನ್ನು ಜೋಪಾನವಾಗಿ ಕಿತ್ತು ಮಾರಾಟಮಾಡಬಹುದು. ಈ ಅವಧಿಯಲ್ಲಿ ಕೀಟನಾಶಕಗಳನ್ನು ಸಿಂಪಡಿಸಬಾರದು. ಬೇರು ಬಿಟ್ಟ ಗೂಟಿರೆಂಬೆಗಳನ್ನು ಮತ್ತು ಚೆನ್ನಾಗಿ ಬೆಸೆದ ಕಸಿಗಿಡಗಳನ್ನು ಬೇರ್ಪಡಿಸುವ ಕೆಲಸಕ್ಕೆ ಈ ತಿಂಗಳು ಸೂಕ್ತ. ಅವುಗಳನ್ನು ಭಾಗಶಃ ನೆರಳಿನಲ್ಲಿಟ್ಟು, ನೀರು ಕೊಟ್ಟು ಕಾಪಾಡಬೇಕು.
· ಅಕ್ಟೋಬರ್: ಇನ್ನೂ ಮಳೆಗಳಾಗುತ್ತಿರುತ್ತವೆಯಾದ್ದರಿಂದ ಎರಡನೇ ಕಂತಿನ ಗೊಬ್ಬರಗಳನ್ನು ಕೊಡುವ ಕೆಲಸವನ್ನು ಮುಂದುವರೆಸಬಹುದು. ಪಾತಿಗಳ ಮಣ್ಣನ್ನು ಸಡಿಲಗೊಳಿಸಿ ಕಸಕಡ್ಡಿ, ಕೂಳೆಗಳು, ತರಗು ಮುಂತಾಗಿ ಮಂದವಾಗಿ ಹರಡಿ ಹೊದಿಕೆ ಕೊಡಬೇಕು. ಹಣ್ಣುಗಳ ಕೊಯ್ಲು ಭರದಿಂದ ಸಾಗಿರುತ್ತದೆ. ಎಳೆಯ ಗಿಡಗಳು ಆಕಾರದತ್ತ ಗಮನಹರಿಸಬೇಕು. ಸಾಮೀಪ್ಯಕಸಿ ಮಾಡುವ ಕೆಲಸವನ್ನು ಮುಂದುವರೆಸಬಹುದು. ಹುಳು ಹುಪ್ಪಟೆಗಳ ಬಗ್ಗೆ ಕಣ್ಣಾಡಿಸುತ್ತಾ ಇರಬೇಕು. ಉದುರಿ ಬಿದ್ದ ಹಣ್ಣುಗಳನ್ನು ಸಂಗ್ರಹಿಸಿ, ಹೂತಿಡಬೇಕು. ಅವುಗಳಲ್ಲಿ ಹಣ್ಣಿನ ನೊಣದ ಮೊಟ್ಟಗಳಿರುವ ಸಾಧ್ಯತೆ ಇರುತ್ತದೆ.
· ನವೆಂಬರ್: ಮಳೆಗಾಲ ಮುಗಿದು ಚಳಿಗಾಲ ಪ್ರಾರಂಭಗೊಳ್ಳುವ ಸಮಯ. ಎಳೆಯ ಗಿಡಗಳಿಗೆ ಕೈನೀರು ಕೊಡುವುದನ್ನು ಮುಂದುವರಿಸಬೇಕು. ಗೆದ್ದಲಿನ ಹಾವಳಿ ಬಹಳಿಷ್ಟಿರತ್ತದೆ. ಪ್ರತಿಗಿಡದತ್ತ ಕಣ್ಣಾಡಿಸಬೇಕು. ಹಣ್ಣುಗಳ ಕುಯ್ಲು ಮುಗಿಯುವ ಸಮಯ. ಅಗತ್ಯವಿದ್ದಲ್ಲಿ ಎಳೆಯ ಗಿಡಗಳಿಗೆ ಚಳಿಯಿಂದ ರಕ್ಷಣೆ ಒದಗಿಸಬೇಕು. ತೀರಾ ನೆಲಕ್ಕೆ ಇಳಿಬಿದ್ದಿರುವ ರೆಂಬೆಗಳನ್ನು ಮೇಲಕ್ಕೆತ್ತಿ ಕಟ್ಟಬೇಕು.
· ಡಿಸೆಂಬರ್: ಚಳಿಗಾಲ ತೀವ್ರಗೊಳ್ಳುವ ಸಮಯ. ಎಳೆಯ ಗಿಡಗಳಿಗೆ ಕೈ ನೀರು ಕೊಡುವುದನ್ನು ಮುಂದುವರೆಸಬಹುದು. ಪುನಃ ಹಣ್ಣು ಬಲಿಯುವ ಸಮಯ. ತೋಟದಲ್ಲಿನ ಮಣ್ಣನ್ನು ಹಗುರವಾಗಿ ಸಡಿಲಿಸಬೇಕು. ಅದೇ ರೀತಿ ಕಳೆಗಳಿದ್ದರೆ ಕಿತ್ತು ತೆಗೆಯಬೇಕು. ಕೀಟಳಿಗಾಗಿ ಕಣ್ಣಾಡಿಸಬೇಕು. ಬೇಗ ಪಕ್ವಗೂಂಡು ಉದುರಿಬಿದ್ದು ಹಣ್ಣುಗಳನ್ನು ಆರಿಸಿ ಹೂತಿಡಬೇಕು. ವಾರ್ಷಿಕ ಬೆಳೆಗಳನ್ನು ಕಟಾವು ಮಾಡಬಹುದು.
· ಜನವರಿ: ಪಕ್ವಗೊಂಡ ಫಸಲನ್ನು ಕೊಯ್ಲುಮಾಡಿ ಮಾರಾಟಕ್ಕೆ ಬಿಡಬಹುದು. ಹಣ್ಣಿನ ನೊಣದ ಬಾಧೆ ಕಂಡುಬಂದಲ್ಲಿ ವಿಷಮಿಶ್ರಿತ ಬೆಲ್ಲದ ಪಾನಕವನ್ನು ಅಲ್ಲಲ್ಲಿ ಇಟ್ಟರೆ ಹಣ್ಣಿನ ನೊಣಗಳು ಅದನ್ನು ಕುಡಿದು ಸಾಯುತ್ತವೆ. ಇದು ಕಸಿಮಾಡಲು ಒಳ್ಳೆಯ ಸಮಯ. ಚಳಿ ಬಹಳಷ್ಟಿರುತ್ತದೆ. ಎಳೆಯ ಗಿಡಗಳ ಆರೈಕೆಯತ್ತ ಹೆಚ್ಚಿನ ಗಮನ ಹರಿಸಬೇಕು.
· ಫೆಬ್ರವರಿ: ಪಕ್ವಕ್ಕೆ ಬಂದಿರುವ ಫಸಲನ್ನು ಕೊಯ್ಲುಮಾಡುವ ಕೆಲಸವನ್ನು ಮುಂದುವರಿಸಬೇಕು. ಎಳೆಯಗಿಡಗಳಿಗೆ ಕೈನೀರು ಕೊಡುವುದನ್ನು ತಪ್ಪಿಸಬಾರದು. ಗೆದ್ದಲಿನ ಬಾಧೆ ಇರುತ್ತದೆ. ಹಾಗೆಯೇ ಇತರ ಕೀಟಗಳಿಗಾಗಿ ಕಣ್ಣಾಡಿಸಬೇಕು. ಉದುರಿಬಿದ್ದ ಹಣ್ಣುಗಳನ್ನು ಆರಿಸಿ ಹೂತಿಡಬೇಕು.
· ಕಸಿ ಮತ್ತು ಗೂಟಿಗಿಡಗಳನ್ನು ನೀರು ಕೊಟ್ಟು ಜೋಪಾನ ಮಾಡಬೇಕು. ಬಿಸಿಲು ಏರುವ ದಿನಗಳದ್ದರಿಂದ ಎಳೆಯ ಗಿಡಗಳಿಗೆ ನೆರಳನ್ನು ಒದಗಿಸಬೇಕು. ಪಾತಿಗಳ ಮಣ್ಣು ಹಸಿಯಾಗೆದೆಯೇ ಅಥವಾ ಇಲ್ಲವೇ ಎಂಬುದನ್ನು ಕೆದಕಿ ನೋಡಬೇಕು.
· ಮಾರ್ಚ್: ಹಣ್ಣು ಮುಗಿಯುವ ಸಮಯ. ತೋಟ ಸ್ವಚ್ಚವಾಗಿರುವಂತೆ. ನೋಡಿಕೊಳ್ಳಬೇಕು. ಗೊಬ್ಬರ ಗೋಡುಗಳನ್ನು ಸಂಗ್ರಹಿಸಿಡುವ ಸಮಯ. ಸಸ್ಯ ಸಂರಕ್ಷಣಾ ಕ್ರಮಗಳನ್ನು ಕೈಗೊಳ್ಳಬೇಕು. ಎಳೆಯ ಗಿಡಗಳಿಗೆ ಬಿಸಿಲನಿಂದ ರಕ್ಷಣೆ ಅಗತ್ಯ. ಪಾತಿಗಳ ಮಣ್ಣು ಹಸಿಯಾಗಿರುವಂತೆ ನೋಡಿಕೊಳ್ಳಬೇಕು.
· ಏಪ್ರಿಲ್‌: ಬಿಸಿಲಿನ ಝಳ ಜಾಸ್ತಿ ಆಗುತ್ತಾ ಹೋಗುತ್ತದೆ. ಹೂವು- ಹೀಚು ಹೆಚ್ಚಿನ ಪ್ರಮಾಣದಲ್ಲಿರುತ್ತವೆ. ಎಳೆಯ ಗಿಡಗಳನ್ನು ಹೋಪಾನವಾಗಿ ರಕ್ಷಿಸಬೇಕು. ಈ ಅವಧಿಯಲ್ಲಿ ಇನ್ನೂಂದೆರಡು ಮಳೆಗಳಾಗುವ ಸಂಭವ ಇರುತ್ತವೆ. ತೇವಾಂಶ ಸಾಕಷ್ಟಿದ್ದರೆ ಸಾಲುಗಳ ಮತ್ತು ಪಾತಿಗಳ ಮಣ್ಣನ್ನು ಹಗುರವಾಗಿ ಸಡಿಲಿಸಿ ಕಸಕಡ್ಡಿ ಮುಂತಾಗಿ ಮಣ್ಣೊಳಕ್ಕೆ ಸೇರುವಂತೆ ಮಾಡಬಹುದು. ಅದರಿಂದ ತೇವಾಂಶ ಸಂರಕ್ಷಣೆಯಾಗುತ್ತದೆ ಮತ್ತು ಹುಳಹುಪ್ಪಟೆಗಳು ಬಿಸಿಲಿಗೆ ಸಿಕ್ಕಿ ಇಲ್ಲವೇ ಹಕ್ಕಿಗಳು ತಿಂದು ನಾಶಗೊಳ್ಳುತ್ತವೆ. ಹೀಚು ವೃದ್ಧಿಹೊಂದುವ ಸಮಯ. ಗೊಬ್ಬರ ಗೋಡುಗಳನ್ನು ಸಂಗ್ರಹಿಸಿ, ದಾಸ್ತಾನು ಮಾಡಲು ಸಕಾಲ.
· ಮೇ: ಅತೀ ಹೆಚ್ಚು ಬಿಸಿಲು ಇರುವ ಸಮಯ ಇದಾಗಿದೆ. ಹೊಸದಾಗಿ ತೋಟ ಎಬ್ಬಿಸ ಬೇಕೆಂದಿರುವವರು ಉತ್ತಮ ದರ್ಜೆಯ ಗಿಡಗಳಿಗಾಗಿ ಖಾತರಿ ಇರುವ ನರ್ಸರಿಗಳಲ್ಲಿ ಕಾದಿರಿಸಬೇಕು. ತಜ್ಞರ ನಿರವಿನಿಂದ ಜಾಗವನ್ನು ಪರೀಕ್ಷಿಸಿ, ವಿವರಗಳನ್ನು ಬರೆದಿಡಬೇಕು. ಮಣ್ಣು ಮತ್ತು ನೀರುಗಳನ್ನು ಪರೀಕ್ಷೆ ಮಾಡಿಸುವುದು ಸೂಕ್ತ. ಅಗತ್ಯವಿದ್ದಲ್ಲಿ ಗಾಳಿಯ ತಡೆಯ ಗಿಡಗಳನ್ನು ಸುತ್ತ ನೆಟ್ಟು ಬೆಳಸಬಹುದು. ಗುಂಡಿಗಳನ್ನು ತೋಡಿ, ಬಿಸಿಲಿಗೆ ಬಿಟ್ಟು ನಂತರ ಮೇಲ್ಮಣ್ಣು ಮತ್ತು ಗೊಬ್ಬರಗಳ ಮಿಶ್ರಣ ತುಂಬಬಹುದು. ಹಸಿರು ಗೊಬ್ಬರದ ಬೀಜವನ್ನು ತಂದಿಟ್ಟುಕೊಳ್ಳಬೇಕು. ಒಮ್ಮೆ ಉಳುವೆ ಮಾಡುವುದು ಸೂಕ್ತ. ಎಳೆಯ ಗಿಡಗಳಿಗೆ ನೀರು ಮತ್ತು ನೆರಳು ಕೊಟ್ಟು ಕಾಪಾಡಬೇಕು.

